
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДӨРӨВДҮГЭЭР ХЭСЭГ

	 

	1

	 

	Нэгэн мянган есөн зуун арван зургаан он. Аравдугаар сар. Бороо салхитай нэгэн шөнө. Хэсэг ой доторх нигүүрс багширсан намгийн захаар нуувч малтаж, өмнүүр нь төмөр утас сараалжлан хэржээ. Нуувчинд хүйтэн лаг шавар бялбалзаж, хянах байрны нойтон нүүрэвч бүүдийн гөлтгөнөж, газар гэрүүдэд хааяа нэг гэрэл сүүмэлзэнэ. Офицеруудын суудаг газар гэрүүдийн нэгний үүдэнд нэг пагдгархан офицер түр саатаж, нойтон гараараа тэмтчин шинелийнхээ товчийг яаран тайлж, захныхаа усыг сэгсрээд, шавартай хутгалдсан хэсэгхэн сүрэлд гутлаа хурдан зуур арчсаны дараа хаалгыг түлхэж бөхийсхийн орлоо. 

	Бяцхан керосин дэнлүүний улбар шар гэрэл гаднаас орсон хүний нүүрт сүүмэлзэн тусав. Хүрмийнхээ энгэрийг ярчхаад банзан орон дээр хэвтэж байсан офицер өндийж, сэгсийж даахирсан буурал халимгаа илбэн эвшээгээд:

	— Бороо орсоор л байна уу? гэлээ. Орж ирсэн хүн:

	— Орсоор л байна гэж хариулаад хувцсаа тайчиж, шинель, норж үрчийсэн малгай хоёроо хаалганы хажуу дахь хадаасанд өлгөөд, — Танайх ч дулаахан байх шив. Хүний уур амьсгаанд дулаацаж орхижээ гэв. 

	— Бид саяхан галласан юм. Харин дороос ус шүүрээд байх нь тусгүй байна. Золигийн усан бороо биднийг бүр залхааж... а? Ингэхэд, Бунчук, та юу гэж бодож байна даа?

	— Бунчук гараа дулаацуулан үрчсээр бяцхан зуухны хажууд явган суугаад:

	— Шалан дээрээ юм дэвсээч. Манай газар гэр хэчнээн сайхан, хөл нүцгэн ч явж болно. Листницкий хаа байна аа? гэв. 

	— Унтаж байна. 

	— Унтаад удаж байна уу?

	— Эргүүлээс ирэнгүүтээ л хэвтсэн. 

	— Сэрээх болоогүй юу?

	— Наашаа суу. Шатар нүүе. 

	Бунчук өтгөн том хөмсгөндөө наалдсан борооны усыг долоовор хуруугаараа хусаж хаяад, толгойгоо өндийлгөлгүй намуун дуугаар:

	— Евгений Николаевич! гэж дуудлаа. 

	— Унтаж байна гэж бууралдуу офицер санаа алдав. 

	— Евгений Николаевич!

	— Юу болоо вэ? гээд Листницкий тохойлдон өндийв. 

	— Шатар нүүх үү?

	Листницкий хөлөө унжуулж суугаад зөөлхөн ягаан алгаараа цулцгар хэнхдэгээ баахан илбэв. 

	— Эхний өрөг дуусах гэж байхад тав дахь зуутын офицер есаул Калмыков, зуутын дарга Чубов хоёр гаднаас орж ирэв. 

	Калмыков дөнгөж босго алхмагцаа:

	— Сонинтой шүү! Хороог татах нь шиг байна гэж чанга хэлэв. 

	— Хаанаас дуулав? гэж буурлавтар халимагтай туслах есаул Меркулов үнэмшихгүй янзтай инээмсэглэв. 

	— Петя гуай, та үнэмшихгүй байна уу?

	— Үнэндээ л тийм. 

	— Батарейн дарга утсаар хэллээ. Хаанаас олж мэдээ юм бол доо? гэвэл тэр чинь өчигдөрхөн дивизийн штабаас ирсэн байхгүй юу. 

	— Халуун усанд нэг сайн орж авбал зүгээр л байна. 

	Чубов халуун усанд орж хусны мөчрөөр өгзгөө гуядаж байгаа маяг үзүүлэн малийтал инээмсэглэхэд Меркулов инээд алдчихав. 

	— Манай газар гэрт тогоо л дутаад байгаагаас биш, ус мундахгүй байна. 

	Калмыков дүнзэн хана, нойтон шавар шалыг тойруулан ажаад:

	— Мөн ч нойтон байна даа гэж хямсалзав. 

	— Намгийн хаяанд юм чинь, арга байж уу гэхэд Бунчук ярианы хажуугаас оролцож:

	— Намгийн дэргэд байгаагаа Христос бурхны өвөр түрийнд орсноос өөрцгүй гэж санаад тэнгэр бурхандаа баярлаж суу. Бусад нь хуурай газар давшиж байлдаж байхад бид л гэж энд долоо хоногт нэг нэг дайз сум буудчихаад сууж байдаг боллоо гэв. 

	— Энд амьдаараа ялзарч байснаас дайтаж байвал хавьгүй дээр. 

	— Петя гуай минь, казакуудыг довтолгоонд хөөж оруулаад устгаж байхын тулд байлгаж байгаа юм биш. Чи дэндүү долигонож байх шиг байна. 

	— Тэгвэл чиний бодлоор яах ёстой болж байна аа?

	— Засгийн газар хэрэгцээтэй үед хуучин заншлаараа казакуудыг тулж түших гэж оролдож байгаа юм. 

	— Дэмий юм донгосоод бай гэж Калмыков гараа сарваж дургүйцэв. 

	— Яагаад дэмий байдаг билээ?

	— Тэгэлгүй яах вэ. 

	— Боль л доо Калмыков! Үнэн юмыг яах ч арга алга. 

	— Энэ чинь хэн бүхний мэдээжийн зүйл. Чи юу л гэж маяглаад байгаа юм бэ? гэхэд Чубов:

	— Анхаарцгаа ноён офицерууд аа! гэж хашхираад жүжигчин шиг мэхэлзэн Бунчукийг зааж, — Одоо хорунжий Бунчук социал-демократын зүүдээ ярьж эхэлнэ гэв. 

	— Та чинь алиалж байна уу? гээд Бунчук, Чубовыг ширэв татан харж мишилзэн, — Яах вэ, алиалж л бай. Ер нь аливаа хүн чаддаг л юмаа хийдэг хойно. Өнгөрсөн зунаас хойш бид дайны бараа харсангүй гэж би хэлж байна. Хориглох дайн эхэлсэн цагаас аваад казакийн хороодыг хүн амьтны нүднээс далд газар тараачхаад өдий болтол хав дарж байна гэв. 

	— Тэгээд дараа нь юу болох юм бэ? гэж шатраа хурааж суусан Листницкий асуув. 

	— Тэгээд дараа нь фронт дээр үймээн самуун зайлшгүй эхэлнэ. Яагаад гэвэл дайн цэргүүдийн дургүйг хүргэж эхэлнэ. Үүнийг фронтоос оргогсдын тоо олширч байгаа явдал гэрчилж байна. Тэр үймээн самууныг дарж номхотгохоор казакуудыг тавина. Засгийн газар казак цэргийг дүүгүүрийн чулуу болгон ашиглаж байна. Тэр чулуугаар засгийн газар эгзэгтэй цаг үе болмогц хувьсгалын гавлыг хага цохих гэж оролдож байгаа юм. 

	— Хонгор минь, арай ч хэтэрч байна! Чиний бодож байгаа ч тун суурь муутай байна. Юу юуны тухад хүрээгүй байж, юмыг урьдчилан тааж болохгүй. Ингэхэд үймээн самуун гарна гэдгийг чи газрын хаанаас яаж мэдсэн юм бэ? Хэрэв холбоотон маань Германыг бут цохиод гялалзсан үр дүнтэй дуусна гэж бид бодвол казакуудад ямар үүрэг ногдоно гэж чи санаж байна? гэж Листницкий үг сөргөв, 

	Бунчук жуумалзаж:

	— Дуусна гэхэд нэг л биш байна, тэгэх тусмаа гялалзсан үр дүнтэй гэдэг ч юү л бол доо гэв. 

	— Дайн ч унжирчихлаа л даа... 

	— Бүр ч их унжирна гэж Бунчук батлав. 

	— Чи амралтаас хэзээ ирээ вэ? гэж Калмыков асуув. 

	— Уржигдар. 

	Бунчук уруулаа цорвойлгож цагариг утаа үлээж гаргаад, тамхиныхаа ишийг хаяв. 

	— Хаагуур явав даа?

	— Петроградад л байлаа. 

	— Ингэхэд Петроградад ямар шүү байна? Нийслэл нижигнэж байна уу? Ай чөтгөр ав, нийслэлд ядахдаа долоо хоног ч байж үзэх юм сан. 

	— Баясаад байх юм ч бага л байна шүү. Талх хүрэлцэхгүй, ажилчны районд өлсгөлөн, дургүйцэл, битүү эсэргүүцэл гарч байна гэж Бунчук үг бүрээ цэгнэн бодож хэлэв. 

	— Бид энэ дайнаас эсэн мэнд мултарч чадахгүй. Ноёд та нар юу гэж бодож байна? гэж асуугаад Меркулов хүмүүсийг тойруулан ажив. 

	— Орос-японы дайн нэг мянга есөн зуун таван оны хувьсгалыг төрүүлсэн юм чинь энэ дайн шинэ хувьсгалаар төгсөж таарна. Хувьсгалаар ч барахгүй, иргэний дайнаар дуусах байх. 

	Бунчукийн яриаг чагнаж суусан Листницкий үгийг нь таслах гэсэн янзтай гараа хий сарвасхийж дохисноо босож, хөмсгөө атируулан хойш урагш холхин алхалж уур цухлаа барьж ядан:

	— Манай офицеруудын дунд иймэрхүү гээд бөгтийн суугаа Бунчукийг зааж, — этгээд байгаа нь надад тун ч гайхалтай санагдаж байна. Эх орон, дайн хоёрыг хэрхэн үздэг нь одоо болтол надад тодорхой ойлгогдохгүй байгааг би гайхах юм... Нэг удаа надад маш бүрхэг юм ярьсан боловч энэ хүн манай улсыг дайнд ялагдуулахыг хүсэж байдаг нь тодорхой ойлгогдсон. Бунчук, чамайг би ингэж л ойлгосон. Зөв үү? асуув. 

	— Би ялагдаасай гэж байна. 

	— Яагаад тэр билээ? Би бодвол чиний улс төрийн үзэл ямар ч байлаа гэсэн эх орноо ялагдаасай гэдэг чинь... улс үндэстнээсээ урван тэрсэлнэ гэсэн үг. Энэ чинь тохитой томоотой ямарваа хүнд байж болшгүй шившигтэй хэрэг! гэхэд Меркулов ярианд оролцож:

	— Думын большевик францынхан засгийн газрын эсрэг ухуулга хийсээр байгаад ялагдахад хүргэснийг санаж байгаа биз дээ? гэв. 

	— Бунчук, чи тэдний үзлийг зөвшөөрдөг үү? гэж Листницкий асуулаа. 

	— Ялагдаасай гэж байгаа болохоор би зөвшөөрч байгаа хэрэг. Намынхаа фракцын үзлийг зөвшөөрөхгүй байх нь ОАСДН-ын гишүүн, большевик надад инээдэмтэй хэрэг болно. Евгений Николаевич, чи сэхээтэн хүн байтлаа улс төрийн талаар юу ч мэдэхгүй байгаа нь надад харин ч их хачин санагдаж байна. 

	Би бол юуны өмнө эзэн хаандаа үнэнч цэрэг. “Социалистуудын талынхны” барааг нь харахаас дургүй минь хүрдэг. 

	“Чи ч наанадаж мангуу, цаанадаж биеэ тоосон, муйхар цэрэг юм даа” гэж бодоод Бунчук инээдээ барив. 

	— Аллахаас өөр бурхан... 

	Меркулов уучлал эрсэн янзтай:

	— Цэргийн дотор ч онцгой байдалтай л даа. Би л мэнд бол бусад нь хамаагүй гэгчээр бид цөмөөрөө улс төрийн бодлогоос нэг л хөндий дөндий явж ирэв шүү гэв. 

	Есаул Калмыков монгол удмын цогтой хурц нүдээ гялбалзуулан, унжуу сахлаа мушгилж суув. Чубов орон дээр хэвтэж хүмүүсийн яриаг чагнах зуур Меркулов, зурж хананд хадаад тамхины утаанд шарлачихсан нэг зургийг хачирхан харж байлаа. Тэр зураг дээр Магдалина дагина шиг царайтай, нүцгэн шахуу хүүхэн мээмээ уйтгартай маягаар инээмсэглэн харж сууна. Зүүн гарынхаа чигчийг болгоомжилсон янзтай гадагш сэртийлгэн, хөхнийхөө хүрэн бор товчийг хоёр хуруугаараа чимхэн татаж байгаа тэр хүүхний доош буусан зовхи нь сүүдэртэж хүүхэн хараа нь бүдэгхэн туяарч гэрэлтэнэ. Үл мэдэг хавчисхийсэн мөрнөөс нь гулсан шувтарч байгаа цамц торж, эгмийнх нь хонхорт булбарай зөөлөн гэрэл тусжээ. Тэр эмэгтэйн төрх нь ердийн гоо сайхан намба, жинхэнэ үнэн байдалтай болж, зургийн бүдэгдүү өнгө нь үнэхээр хэлж баршгүй гоё сайхан учраас Чубов тийнхүү чадамгай зурсныг нь шохоорхон, өөрийн эрхгүй, инээмсэглэх бөгөөд харин хүмүүсийн яриа сонсогдовч түүний ухаан санаанд нэвтэрч буухгүй байлаа. 

	Тэгээд Чубов зургаас харцаа салгаж:

	— Мөн ч догь оо! гэж магтсан нь, 

	—... Хаант засаг устана гэдэгт лавтай итгэж болно! гэж хэлсэн Бунчукийн ярианы төгсгөлтэй яг таарч тун ч эвгүй юм болов. 

	Тамхи ороож суусан Листницкий шазруун гэгч инээмсэглэн, Бунчук, Чубов хоёрыг ээлжлэн харлаа. 

	Тэгэхэд нь Калмыков:

	— Бунчук! Листницкий, чи хүлээж бай!. Бунчук, чи сонсож байна уу?. За яах вэ энэ дайн, иргэний дайн болж хувирлаа гэхэд... дараа нь юу болох вэ? Та нар хаант засгийг түлхэж унагаадаг юм байж... Тэгэхлээр ямар төр тогтоно гэж та бодож байна даа? Ямархуу засаг төр байх юм дээ? гэв. 

	— Пролетарийн засаг. 

	— Парламент уу?

	— Мөн ч болоогүй байна даа! гэж Бунчук инээмсэглэв. 

	— Чухам юу юм бэ?

	— Ажилчны диктатур тогтооно. 

	— Мөн дөө!. Тэгвэл сэхээтэн, тариачин хоёр ямар үүрэгтэй байх вэ?

	— Тариачид биднийг дагана. Сэхээтний ухамсартай хэсэг ч бас биднийг дагана. Харин үлдсэн хэсгийг нь... Тэднийг бид ингэнэ... гээд Бунчук барьж байсан цаасыг гэнэт мушгиж атгаад гараа занган шүд зууж — Ийм болгоно доо! гэв. 

	— Та ч их дээгүүр жаалах нь... гэж Листницкийг хямсалзахад Бунчук:

	— Бас дээгүүр ч сууна даа гэв. 

	— Эртнээс сүрэл дэвсэж баймаар санж дээ... 

	— Та чинь ингэхэд ямар золигоо хийж фронтод сайн дураар ирээд офицерын зэрэгт хүртэл алба хаасан юм бэ? Үүнийг чинь таны үзэл бодолтой яаж нийцүүлэх вэ? Сонин юм даа! Дайныг эсэргүүцдэг... хэ-хэ... өөрсдийнхөө ангийн нөхдөө устгахыг эсэргүүцдэг хүн гэнэтхэн... хорунжий болчихсон байх!

	Калмыков гутлынхаа түрийг шалхийтэл алгадаад тачигнатал инээд алдав. 

	— Таны пулемётын командынхан германы хэчнээн ажилчныг хядлаа? гэж Листницкий асуув. 

	Бунчук шинелийнхээ хажуу хармааснаас хуйлаастай баахан-цаас гаргаж, Листницкийгээс нүүрээ буруулан буруу харж зогсоод хэсэг ухаж уудалснаа ширээ рүү очиж, хуучирч шарласан сонины хуудсыг шөрмөслөг том гараараа илж дэлгэв. Тэгээд Бунчук:

	— Би Германы хэчнээн ажилчныг буудсан бэ гэдэг бол... асуудал юм. Тэртэй тэргүй дайчлах байсан болохоор нь би цэрэгт сайн дураараа явсан. Эндхийн нуувчинд олж авсан мэдлэг маань цаашид... ирээдүйд хэрэг болно гэж бодож байна. Энд ингэж хэлсэн байна... гээд Лениний үгийг уншив. 

	“Одоо цагийн цэргийг аваад үзье. Энэ бол зохион байгуулалтын сайхан үлгэр жишээний нэг юм. Энэ нь бас уян хатны зэрэгцээгээр олон сая хүнийг нэгдмэл нэгэн зориг эрмэлзэлтэй болгож чаддаг учраас сайн зохион байгуулалт мөн. Тэр олон хүн өнөөдөр тус орны өнцөг булан бүрд гэр гэртээ сууцгааж байна. Маргааш дайчлах тушаал өгөхөд тэд тогтоосон газруудад цугларна. Өнөөдөр хоргодох гуу шуудуунд, магадгүй, заримдаа хэдэн сараар ч хэвтэцгээж байна. Маргааш болоход шал өмнөө болчихсон дайрах тулалдаанд орцгооно. Тэд өнөөдөр буун сум, тэсрэх бөмбөгнөөс нуугдан гайхамшгийг бүтээж байна. Маргааш ил тулалдаанд гайхамшгийг үзүүлнэ. Тэдний тэргүүний отряд өнөөдөр газар доогуур мина булж явна. Маргааш болоход газар дээгүүр нисэгчдийн зааснаар хэдэн арван мод газар урагшлан давшина. Ингэж нэгэн зорилгын төлөө нэг зориг эрмэлзлээр зоригжсон сая сая хүн харилцах, ажиллах хэлбэр, байр, үйл ажиллагааныхаа арга хийгээд тэмцлийн хувирч буй нөхцөл байдал, шаардлагын дагуу зэр зэвсэг, арга хэрэгслээ өөрчилж байдгийг зохион байгуулалт гэж нэрлэдэг юм. 

	Энэ нь буржуйг эсэргүүцэх ажилчин ангийн тэмцэлд нэг адил хамаарагдана. Өнөөдрийн хувьд хувьсгалын тохироо бүрдээгүй байна...”

	— “Тохироо” гэдэг чинь юу юм бэ? гэж Чубов асуув. 

	Бунчук дөнгөж сая сэрсэн юм шиг Чубовын асуултыг ойлгож ядан хавчилзаж, эрхий хурууныхаа үеэр овон товонтой духаа үрчин бодлогошров. 

	— Ойлгох ч ойлгож байна. Чухам тийм гээд хэлчхэж чадахгүй байна... гээд Бунчук яг л жижигхэн хүүхэд шиг гэнэн цайлган инээмсэглэж 

	— Тохироо гэдэг бол цаг үеийн байдал төлөвөрхүү юм байгаа юм. Би тэгж хэлсэн биз дээ? гэв. Тийнхүү хүрлэгэр том нүүр малийтал инээх нь намрын уйтгартай ужиг зүс бороонд шавшуулсан хээр тал дундуур саарал чандага дэгдэн гүйлдэх шиг хачин үзэгдэж байв. 

	Листницкий хий л толгой сэжлэн:

	— Цааш нь унш! гэв. 

	— “Өнөөдрийн хувьд хувьсгалын тохироо бүрдээгүй нь илт байна. Олон түмний сэрж хөдлөх, тэдний идэвх өрнөх нөхцөл ч бүрдээгүй байна. Өнөөдөр чамд сонгуулийн хуудас бариулаад, май үүнийг ав, тэгэхдээ шорон гянданд орохоос айгаад зөөлөн сандалд шигдэж суугаа хүмүүсийг парламентын дулаахан байранд оруулахын тулд биш, энэ хуудсаар дайсныг цохихын тулд өөрсдийгөө зохион байгуулж сур гэж хэлж байна. Маргааш болоход сонгуулийн хуудсыг чинь булааж аваад зэр зэвсэг, сүүлийн үеийн техникээр тоноглосон хурдан тусгалтай сайхан гэгчийн их буу өгнө. Тэгэхлээр нь үхэл, сүйтгэлийн зэвсгийг нь ав, дайнаас айсан хүмүүсийн нялуун үгэнд битгий ор. Ажилчин ангийг чөлөөлөхийн тулд гал мэсээр устгавал зохих зүйл орчлон ертөнцөд хэтэрхий олон байсаар байна. Олон түмний уур хилэн бадарч, хувьсгалын тохироо бүрэлдвэл шинэ байгууллага байгуулж, өөрийн засгийн газар, өөрийн буржуйнуудын эсрэг тэрхүү үхэл, сүйтгэлийн нэн ашигтай зэвсгийг хэрэглэхээр бэлтгэх хэрэгтэй...”

	Бунчукийг уншиж дуусаагүй байхад тав дахь зуутын вахмистр гаднаас хаалга тогшин орж ирээд Калмыковт:

	— Эрхэм ноёнтон, таныг дуудахаар хорооны штабаас хүн ирлээ гэв. 

	Калмыков, Чубов хоёр хувцаслаад гарав. Меркулов дуу аялан исгэрч зураг зурахаар суув. Листницкий сахлаа имэрч, ямар нэг юманд бодлого болж хойш урагш холхин алхсаар байв. Түдэлгүй Бунчук ч салах ёс гүйцэтгээд гарч солгой гараараа шинелийнхээ захыг, баруун гараараа хормойгоо дарж бариад лаг шавар дүүрсэн харилцах шуудуугаар дамжин одлоо. Шуудууны нарийн сувгаар сийгж үлээсэн салхи шуудууны өнцөг мөргөж исгэрэн хуйларч байв. Харанхуйд Бунчук ямар нэгэн юманд инээд нь хүрч ганцаараа мишилзэн инээмсэглэсээр алхлав. Тэгээд борооны усанд дахин нэвтэрч, нигүүрсний ялзарсан навчны үнэр ханхлуулсаар газар гэртээ хүрэв. Пулемёт ангийн дарга унтаж байв. Хар сахалтай хүрэл бор царай нь хөхрөнтөөд (гурван шөнө хөзөр тоглож) нойргүй хоносны нь ул мөр илхэн үзэгдэнэ. Бунчук цэрэг байх цагаасаа хэрэглэж яваа уутаа ухаж, хаалганы хажууд хэсэг цаас шатаагаад, өмднийхөө хармаанд хоёр лааз консерв, гар бууны хэдэн атга сум хийж аваад гадагш гарлаа. Хаалга онгойлгох зуур орсон салхи босгоны хажууд шатаасан бичиг цаасны хөх чандрууг хуйлруулан хийсгэж, тортог болсон дэнлүүг үлээж унтраав. 

	Бунчукийг явсны дараа Листницкий хэсэг зуур дув дуугүй алхалж байснаа ширээ рүү очлоо. Меркулов толгойгоо гилжийсхийгээд зураг зурсаар байв. Нарийхан үзүүрлэсэн харандаа нь сүүдэр татсан хар зураас үлдээж, дөрвөлжин цагаан цаасан дээр Бунчукийн тэр болгон биш, хааяа нэг бараг албан хүчээр инээдэг хүрлэгэр царай тодрон гарч байлаа. 

	Меркулов гараа сунган, зургийг холдуулж бариад:

	— Мөн ч яггүй царай даа гээд Листницкий өөд харав. 

	— За ямар санагдав даа? гэж Листницкий асуув. 

	— Чөтгөр бүү мэд! гээд Меркулов асуудлын уг учрыг ойлгож ядсан байдлаар 

	— Хачин л эр дээ. Одоо л тар нь танигдаж байна. Олон юм тодорхой боллоо. Урьд нь би түүнийг ойлгодоггүй байсан юм. Казакууд, ялангуяа пулемётчид маш их хүндэлдэг юм шүү. Чи түүнийг нь ажиглаа биз? гэхэд Листницкий:

	— Тийм ээ гэж тодорхойгүй хариулав. 

	— Пулемётчид цөм толгой дараалан большевикууд. Тэдний толгойг Бунчук эргүүлж гүйцжээ. Өнөөдөр хамаг нууцаа илрүүлснийг нь би бүр гайхлаа. Яах гэж тэгээ юм бол оо? Янзыг нь үзэх гэж зориуд хэлсэн байх! Ийм үзэл бодлыг манайхны хэн ч зөвшөөрөхгүй гэдгийг мэддэг мөртөө яагаад ч юм байдгаа тоочлоо. Ер нь тийм галзуу хүн биш шүү. Аюултай этгээд дээ. 

	Бунчукийн хачин байдлыг шүүмжлэн ярилцах завсар Меркулов зургаа цааш тавиад тайчиж эхлэв. Нойтон оймсоо зуухан дээр өлгөж, цагаа түлхэж нэг тамхи татчихаад хэвтсэнээ удалгүй нойрсов. Листницкий саяхан Меркуловын сууж агсан мухар сандал дээр сууж харандааны хурц үзүүрийг хугалан Меркуловын зурж байсан зургийн ар талд сарвайсан том үсгээр:

	 

	“Эрхэмсэг их ноён танаа өргөн толилуулах учир нь!

	Үүний өмнө Танд миний мэдээлж байсан сэжиг өнөөдөр бүрэн батлагдлаа. Өнөөдөр хорунжий Бунчук манай хорооны офицеруудтай (Надаас гадна тавдугаар зуутын есаул Калмыков, зуутын дарга Чубов, туслах есаул Меркулов нар байлцав) Ярилцахдаа чухам ямар зорилготой байсныг нь ойлгож чадсангүй, ямар ч л гэсэн улс төрийнхөө ухамсрын дагуу буюу лав л намынхаа эрх баригчдын даалгавраар биелүүлж байгаа зорилтоо тайлбарлаж гарлаа. Бунчукт хориотой байвал зохих бичиг ч байв. Жишээлбэл, Женевт хэвлэгддэг намынхаа хэвлэл “Коммунист” сэтгүүлийн хэсгээс уншиж өгөв. Хорунжий Бунчук манай хорооны дотор нууцаар ажиллаж байгаа (Тэгээд ч цэрэгт сайн дураар ирсэн гэж бодох үндэстэй) нь маргаангүй. Харин пулемётчид л түүний ухуулгын шууд бай болжээ. Тэд үзэл бодлын хувьд ялзарчээ. Бунчукийн хортой нөлөө хорооныхны зан суртахууны байдалд тусаж, байлдааны зорилтыг биелүүлэхээс татгалзах явдал гарч байсныг би дор бүр нь дивизийн штабын тусгай хэлтэст болон бусад газар мэдээлж байсан билээ. 

	Хорунжий Бунчук саяхан амралтаас буцаж ирэхдээ (Петроградад очсон байна) хорлон сүйтгэх утга зохиолоор сүрхий элбэг хангагджээ. Одоо тэр ажлаа маш шаргуу өрнүүлэх гэж оролдож байна. 

	Дээр дурдсан бүх баримтыг хянан үзээд: а) Бунчукийн үйлдсэн хэрэг нэгэнт тодорхой болов. Бунчуктай ярилцахад байлцсан ноён офицерууд миний энэ мэдээг андгайлан батлах биз; б) Одоо түүний хувьсгалт үйл ажиллагааг таслах зорилгоор Бунчукийг баривчилж цэргийн хээрийн шүүхэд шилжүүлэх нь чухал байна; в) Пулемёт ангийг яаралтай шигшиж цэвэрлэж, нэн аюултай гэсэн этгээдийг нь далд хийж, бусдыг нь ар тал руу шилжүүлэх, эсхүл хороодод тараах хэрэгтэй байна гэдэг дүгнэлт хийв. 

	Эх орон, эзэн хаандаа зүтгэх гэж үнэн голоосоо мэрийн эрмэлзэж байгааг минь үл умартахыг гуйя. Энэ захидлын хуулбарыг С. Т. Корпт илгээв. 

	Есаул Евг. Листницкий

	7-р хэсэг” 

	 

	гэжээ. 

	 

	Өглөө нь Листницкий мэдээгээ дивизийн штаб руу зарлагаар илгээгээд цайгаа уумагц гадаа гарлаа. Овоолсон нялцгар шорооны цаагуурх намаг дээгүүр өлөн манан тунарч, нуувчийн өмнүүр хэрсэн өргөстэй төмөр утсанд орооцолдсон юм шиг бөөн бөөнөөрөө нэвсийнэ. Шуудууны ёроолоор хуруу зузаан лаг шавар нялцайн тунаад буу онилдог сэтэрхийгээр булингартай хүрэн хоормог урсана. Нэл шавар болсон нойтон шинельтэй казакууд нуувчийн нүүрэвч тавьж овоолсон мөчир дээр цай буцалгаж, винтовоо хана налуулж тавиад, тамхи татаж цомцойн сууцгаана. 

	Нуувчийн нүүрэвч дээр гал битгий түл гэж та нарт хэчнээн хэллээ! Та нар чинь үг ойлгодоггүй нохойнууд уу? гэж Листницкий утаатай гал тойрч суугаа наад талын хэсэг казакуудыг зандарлаа. 

	Хоёрын зэрэг казак дурамжхан босож, бусад нь шинелийнхээ хормойг шууж тамхи баагиулан суусаар байлаа. Үрчгэр чихэндээ мөнгөн ээмэг санжгануулсан хууз сахалтай баргар хар казак савтай цайныхаа доогуур жижиглэсэн хуурай мөчир шургуулах зуур:

	— Эрхэм ноёнтон минь, нүүрэвчийн мөчиргүйгээр аргалбал сайныг хэлээд яах вэ. Тэгэхгүй гэхэд галаа хаана түлэх юм бэ? Энэ их усыг хараач! Бараг шагайгаар татах нь гэв. 

	— Одоохон наад мөчрөө авч хая!

	— Бид чинь өлбөрч үхэх юм болж байна уу? Тэгдэг вий... гэж нэг зэнтгэр улаан царайтай казак жишүү харж хөмсөг зангидав. 

	— Авч хая гэж би чамд хэлж байна шүү! гээд Листницкий савтай цайны нь дор ноцож байсан мөчрүүдийг гутлынхаа хоншоороор өшиглөж зайлуулав. 

	Ээмэг зүүсэн хууз казак зэвүү нь хүрч, хор шар нь буцалсан янзтай мишилзэн инээмсэглэж савтай халуун усаа ширвэж орхиод:

	— Нөхөд минь, цайгаа ууцгаа... гэж шивнэв. 

	Холдож яваа есаулын хойноос казакууд дув дуугүй ширтэцгээхэд уурлаж бачимдсан хууз казак:

	— Хүн гомдоодог гичий вий! гэж занав. 

	Нэг казак винтовынхоо оосрыг лавшруулж мөрөвчлөх зуур:

	— Ёох! гэж уртаар санаа алдав. 

	Листницкийг дөрөв дэх салааны хэсэгт очоод байхад нь Меркулов шинэхэн савхин хүрмээ шажигнуулж, мохоор тамхины эхүүн бохь ханхлуулан амьсгаадсаар гүйцэж очив. Тэр бээр  Листницкийг улсаас холдуулж уулзаад:

	— Сонин юм сонсов уу? Нөгөө Бунчук урьд шөнө фронтоос оргочихжээ гэж амьсгаадан хэлэв. 

	— Бунчук уу даа? Яана гэнэ ээ?

	— Оргочихжээ... Дуулав уу? Пулемёт ангийн дарга Игнатьич нэг байранд Бунчуктай хамт байсан байхгүй юу. Тэгээд манайхаас буцаж хариагүй гэнэ. Тэгэхлээр манайхаас гараад л шууд арилж оджээ... Ийм л хэрэг болж дээ гэв. 

	Листницкий нүдээ жортойлгон ширтсээр хавчаар шилээ удтал арчлаа. 

	— Чи чинь нэг л сэтгэл зовуурьтай байна уу даа? гээд Меркулов ажсан янзтай ширтэв. 

	— Би юү дээ? Чи чинь солиорч байна уу? Яалаа гэж миний сэтгэл зовдог билээ? Харин чи л санаандгүй сэтгэлд юм оруулчихлаа байна гэв. 

	 


II

	 

	Маргааш өглөө нь Листницкийн байгаа газар гэрт санаа зовж эвгүйрхсэн вахмистр ирж баахан хулчганаж байгаад:

	— Эрхэм ноёнтоон, өнөө өглөө казакууд энэ муусайн бичгийг нуувчнаас олжээ. Тун базаахгүй юм болж байна... Тэгээд би танд илтгэхээр ирлээ. Ингэхгүй бол тусгүй юманд нэр холбогдож юу магад... гэлээ. 

	Листницкий орон дээрээс өндийж:

	— Ямар бичиг? гэж асуулаа. 

	Вахмистр хумхиж атгасан хуудаснуудыг өгөв. Дөрөв нугалсны нэгтэй тэнцэх муухан цаасан дээр машиндаж хувилсан бичиг тодоос тод дурайж байлаа. Листницкий шууд:

	 

	“Орон бүхний пролетари нар нэгдэгтүн!

	Нөхөд цэргүүд ээ!

	Лайтай хар дайн хоёр жил үргэлжилж байна. Та нар өөрсдөдөө, харш эрх ашгийг хамгаалан хоёр жил нүх шуудуунд зовж зүдэрч байна. Үндэстэн бүрийн ажилчин, тариачдын цус хоёр жилийн турш урсаж байна. Олон зуун мянган хүн амь үрэгдэж, дутуу тахир болж, өнчирч бэлэвсэрсэн нь энэ яргаллын уршиг юм. Та нар юуны төлөө байлдаж байна вэ? Та нар хэний эрх ашгийг хамгаалж байна вэ? Хаант засаг шинэ газар нутаг эзлэн авч, тэдгээрийн хүн амыг боолчлогдсон польш зэрэг үндэстний нэгэн адил дарлахын тулд олон сая цэргийг бууны аманд барьж өгч байна. Дэлхийн аж үйлдвэрийн эзэд нь фабрик, заводынхоо бүтээгдэхүүнийг борлуулах зах зээл хийгээд ашиг хонжоогоо эв журмаар биш, зэвсгийн хүчээр хуваах гэж байхад мунхаг харанхуй та нар эдгээр үйлдвэрийн эздийн эрх ашгийг хамгаалах тэмцэлд үхэх сэхэхээ үзэлцэн, өөрсөдтэйгөө адилхан хөдөлмөрийн хүмүүсийг алж хядаж байна

	Ах дүү нарын цус мундахгүй их урслаа! Хөдөлмөрчид өө, эргэцүүлэн бодогтун! Та нарын дайсан бол та нарын нэг адил мэхлэгдэж хууртсан австри, герман цэргүүд биш, харин өөрсдийн чинь хаан, аж үйлдвэрийн болон газрын эзэд даруй мөн. 

	Винтовоо эдний эсрэг эргүүлж барьцгаа. Герман-австрийн цэргүүдтэй ах дүүс болцгоогтун! Та нарыг ан араатан шиг бие биеэс нь тусгаарлаж хашсан өргөст төмөр утсан дээгүүр бие бие рүүгээ гар сунгагтун! Та нар бол хөдөлмөр нэгтэй ах дүүс мөн. Хүнд хөдөлмөрт нухлагдсан гарын чинь алганы цуст цэврүү эдгэрч гүйцээгүй байгаа болохоор та нарт хуваалцаад байх юм огтхон ч алга. Хаант засаг сөнөтүгэй! Империалист дайн сөнөтүгэй! Бүх дэлхийн хөдөлмөрчдийн эвдэршгүй эв нэгдэл мандтугай!” гэж уншлаа. 

	 

	Сүүлчийн мөрийг уншихдаа Листницкийн амьсгаа давхцаж, занал хорсол нь бадран, цаашид юу болохыг санахаас дотор нь бачимдаад “Ингэж эхэлдэг байх нь ээ!” гэж бодлоо. Листницкий тэр дорхноо хорооны дарга руугаа утастад болсон явдлын тухай мэдэгдээд:

	— Ноён дээдэс, та юу гэж тушаах сан бол? гэж үгийнхээ төгсгөлд асуулаа. 

	Шумуул шунгинаж, тэртээ холоос утас хангинах чимээн дунд:

	— Одоохон вахмистр, салааны офицеруудтай хамтран нэгжлэг хий. Офицеруудыг ч гэсэн толгой дараалан нэгж. Хороог хэзээ солих гэж байгааг өнөөдөр дивизийн штабаас лавлаж түргэлүүлье. Нэгжилтээр ямар нэг юм илэрвэл тэр дор нь мэдэгд гэж генералын тушаах нь харилцуурын хэнгэргээс паржигнан сонстов. 

	— Үүнийг пулемётчид л хийсэн байх гэж би бодож байна. 

	— Тийм үү? “Казакуудын нэгж” гэж одоо би Игнатьичид тушаая. За баяртай. 

	Листницкий салааны офицеруудыг байрандаа цуглуулаад хороон даргын тушаалыг мэдэгдэв. 

	— Ямар балай юм болж байна аа! Бид чинь бие биеэ нэгжих юм болж уу? гэж Меркулов эгдүүцэв. 

	— Листницкий таныг хамгийн түрүүнд нэгжинэ дээ! гэж зуутын дарга, сахал самбаа нь ургаж амжаагүй залуухан Раздорцев хэлэв. 

	— Шодоод үзье. 

	— Цагаан толгойн дарааллаар нэгжье гэхэд Листницкий уурлаж тэдний яриаг таслаад:

	— Ноёд оо, тоглоомоо дараа бол. Манай өвгөн жаахан дэндүүлчихсэн байх, манай хорооны офицерууд ч ёстой л Цезарийн авгай1 гэсэн үг. Ганцхан хорунжий Бунчук л болдоггүй байсан. Гэхдээ оргочихсон. Харин казакуудыг л сайн үзэх хэрэгтэй дээ. Вахмистрийг дуудаач гэв. 

	Георгийн гурван зэргийн одонт, морьт цэргийн вахмистр, хижээлдүү казак орж ирээд хоолойгоо засаж ханиалган офицеруудыг сонирхон ажив. 

	— Танай зуутад сэжигтэй гэмээр ямар хүн байна? Энэ уриалгыг хэн хаясан гэж бодож байна? гэж Листницкий асуулаа. 

	— Эрхэм ноёнтон тийм хүн байхгүй гэж вахмистр итгэл дүүрэн хариулав. 

	— Гэлээ ч гэсэн энэ уриалга танай зуутын хэсгээс олдоо биз дээ? Харилцах шуудуунд гаднын ямар хүн орж байсан бэ?

	— Гаднын ямар ч хүн орж байгаагүй, өөр зуутаас хүн ирээгүй гэв. 

	Меркулов гарахыг завдан гараа зангаад:

	— Очиж цөмийг нь толгой дараалан шүүрдье гэв. Нэгжлэг эхэлж, казакуудын нүүр царай янз бүр болон хувирч, зарим нь учир мэдэхгүй хүрлийцгээж, бусад нь хий айцгаан, хоосон шахам хүүдий савыг онгичиж байгаа офицеруудыг гөлөлзөн ширтэх бөгөөд бас зарим нь даажигнан шоолж байлаа. Тагнуулч ангийн залуухан урядник:

	— Та нар юу эрж байгаагаа хэл л дээ? Юм хулгайд алдсан бол харсан хүн байж юу магад гэв. 

	Нэгжлэг ямар ч үр дүн өгсөнгүй. Нэгдүгээр салааны нэг казакийн шинелийн хармаанаас бөөгнүүлж хумхисан ганц уриалга олджээ. 

	Меркулов нөгөө уриалгыг нь айсан юм шиг базаж хаяад:

	— Уншсан уу? гэж асуув. 

	— Тамхи ороох санаатай авсан юм гэж цаад казак цэрэг газар ширтэн инээмсэглэв. 

	Хүрлийж барайсан Листницкий казак цэрэг рүү давшлан очиж:

	— Чи юунд нь инээв? гэж зандрахад түүний богинохон шаргал сормуус чичиргэнэн цавчилж байгаа нь нүдний шилний цаанаас нэвт харагдаж байв. 

	Казакийн царай дорхноо өөрчлөгдөж инээд нь салхи үлээх мэт хоромхон зуур арилаад:

	— Эрхэм ноёнтон, өршөөж хайрла! Би чинь бараг бичиг мэдэхгүй. Гаргахдаа тун муу. Тамхи байдаг. Гэтэл ороох цаас байдаггүй, тэгээд цаас дайралдахлаар нь авсан юм гэж гоморхсон өндөр дуугаар хэлэхэд зэвүү нь хүрсэн шинж илт харагдаж байв. 

	Листницкий газар нулимаад цааш эргэж, түүний хойноос офицерууд дагалдан одлоо. 

	Маргааш нь тэдний хороог галын шугамаас татаж арваад мод ар талд гаргав. Пулемёт ангийн хоёр хүнийг баривчилж цэргийн хээрийн шүүхэд шилжүүлээд бусдыг нь бэлтгэл хороонд нийлүүлж, бас казакийн хоёрдугаар дивизийн хороодоор тараав. Хэд хоногийн амралтаар хорооныхон нэлээдгүй амсхийж, ус цасанд орж хувцас хунараа сольцгоов. Нуувчинд байдаг шигээ энгийн боловч өвтгөдөг арга болох чүдэнзээр хуйхлах, арьс нь халахлаар норгож зэхсэн алчуураар хацраа дардаг байсныг бодвол сахал үсээ нямбай гэгч хусаж засацгаав. Тэгж хуйхалдаг аргыг “гахай зумлах” гэж нэрлэдэг байжээ. 

	Салааны аль нэг үсчин нь үсээ засуулах хүнээс:

	— Чи гахайн зум хийлгэх үү? Аль яах вэ? гэж асуудаг байжээ. 

	Хороо амарч, казакууд гаднаа хээнцэр, дотроо хөгжилтэй болцгоосон мэт боловч тэр нь нартай өдрийн цас, салхитай өдрийн үнс шиг маргааш алга болно гэдгийг Листницкий болоод бусад офицер цөм мэдэж байлаа. Галын шугам руу очих тухай цухуйлгачихвал тэр дорхноо урвайлцан, зовхи нь бууж дургүйцэж барлайгаад ирдэг байв. Санаа сэтгэлээр унаж, үхтлээ эцэж ядарснаас зан ааш нь эвдэрч байжээ. Тиймэрхүү байдалтай болсон хүмүүс ямар нэг зорилго өөд үхэн хатан тэмүүлдгийг Листницкий сайн мэдэж байлаа. 

	1915 онд Листницкийг харсаар байтал суман цэрэг “Дахиад аттакт ор” гэсэн тушаалыг угсраа угсраагаар аваад таван удаа аттакт орж, асар их хохирол хүлээж, үлдсэн хагас нь өөрснөө дур мэдэн ухраад ар талд гарч байжээ. Тэднийг ар талд битгий гарга гэсэн тушаал аваад Листницкий зуутаа хориглолтод хэвтүүлээд ухарч яваа суманг тогтоох гэж оролдоход цаадуул нь гал нээж эхэлжээ. Сумангаас жараадхан хүн үлдсэн боловч тэд хаана ч үхсэн адил гэж шийдээд, казакуудаас үхэхийг мэдэхгүй эрэлхгээр хамгаалан цавчих сэлмийн ирэн доогуур шургаж үхэх сөнөх аюулд тэмүүлэн орж байсныг Листницкий нүдээрээ үзсэн билээ. 

	Тэр аймшигтай явдал Листницкийн санаанд орж казакуудын царайг харахад зүрх нь шимшрэх шиг болоод: “Эднүүс хэзээ нэгэн цагт бас л буруугаар эргэж хөдөлбөл эднийг үхлээс өөр юу ч хорьж тогтоож чадахгүй болно гэж үү дээ?” гэж бодлоо. Тэгээд ядрахын туйлд хүрч уур хилэн нь бадарсан казакуудын харцыг үзээд “Хөдлөх улс байна” гэж баттай шийдлээ. 

	Өнгөрөгч жилүүдийг бодвол казакууд шал өмнөө болжээ. Дуулахдаа ч хүртэл дайны үед бий болсон уйтгар гаслантай шинэ дуу дуулдаг болжээ. Листницкийг үдэш болгон зуутын байрласан заводын том саравчны хажуугаар өнгөрөхөд жигтэйхэн уйтгартай нэг л дуу үргэлж шахам сонстоно. Түүнийг дандаа л гурав дөрөвхөн хүн аялж, бүдүүн хоолойгоор эхлэхэд хангинаж царгисан нарийхан хоолойгоор:

	 

	“Өсөж төрсөн нутаг чамайгаа

	Үзэж чадахгүй нь би чинь. 

	Үүрээр жиргэдэг алтан гургалдайгаа

	Үзэсгэлэнт цэцэрлэгтээ сонсож чадахгүй нь би. 

	Хайрт эжий минь, намайгаа гэж

	Харамсаж уйтгарлах хэрэггүй. 

	Харийн дайнд мордсон бүгд

	Хайран амиа алддаг биш шүү!”

	 

	гэж түрдэг байлаа. 

	Уйтгар гунигтай жирийн энэ дууг Листницкий зогсож чагнахад сэтгэл нь өөрийн эрхгүй уярч догдлон байгаа зүрхийг нь ямар нэгэн нарийхан чавхдас хөвчлөөд, намуухнаар хоолой чичиргэнүүлэн шимшрүүлж байлаа. Листницкий саравчны ойролцоо зогсож, намрын үдшийн униар руу мэлрэн ширтэхэд нүдийг нь нулимс бүрхэн, загатнуулан хорсгож байлаа. 

	 

	“Мэлгээн талаар явах тусам, 

	Мэлэрсэн сэтгэл минь догдлох юм. 

	Буцаж харих чинь өнгөрсөн гэж

	Булбарай зүрх минь зөгнөөд байна.”

	 

	Бүдүүн хоолойт дуулж дуусаагүй байхад хангинасан нарийхан хоолой өндөрлөн цуурайтаж нисэж яваа жигүүртний даль шиг дэрвэлзэн бусдыгаа уриалж:

	 

	“Хар тугалга шүнгэнэж ирээд

	Ханхар цээжинд минь шигдлээ. 

	Хайрт мориныхоо хүзүүнд тэгнэж

	Хар дэлийг нь цусаар будлаа...”

	 

	гэж дуулах сонстоно. 

	Листницкий түр зогсож амрах зуур казакийн эртний дууны сэтгэл гижигдэж, зориг бадруулсан үгийг ганц л удаа сонслоо. Орой болгон салхинд гардаг заншлаараа саравчны дэргэдүүр явж өнгөрөхөд халамцуу хүмүүс шуугилдаж инээлдэх сонстов. Хүнс хэрэглэл авахаар Незвиск орсон каптенармус2 нэрмэл авчирч казакуудыг дайлсан хэрэг байх нь гэж Листницкий гадарлав. Нэрмэл архи ууж хөлчүүрсэн казакууд ямар нэг сонин юмны тухай маргалдан хөхрөлдөж байлаа. Листницкийг зугаацаж дуусаад буцаж явахад тэртээ хол

	 

	“Дайн тулалдаанд яваагүй хүн

	Дагжиж айхыг мэддэггүй юм. 

	Норж дагжаад өдөр шөнөгүй

	Нойргүй хононом бид чинь!”

	 

	гээд нүрхийтэл дуулж, чихэнд чийртэй этгээд чанга боловч эв дүйтэй исгэрэлдэх чимээ сонстож байлаа. 

	“Фи-ю-ю-ю-ю-ю-ю! Фи-ю-ю-ю-ю-ю!” гэх чих дөжиртөл исгэрэлдэж шүгэлдээд, дор хаяж гучаас доошгүй хүн нэгэн зэрэг:

	 

	“Аглаг мэлгээн талын дунд

	Айх, зовох нь цаг үргэлж.”

	 

	гэж дуулцгаана. 

	Залуучуудын нэг нь бололтой дүрсгүй эр чих дүлийртэл огцом чанга исгэрээд, явган сууж модон шалыг нүдэж гутлынхаа өсгийгөөр тачигнатал дэвслэхэд:

	 

	“Хөлөг онгоцны гэрэл үзэгдэн

	Хөөсөрч шуугина Хар тэнгис. 

	Гал түймрийг усаар унтрааж, 

	Гайхал туркийг зэвсгээр дарсан

	Донын казакийн алдрыг магтъя!”

	 

	гэж дуулцгаана. 

	Листницкий өөрийн эрхгүй инээмсэглэн дууны аянд хөлөө нийлүүлэн алхалж, “Ингэж гэр орон руугаа тэмүүлэх нь явган цэргийн ангиудад гайгүй байж магадгүй” гэж бодлоо. Гэвч тэр дорхноо эргэлзэж, “Явган ангийнхан шал өмнөө улс биш шүү дээ? Харин казакууд бол дандаа морин дэл, дээгүүр харайлгаж явж сурчихсан болохоор албан хавчлагаар нуувчид суух тун хэцүү байгаа нь эргэлзээгүй. Гэтэл энд давших гэж ямар ч үр дүнгүй оролдсоор ганц газар хоёр жилийн турш бүгж сууна. Арми ч бүр суларч гүйцлээ. Хатуухан удирдлага, томоохон амжилт, урагшлах хөдөлгөөн л хүмүүсийг сэрээж зоригжуулж магадгүй байна. Их унжруу дайн болох үед хатуужил сахилгатай цэрэг ч гэсэн сэтгэл санаагаар доройтдогийг түүх мэднэ. Тийм явдал Суворовт ч хүртэл тохиолдож байсан гэдэг... Гэсэн ч казакууд тэснэ л дээ. Буцдаг юм гэлээ гэхэд сүүлийг нь л үзэх байх. Эднүүс ямар ч л гэсэн аль нэг фабрикийн юм уу, хөдөөгийн эрээвэр хураавар, хэсэг бусаг харчуул биш, дайчин уламжлалтай, зожиг бяцхан үндэстэн байгаа юм” гэж бодлоо. 

	Листницкийн энэ бодлыг няцаах гэсэн юм шиг саравч дотор нэг баргиа дуутай хүн “Бяцхан монос” гэдэг дуу эхэлж, бусад нь түрж, Листницкийг холдох тутам

	 

	“Идэрхэн офицер бурханд мөргөж

	Ингэж гуйлаа, залуу казак. 

	Хайрлаж болгоо, залуу офицер, 

	Хариулж өгөөч намайгаа гэрт минь. 

	Аав ээжтэйгээ золгоё би. 

	Авааль гэргийтэйгээ уулзъя би”

	 

	гэх нөгөө л уйтгартай дуу сонссоор байлаа. 

	 

	* * *

	 

	Бунчук фронтоос оргоод гурав дахь өдрийнхөө орой фронтын ойролцоо байсан худалдааны нэг том сууринд очиход айлууд гэрэлтэй байв. Хүйтэрч шалбаагийн усанд нимгэн зайр гүйж, хааяа нэг зорчин яваа хүмүүсийн хөлийн чимээ тэртээ хол сонстоно. Бунчук чимээ бүрийг чих тавин чагнаж, гэрэлтэй гудамжийг тойрсоор, зэлүүд нарийхан гудамж дагаж явлаа. Суурин руу ормогцоо эргүүлийн цэрэгтэй мөргөлдөх шахжээ. Тэгээд одоо нойтон нүхэнд өдөржингөө хэвтэж нэл шавар болсон шинелийнхээ баруун хармаанаас гараа салгалгүй, хашаа налж үргэсэн чоно шиг сандарч явлаа. 

	Уг сууринд корпусын бааз, бас бус анги байсан болохоор эргүүл дайралдаж магадгүй учир Бунчукийн шар үстэй гар нь шинелийнхээ хармаан дотор нагааны барзгар бариулыг бүлээстэл атгаж явлаа. 

	Суурины нөгөө талд гарч жижигхэн байшинтай ядуу айл бүрийн янз байдлыг судалж, хашааны хаалга бүрийг ажсаар зэлүүд нарийхан гудамжаар удтал алхлав. Хориод минутын дараа хамгийн захын нэг бяцхан байшин руу очиж цонхны халхавчийн завсраар шагайснаа инээмсэглээд явган хаалгаар нь шуудхан оров. Тогших чимээгээр алчуур нөмөрсөн хижээл эмэгтэй хаалга нээж өгөв. 

	— Борис Иванович танайд байдаг уу? гэж Бунчук асуулаа. 

	— Тийм ээ, ор, ор. 

	Бунчукийг эмэгтэйн хажуугаар хажуулдан шургаж ороход хаалгыг тажигнатал түгжиж байгаа сонстов. Бяцхан дэнлүүтэй намхан өрөөнд цэрэг хувцастай, хижээлэвтэр хүн ширээний цаана сууж байснаа Бунчукийг анивчин ажигласаар босож, төдий л их баярласан шинжгүй гар сунган мэндлээд:

	— Хаанаас ирэв? гэж асуув. 

	— Фронтоос. 

	— Нээрээ юү?

	— Харахгүй юу... гээд Бунчук инээмсэглэж цэрэг хувцастай нөгөө хүний суран бүсийг хуруугаараа хатгаж:

	— Өрөө бий юү? гэв. 

	— Бий бий. Ийшээ ор. 

	Бунчукийг бүр ч жаахан өрөөнд оруулж, гэрэл асаалгүй сандалд суулгаад зэргэлдээ өрөөний үүдийг хааж цонхны хөшгийг буулган:

	— Чи бүрмөсөн ирэв үү? гэж асуув. 

	— Бүрмөсөн. 

	— Цаана чинь юу л болж байна?

	— Цөм бэлэн болсон. 

	— Найдвартай нөхөд үү?

	— Тэгэлгүй яах вэ. 

	— Би бодвол, чи одоо хувцас хунараа тайлна биз. Тэгсний дараа хоёул ярилцъя. Шинелиэ аль.. Одоо би нүүр гар угаах ус авчиръя. 

	Бунчукийг зэвэрч ногоорсон гуулин төмпөнд нүүр гараа угааж байх завсар нөгөө цэрэг хувцастай хүн тачирхан тайрсан пинтүүгээ илбэн ядруу сулхан дуугаар:

	— Эднүүс одоо биднээс хамаагүй их хүчтэй байна. Бидний ажил бол аль болох олон хүнд нөлөөлж, дайны үнэнхүү шалтгааныг тайлбарлах талаар гар хумхилгүй ажиллах явдал юм. Бид нэмэгдэж олширно гэдэгт лавтай итгэж болно. Биднээс салж холдож байгаа юм заавал ч буцаж ирнэ. Насанд хүрсэн хүн хүүхдийг бодвол илүү хүчтэй байдаг нь маргаангүй хэдий боловч хөгширч өтлөхөөрөө нөгөө хүүхдэдээ дийлддэг. Тэгээд ирэхлээр өтөлж доройтохоор ч барахгүй, бүх бие махбод нь нэлдээ сульддаг юм гэв. 

	Бунчук нүүр гараа угааж дуусаад ширүүн, олсонцор даавуу алчуураар нүүрээ арчих зуур:

	— Би явахынхаа өмнөхөн үзэл бодлоо манай офицеруудад хэлээд тавьчихсан... Ямар инээдтэй юм болсон гэж санана... Намайг оргосон хойгуур лав л пулемётчидыг сандаргасан байх. Зарим нэгийг ч шүүхэд шилжүүлсэн байж магадгүй, гэсэн ч гэрч баримт байхгүй юм чинь юу олж долоох вэ дээ! Тэднийг янз бүрийн ангиудаар тараах болов уу гэж найдаж байна. Тэгвэл бидэнд л ашигтай болно. Хөрсийг нь бордож л байг... Лут нөхөд бий дээ! Цахиур чулуу л гэсэн үг гэж ярилаа. 

	— Степан зурвас ирүүлсэн. Цэргийн мэдлэгтэй хүн ирүүлээч гэж гуйжээ. Степан руу чи л очиж дээ. Харин үнэмлэх бичиг яадаг юм билээ дээ? Олдох болов уу?

	— Тэднийд ямар ажил байгаа юм бол? гэж асуугаад Бунчук өлмий дээрээ өндийж алчуурыг хадаасанд өлгөв. 

	— Хүмүүсийг сургаж зааварлах юм. Ингэхэд чи ер нь өсөхгүй юм аа даа? гэж гэрийн эзэн инээмсэглэв. 

	— Өсөхийн хэрэг алга. Ялангуяа миний одоогийн байдалд бүр ч хэрэг алга. Харин хүн олж хармааргүй вандуйны иш шиг л намхан болмоор байна гэж Бунчук хариулав. 

	Тэр хоёр үүр хаяартал ярилцав. Нөгөөдөр нь Бунчук хувцсаа сольж, нүүрээ танигдахгүй болтол будаад, Оршаны 441-р хорооны цээжээ шархтсан учир хал балгүй, цэвэр огцорсон Николай Ухватов гэгч цэргийн нэр бүхий үнэмлэх өвөртөлчихсөн өртөөний буудал тийш явлаа. 


III

	 

	Владимир-Волынскийн ба Ковелийн чиглэлд Тусгай армийн байлдан буй районд (Тус арми нь дэс дараагаар авч үзвэл 13 дахь арми байсан боловч “13”-ыг азгүй тоо гэж том генералууд хүртэл мухар сүсгийн үүднээс сэжиглэж “Тусгай” арми гэж нэрлэсэн ажээ) есдүгээр сарын сүүлчээр давшилтад бэлтгэж эхэлжээ. Армийн командлал давшихад тохиромжтой гэж үзээд Свинюхи гэдэг тосгоны ойрх түшиц газрыг сонгон авч, давшихад бэлтгэн их буугаар галлаж эхлэв. 

	Дурдсан газар руу асар олон тооны их буу аваачиж, германы хоёр эгнээ нуувчийг есөн хоногийн дотор янз бүрийн хэмжээний мянга түмэн сумаар буудаж мэдэв. Дөнгөж ширүүн гал нээсэн эхний өдөр германчууд зөвхөн ажиглагчдыг үлдээгээд эхний эгнээний нуувчаа хаяж ухарлаа. Хэд хоногийн дараа тэд хоёр дахь эгнээний нуувчаа хаяж, гурав дахь эгнээнийхдээ шилжин ухарчээ. 

	Арав дахь хоног дээр Туркестаны корпусын ангиуд буучдын хамт франц аргаар үелэн давшив. Оросын нуувчаас арван зургаан үе цувран гарч давшаад, үй түмэн цэргийн бор саарал давлагаа нэг үе үелзэн босож, нэг үе шингэрч, өргөстэй төмөр утсан торонд тээглэж бужигналдсаар эмх замбараагүй хуйлран орлоо. Германчууд зэгэл саарал нигүүрсний түлэнхий хожуул, эмтэн сэмтэн болсон элсэн далангийн цаанаас зогсоо зайгүй галлаж, буун дуу гал түймэр шиг халуу оргиулан гууууу... Гууууу... гук! Гак! Бууууу-м! гээд газар доргитол тэсэрч дэлбэрч тачигнана. 

	Үе үе их буун дуу нижигнэж, орчин тойрон олон мод газрыг доргиулсан-гууууу... гууууу... гууууу... гэх дуу дахиад нүргэлж байв. 

	Трррррааа-рррааа-та-та-та-та! гэж германы пулемётууд учир зүггүй тачигнана. 

	Сэг болтлоо сэндлэгдсэн хөндлөөшөө мод хэртэй талбарт их бууны сум тэсэрч багил хар шороо цойлж, давшигсад бутарч хагаран суманд онгичуулсан нүхнээс зайлсхийн барин, цөм мөлхсөөр л байлаа... 

	Газрын хөрсийг онгилж урвуулсан тэсрэлт улам олширч, давшигчдыг шүнгэнэсэн их бууны сум ташиж ширвээд, пулемётын гал хүмүүсийг толгой өндийлгөхгүй улам ширүүн шүршиж, өргөстэй төмөр утсан хаалтад хавьтуулахгүй хяргана. Тэгээд ч хүрч чадсангүй. Арван зургаан эгнээ болж үелэн давшсан их цэргээс дөнгөж сүүлчийн гурван эгнээ тэрхүү төмөр утсан хаалтад хүрсэн боловч тасарч эвдрээд түлэнхий шонгууд нь ёрдойлцсон төмөр утсан хаалтад мөргөж бут үсрэх шиг болоод буцацгааж голын ус, борооны дусал шиг савирав... 

	Тэр өдөр Свинюхи тосгоны хавийн өнгө жавхаагүй үнсэн саарал шороог есөн мянга гаруй хүний цусаар бордов. 

	Хоёр цагийн дараа дахин давшиж Туркестаны буучийн корпусын 2 ба 3-р дивизийн ангиуд хөдлөв. Зүүн жигүүрийн жалга дагаж, дайсны нуувчийн тэргүүн шугам руу 53-р явган дивизийн ангиуд, Сибирийн 307-р буучийн бригадыг татан аваачиж, Туркестаныхны баруун жигүүрээр Гренадерын 3-р дивизийн батальонууд тус тус давшив. 

	Свинюхийн районд хоёр дивиз очуулах тушаалыг Тусгай армийн 30-р корпусын дарга, дэслэгч генерал Гаврилов армийн штабаас хүлээж авав. Шөнө нь 80-р дивизийн Чембарын 320, Бугульминий 319, Черноярын 319-р хороодыг галын шугамаас татаж, оронд нь Латвийн буучид, дөнгөж сая хүрэлцэн ирсэн сайн дурынхны ангиудыг очуулав. Хороодыг галын шугамаас шөнө нь гаргасан боловч нэг хороог урд орой нь зориуд эсрэг тал руу хөдөлгөж, фронтын шугамын дагуу арван мод газар яваад байхад тэднийг буцаах тушаал очиж байжээ. Хороод нэг чиглэлд боловч өөр өөр замаар хөдлөв. 80-р дивизийн маршрутын зүүн биеэр 71-р дивизийн Павлоградын 283, Венгровын 284-р хороод тэдний хойноос Уралын казакуудын хороо, 44-р явган хороо тус тус хөдөллөө. 

	Черноярын 318-р хороо нь шилжихийн өмнө Рудка-Меринск гацаанаас холгүй Сокаль хэмээх районд Сотоход голын дэргэд байрлаж байжээ. Хөдөлснийхөө маргааш өглөө уг хороог ой дотор эзгүй орхисон газар гэрүүдэд байрлуулж дөрөв хоногийн турш давшин байлдах франц аргад сургаж, батальоноор биш, хагас ротоор эргэж давших, гар бөмбөгчид төмөр утсан хаалтыг хамгийн хурдан аргаар таслах практик хийж, гранат шидэх давтан курст суралцжээ. Тэгээд хороод дахин хөдөлж ой шугуйн цоорхой, их бууны дугуй шигдэж зүссэн хээрийн зэлүүд замаар гурван хоног явлаа. Салхинд туугдсан сийрэг цагаан манан нарсны оройд орооцолдон хөвж, ойн цоорхой дээгүүр нүүгээд, нигүүрс бутны завсартах уур савссан цайвар ногоон намгийн дээгүүр сэг үзсэн махчин шувуу шиг хуйларч эргэлдэнэ. Тэнгэр бүрхэж намираа бороо шивэрч, норж даарсан хүмүүс бухимдан алхацгаана. Гурав хоногийн дараа давших газраас холгүй орших Их, Бага Порек хэмээх хоёр тосгонд буудаллаж, үхлийн замд бэлдэж бүтэн хоног амрав. 

	Тэр завсар удахгүй байлдах газар руу 80-р дивизийн штабын хамт бас казакийн тусгай зуут хүрэлцэн очив. Тэр зуутад Татарын гацаанаас дайчлагдсан гурав дахь ээлжийн казакууд нийлэлдэв. Хоёр дахь салаа нь тэр аяараа нэг гацааны гаргүй Алексей Шамилийн дүү Мартин, Прохор хоёр, Моховын уурын тээрмийн машинч байсан Иван Алексеевич, хууз Афонька Озеров, гацааны хуучин атаман Маныцков, Шамилийнхны айл аймаг, сэвлэгт хазгар Евлантий Калинин, эв хавгүй өндөр гулзгай Боршев, бүдүүн хүзүүт баавгай шиг Захар Королев, бүхэл зуутын хөгжөөн баясгагч зүрх болсон маш зэрлэг төрхтэй казак Гаврила Лиховидов зэрэг тун олон хүн байв. Лиховидов нь далан настай хөгшин эх, харахад дорой боловч зоргоороо аашилдаг эхнэр хоёртоо цаг үргэлж зодуулчхаад дув дуугүй явдгаараа алдаршсан ажээ. Бусад олон эрчүүл нь зуутын өөр салаануудад хуваарилагджээ. Казакийн зарим нь дивизийн штабт дагуул цэргээр ажиллаж байсныг аравдугаар сарын 2-нд улануудаар сольж, казакийн зуутыг дивизийн дарга генерал Китченкогийн шийдвэрээр галын шугам руу явуулжээ. 

	Аравдугаар сарын 3-ны өглөө эрт зуут Бага Порек хэмээх тосгонд хүрэв. Мөн үеэр тэндээс Черноярын 318-р хорооны нэгдүгээр батальон давшилтад орохоор хөдөлж байв. Тэд эзгүй орхиж хагас нь нурж сүйдсэн айлын байшингуудаас гүйлдэн гарч дорхноо жагсаад, жагсаалын толгойн салааны дэргэд залуухан бор прапорщик эргэлдэнэ. Тэр бээр  шоколад чихэр зажлан (Нойтон ягаан уруулыг нь тойрон шоколад наалдчихсан байв) жагсаалын өмнүүр алхалж, шавар болсон хормойтой урт шинель хоёр хөлийн нь хооронд хонины сүүл шиг санжганана. Казакууд гудамжны зүүн гарыг барьж хөдлөв. Хоёр дахь зуутын нэг эгнээний баруун үзүүрт тээрмийн машинч Иван Алексеевич шалбааг дотор гишгэхгүйг хичээн газар шагайж алхална. Түүнийг хажуугаар явсан цэргүүдийн дотроос нэг хүн дуудахад Иван толгой дээш болж явган цэргүүдийн эгнээг гүйлгэн харав. 

	— Иван Алексеевич! Хайрт найз минь!. 

	Нэг пагдгар жаахан цэрэг салаанаас тасарч Иван Алексеевич руу галуу шиг паацганан гүйв. Тэр бээр  явуут винтовоо гэдрэглүүлж үүргэвч оосор нь гулгаад, бууны бөгс ташмагийг нь балбана. 

	— Танихгүй байна уу? Мартчихаа юу?

	Иван Алексеевич гүйж ирж яваа пагдгар цэргийн хөх хууз сахалтай шанааг хараад Валетыг арай гэж танилаа. 

	— Бэлтрэг, чи хаанаас гараад ирэв?. 

	— Ингээд л... цэргийн алба хааж явна... 

	— Чи аль хороонд байна вэ?

	— Черноярын гурван зуун арван наймд. Нутгийнхантайгаа дайралдана гэж... огт санаагүй явлаа. 

	Иван Алексеевич барзгар ширүүн алгандаа Валетын хэртэй жаахан гарыг тавилгүй атгаж, сэтгэл хөдлөн баярлачихсан инээнэ. Валет Иван Алексеевичийн том алхааг гүйцэж ядан, шогших шахам явахдаа түүнийг дороос нь дээш ширтэн ажиж, угийн ширүүн харцтай холбоо хоёр нүд нь шал өөр, жигтэйхэн уярч зөөлөрсөн гялтганаж байв. 

	— Давшихаар явж байна... харж байгаа биз... 

	— Бид ч бас тийшээ дөхөж явна. 

	— За тэгээд, Иван Алексеевич, чамаар юу байна даа?

	— Ярилцмаар юм мөн их байна санж!

	— Надад ч гэсэн бас. Арван дөрвөнөөс эхлээд нуувчаас гараагүй. Толгой хавчуулах орон, тоож үзэх гэр бүлгүй хүн чинь аль нэг этгээдийн төлөө ингэж тамаа үзэж явахад хүрдэг юм байна... Гүүг нь л ашиглаж байвал унага ч хамаагүй болжээ. 

	— Штокманыг санаж байна уу? Манай Осип Давыдович ч чихэр бурам шиг хүн дээ! Одоо байсан бол бидэнд хамаг юмны учрыг хэлж өгөх сөн. Мөн ч.. Аан. Сүрхий хүн сэн... Тийм ээ?

	— Тэр ч тайлбарлаж өгөх л дөө! гэж баярласандаа Валет гараа зангидан зангаж, зараа шиг жаахан хоншоороо үрчийлгэн инээмсэглэж 

	— — Санахгүй яах вэ! Би түүнийг эцгээсээ ч илүү ойлгодог. Миний эцэг түүний хаана нь ч хүрэхгүй... Түүнээс сураг чимээ байна уу? Сураг ч алга уу? гэв. 

	— Тэр ч Сибирьд, сууж байгаа шүү дээ гээд Иван Алексеевич санаа алдав. 

	Валет өндөр найзынхаа дэргэд хөх цөцгий шиг дэвхцэн, сэртгэр чихээ ойртуулж:

	— Яана гэнэ ээ? гэж асуув. 

	— Шоронд сууж байгаа. Одоо үхсэн ч байж магадгүй. 

	Валет нэг үе жагсаж байгаа рот руу, нэг үе Иван Алексеевичийн еэтгэр эрүү, доод уруулын нь тэн голоор гарсан ховил ацыг ээлжлэн ширтсээр хэсэг зуур дуугүй явснаа Иван Алексеевичийн хүйтэн атганаас гараа салгаж аваад:

	— Баяртай! Дахиж уулзах ч үгүй байх аа гэв. 

	Иван Алексеевич зүүн гараараа малгайгаа авч, Валетын хавчгар жаахан мөрийг тэвэрч тонгойгоод, үүрд хагацах гэж байгаа мэт чанга үнсэлдэж Валет нь хоцров. Тэгтэл Валет толгойгоо нугдайж бөгтийгөөд цэрэг шинелийн саарал захны цаанаас чихнийхээ зөвхөн сэртгэр ягаан мөгийг цухуйлган, өөгүй тэгшхэн газар бүдэчсээр явж одов. 

	Иван Алексеевич жагсаалынхаа эгнээнээс тасарч гараад чичиргэнэсэн хоолойгоор:

	— Эрхэм дүү минь ээ! Чи ч мөн ширүүхэн эр байж билээ.. Санаж байгаа биз? Мөн ч хатуу байжээ... Аан? гэж хашхирав. 

	Валет нулимс урссан хөгшин царайгаар эргэн харж, шинелийн задгай энгэр, цамцны уранхай захны цаанаас цухуйж байгаа хэрдгэр бор цээжээ гар зангидан балбаж:

	 Тийм ээ! Хатуу зоригтой байсан маань одоо шалчийж орхижээ!. Чөдрийн морь л болжээ! гэж хариу хашхирав. 

	Цааш нь нэг юм хэлсэн боловч зуут дараачийн гудамж руу орж, Валет харагдахгүй болов. 

	Ард нь алхалж явсан Прохор Шамиль:

	— Энэ чинь Валет уу? гэж асуув. 

	Иван Алексеевич мөрөвчилж яваа гэргий хань шигээ болсон винтовыг засаж үүрээд, уруул нь чичиргэнэж:

	— Энэ ч хүн шиг хүн дээ гэв. 

	Тосгоноос гарахтай хамт шархтнууд эхлээд ганц нэгээрээ, дараа нь хэсэг хэсгээрээ, цаашлах тутам бүр олноороо дайралдав. Хүнд шархтнуудыг дааж ядталаа ачсан хэдэн хөсөг тэрэг арай гэж гэлдэрч явав. Тэргэнд хөллөсөн морьд нь нүд халтирмаар туранхай, хэрзгэр нуруу нь зогсоо зайгүй ташуурдуулсаар байгаад арьс нь язарч халцраад улаан толботой ягаан яс нь цухуйсан харагдана. Ясан хэдрэг болсон морьд дөрвөн дугуйтай хүнд тэргэнд шуухиналдан, хөөс цахарсан хоншоороо бараг газар хүргэм байж зүтгэнэ. Зарим нь турж зэнтийсэн янхигар толгойгоо унжуулан, хавирга нь хэрзийсэн гэдсээ хүлхэлзүүлэн зогсоход ташуур буухад, хоёр тийшээ ганхаж зүтгэсээр арай гэж хөдөлнө. Шархтнууд тэрэгний тал бүрд хашлаганаас нь зууралдан гэлдэрнэ. 

	Зуутын дарга овоо зөөлөн эелдэг царай үзүүлж:

	— Аль ангийнх вэ? гэж асуулаа. 

	— Туркестаны корпусын гуравдугаар дивизийнх. 

	— Өнөөдөр шархтаа юу?

	Цэргүүд юу ч дуугарсангүй цааш явцгаав. Зуут замаас гарч хагас мод зайтай харагдах ойг чиглэн явав. Тэдний араас Черноярын 318-р рот тосгоноос гарч тавруулав. Усан манан татсан бүүдгэр тэнгэрт германы аргамжсан аэростат хөдөлгөөнгүй цайвар шар толбо шиг тэртээ хол үзэгдэнэ. 

	— Хараач, та минь, хачин эд ээ

	— Хиам шиг л юм байна. 

	— Монди чинь хаана цэрэг явж байгааг харж байгаа л даа. 

	— Тийм өндөр дээр зүгээр гаргасан гэж чи бодоо юу?

	— Мөн ч хол байх шив!

	— Яалаа гэж ойрхон байх вэ? Их бууны сум хүрэхгүй байхгүй юу. 

	Казакуудыг ой дотор явж байхад Черноярын 1-р рот гүйцэж очлоо. Тэд орой болтол нойтон нарсан дотор бүгж, шилэн хүзүү рүү нь ус орж, ар нуруу нь арзалзан хүйт дааж, гал түлэхийг зөвшөөрөхгүй, түлье ч гэсэн усан бороон дунд яах ч аргагүй байв. Цэргүүдийг үдшийн бүрэнхий болох үед бараг өвдгөөр татсан устай, хүн дөнгөж далдрахуйц гүнзгий шуудуунд оруулав. Лаг шавар, хөгцөрсөн нойтон шилмүүс, борооны сэнгэнэсэн үл мэдэг чийг ханхална. Казакууд шинелийн хормойг шууж, явган сууцгаан тамхи татацгааж, ээдэрч хөврөлдсөн урт яриа дэлгэцгээв. Шуудууны тахиралдсан буланд 2-р салааныхан тосгоноос гарахын өмнөхөн тавьж олгосон мохоорыг хуваацгаан, салааны урядникийг тойрч шахцалдана. Урядник нэгний нь орхисон төмөр утасны дамар сандайлж суугаад дайны өмнө өөрийн нь байсан бригадын дарга, генерал Копыловский өнгөрсөн даваа гаригт яаж алагдсан тухай ярьж байлаа. Гэтэл түүнийг яриагаа дуусаагүй байтал салааны офицер: “Буугаа аваад!” гэж хашхирмагц казакууд босон харайж тамхиа хаяхыг хайрлаад хуруугаа түлэн байж шунаглан сорцгооно. Зуут шуудуунаас гарч дахиад л нарсан ойд орж, алиа хошин юм ярьцгааж бие биеэ зоригжуулан алхацгаав. Нэг нь дуу аялан исгэрч явлаа. 

	Ойн хэсэгхэн цоорхойд олон хүний хүүр бие биеэ дэрлэн зүрх шимширч айдас хүрмээр ундуй сундуй цуварч байгаа дайралдлаа. Тэдний хажууд бүсэндээ хорт утааны баг зүүж винтов үүрсэн нэг цэрэг алхалж явав. Хүүрийн хавийн нойтон шороог олон хуний хөл талхлан урвуулж, өвсөн дотуур зурайтал зүсэж өнгөрсөн тэрэгний дугуйн гүнзгий цариг ангайна. Зуутынхан хүүрээс хэдхэн алхмын зайтай өнгөрөхөд өмхий нялуун үнэр ханхалж байв. Зуутын дарга казакуудыг түр зогсоогоод, өөрөө салааны офицеруудтай хамт нөгөө хүүр сахиж байгаа цэрэг рүү очиж хэдэн үг солилцов. Тэр завсар казакууд эгнээнээсээ гарч хүүр руу ойртон очиж, малгайгаа авч, ямарваа амьд амьтан үхлийн нууцыг олж ядан хий л айж зэвүүцэж, ан араатан шиг хачирхдаг тэр жамаар үгэнд дурлаж харцгаав. Алагдсан хүмүүс нь цөм офицер байлаа. Казакууд тэднийг тоолоод дөчин долоо хүргэв. Олонх нь залуухан, насаар хорь-хорин тав орчим, харин хамгийн баруун талд хэвтээ штабс-ахмадын погоонтой нь ахимаг насны хүн байв. Тэр нь эцсийн удаа орилж бархирсан бололтой амаа байдгаараа ангайж, дээд уруулын нь өтгөн хар сахал ам руугаа нөмөрч унжаад зэвхийрч цайсан царайнд нь өргөн том хөмсөг сүртэй нь аргагүй тодорно. Тэдний зарим нь шавар болсон савхин цамц, бусад нь шинельтэй байв. Хоёр, гурвын зэрэг хүний малгай нь алга. Нас барсан нэг поручикийн хээнцэр сайхан биеийг казакууд онцгой сонирхож удтал харцгаалаа. Тэр нь дээшээ харж зүүн гараа элгэндээ нааж, сунгаж сарвайсан баруун гартаа нагааны бариулыг тас атгасан байв. Нагааныг нь салгаж авах гэж оролдсоны ул мөр шарлаж ногоорсон царвуунд нь илт харагдах боловч болд мах хоёр хав барьцалдан хөөгөөд салахааргүй болжээ. Малгай нь хажуулдан ойчиж, буржгар, ухаа хонгор үстэй толгой нь эх газартаа эрхлэх мэт хацраа наалдуулж, хөх туяа суусан шаргалдуу уруулаа гунигтай гэгч мурийлгажээ. Түүний баруун гар талд нэг хүүр түрээлгээ харж, тасархай бүстэй шинель нь ар нуруун дээр нь бөх шиг овойж хунираад, зэгэл ногоон өмд, өсгийгөөрөө гадагш хазайсан оготор хромон савхитай хөл нь нүцгэрч булчин нь чилдийж хөөсөн байв. Түүний малгайг гавлын нь оройтой хамт их бууны сумны үлтэрхий эв эгцхэн тайрч, амсраараа нойтон үс сэрвийлцсэн гавлын хоосон аяганд нь борооны улбар ягаан ус тунарна. Үүний цаахнатай хэвтэж байгаа, энгэрийг ярсан савхин хүрэм, уранхай цамцтай пагдгар зузаан залуугийн нүүр нь тэр аяараа алга болж, эрүү нь нүцгэн өвчүү дээрээ унжиж, үсний нь доохонтой духны хэсэг арьс хуйларч, тамтаг болсон эрүү дух хоёрын дунд бяцарсан яс арзайгаад бөөгнөрсөн хүрэн улаан нөж улцайж харагдана. Цаашлах тутам хам хум цуглуулж бөөгнөрүүлсэн хүний үе мөч, шинелийн тасархай, толгойн оронд бяцарч атиралдсан хөл хэвтэнэ. Хамгийн цаад захад нь бүр хүүхдээрээ шахам булбарай дугариг царай, дорвогор зузаан уруултай нэг залуугийн цээжийг пулемётын сум хавж, шинелийг нь дөрвөн газар нүхэлж, нүхнээс нь хуйхлагдсан хөвөн цухуйж байв. 

	Иван Алексеевич шүдээ тачигнуулан байж:

	— Энэ... үхэхдээ хэнийг дуудаа бол? Эхийгээ дуудаа болов уу? гэж түгдчээд, тэр дороо огцом эргэж цаашаа сохор хүн шиг бүдчин явав. 

	Казакууд залбирцгаагаад эргэж харалгүй, бушуухан холдов. Ойн зурвас цоорхой дагаж цааш явахдаа саяын үзсэнийг бушуухан мартахыг хичээн нэг хэсэгтээ таг дуугүй явцгаалаа. Эзгүй орхисон хэсэг газар гэрийн хажууд зуутыг зогсоож офицерууд Черноярын хорооноос ирсэн мэдээ хүргэгчийн хамт нэг нүхэн гэрт орлоо. Тэр завсар хууз Афонька Озеров Иван Алексеевичийн гараас татаж:

	— Тэр залуу... захад нь байгаа... лав хүн болсоор хүүхэн үнсэж үзээгүй байх... Ингээд алуулчихдаг байна шүү гэж шивнэв. 

	— Эднийг хаана ингэж сэглэж орхио юм бол оо? гэж Захар Королев хажуугаас нь асуухад Борщев хэсэг зуур дуугүй байснаа:

	— Давшиж явахад нь гэж хүүр манаж байгаа цэрэг ярьж байна билээ гэв. 

	Казакууд “сул зогсоцгоож” байв. Ойн дээгүүр үдшийн бүрэнхий өтгөрч, салхи үүлсийг түргэлэн хөөж, алсын оддын зах зух харагдаж эхлэв. 

	Төр завсар зуутын офицеруудын цугларсан газар гэрт зуутын дарга мэдээ хүргэгчийг явуулчхаад дугтуйтай бичгийг задалж, хугархай лааны гэрэлд уншиж танилцахад:

	“Аравдугаар сарын 3-ны үүрээр германчууд хорт утаа хэрэглэж 256-р хорооны гурван батальоныг хордуулаад манай нуувчуудын тэргүүн шугамыг эзлэв. Өнөө шөнийн дотор дайсныг тэргүүн шугамаас хөөж гаргахын тулд нуувчийн хоёрдугаар шугамд хүрч, Черноярын 318-р хорооны нэгдүгээр батальонтой холбоо барихыг тушааж байна. Та нарын баруун жигүүрт хоёрдугаар батальоны хоёр рот, Гренадерын 3-р дивизийн Фанагорын хорооны батальон тус тус байлдах болно” гэсэн байв. 

	Офицерууд тухайн байдлыг хэлэлцэж нэг нэг папирос татаад гарцгааж, зуут цааш хөдлөв. 

	Казакуудыг газар гэрийн дэргэд түр амарч байх завсар Черноярын нэгдүгээр батальон тэднээс түрүүлж Стоходоор дайрч өнгөрөөд гүүр хүрэв. Гүүрийг Гренадерын нэг хорооны пулемётын том застав хамгаалж байлаа. Фронтын байдлыг фельдфебель батальоны даргад танилцуулав. Батальон гүүр гараад салж хоёр ротыг баруун тал руу, нэг ротыг зүүн тал руу хөдөлгөөд, гурав дахь хэсэг нь батальоны даргын хамт нөөц болж үлдэв. Ротууд өргөн эгнээгээр самнаж давшив. Сийрэг ойн хөрс нь явахын аргагүй сэндийчигдсэн учраас цэргүүд хөлөөрөө тэмтчин гэлдэрч, унасан зарим нь амандаа хараал тавьсаар явав. Баруун жигүүрийн хамгийн захын, сүүлээсээ зургаа дахь эгнээнд Валет явж байснаа “Байлдаанд бэлдээд!” гэсэн команд өгмөгц винтовынхоо замгийг сойж буудахаар зэхэж бариад жадаараа бут сондуул, ургаа нарс хатгачсаар алхлав. Түүний хажуугаар, эгнэж яваа цэргүүдийн араар хоёр офицер явж өнгөрөхдөө хоорондоо шивэр авир ярилцав. Аятайхан цовоо баргил хоолойтой ротын дарга:

	Хуучин шарх минь сэдэрчихлээ. Энэ мондийн хожуулаас л боллоо! Иван Иванович аа, энэ харанхуйд сохойж яваад хөлөөрөө хожуулд тээглэж хуучин шарх ангайчихлаа. Явж болохгүй нь, буцахаас биш гээд хэсэг чимээгүй болсноо нэлээд цаана очоод бүр аяархнаар 

	— Та нэгдүгээр ротын хагасыг команддаа багтааж ав, нөгөө хагасыг нь Богданов авна биз. Би... үнэндээ чадахгүй нь, буцахаас биш гэх нь дуулдав. 

	Тэгэхэд нь цээл дуутай прапорщик Беликов сөөнгөдүү хоолойгоор:

	— Хачин юм даа! Байлдаанд орох болохоор л таны хуучин шарх сэдрэх юм гэж эгдүүрхэв. Гэтэл ротын дарга:

	— Ноён прапорщик, таныг амаа татахыг хүсье! гэж зандрав. 

	— За яая гэх вэ, хагасыг нь орхи! Та буцаж болно! гэх дуулдав. 

	Хүний, өөрийн хөлийн чимээг чагнаж явсан Валет ард нь сүр сүрхийтэл яарч гүйх чимээ гарахыг сонсоод ротын даргыг буцлаа гэж ойлгов. Төдхөн нөгөө Беликов фельдфебельтэй хоёул ротын зүүн жигүүрт гараад:

	—... Сүүл баригчдыг харж байгаа биз! Эд нар чинь байдал жаахан ярвигтай болоод ирэхлээр л нэг бол өвддөг, эсхүл хуучин шарх нь сэдэрдэг улс даа. Шинэ ирснээрээ хагас ротыг нь авах хэрэгтэй болно. Ёстой нэг өөдгүй амьтад! Би л бол иймэрхүү улсыг... цэрэг болгоод л... гэж хэлж байв. 

	Тэгтэл тэдний яриа гэнэт нам гүм болж өөрийн нь гутал нойтон газар шал палхийлгэх, чихэнд жингэнэх чимээ сонстов. 

	— Хөөе, нутаг хүү! гэж зүүн гар талд нэг хүн шивнэх сонстов. 

	— Юу гээ вэ?

	— Чи явж байна уу?

	Их бууны сум тусаж ус дүүрсэн нүх рүү халтираад, ар нуруугаараа гулгаж унах зуур Валет;

	— Явсан л болж байна гэв. 

	— Ямар харанхуй юм бэ дээ!... гэж зүүн талд нэг хүн дуугарав. 

	Тэд бие биеэ олж харахгүй явж байтал нөгөө шажигнасан дуутай хүн Валетын чихэнд:

	— Зэрэгцээд явъя! Ханиндаа бол айлтгүй... гэж шивнэв. 

	Дахиад л чимээ анир тасарч, норж зантайсан том гутлаараа нойтон газрыг алгадацгаав. Далагнасан хар үүлний даанаас шар халтар хавирган сар бултасхийж гараад шаравтар хайрсаа гялтгануулж байснаа хэлтэг загас шиг давлагаалан урсах үүлсийн цаагуур шурган орж, бүүдгэр туяагаа доош тусгахад ойн нарсны нойтон шилмүүс фосфорын гал шиг сүүмэлзэн гялтганаж, гэрэл гэгээ орохлоор шилмүүс, балчиг нойтон газар улам ч их сэрүү татах шиг санагдаж байв. 

	Валет дэргэдээ яваа хүнийг хартал тэр нь гэнэт тархин дундуураа цохиулах мэт гэдэлзэж зогсоод:

	— Хараач! гээд ярвайв. 

	Тэднээс гурав алхам зайтай нарсны наана цэг хүн алцайгаад зогсож байв. 

	— Хүн байна! гэж Валет хэллээ, эсхүл хэлэх гэж бодлоо. 

	Гэтэл Валетын дэргэд явсан цэрэг гэнэт винтовоо мөрөвчлөөд:

	— Хэн бэ? Юун хүн бэ? Буудлаа! гэж хашхирав. 

	Нарсан доорх хүн дув дуугүй зогссоор л байлаа. Харах нь ээ толгой нь наран цэцгийн түрүү шиг өрөөсөн тийшээ далжийгаад унжжээ. 

	— Унтаж хоцорчээ! гэж Валет инээд алдав. Бүх бие чичрэвч өөрөө өөрийгөө зоригжуулан инээсээр очлоо:

	Бусад нь ч ойртлоо. Валет бүр тулж очоод харлаа. Тэгмэгц тэдний нэг нөгөө үл хөдлөгчийг бууны бөгсөөр ёворч:

	— Хүүе, чи чинь унтаж байгаа юм уу даа? Нутгийн залуу!. Чи яасан хачин амьтан бэ? гэж даажигнаснаа, — Энэ чинь үхсэн хүн байна! гэж дуу алдан ухрав. 

	Валет ярвайгаад год үсрэн зайлмагц нарсан дор зогсож байсан нөгөө хүн, хэдхэн секундийн өмнө Валетын зогсож байсан газар тас хөрөөдүүлсэн мод шиг пидхийтэл ойчив. Казакууд түүнийг эргүүлж хараад хорт хий уушгинд нь орж, үхлээс зугтаж явсан 265-р явган хорооны гурван батальоны цэрэг эцсийнхээ удаа энэ нарсан дор ирж хоргодсон хэрэг байжээ гэж ойлгов. Унахдаа лаг шавар болсон нүүр, хийнд хордож улайсан нүд, ханхар цээж бүхий махлаг залуу гэдийн хэвтэж, зуурсан шүдний нь завсраар пэмбийж хөөсөн хэл нь тас хар шилээвэр шиг бултайж байв. 

	— Та минь, явцгаая! Хэвтэж л байг гэж шивнээд нэг нөхөр нь Валетын гараас чангаав. 

	Тэд цаашаа дөнгөж хөдөлтөл хоёр дахь хүүр дайралдаж, цаашлах тутам үхсэн хүн улам олшров. Зарим газар хордож үхсэн хүмүүс бөөнөөрөө овооролдож, зарим нь явган суугаа хэвээр хөшиж, зарим нь бэлчиж яваа мал шиг дөрвөн хөллөж үхсэн байв. Нэг цэрэг хоёр дахь шугамын нуувч руу орсон харилцах шуудууны амсар дээр нохой шиг цагариглаж өвчиндөө болоод гараа тас хазсан хэвтэв. 

	Валет цуг явсан цэрэгтэй хоёул холдож явсан эгнээгээ гүйцэж түрүүлээд зэрэгцэн алхлав. Тэд харанхуйд тахиралдсан хар нуувч дээгүүр харайж гараад тал тал тийшээ тарцгаав. 

	— Газар гэрүүдээр орж юм эрье. Идэж уух юм үлдсэн байж магадгүй гэж Валетын нөхөр шийдэж ядсан янзтай хэлэв. 

	— Очъё. 

	Чи баруун талаар нь, би зүүн талаар нь явъя. Манайхныг хүрч иртэл хоёул бушуухан амжуулъя. 

	Валет чүдэнз зураад эхний газар гэрийн онгорхой хаалгаар орсноо тэр дороо пүршинд чавхдуулсан юм шиг год үсрээд гарч ирэв. Учир нь гэр дотор хоёр хүүр яг хэрээс шиг зөрөлдөөд хэвтэж байжээ. Гурван гэрээр ороод юу ч олоогүй Валет дөрөв дэх гэрийн хаалгыг өшиглөөд онгойлготол:

	— Wer ist das3 гэж нэг хүн харь орны хэлээр зандрахад золтой л муужирч унасангүй, айсандаа дув дуугүй ухрав. 

	Герман цэрэг хаалга руу алхаж, мөрөө яаралгүй хөдөлгөн шинелиэ лавлуулж нөмрөөд:

	— Das bist du, Otto? Weshalb bist du so spat gekommen4

	— Гараа! Гараа өргө! Бууж өг! гэж Валет зангирч сөөнгөтсөн хоолойгоор зандраад “байлдаанд” гэсэн команд өгсөн мэт буугаа шагайж явган суув. 

	Мэл гайхсан герман цэрэг алгуурхан гараа өргөж, өөр рүүгээ эгц чиглэсэн жадны гялгар үзүүрийг харсаар хажуулдасхийн эргэв. Нөмөрсөн шинель нь мултран ойчиж дан энгэртэй зэгэл ногоон мундир нь суга доогуураа атиралдан огшиж, ажилчин хүний байртай том гар нь салганаж, хуруунууд нь үзэгдэх баян хуурын товч дарж байгаа мэт годолзоно. Валет огт хөдлөлгүй тэр герман цэргийн өндөр чийрэг бие, түүний мундирийн төмөр товч, шилбээ дагасан зүйдэлтэй богино савхин гутал, хазгайвтар өмссөн саравчгүй малгайг ажин. Тэгснээ Валет байдлаа эрс өөрчилж эв хавгүй даргар шинелиэсээ мултрах гэсэн мэт хөдөлгөн ханиалгаж цацах шиг төвөнхөөрөө хачин чахар дуугараад герман цэрэг рүү тулж очив. 

	— Зугт! Герман, чи зугт! Чамд би хар буруу санахгүй. Чамайг буудахгүй гэж хүнгэнэсэн дуугаар хэлэв. 

	Валет винтовоо нуувчийн хана түшүүлж тавиад, өлмий дээрээ өндийн герман цэргийн баруун гарт хүрлээ. Валетын тэрхүү шийдэмгий хөдөлгөөнд олзлогдсон цэргийн сэтгэл хөдөлж, харь хэлтний сонин хачин аялгуут үгийг чих тавин чагнасаар гараа буулгав. 

	Валет эргэлзэж түдгэлзэлгүй, хорин жилийн хөдөлмөрт эвэршин сорви болтлоо нухлагдсан ширүүн гараараа герман цэргийн улбайсан хүйтэн хуруунуудыг атгаж, гараа өргөж харуулахад хуучин цэврүүний хүрэн тарлан булдруу бүхий жаахан шар алган дээр нь хавирган сарны бүдэг хөх гэрэл тусав. 

	Валет халуунтай хүн шиг чичирч байгаад:

	— Би бол ажилчин хүн. Яалаа гэж чамайг алах билээ? Одоохон зугт! гээд герман цэргийн мөрийг баруун гараараа аяархан ёворч, багил хар ой руу заагаад, — Тэнэг минь, зугт. Тэгэхгүй бол манайхан юу юугүй.. гэв. 

	Герман цэрэг бага зэрэг бөхийсхийгээд ойлгогдохгүй үгийн цаад утгыг ухаж ядан, Валетын заасан зүг рүү хэсэг зуур гөлрөн ширтэж зогссоноо, түүний өөдөөс хараад гэнэт баярлаж инээв. Тэгээд нэг алхам ухарснаа хоёр гараа сарвайн сунгаж Валетын гарыг чанга атгаж сэгсчин тонгойж сэтгэл хөдлөн баярласан нүдээр эгцлэн харж:

	— Du entlässt mivh? О, jetzt hab ich verstanden! Du bist ein russischer Arbeiter? Sozial-Demokrat, wie ich? So? О! О! Das ist wie im Traum... Mein Bruder, wie kann ich vergessen? Ich finde keine Worte. Nur du bist ein wunderbarer wagender Junge... Ich... 5

	Харь хэлний өчнөөн олон үгийн дотроос Валет “социал-демократ уу?” гэсэн ганц танил асуултыг өлгөж аваад:

	— Тэгэлгүй яах вэ, би чинь социал-демократ. За чи зугтаж үз... Найз минь, баяртай. Аль хөө, гар хөлөө барилцъя! гэв. 

	Бие биеэ гадарлаж ойлголцсон өндөр чийрэг бавар хүн, алцгар жаахан орос цэрэг хоёр өөд өөдөөсөө жаахан харж байснаа бавар нутгийн герман:

	— In den zukiinftigen Klassenkampfen werden wir in dencelben S chutzengraben sein, nicht wahr, Genosse?6 гэж шивнэчхээд халхавч шороо өөд асар том саарал араатан шиг үсрэн гарлаа. 

	Ойртож яваа эгнээний хөлийн чимээ ой дотуур шаржигнаж, чехийн тагнуулчдын команд офицертойгоо түрүүлж ирлээ. Тэд идэх юм эрж яваад газар гэрээс санамсаргүй гарч ирсэн цэргээ буудчих шахлаа. 

	Өөр рүү нь винтовын ам онгойж харлаж байгааг гэнэт харсан цэрэг айсандаа:

	— Өөрсдийнхөн байна! Нүүр ам, тархи толгойг нь харахгүй байгаа вий!.. гэж дуу алдав. 

	Бүтэн хар талхыг хөхүүл хүүхэд шигээ тэвэрсэн өлсгөлөн цэрэг:

	— Өөрсдийнхөн байна гэж дахин хэлэв. 

	Валетыг танингуутаа унтер офицер нуувч дээгүүр харайж очоод бууны бөгсөөр ар нуруу руу нь нударч:

	— Цусыг чинь урсгаж, нөжийг чинь холино! Чи хаа байсан бэ? гэж загнав. 

	Сэтгэл уярч, тэнхээ тамир нь сульдсан Валет бууны бөгсөөр ёврохыг бараг тоосонгүй жаахан ганхмаар болоод:

	— Түрүүлчихсэн юм. Харин чи битгий зодох гээд бай гэж хэнэг ч үгүй хариулахыг нь анх удаа үзээд унтар гайхлаа. 

	— Чи нохойн сүүл шиг хаа хамаагүй согсолзоод байдгаа татаарай! Нэг бол хоцорч, эсхүл түрүүлж гүйгээд байх. Чи ер нь цэргийн ёс мэддэг хүн үү? Шинэ цэрэг биш дээ гээд хэсэг дуугүй болсноо —Тамхи байна уу? гэв. 

	— Үнгэгдчихсэн л юм байна. 

	— Гаргаач гэв. 

	Унтер тамхи асаагаад салааны сүүл рүү явав. 

	Тэгээд үүр хаяарахын өмнөхөн чех тагнуулчид германы ажиглах, харуултай халз тулгарч, германчууд буудаж эхлэв. Хэсэг болоод хоёр удаа буун дуу тачигнаж нуувч дээгүүр улаан пуужин суунаглан, хүмүүсийн дуу цуурайтаад, агаарт харвасан пуужингийн шунхан улаан оч мөхөж завдаагүй байтал дайсны их буунууд галлаж эхлэв. 

	Пан! пан! гэсэн түрүүчийн буудалтын нүргээн тасарч амжаагүй байхад дахиад пан пан! гэж цуурайтав. 

	Их бууны сумнууд түрүүлж явсан хагас салаа цэргийн толгой дээгүүр агаарыг маш хүчтэй өрөмдөн шуг-шуг-шуг гэж шүнгэнэж гараад агшин зуур чимээгүй болсноо тэртээ хол байгаа Стоход голын гармын хажуухантай пас пасхийтэл тэсэрч байгаа дуулдав. 

	Чех тагнуулчдын араас дөчин алдын зайтай эгнэж явсан цэргүүд түрүүчийн бууны дуугаар ханаран хэвтэв. Пуужингийн хурц улаан гэрэлд цэргүүд мод, бутны хоорондуур шоргоолж шиг мөлхөлж, нойтон шавраас сэжиглэхээ болиод, амь хоргодохын эрхээр шавартай газар улам шигдэж наалдаж байгааг Валет харлаа. Хүмүүс бут сондуул бүрийн ард бөөгнөрч, алгын чинээ хотгор байсан ч түүнд хярж, аль дайралдсан нүх сүв рүү толгойгоо шургуулж байв. Тэгээд ч тус болсонгүй. Ойг пулемётын сум хаврын ширүүн аадар шиг шавхуурдан шүршиж эхэлмэгц тэсэж байж чадсангүй толгойгоо байдгаараа нугдайн чийгийн өт шиг шороонд наалдаж, хөл гараа ч хөдөлгөж нугалалгүй нойтон шавар дээгүүр могой шиг зам татуулан хэвлийгээрээ гулсан ухарцгаав... Зарим нь босон харайж гүйлдэнэ. Их бууны цацардаг сум ой дундуур тэсэрч мөчир шилмүүсийг хугачин нарс модыг шалбалж, ширмэн шүдээр газар шороог сэндийлж сийчиж байв. 

	Хоёр дахь шугамын нуувчид буцаж ирэхэд эхний хагас салаанаас арван долоон хүн дутлаа. Тэднээс холгүй тусгай зуутын казакууд ирж, эхний хагас салааны баруун талаар тун болгоомжтой давшив. Тэд германы манаануудыг урьдчилан мухарлаж аваад гэнэдүүлэн довтолж магадгүй байв. Гэтэл чех тагнуулчдыг буудаж эхэлмэгц германчууд сэжиг авч газар сайгүй эсэргүүцэж гарлаа. Тэд учир зүггүй буудаж хоёр казакийг алж, нэгийг шархтуулав. Казакууд алагдаж, шархадсан хүмүүсээ цуглуулж аваад:

	— Өөрсдийнхнөө оршуулъя гэж өгүүлэл тавив. 

	— Бидэнтэй бидэнгүй болох байлгүй. 

	— Үхсэнийг нь ч яамай, амьдыгаа бодууштай байна. 

	“Артиллерийн бэлтгэл хийж казакийн Тусгай зууттай хамтран дайсныг довтолж нуувчийн тэргүүн шугамаас хөөж зайлуулахыг батальонд тушааж байна” гэсэн тушаал хагас цагийн дараа хорооны штабаас ирэв. 

	Тун тааруухан бэлтгэл үдийн арван хоёр цаг хүртэл үргэлжлэв. Харуул тавиад газар гэрт амарч хэвтсэн казакууд ба цэргүүд их үдийн алдад аттакт орцгоолоо. Зүүн жигүүрийн гол хэсэгт давшилт дахин эхэлж их буу нижигнэв. 

	Баруун гарын жигүүрийн хамгийн захад Байгалийн цаад нутгийн казакууд, тэдний зүүн гар талд казакийн тусгай зуут бүхий Черноярын хороо, тэдний араас Фанагорын гренадерын хороо, дараа нь Чембарын, Бугульминий хороод, 208, 211-р явган хороод Павлоград, Венгровын хороод, төв чиглэлд 53-р дивизийн хороод бүх зүүн гарын жигүүрт Туркестаны буучийн 2-р дивиз тус тус давшив. Оросууд газар сайгүй давшиж байгаа нь фронтын бүх хэсэгт цуурайтаж байв. 

	Зуут тааруухан эгнээгээр давшлаа. Зүүн жигүүр нь Черноярынхны баруун жигүүртэй нийлэв. Нуувчийн овгор шороо дөнгөж харагдмагц германчууд маш ширүүн галлаж эхлэв. Зуутынхан дуу шуу ч үгүй унан босон гүйлдэж, винтовынхоо хүхээг хоосортол галлаад босож ахиж байснаа дайсны нуувчид тавиад алхам дөхөж очоод бүрмөсөн хэвтэцгээж, толгой өндийлгүй баримжаалан буудацгаав. Германчууд бүх нуувчийнхаа өмнүүр нэлд нь төмөр утсан тортой шөрөг босгожээ. Афонька Озеровын шидсэн хоёр гранат утсан торонд тээглэн буцаж үсрээд тэсэрч байв. Тэр бээр  жаахан өндийсхийгээд гурав дахь гранатаа шидэх гэтэл германы сум зүүн эгмээр нь ороод сүүжний нь түүгээр нэвт цохиж гарав. Афонькагийн хөл тэгсхийгээд таг чиг болохыг дэргэд нь хэвтэж байсан Иван Алексеевич харав. Гаргүй Алешкагийн дүү Прохор Шамиль алагдаж, бас атаман байсан Маныцков, Шамилийн зэргэлдээ хэвтсэн гэзэгт Евлантий Калинин дайсны суманд өртлөө. 

	Хоёр дахь салаанаас хагас цагийн дотор найман хүний данс хаагдаж, зуутын дарга есаул, салааны хоёр офицер алагдаж, захирах эзэнгүй болсон зуутынхан гэдрэгээ мөлхөж ухарцгаав. Хүмүүсийнхээ тэн хагасыг алуулсан зуут галын хүрээнээс гармагц бөөгнөрөн зугтлаа. Черноярынхон ч ухарцгаав. Нэгдүгээр батальоны хохирол үүнээс ч бүр илүү байжээ. Гэтэл “Нэн даруй дахин аттаклаж дайсныг нуувчийн тэргүүн шугамаас заавал хөөж зайлуулах хэрэгтэй. Анх давшиж эхэлсэн газрыг эзэлж авахаас фронтын бүх шугамын эцсийн амжилт шалтгаална” гэсэн тушаал хорооны штабаас иржээ. 

	Зуут аруу таруу эгнээ болж дахин давшаад, германы нуувчид зуугаад алхам дөхөж очсон боловч ширүүн галд хяргуулж хэвтэцгээв. Давшсан анги дахиад л үрэн таран болж, үхлийн аюулд орсон хүмүүс учир ухаанаа алдан толгой өндийлгөхгүй газартай хав наалдан хярцгаав. 

	Үдшийн бүрэнхий болохын өмнөхөн Черноярын хоёр дахь хагас рот босож зугтлаа. “Буцлаа!” гэж хашхирах дуу казакуудын чихэнд хүрч тэд дагуудаа босож бут сөөгийг хугачин унаж, буу зэвсгээ хаяж гүйлдэв. Иван Алексеевич аюулгүй газар гүйж очиж их бууны суманд тас цохиулсан нарсан дор орж хэвтээд амьсгаагаа дарж байтал Лиховидов ирж яваа харагдлаа. Тэр нь согтуу хүн шиг хөл нь дэнжгэнэн туйвж, газар ширтэн, нэг гараараа ямар нэг юм барьж авч байгаа юм шиг хий шүүрч, нөгөө гараараа аалзны шүлсийг зайлуулж байгаа мэт нүүрээ самардсаар, буу ч үгүй, сэлэм ч үгүй хөлс болж даахирсан өтгөн хар үсээ нүд рүүгээ унжуулчихсан ойн цоорхойг өнгөрөөд Иван Алексеевичийг чиглэн ирэв. Ирээд тогтож ядан гүйлгэнэсэн нүдээр газар хялайн ширтэж, өвдөг нь салганан нахилзаж, дүүлж нисэх гээд явган суух гэж байгаа мэт Иван Алексеевичид санагдлаа. 

	— За... харж байгаа биз дээ... гээд Иван Алексеевич нэг юм хэлэх гэтэл Лиховидовын нүүр татвалзаж:

	— Зогс! гэж хашхираад явган сууж, хоёр гараа сарвайлган айсан нүдээр эргэж хараад, — Чи сонсож бай!.. Би одоо нэг дуу аялъя. Хурмастын бялзуухай нисэж ирээд шар шувуунд:

	 

	“Хэлээд өгөөч, шар шувуу минь, 

	Хэлээд өгөөч, Кудреяновна минь, 

	Чамаас дээгүүрх нь хэн юм бэ?

	Чамаас ахмад нь аль юм бэ? гэхэд

	Эрэлхэг бүргэд нь эзэн хаан, 

	Элээ шонхор нь хошууч офицер, 

	Омогт сар нь есаул захирагч, 

	Оожин ногтруу нь Уралын хорооныхон, 

	Цэгээн тагтаа нь атаманы хорооныхон, 

	Цэнхэр цөцгий нь шугамын ангийнхан, 

	Хар тодол нь халимагууд

	Халтар жунгаа нь цыган хүүхнүүд, 

	Алаг шаазгай нь тайжийн гүнж, 

	Ангир нугас нь явган цэргүүд

	Бор галуу нь молдав охид...”

	 

	гэж дуулсан гэдэг гэв. 

	— Чи байз! гэснээ Иван Алексеевичийн царай хувьсхийн цонхийгоод, —Лиховидов, чи чинь юу болж байна? Бие чинь тааруу байна уу? Аан?, гэв. Тэгтэл Лиховидовын царай барайж хөхөрсөн уруулаа дарвайлган учиргүй инээж:

	— Битгий саад болоод бай! гээд нөгөө л царгисан муухай хоолойгоор:

	 

	“Бор галуу нь молдав охид, 

	Борлог тоодог нь мангуу тэнэг. 

	Намгийн шувуу нь хэрүүлч, 

	Намрын хавтгалж нь хорлогчин, 

	Заргач хэрээ нь булхайчин, 

	Загасч цахлай нь орилоочин...”

	 

	гэж дуулав:

	Иван Алексеевич босон харайж:

	— Явъя. Өөрсдийнхөн дээрээ очъё. Тэгэхгүй бол бид хоёрыг германчууд барьж авна. Чи сонсож байна уу? гэв. 

	Лиховидов сандарч гараа угзчин, бүлээн шүлсээ савируулж:

	 

	“Алтан гургалдай нь хөгжимчин, 

	Алаг хараацай нь мөгжимчин, 

	Хар гэдэст нь цэндийгээд

	Албан татварыг нь хөх бух хурааж

	Аравтын өрхийг болжмор даргалаад...”

	 

	гэж орилсоор байлаа. 

	Тэгснээ гэнэт орилохоо болиод амаа ангайж хөврөлдсөн сөөнгөдүү дуугаар нэг юм аялмаар болж эхэлсэн нь дуу ч биш, хээрийн чоно улих шиг болж, иржгэр соёорхог шүдэн дээгүүр нь танан цагаан хөөс сахарч эхлэв. 

	Саяхан гэмгүй нөхөрлөж явсан хүнийхээ солиорч дэмийрсэн сөлөр нүд, ширэлдэж наалдсан өтгөн үс, хулгар цагаахан чих, толгой түрүүг хараад Иван Алексеевич бүр айж орхилоо. Гэтэл Лиховидов бүр гаарч:

	 

	“Ялалтын бүрээ хангинаж байна. 

	Яруухан Дунайн цаадтай бид

	Туркийн салтаныг ялаад, 

	Төрөл саднаа чөлөөллөө бид. 

	Уулгалж дайрдаг царцаахай шиг

	Уул толгодоор нислээ бид. 

	Казак бүсгүйчүүл цугаараа

	Хараат бирдаанаар буудацгаалаа. 

	Тахиа шувууг чинь хядаж бараад

	Тасархай өдийг нь үлдээнэ бид. 

	Ангир үрсийг чинь дагууд нь бид

	Авлаж олзлоод тууж аваачна. 

	 

	гэж хашхирав. 

	Ойн цоорхойд гэлдэрч явсан Мартин Шамилийг хараад Иван Алексеевич:

	— Мартин! Мартин! Наашаа ирээч! гэж дуудав. 

	Цаадах нь винтовоо таяг шиг тулсаар хүрч ирэв. 

	— Үүнийг хоёул аваад явъя. Харж байгаа биз дээ? гэж Иван Алексеевич галзуурчихсан Лиховидов руу нүд ирмэж заагаад:

	— Хэт айснаас толгойд нь цус хөөрч орхижээ гэв. Шамиль хөлийнхөө шархыг цамцны ханцуйн тасархайгаар боогоод Лиховидовын царайг ч харалгүй нэг талаас нь сугадахад Иван Алексеевич нөгөө талаас нь түшиж явав. 

	 

	“Уулгалж дайрдаг царцаахай шиг

	Уул толгодоор нислээ бид...”

	 

	гэж Лиховидов намуухан орилсоор явав. Тэгэхэд нь Шамиль дургүйцэн ярвайж:

	— Чи битгий орилоод байгаач! Больж үзээч! Чи одоо нисдэгээ нисэж орхижээ. Болиоч! гэж аргадав. 

	 

	“Тахиа шувууг чинь хядаж бараад

	Тасархан өдийг нь үлдээнэ бид...”

	 

	гэж бас л дуу аялав. 

	Галзуурсан Лиховидов хоёр казакийн гараас мултрах гэж оролдон, ам хамхихгүй орилж, үе үе алгаараа шанаагаа даран шүдээ хавирч, эрүүгээ тачигнуулаад, галзуугийн халуунд мансуурсаар толгойгоо далжгануулна. 

	 


IV

	 

	Стоходын доод биеэр дөчин мод газрын туршид байлдаан болж, их бууны дуу хоёр долоо хоног тасралтгүй нижигнэж, шөнөдөө алсын хөх огторгуйг прожекторын гэрэл хага зүсэж бүдэг цайвар гэгээ цацруулан хоорондоо салж нийлж, дайны туяа яаж ихсэж багасаж байгаа нь эндээс ажиж байгаа хүмүүсийн сэтгэлийг улам бүр түгшүүлнэ. 

	Казакийн 12-р хороо балчиг намаг болсон аглаг зэлүүд газар байрлаж байв. Өдөртөө гүехэн нуувчийн дотуур өөдөө сөөргөө гүйлдсэн австрийнхныг хааяа нэг буудчихаад шөнөдөө хүн амьтан халдашгүй намаг дунд байгаа болохоор тайван нойрсож, хөзөр наадацгаана. Харин харуулынхан л байлдаж байгаа газарт улс улсхийж байгаа аймшигтай зэвүүн улбар шар гэрлийг ажиглацгаана. 

	Огторгуйд алсын оддын гэрэл онцгой тод туяарч тусаж байсан нэг жавартай шөнө Григорий Мелехов газар гэрээс гарч харилцах шуудуугаар явсаар нуувчуудын тэртээ ар талын бяцхан хар толгой дээр буурал хуйх шиг сэрийлцэж байсан ой дотор орж, атар хээрийн сайхан үнэр ханхалсан тэнүүн чөлөөтэй газар тавтай хэвтэв. Газар гэрт тамхины үнэр шингэж, найман казакийн хөзөрдөж суугаа ширээн дээгүүр тамхины битүү хүрэн утаа цацагтай бүтээлэг шиг тунаж байдаг бол ой дотор, гүвээ толгодын орой дээр үл харагдагч шувуу далавчаараа сэвэх мэт зөөлөн салхи сэвэлзэж, хөлдөж муудсан өвснөөс хэлж баршгүй уйтгартай үнэр сэнгэнэнэ. Их бууны сум зэмдэглэж хяргасан ой дээгүүр шөнийн харанхуй бүрхэж, галт шувуудын нисэх нь утаатай түүдэг шиг улалзана. Тэнгэрийн зүйдлийн хажуухантай долоон бурхан онхолдож доод арал нь ёрдойсон мухлаг тэрэг шиг хажуулдаж, тэртээ хойд дээр алтан гадас од л жигдхэн жирэлзэнэ. 

	Григорий нүдээ жирвийлгэн алтан гадсыг удтал ширтэхэд бүдэг боловч нүд хайрсан одны мөс шиг хүйтэн гэрлээс болоод сормуусны нь цаанаас мөн тийм хүйтэн нулимс гүйлгэнэж байв. Энд хэвтэж байхдаа Григорий Нижне-Яблоны гацаанаас Жимстэд Аксиньягийнд очсон тэр нэгэн шөнийг дурсан санаж, Аксиньяг ч бас зүрх шимшрэн бодлоо. Энэ дуртгал нь он жил удаж баларч бүдгэрсэн Аксиньягийн нүүр царайн хязгааргүй хайртай боловч хүнийрхүү болсон дүрийг бүтээлээ. Григорийн сэтгэл хөдөлж сүүлчийн удаа уулзахад хацар дээгүүр нь ташуурын сурын хүрэн улаан ор зурайж, өвдөж ярвайсан Аксиньягийн царай чухам ямаршуу байсныг санах гэж оролдтол ялж дийлсэн байдалтай мишилзэн инээмсэглэж буй шалихгүй гилжгэр хүний царай санаанд нь шургаж ороод болж өгсөнгүй. Аксинья толгойгоо эрх танхил янзтай эргүүлж наашаа харахад дүрэлзсэн гал шиг хоёр хар нүд дороос сөхөх мэт ширтэж, шалиг шунаг улаан уруул нь жигтэйхэн элгэн халуун, эелдэг дотно юм шивнэж, хүрэн бор хүзүү дээр нь хоёр сэгсгэр бүдүүн молцог үс мушгирч байдаг сан... Тэр хоёр үсийг Григорий өхөөрдөн үнсэхдээ дуртай байж билээ. 

	Григорий цочиж давхийв. Аксиньягийн үсний ухаан санаа мансуурам хачин сайхан үнэр агшин зуур сэнгэнэх шиг санагдаж, байдгаараа бөгтийж байгаад хамраа сэртийлгэн амьсгалахад юу ч алга байв. Энэ нь даршиж хуучирсан навчны ааг байжээ. Тэгтэл Аксиньягийн царайн дүр сүүмэлзэн алга болов. Григорий нүдээ аньж, гараа барзгар шороон дээр тавиад хугархай нарсны тэртээ хөх тэнгэрийн хаяанд хөөрхөн хөх эрвээхий шиг нэг дороо жирвэлзэн гялалзаж байгаа алтан гадас одыг нүд цавчилгүй удтал ширтэж хэвтлээ. 

	Эрт урьдын учир холбоогүй, хойно урдаа орсон элдвийн юм санагдаж Аксиньягийн дүрийг харанхуйлав. Аксиньятай холбоо тасалж Татарын гацаанд очиж гэртээ долоо хонож, шөнө болохоор Наталья анх нийлж суусан туршлагагүй балчир бүсгүйн үеийн хүйтэн хөндий байдлаа нөхөх гэсэн юм шиг шөнөжингөө ханахыг мэдэхгүй юүлж шавхтал янаглаж эрхлээд, өдөр болохоор аав ээж, ах дүү нар нь бараг царайчилж долигоноход хүрч, гацааны хамгийн анхны Георгийн одонт цэрэг гэж яаж хүндэтгэж байсныг дурсан саналаа. Григорийг газар сайгүй, гэртээ ч байхад хүртэл улс амьтан хажуугаас нь хулгай нүдээр шагшран ширтэцгээж, нөгөө саяхан шахам эрх дураараа, хөгжилтэй жаал хүү байсан Григорий маань ийм болчих гэж үү дээ гэсэн янзтай гөлрөн харцгаадаг болжээ. Майдан дээр өвөгчүүл Григорийтой үе тэнгийн хүмүүс шиг ярилцаж, гадаа хөдөө дайралдахдаа малгайгаа авч мэхэлзэнэ. Шинель өмсөж алаг судалтай лентүүд зүүсэн, шалихгүй бөгтөрдүү Григорийг хараад авгай хүүхнүүд илэрхий шагшицгаана. Пантелей Прокофьевич ч гэсэн сүмд хамт очиж, талбайгаар цуг явахдаа илэрхий бахархдаг байсныг Григорий нүдээрээ үзэв. Гэтэл ингэж долигонож, зусардаж, хүндэтгэж, шагшин магтаж байгаагийн айхавтар нарийн хор хөнөөл нь Григорийн ухамсарт Гаранжийн суулгаж өгсөн нөгөө чин үнэний үрийг аажим аажмаар муудуулж, хөнөөлөө. Григорий фронтоос ирснээсээ шал өөр хүн болоод буцлаа. Эхийнхээ сүүтэй цуг шимж аваад насан туршдаа нандигнан хайрлаж хадгалж яваа миний юм, казакийн юм гэдэг үзэл нь хүний агуу их үнэн чанарыг дийлжээ. 

	Ам халамцар Пантелей Прокофьевич Григорийг үдэхдээ сэтгэл нь хөдөлж, хар судалтай мөнгөн буурал үсээ илж байгаад:

	— Гришка, би мэдэж байсан л даа. Чамайг сайн казак болно гэдгийг би эртээс мэдэж байсан юм. Эмгэн, чи санаж байна уу? Чамайг яг ойдоо хүрэхэд би казакийн эртний заншлаар гадаа гаргаад морь унуулж билээ. Тэгэхэд чи, муухай нохойн гөлөг, хөөрхөн гараараа морины дэлээс шүүрч барьсан сан!.. Тэгэхэд л би чамайг овоо хүн болох нь гэж мэдсэн юм. Болдог оо ч болжээ гэж ярьжээ. 

	Григорий фронтод сайн казак эрийн ёсоор очиж, учир зорилгогүй дайныг сэтгэлдээ үл зөвшөөрөвч казакийн яруу алдрыг нэр төртэй хадгалж явлаа... 

	 Нэг мянга есөн зуун арван таван оны тавдугаар сар болов. Ольховчик хэмээх тосгоны дэргэдэх хамба ногоон зүлгэн дээгүүр германы 13-р Төмөр хороо явган эгнээгээр давшиж, пулемётууд голио шиг тарчигнаж, голын цаадтай хориглож хэвтсэн оросын ротын хүнд пулемёт цар цархийнэ. Казакийн 12-р хороо байлдаанд орж, Григорий зуутынхаа казакуудтай хамт эгнэн гүйлдэх зуураа эргэж харахад огторгуйд их үдийн шатам халуун нар гялалзаж, сэвсгэр шар хүрээтэй бас нэг нар голын усанд тунаж байв. Голын цаадтайх улиангарын ард морь баригчид нуугдаж, урдтай талд германчууд эгнэн давшиж, төмөр малгай дээрх шар гуулин бүргэд нь гялалзаад бууны саарал утаа салхины аясаар манарна. 

	Григорий яаралгүй буудаж, буудахынхаа өмнө яаж буудахыг хэлж өгч байгаа салааны даргын командыг чагнан, нямбай гэгч шагайхдаа бас ханцуй дээгүүрээ гүйж яваа улаан цоохор цохыг аяархан нясалж амжив. Дараа нь давшилт эхэлж... Григорий бууны төмөр ултай бөгсөөр германы нэг өндөр дэслэгчийг нам цохиж унагаад, гурван герман цэргийг олзолж толгой дээгүүр нь хий буудаж байгаад гол руу хар хурдаар нь гүйлгэжээ. 

	1915 оны долоодугаар сард Раво-Русская хэмээх газрын дэргэд казакийн салаатай явж австрийнхны эзэлсэн казакийн их бууны батарейг салгаж авав... Мөн тэнд байлдах үеэр дайсны ар талд гарч хөнгөн пулемётоор галлан, давшиж явсан австрийнхныг зугтаалгажээ. 

	Баянецыг дайрч өнгөрөхдөө халз тулгаран буудалцаж Австрийн нэг тарган офицерыг олзлов. Түүнийг хонь шиг эмээл дээгүүрээ дүүрч айж зайлагдсан офицерын өтгөн шингэн, хөлс хулмасыг үнэртэж ой гутсаар давхиж явжээ. 

	Халцгай хар довон дээр хэвтэж байхад түүний заналт дайсан Астахов Степантай дайралдсан нь Григорийд бүр ч тод санагджээ. Тэр явдал 12-р хороог галын шугамаас гаргаж Дорнод Прусст шилжүүлэх үед болсон юм санжээ. Казакийн морьд германы нямбай тордсон тариалангийн талбайг талхалж, казакууд германчуудын орон байрыг галдан шатааж, тэдний явж өнгөрсөн замаар хар утаа баагьж, шатаж нурсан хана туурга, цогшиж, хэмхэрч бяцарсан вааран дээвэр сэрийлцэж байжээ. Стольпин хотын дэргэд эдний хороо Донын казакийн 27-р хороотой хамт давшилтад оржээ. Тэнд Григорий турж эцсэн ахтайгаа, бас сахлаа толийтол хуссан Степан, нэг гацааны бусад олон нөхөдтэй түр зуур тааралджээ. Байлдаанд казакийн хороод хохирол хүлээжээ. Тэднийг германчууд бүсэлж, улам бүр хумхиж байгаа дайсны бүслэлтийг сэтлэхээр 12-р зуутынхан угсраа угсраагаар аттакалж байх үед Степан буудуулчихсан хар мориноосоо үсэрч ойчоод дунгүй хатган эргэлдэж байгаа харагджээ. Сүүлчийн зуут Степаныг няц гишгүүлчих шахаад давхиж өнгөрөхөд гэнэт баярлаж зориг орсон Григорий мориныхоо амыг арай гэж татаад Степан руу давхиж очиж. 

	— Дөрөөнөөс минь бариад яв! гэв. 

	Степан дөрөөний сураас атгаж Григорийн морьтой зэрэгцэн хагас мод хэртэй газар гүйв. 

	— Хэтэрхий битгий давхиач! Аяар явж үзээч! гэж Степан бахардаж амьсгаадан гуйж байлаа. 

	Тэд дайсны бүслэлтийг эсэн мэнд сэтэлж гарав. Зугтаж гарсан зуутынхны явгалж байсан ойд хүрэхэд зуу хүрэхгүй алд үлдээд байв. Гэтэл Степаны хөлд зэрлэг сум тусаж, гараа тавиад нам ойчив. Григорийн малгай салхинд хийсэж, үс нь нүд рүүгээ нөмөрч унажээ. Григорий үсээ гэдрэглүүлээд эргэж харахад Степан нэг бут руу хазганан очиж, малгайгаа авч чулуудчихаад сууж улаан хамжаартай өмдөө бушуухан шувталж байгаа харагдав. Гүвээний бэлээс германчууд эгнэн гүйлдэж айсуй үзэгдэнэ. Германыхан казакуудыг олзолж авахгүй шууд алдаг байсан болохоор Степан амьд байхыг бодож жирийн цэрэг болохын тулд шалбуур өмдөө тайлж байгаа хэрэг байх нь гэж Григорий ойлголоо... Тэгмэгц Григорий өрөвдөх сэтгэл төрж мориныхоо амыг эргүүлж бут руу давхиж очоод явуут үсрэн бууж:

	— Морд!.. гэв. 

	Тэрхэн хооронд Степан өөрийг нь яаж хялавхийн харсныг Григорий огт мартдаггүй ажээ. Григорий Степаныг сугадаж мордуулаад өөрөө дөрөөнөөс барьж усан хулгана болсон морьтойгоо зэрэгцэн гүйлээ. 

	Шунгинасан зэрлэг сум чих халуу оргитол исгэрэн өнгөрөөд хийг гээд тэсрэх сонстоно. 

	Григорийн толгой дээгүүр, Степаны цонхигор нүүрийн хажуугаар сум өрөмдөх шиг шуг шуг исгэрэлдээд, араас их бууны дуу хусны хатсан мөчрийг хугачих шиг пун-пан, пун- пан! Та-таг-аг-аг! хийнэ. 

	Ой дотор ороод Степан мориноос бууж, шархандаа шаналж ярвайгаад цулбуурыг хаяж хажуу тийш хазганан зайлав. Зүүн хөлийн нь гутлын түрийгээр цус садарч, шархтай хөлөөрөө гишгэх бүрд нь ханзархай улны нь завсраар хүрэн улаан цус гожгодно. Степан саглагар царс налж зогсоод Григорийг хуруугаараа дуудав. Григорийг очиход:

	— Гутлаар минь цус дүүрчихжээ гэв. 

	Григорий юу ч дуугаралгүй нүд буруулж өөр тийш харав. 

	— Гришка... бид өнөөдөр мөн давшив аа... Григорий, чи сонсож байна уу? гээд Степан эцэж хүнхийсэн нүдээрээ Григорийн халз өөдөөс харах гэж оролдоод —Давшиж явах зуур би чиний хойноос гурван ч удаа буудсан... тэнгэр бурхан л чамайг бууны сумнаас зайлуулав бололтой гэв. 

	Тэр хоёр бие биеийнхээ өөдөөс эгцлэн харж, Степаны хүнхгэр нүд толийтол өнгөлсөн төмөр шиг гялтганаж байв. 

	— Чи намайг үхлээс аварлаа... Баярлалаа... Харин Аксиньягийн тухайд бол би уучилж чадахгүй. Сэтгэл болохгүй юм... Григорий, чи битгий захирах гээд бай гэж Степан бараг шүд зууж хэлэв. Тэгэхэд нь Григорий:

	— Би захирах гээгүй байна гэж хариулав. 

	Тийнхүү тэр хоёр мөн л эвлэршгүй хэвээрээ салжээ... 

	Бас... тавдугаар сард эдний хороо Брусиловын армийн ангиудтай цуг Луцкийн хавьцаа сэтлэн дайсны ар талд гараад цохиж ч явлаа, цохиулж ч явлаа. Львов хотын дэргэд Григорий дур мэдэн зуутаа авч аттаклаад Австрийн хээрийн их бууны батарейг цэргүүдийн нь хамт эзлэн авчээ. Сарын дараа нэг шөнө “хэл” олж ирэхээр Буг голыг туулж гараад харуулд зогсож байсан чийрэг том герман цэргийг нухаж унаад, хүлүүлж өгөхгүй бархирах гээд байхад нь бараг шалдан Григорий зөндөө ноцолдож байж сая нэг дийлжээ. 

	Энэ бүх тохиолдлыг санаад Григорий инээмсэглэж хэвтэв. 

	Тулалдааны талбарт эрт болоод саяхны иймэрхүү явдал аль олон дайралдсаныг хэлж барах билээ? Григорий казак эрийн нэр төрийг баттай бодож үнэхээр эрэлхэг зоригоо илтгэн харуулахуйц тийм тохиолдол бүрийг шүүрэн авч, амь хайргүй зүтгэж, ухаан бодолгүй аашилж, зүсээ хувирган австрийнхны ар талд гарч, харуул манааг нь цус гаргалгүй баривчлан, морин сургуульд ид чадлаа гайхуулж, дайны эхний жилийн айх, өрөвдөх сэтгэл нь эргэлтгүй арилсан мэт санагдаж явжээ. Зүрх сэтгэл нь гантай цагийн хужиртай нуур шиг хатаж эвэршээд, хужиртай шаварт ус шингэдэггүйн адил Григорийн зүрхэнд өрөвдөх, хайрлах сэтгэл уусаж шингэхээ больжээ. Хүйтэн цэвдэг сэтгэлтэй болж өрөөл бусдын болон өөрийнхөө амьдралаар наадаж, тэгээд ч эрэлхэг баатар гэгдэж Георгийн дөрвөн загалмай, дөрвөн медалиар шагнуулжээ. Ховорхон болдог цэргийн парадад олон дайны дарь утаа шингэсэн хорооны тугийг манаж зогсдог болов. Гэвч урьдын залуу зандан үе өнгөрч, нүд нь хүнхийж, хоёр шанаа нь ёрдойгоод, хүүхдээ үнсэж байхдаа жаахан хурц нүдийг нь харахаас нүд халтирч, зүрх шантраад байдаг болсныгоо Григорий өөрөө мэдэж байв. Чухам яаж байж өчнөөн олон одон медаль шагнуулж, алдар цол дэвшсэнээ ч Григорий мэдэж байлаа. 

	Григорий халцгай довон дээр шинелийнхээ хормойг дэвсэж зүүн гараараа шанаагаа тулж хажуулдан хэвтэв. Үзэж өнгөрүүлсэн бүхэн нь санаанд нь дурайн харагдаж, дайны тухай мэр сэр дуртгал нь бүр хүүхэд ахуй үеийн аль нэг тохиолдолтой холилдон ээдрэлдэнэ. Багынхаа явдлыг хэсэгхэн зуур олзуурхан, бас харамсан санаж байснаа дахиад л саяхны явдалд шилжив. Австрийхны нуувчид нэг хүн мандолинаар маш чадамгай тоглож, хангинасан нарийхан дуу нь үлээх салхинд тасалдсаар Стоход голыг яаралтай гатлан хүний цус нэг бус удаа урссан газар шороон дээгүүр түгэн цуурайтна. Огторгуйд одод оч шиг гялалзаж, шөнийн дүн харанхуй үе болж, намгийн дээгүүр шөнө дундын өтгөн манан тунаран ирнэ. Григорий угсраагаар хоёр удаа тамхи нэрж, винтовынхоо оосрыг илж байснаа сайтар тас атгаад найрсаг зочломтгой эх газрын шороог зүүн гараар тулж босонгуут окоп руугаа гэлдрэв. 

	Газар гэрт хүмүүс хөзөрдсөөр л байв. Григорий модон ханзан дээр нам унаж, хуучирч өвс шарилж ургасан дуртгалынхаа замаар дахиад жаахан тэнэх гэснээ нойртоо мансуурч эв хавгүй хэвтсэн чигээрээ унтаж орхилоо. Зүүдэндээ ган халуунд шатаж хагссан зах хязгааргүй ээрэм тал, мөнх цэцгийн ягаавтар бут, согсгор хөх баширгана дундуур тахлаагүй морьдын мөр гарсныг үзэв. Тэр уудам тал нь аймшигтай зэлүүд, чимээ аниргүй ажээ. Григорий дагтаршиж хатсан элсэрхэг хөрсөн дээгүүр явавч хөлийн нь чимээ огт дуулдахгүй нь бүр ч айдас хүрмээр... Хацартаа хээ гартал эвгүй хэвтсэн Григорий сэрж өндийгөөд, ямар нэг өвсний ер бусын сайхан амтыг агшин зуур амтлаад алдчихсан адуу шиг уруулаа умалзуулан хий зажлах мэт болсноо дахиад таг нойрссон ч хар дарж зүүдэлсэнгүй. 

	Маргааш нь Григорий санаа сэтгэлээр жигтэйхэн гуньчихсан босжээ. 

	— Чи чинь яагаад урвайж орхио вэ? Сууринаа зүүдлээ юү? гэж Сэвлэгт асуув. 

	— Чи таалаа. Тал нутгаа зүүдэллээ. Хамаг бодол үймэрч орхилоо... Гэртээ харимаар байна санж. Энэ хааны алба шүү юм бүр залхааж орхив байна гэв. 

	Сэвлэгт дурамжхан инээмсэглэв. Тэр бээр  хүчит араатан хүчтэйдээ ээлтэй байдгийн адилаар Григорийтой дандаа нэг гэрт ордог байжээ. Анх 1914 онд хэрэлдсэнээс хойш тэд муудалцсангүй. Сэвлэгт ч Григорийн ааш зан, сэтгэхүйд нөлөөлсөн нь илт байв. Түүний үзэл санааг ч бас дайн сүрхий өөрчилж, дайнд дургүй цэх тал руу удаан боловч хэлбэрэлтгүй гулсан орсоор байв. Сав л хийвэл урван тэрслэгч генералуудын тухай, эзэн хааны ордонд шургалсан германчуудын тухай ярьдаг болжээ. Тэр ч байтугай нэг удаа: “Хатан хаан өөрөө герман гаралтай юм чинь сайн юм үзүүлэхгүй. Нэг л мэдэхэд манийгаа сохор зоосоор худалдчих вий...” гэж ам цуурчээ. 

	Нэг өдөр Григорий Гаранжийн сургаалын гол санааг ярьж өгөхөд Сэвлэгт төдий л сайшаасангүй, даажигнах янзтай мишилзэн халзан дагзаа илж:

	Даанч хоолой нь сөөчихсөнөөс биш, уг дуу нь сайхан л юм санж. Үүнийг чинь Мишка Кошевой хашаа дээр гарсан тахиа шиг донгосож байдаг юм. Хий дөвчигнөхөөс өөр хувьсгалд гийгүүлэх юм алга. Манай казакийнханд бусдын биш, өөрсдийн засаг хэрэгтэй гэдгийг чи ойлгож ав. Бидэнд Миколай Миколаич7 шиг чанга хаан л хэрэгтэй. Тэгэхээс бид тариачин харчуултай зам нийлэхгүй. Галуу, гахайтай нөхөрлөж чадахгүй. Тариачид газар авах гэж санаархана. Ажилчид цалингаа нэмэгдүүлэхийг бодож байна. Тэгвэл бидэнд юу олдох юм бэ? Бидэнд бол газар байна! Өөр юу хэрэгтэй юм бэ? Ингэхлээр “Их санасан газар есөн шөнө хоосон хононо” гэгч болно. Нуух юм алга, манай энэ хаан бол ёстой өөдгүй амьтан. Харин үүний эцэг нь бузгай чанга хүн байсан юм. Энэ бол ч будилсаар байгаад таван оных шиг л хувьсгал гарч, хамаг юм баларна. Бид тэгж байж чадахгүй. Гай болж хааныг зайлуулж орхивол ч бидний толгойд хүрнэ шүү. Тэгвэл хуучин хонзонгоо санаж, газрыг маань тариачдад хувааж эхлэх вий. Ингэхлээр сэрэмжтэй л байхгүй бол болохгүй... гэв. 

	— Чи юмыг дандаа өрөөсөн талаас нь бодож байх юм юм гэж Григорий хөмсөг атируулав. 

	— Битгий дэмий юм яриад бай. Чи хал үзэж хашир суугаагүй, залуу байна. Гайгүй, хүлээж бай, жаахан ухаан суугаад ирэхлээр хэнийх нь зөв байж вэ гэдгийг ойлгоно доо. 

	Үүгээр тэр хоёрын яриа дуусаж, Григорий таг дуугүй болоход Сэвлэгт огт өөр юм ярих гэж оролдов. 

	Тэр өдөр Григорий нэг базаахгүй хэрэгт гар бие оролцов. 

	Үд дундын алдад ердийн журмаар гүвээний нөгөө талаас хээрийн гал зуух ирж зогсоход, казакууд харилцах шуудуугаар тэр зүг гүйлдэв. Гурав дахь салааны хоолонд Мишка Кошевой очив. Тэгээд уур савссан тогоонуудыг урт модонд хэлхэж барьсаар газар гарт дөнгөж оронгуутаа:

	— Нөхөд минь, ингэж арай ч болдоггүй байх аа! Бид чинь нохой юм уу, юу юм бэ? гэж хашхирав. 

	— Чи юу гээд байгаа юм бэ? гэж Сэвлэгт асуулаа. 

	— Манийгаа үхсэн малын махаар хооллож байдаг болжээ! гэж Кошевой жигшин уурсав. 

	Кошевой мушгисан зэрлэг исэг өвс шиг алтан шаргал үсээ гэдрэглүүлж толгойгоо сэжлээд, савтай хоолыг ханзан дээр тавьж Сэвлэгт рүү нүдээрээ хялавхийн дохиж:

	— Үнэртээд үз. Ямаршуу үнэртэй шөл байна даа? гэв. 

	Сэвлэгт савтай хоол руу тонгойж хамраа сарталзуулан үнэрлэснээ муухай ярвайв. Түүнийг элэглэж Кошевой бас хамраа мурилзуулан ярвайв. 

	— Өмхий мах байна гээд Сэвлэгт сэжиглэсэн янзтай аягатай хоолыг цааш нь түлхээд Григорийг харав. 

	Григорий ханзан дээрээс ухасхийн босож, угийн урт хамраа шөлөнд хүргэх шахан шиншилснээ гэдрэг ухраад, наад талын шөлийг хөлөөрөө аяархан хөнтрөв. 

	— Яаж байгаа чинь энэ вэ? гэж Сэвлэгт хулчгардуухан хэлэв. 

	— Яаж байгааг чи харахгүй байна уу? Хараач. Эсхүл чи сохроо юу? Энэ юу вэ? гээд Григорий хөл доогуураа нялцайн урсаж байгаа заваан бантанг заав. 

	— Хо-оо! Өт!.. Эжий минь... Би харсангүй л дээ! ёстой л хоол байна даа. Энэ чинь ногоотой шөл биш, бантан, тэгэхдээ бас гэдэс дотроор хийсэн өттэй бантан юм. 

	Шалан дээр унасан час улаан хэсэг махны хажуу дахь жаахан дугариг тосон толбо дотор улцайтлаа болсон олон үетэй бэлцгэр цагаан өтнүүд гулдайлцаж байв. 

	— Нэг, хоёр, гурав, дөрөв... гэж Кошевой яах гэснийг бүү мэд аман дотроо тоолж байв. 

	Хэсэг зуур дув дуугүй болцгоосноо Григорий шүднийхээ завсраар год гэтэл нулимав. Кошевой сэлмээ сугалаад:

	— Одоохон энэ шөлнүүдийг баривчлаад зуутын даргад хүргэж өгье гэв. 

	— Зөв дөө! Зүйтэй! гэж Сэвлэгт сайшаав. 

	Тэгээд Сэвлэгт бууныхаа жадыг салгах гэж оролдон:

	— Шөлийг бид хөөгөөд аваачъя. Харин Гришка чи бидний хойноос очиж зуутын даргад рапортлох хэрэгтэй гэв. 

	Сэвлэгт, Мишка Кошевой хоёр тогоо дүүрэн шөлийг жадаараа дамнаж, сэлмээ сугалж бариад хойноос нь Григорий дагав. Тэдний ард газар гэрээс гүйлдэж гарсан казакууд тахирлаж ухсан харилцах шуудуун дотуур үерийн бор ногоон давлагаа шиг урсаж гарав. 

	— Юу болов?

	— Түргэн жагсаал зарлаа юу?

	— Найрамдал тогтоох гээгүй байгаа?

	— Юуны чинь... Чи бас найрамдал санаатай, хатсан талх чинь багадаа юу?

	— Өттэй шөл баривчлаад явж байна?

	Офицеруудын газар гэрийн гадаа очоод Сэвлэгт Кошевой хоёр зогсож, Григорий малгайгаа авч зүүн гартаа барьж тонгойгоод “үнэгний нүх” рүү алхаж оров. 

	Сэвлэгт араас ёворсон казакийг эргэж хараад:

	— Битгий шалаад бай! гэж уцаарлав. 

	Баахан гайхсан зуутын дарга цамцаа товчилсоор гарч ирээд, сүүлдэж гарсан Григорийг эргэж харав. 

	— Нөхөд минь, юу болоод байна аа? гээд казакуудын царайг гүйлгэн харлаа. 

	— Баривчлагдсан этгээдийг хүргэж ирлээ!

	— Хэнийг баривчлаа вэ?

	— Энэ байна... гээд Григорий Сэвлэгтийн дэргэд тавьсан савтай шөл рүү зааж “Баригдсан этгээд энэ байна... Казакуудыг чинь юугаар хооллож байгааг та үнэртээд үз гэв. 

	Григорий ууртаа болж хөмсгөө гурвалжин атирч, бие нь үл мэдэг чичирнэ. Григорийн нүүр царайн байдлыг айхавтар нарийн ажиглаж байсан зуутын дарга хөмхий атируулан савтай шөл рүү харлаа. 

	— Үхсэн малын сэг өгч эхэллээ! гэж Мишка Кошевойг омогдоход

	— Тогоочийг нь хал!

	— Адгийн золиг!.. 

	— Хагартлаа таргалсан шулам!

	— Цаадах чинь үхрийн бөөрөөр ногоотой шөл хийдэг болжээ... 

	— Энэ чинь цул өт байна! гэж ойролцоо зогссон хүмүүс дэмжив. 

	Хүмүүсийн дуу чимээ намдахыг хүлээж байгаад зуутын дарга огцом чанга дуугаар:

	— Чи-мээ-гүй! Одоо дуугүй болцгоо! Би хэлсэн. Каптенармусыг өнөөдрийн дотор хална. Түүний ажлыг шалгах комисс гарна. Хэрэв чанаргүй муу мах байвал... гэтэл, 

	— Шүүхэд шилжүүлбэл таарна! гэж араас нь хүмүүс ниргэтэл хашхиралдав. 

	Зуутын даргыг цааш ярих гэтэл хүмүүс дахиад хашхиралдаж эхлэв. 

	Каптенармусыг замд гарсан хойноо халахаас өөр аргагүй болов. Үймж самуурсан казакууд ногоотой шөлийг баривчилж зуутын даргад аваачиж тушаасны дараа хэдхэн цаг болоод байтал галын шугамаас гарч, тушаалд хавсаргасан чиглэлийн дагуу Румыны зүг рүү аяллын журмаар хөдөл гэсэн тушаалыг 12-р хорооны штаб хүлээж авлаа. Тэр шөнө казакуудын халааг Сибирийн буучид авчээ. Рынвичи хэмээх газар агт морьдоо тарааж аваад өглөө эрт яаралтай маршаар Румыны чиглэлд хөдлөв. 

	Дараа дараагаар ялагдаж байсан румыныханд туслалцахаар цэргийн том хэмжээний нэгтгэл ангиудыг татаж аваачиж байжээ. Үүнийг нотлох баримт бол аяллын хуваариар хоноглох ёстой нэг тосгон руу аяллын эхний өдөр үдэш болоогүй байхад урьдчилан явуулсан орон сууцын даамлууд юу ч ололгүй хоосон буцаж ирж байсан явдал юм. Мөн л Румыны хил рүү очиж яваа явган цэрэг, их буучид тэр тосгонд багтаж шингэхгүй болтлоо чихчихсэн байжээ. Ингээд эдний хороо орон байртай газар олж очихын тулд дахиад найман мод газар аялахад хүрчээ. 

	Арван долоо хоноход агт морьд өвс тэжээлгүй хагсаж, дайнд сүйдсэн фронт хавийн зурваст тэжээлийн зүйл огт байсангүй, нутгийн хүмүүс нь нэг бол Орос нутгийн гүн рүү зугтсан, эсхүл ой шугуйд бүгсэн байв. Хаалга үүд нь онгойсон саравчны хана туурга бүүдийж харлаад, эзгүйрсэн гудамжинд хааяа нэг айж сүрдсэн хүн дайралдавч буу зэвсэгтэй казакуудыг хармагцаа бушуухан нуугдацгаана. Олон хоногийн ужиг аялалд зүдэрч, өөрсдийнхөө болон морьдынхоо төлөө, бас үзэж туулж яваа хамаг бүгдэд уур хилэн нь бадарсан казакууд байшин барилгын сүрэл дээврийг хуучиж, тонож дээрэмдээгүй бүтэн үлдсэн тосгодоос хоол ундны шавхруу хулгайлахаас ч ичиж зовохыг больж, тэдний тэгж дураар аашилж хулгай зэлгий хийхийг нь удирдах бүрэлдэхүүн яаж ч сүрдүүлээд дийлэхээ больжээ. 

	Румыны нутгаас холгүй орших бузгай чинээлэг бяцхан тосгонд Сэвлэгт нэг амбаараас савтай арвай хулгайлах гэж байгаад эзэнд нь улаан цайм баригджээ. Гэтэл өндөр настай, энгийн даруу зантай бессараб өвгөнийг Сэвлэгт зөндөө зодоод, арвайг нь мориндоо аваачиж өгчээ. Түүнийг морины уяаны дэргэд байж байхад нь салааны офицер тааралдав. Сэвлэгт савтай будааг мориныхоо хошуунд уяж өгөөд салганасан гараараа хэрзгэр хавиргыг нь илбэж, хүний нүдийг хардаг шиг мориныхоо нүдийг ажиж байжээ. 

	— Урюпин! Нохойн гөлөг, наад арвайгаа аль! Хулгай хийсэн өөдгүй золиг, чамайг буудна! гэв. 

	Тэгэхэд нь Сэвлэгт офицер руу муухай гэгч хялавхийж харснаа малгайгаа авч хөл дороо чулуудаад, цэрэгт ирснээс хойш анх удаа чахарсан хоолойгоор:

	— Шүүхэд өгвөл өг! Албал ал! Намайг энд минь алаад аль. Би арвайгаа яасан ч өгөхгүй!.. Миний морь турж үхэж байх ёстой юм уу? А? Яасан ч өгөхгүй! Ширхэг будаа ч өгөхгүй! гэж агсрав. Тэр бээр  нэг үе толгойгоо, нэг үе ховдоглон зажилж байгаа мориныхоо дэлийг, нэг үе сэлмээ барилна. 

	Офицер дуугүйхэн зогсож, нүд халтирам ясан хэдрэг болсон морины ташаан толгойг харж толгой дохиод:

	— Чи чинь халууцсан моринд будаа өгч байгаа юм уу даа? гэж эвгүйрхсэн янзтай хэлэв. 

	Сэвлэгт савнаас савирч унасан будааг алган дээрээ цуглуулж буцааж тулманд хийх зуураа:

	— Үгүй, хөлс нь дарагдсан юм гэж бараг шивнэн хэлэв. 

	Арван нэгдүгээр сарын шинэдээр тэдний хороо хэдийнээ байраа эзлэв. Трансильванын уулсын оройгоор салхитай, хавцал хөндийгөөр нь хүйтэн манан тунарч, хөлдөсхийсэн нарсны аагтай шилмүүс ханхалж, дайнаас дүрвэж нутгийнхаа гүн рүү зугтсан ан амьтан, чоно, хандгай, зэрлэг гөрөөсний мөр уулын шинэхэн цасан дээгүүр энд тэндгүй тааралдана. 

	Арван нэгдүгээр сарын 7-нд 12-р хороо “320” тоот өндөрлөгийг дайрав. Урьд өдөр нь нуувчийг австрийнхан эзэмшиж байсан нь яг довтлох өдөр дөнгөж францын фронтоос татаж ирүүлсэн саксончууд эзэлжээ. Казакууд уулын бага зэрэг цастай чулуурхаг хажуу өөд явган давшицгаав. Гишгэх бүрд хөлдүү чулуу бутарч, цагаан цас тоос шиг манарна. Григорий Сэвлэгттэй зэрэгцэн явж байснаа нэг л гэмэрхэж ичсэн янзтай мушилзан:

	— Өнөөдөр би нэг л жаахан хулчийгаад... Анх удаа давшиж байгаа юм шиг л байна гэж ярив. 

	— Нээрээ юү? гэж Сэвлэгт гайхав. 

	Григорий винтовоо оосроос нь чиргүүлээд сахлынхаа молцог мөсийг хөхөж явав. 

	Казакууд уул өөд буудалгүй урд хойноо орсоор авирцгаана. Хяр дээр байгаа дайсны нуувч чив чимээгүй байх нь нэг л зэвүүн. Овгор шорооны цаана хээрийн салхинд гандсан ув улаан нүүр, цүлхгэр хамартай саксон дэслэгч бүх биеэрээ гэдийж байгаад инээмсэглэн цэргүүдээ хөгжөөж:

	— Kameraden! Wir haben die Blaumäntel off genug gedroschen! Da wollen wir’s auch diesen einpfeffern, was esheisst mit uns'n Hühnchen zu rupfen! Ausharren! Schiesst noch nicht8 гэж хашхирч байлаа. 

	Казак зуутынхан дайрах давшилтад орлоо. Гишгэх бүрд хэврэг чулуу бутарч халтируулна. Григорий хуучирч шарласан юүдэнгийн эрүүг шөргөөн инээмсэглэмээр болж, хусаагүй удсан өтгөн хар сахал бүрхсэн хонхор хацар, унжуу хамар нь шарлаж хөхрөөд, цан хүүрэг болсон хөмсөгний нь дороос хоёр хар нүд антрацитын үлтэрхий шиг гялалзана. Ерийн, хэнэггүй тайван байдал нь алдагдаж, нөгөө өөдгүй аймхай зан нь гэнэт хөдөлж цасан хяруу дарж бууралтсан нуувчийн ирмэгийг байн байн харсаар:

	— Дуугүй л байна. Ойртуулж байгаад авах нь дээ. Нэг л айгаад, зориг шантраад... Ёр нь гэдрэгээ буцвал яана даа? гэж Сэвлэгтэд хэлэв. 

	— Чи ч өнөөдөр яаж орхио вэ? гэж Сэвлэгт уцаарлаад, — Энд чинь, хонгор минь, яг л хөзөр тоглож байна гэсэн үг. Өөртөө итгэхгүй бол толгойгүй болно гэж мэдээрэй. Гришка царай чинь шарлаад... Бие чинь муу байна. Эсхүл өнөөдөр чамайг цааш нь харуулах юм байлгүй, Хараач! Харав уу? гэв. 

	Оодон шинель, сэртгэр хадаас бүхий төмөр малгайтай нэг герман нуувчийн овгор шорооны цаанаас босож ирснээ далд орчхов. 

	Григорийн зүүн гар талд яваа Еланск суурины ухаа хонгор үстэй сайхан казак залуу өвдгөө арай гэж нугалан чангаар хүчлэн ханиалгаж, түргэн түргэн алхлан баруун гарынхаа бээлийг нэг тайлж, нэг өмсөж явав. “Харанхуй шөнө гав ганцаараа яваа юм шиг зориуд ханиалган өөрийгөө догиож байгаа хэрэг байх нь...” гэж Григорий бодож явав. Тэр казакийн цаадтай урядник Максаевын сэвхтэй хацар цухалзаж, тэдний цаадтай Емельян хэдхэн хоногийн аяллаар явж байгаад Румынд шуудайтай эрдэнэ шиш хулгайлахдаа пингийн цоожийг жадаараа хөшиж эвдсэн байх нь гэж Григорий санав. Максаевтай бараг зэрэгцээ Мишка Кошевой тамхиа хурдан хурдан, сорж, байн байн найтаалгаж шинелийнхээ баруун ташаанд гараа арчсаар алхална. 

	— Юм уумаар байна гэж Максаев хэлэв. 

	— Емельян, гутал хавчаад явах нөхцөлгүй боллоо гэж Мишка Кошевой гомдол тавина. 

	Грошев уцаарлаж Мишкагийн үгийг таслан:

	— Энд гутал ярихтай мантай! Тэсэж бай, германчууд одоохон пулемётоор хэлбээд өгнө гэв. 

	Эхний галлалтаар хяргуулсан Григорий дуу тавин унав. Шархтсан гараа боох гээд марль хийсэн цүнх рүүгээ гараа сунгатал тохойноос нь гарсан цус ханцуй дотор халуу оргиулаад, тамир тэнхээ нь тасрав. Тэгээд даагдахгүй болсон толгойгоо нэг чулууны араар шургуулан, хатаж аргасан хэлээрээ сэвсгэр цас долоов. Сум зай завсаргүй шав шувхийж, бууны нүргээнт чимээ хавь ойрыг доргиулж байгааг чагнах тутам хэзээ ч тохиолдож байгаагүйгээр айж чичирч, бутарч унасан сэвсгэр цасыг салганасан уруулаараа ховдоглон үмхлэв. Тэгээд өндийж харахад тэдний зуутын казакууд дээш нь хий буудсаар буцаад уулын бэл рүү өнхөрч унасаар гүйлдэж явлаа. Юугаар ч тайлбарлаж, юугаар ч цагаатгаж болшгүй айх сандрах аюулын эрхээр Григорий хөл дээрээ босож, анх тэдний хорооны давшиж эхэлсэн армаг тармаг нарстай уулын бял рүү гүйж, салааныхаа шархтай офицерыг хөтөлж яваа. Емельян Грошевоос түрүүлэв. Грошев уулын бүл рүү хар эрчээрээ гүйж, зуутын даргын хөл согтуу хүнийх шиг солбиж үе үе өөрөө Грошевын мөрөн дээр тэгнэлдэн, бөөн бөөн хар нөжөөр огиулна. Зуутынхан ой руу аадрын ус шиг урсан оров. Цайвартах бор гүвээн дээр алагдсан хүмүүс зэвхий сааралтан үлдэж, цуглуулж авч чадаагүй шархтнууд өөрсдөө мөлхөцгөөхөд хойноос нь дайсны пулемёт хяргаж байв. 

	Тас пасхийх буун дуу тасралтгүй пижигнэнэ. 

	Григорий Мишка Кошевойг түшсээр ой дотор оров. Ойн захын цулгай газар бууны сум пүд пүд үсрэн тусаж байв. Германчуудын зүүн жигүүрт пулемёт тачигнаж хүчтэй шидсэн чулуу нимгэн мөсөн дээгүүр ойж буун өнхрөх мэт сонстоно. 

	— Манайхныг ч будаа болгож тавилаа! гэж Сэвлэгт баярласан мэт хашхирав. 

	Тэр бээр  бүдүүн баргил нарс налаад, нуувч дээгүүр давж гүйсэн германчуудыг хааяа нэг буудмаар болж байв. 

	Кошевой Григорийг газар суулгаад амьсгаадан 

	—Усан тэнэг улсыг сургах хэрэгтэй! Сургах л хэрэгтэй! Хүний адаг! Түүнээс ч долоон дор улс! Цусаа урсгаж гүйцсэн хойноо л юуны төлөө толгой руугаа гадас шаалгаж байгаагаа ойлгох байх даа! гэж? бархирав. 

	— Чи юу хэлэх гээд байна? гэж Сэвлэгт нүдээ онийлгоход

	— Ухаантай нэг нь өөрснөө ойлгоно биз. Усан тэнэг амьтдад юу гэж хэлэх вэ? Тархи толгой руу нь хар хүчээр шааж оруулалтай биш гэх нь сонстов. 

	— Чи тангараг өргөснөө санаж байгаа биз? Ингэхэд чи тангараг өргөсөн үү, үгүй юү? гэж салахгүй зууралдав. 

	Кошевой юу ч хэлсэнгүй сөхөрч суугаад салганасан гараар газраас цас утгаж аваад үл мэдэг чичирч ханиалгасаар том томоор нь идэв. 

	 

	* * *

	 

	Үелж давхраатсан буурал үүлтэй огторгуйд намрын шар нар нүүдэллэж, Татарын гацаанд ташуу тусаад, тэртээ өндөрт зөөлөн салхи өтгөн үүлсийг баруун тийш алгуурхан тууж, харин гацаа Донын хар ногоон тэгш тал, нүцгэн ой дээгүүр хүчтэй үлээж, бургас, улиангарын үзүүрийг нахилзуулан, Донын усыг оволзуулан цалгиулж, гудамж зээлийн шаргал навчсыг адуун сүрэг шиг хуйлруулж элдэнэ. Христонягийн үтрэмд муухан нуруулдсан улаан буудайн сүрлийг салхи сэвэлзүүлэн мэрсээр байгаад оройг нь хуу татаж, нарийхан шонг нь унагаж, алтан шаргал бөөн сүрлийг гэнэт мантан том шороор шорлох мэт өргөөд малын хашаа хороо, гудамж талбайн дээгүүр хуйлруулан хийсгэж, эзгүй замаар цацалж, Астахов Степаны гэрийн дээвэр дээр сагсайтал овооллоо. Христонягийн эхнэр үс гэзгээ сэгсийлгэн гүйж гараад үтрэмд нь салхи яаж туйлж байгааг хоёр өвдөгнийхөө хооронд банзлаа хавчиж байж харчхаад гэртээ буцаж оров. 

	Дайн үүсээд гурван жил болоход гацааны аж ахуй мэдэгдэхүйц өөрчлөгдлөө. Ганц ч эрчүүл үлдээгүй айлын саравч онгойж сэрийлцээд, хашаа хороо хуучирч аажмаар эвдэрч яйжийж байгаагийн ул мөрийг харахад нүд халтирмаар болжээ. Христонягийн эхнэр есөн настай хүүтэйгээ хоёул аж байдлаа аргацаан арчилна. Харин Аникушкагийн эхнэр нь гэр малаа бүрмөсөн хаяж, эр нөхрийнхөө эзгүйг ашиглан, нүүр амаа будаж гоёж гангалаад, эрийн цээнд хүрсэн казак эрчүүл олдохгүй болохоор арван дөрөв, тавтай хүүхдүүдтэй нөхөцдөг болжээ. Үүнийг нь түүнийг бага залуу байхад хар тарлан болтол нялсан давирхайны хүрэн халтар ор одоо болтол арилаагүй хашааны банзан хаалга (Казакийн заншлаар хадамд очоогүй байж завхайрч самуурсан бүсгүйг олонд жигшүүлэхийн тулд хашааны нь хаалгыг давирхайгаар буддаг байжээ) тодорхой гэрчилж байлаа. Явахдаа цонхыг нь хадаж орхисон Астахов Степаны байшин эзгүйдэж, дээвэр нь зарим газраараа цөмөрч лошго ургаад, үүдний нь цоож зэвэрч, хаалгыг нь онгорхой орхисон малын хашаанд нь хүн оршгүй морин шарилж, лууль ургаж, тэнд эзгүй үхэр мал халуун хүйтэнд орж хоргоддог болжээ. Их бууны мэргэн шагайгч байхдаа германы ба оросын байшин савыг сүйдэлж байсны нь хариуд хувь заяа нь шийтгэсэн бололтой Иван Томилины байшингийн өрөөсөн хана налж ойчихын даваан дээр болж, налуулж суулгасан тулгуур модондоо торж байв. 

	Иймэрхүү байдал гацааны гудамж зээл бүхэнд үзэгдэнэ. Гацааны доод үзүүрт ганцхан Пантелей Прокофьевичийн хашаа хороо л бүрэн бүтэн харагдана. Гэвч нарийн ажиглавал нэлдээ тийм биш байлаа. Амбаарын орой дээр байсан төмөр тахиа нь муудаж унаад, амбаар нь яйжийж, ажилч хүний нүдээр харвал аж ахуйч биш байдал зөндөө үзэгдэнэ. Өвгөн тэр болгонд чадал хүрэхээ больж тариалан нь багассанаар барахгүй, бусад ажил нь бүр лойж, харин Мелеховынхны ам бүл л цөөрсөнгүй. Фронтоор тэнэж яваа Петро, Григорий хоёрын оронд өнгөрсөн намрын эхээр Наталья ихэр хүүхэд гаргажээ. Хүү, охин хоёр гаргаж хадмууддаа таалагдав. Наталья жирэмсэн байхдаа их ядарч, хоёр хөл нь бүхэл өдөржингөө тэсэж байхын аргагүй шархираад шүд зуун явж байжээ. Гэвч өвчнөө тэсвэрлэж нуугаад турж борлосон царай нь дандаа л инээж баясахчаа болдог байжээ. Хөл нь хэтэрхий өвдөөд ирэхлээр шанааны нь хөлс бурзайдаг байсныг Ильинишна хашраараа гадарлаж толгой сэгсрэн:

	— Зөрүүд амьтан, чи хэвтээч! Юу гэж л өөрийгөө зовоогоод байгаа юм? гэж аашилдаг байж. 

	Есдүгээр сарын нэг цэлмэг сайхан өдөр Наталья амаржих ойртсоноо мэдээд гадаа гарчээ. 

	— Чи чинь хаачих нь вэ? гэж хадам эх нь асуухад:

	— Голын тохой руу очиж үнээгээ харъя гэж хариулжээ. 

	Наталья гацаанаас бушуухан холдоод, гэдэснийхээ дороос барьж эргэн эргэн харж ёолсоор шигүү ургасан үүргэнэ дотор ороод хэвтжээ. Харуй бүрий болж байхад Наталья зотон хормогчиндоо хоёр ихрээ хийж барьчхаад гэрийнхээ араас сэмхэн иржээ. 

	— Эвий хонгор минь! Муу ёрын ч амьтан болдоо! Яаж байгаа чинь энэ билээ? Хаа байж байгаад ирэв? гэж Ильинишна үглэв. 

	— Би ичээд явчихсан юм... Ааваас зовоод... Ээж ээ, би цэвэрхэн, хоёулыг нь угаачихсан... май... гээд цонхийж цайсан Наталья үнэн учраа өчжээ. 

	Дуняшка эх баригч авгай авчрахаар гүйж, Дарья сандарч гурилын том шигшүүрт өлгий засаж, Ильинишна инээх, уйлах хослуулан:

	— Дашка! Чи наадах шигшүүрээ орхи! Ямар муурын зулзага биш, гурилын шигшүүрт өлгийдөх нь юу вэ? Бурхан минь, хоёр юм байх шив! Ээ гэгээ минь, нэг нь хүү юм! Натальюшка!.. Ор дэвсгэрийг нь засаач та минь!.. гэж сандрав. 

	Гадаа хашаанд байсан Пантелей Прокофьевич бэрээс нь ихэр хүүхэд гарсныг сонсоод эхэндээ тэр ч яах вэ гэсэн янзтай гараа сарваж байснаа гэнэт баярлаж сахлаа бавалзуулан уйлагнаад, яаран сандран гүйж ирсэн эх баригч хөгшин рүү үсчиж урт хумстай мойног хуруугаараа нүд рүү нь чичлэн алдаж байгаад:

	— Худалч хар золиг! Муу худалч! Мелеховын удам угсаа тийм амархан тасрах ёсгүй! Бэр минь хүү, охин хоёр бэлэглэжээ Ёстой бэр гэдэг чинь ийм байдаг юм! Бурхан тэнгэрийн ач! Ийм буянтай бэрийнхээ ачийг яаж хариулна даа? гэж байгаад хашхичив. 

	Тэр жил өгөөмөр шимтэй жил болж үнээ нь ихэрлэж, Михайлын өдөр хонь ихэрлэж, бас ямаа нь... Пантелей Прокофьевич бүр гайхаж:

	“Энэ жил ч бузгай азтай, хишигтэй жил юм даа! Энд тэндгүй ихэрлээд... Одоо манай төл ч... догь доо!” гэж ганцаараа бодож суув. 

	Наталья хоёр хүүхдээ ойд нь хүртэл хөхөөрөө тэжээж, есдүгээр сард хөхнөөсөө гаргасан боловч намар орой болтол өөрөө тэнхэрч чадсангүй, турж эцээд, гялайх юм нь шүд болж, бас нүдэнд дулаахан хоёр нүд нь бүр ч том болсон шиг харагдана. Хамаг сэтгэлээ хүүхдэдээ зориулж, өөрийгөө ч анхаарахаа болиод, гэр зуурын ажлаас жаахан л зав чөлөө гарвал хүүхдийнхээ хувцас хунарыг угааж цэвэрлэж, оёж нөхөж, орныхоо хажууд хөлөө унжуулж жишүүлдэж суугаад хоёр ихрийгээ өлгийнөөс нь авч, мөрөө хөдөлгөн халхгар цамцаа шувталж, амтлаг гуа шиг чилдийж чинэсэн хоёр том шаргалдуу цагаахан мөөмөө гарган зэрэг хөхүүлдэг байв. 

	— Наад хоёр чинь чамайг бүр сорж гүйцлээ. Дэндүү олон хөхүүлэх юм даа! гэж Ильинишна ач нарынхаа нугалаатаж мариалсан бяцхан хөлийг алгадаж өхөөрдөнө. 

	— Хөхүүлж л бай! Сүү бүү хайрла! Сүүгээр нь чи ямар өрөм байлгана гэх биш гэж Пантелей Прокофьевич бүдүүн хадуун ухаанаараа өмөөрнө. 

	Энэ хэдэн жилд улс амьтны аж амьдрал Донын ус руу урсах адил шуугдсаар байлаа. Ужиг уйтгартай өдөр хоног яах ийхийн завдалгүй ээлжилж, хүмүүс цаг үргэлж мацаж, ажил төрлөөрөө хөөцөлдөн, дутагдаж гачигдаж, баясах баярлах нь багасаж дайнд явсан хүмүүсийнхээ хойноос цаг үргэлж санаа зовж сэтгэл түгших нь ихэссээр байлаа. Фронтод байлдаж яваа Петро, Григорий хоёроос хааяа нэг халтар тос, шуудангийн тамга болсон дугтуйтай захидал ирнэ. Григорийн сүүлчийн захидал нь ямар нэг хүний гар дамжсан бололтой, захидлын тэн хагасыг хөх бэхээр нямбай гэгч баллаж, бор цаасны нь зах дээр бэхээр үл танигдах тэмдэг тавилсан иржээ. Григорийг бодвол Петро байн байн захидал бичиж, Дарьяд гарчигласан бичигтээ эхнэрээ занаж, түүний дураараа туйлж байгааг сонссон бололтой хамаагүй шалиглахаа болиоч гэж гуйсан байдаг байв. Григорий захидалтайгаа цуг цалингаа, бас “загалмайн хишгийг” гэр рүүгээ явуулж, амралтаар очно гэж бичих боловч ирж байгаа нь харагдахгүй байв. Ах дүү хоёрын амьдрал өөр өөр замаар орж, Григорий дайнд ядарч, царай зүс алдаж уур хилэн нь бадарч, дайн дуусахыг хүлээж ядна. Гэтэл Петро яах ийхийн завдалгүй түргэн ахиж давшиж, арван зургаан оны намар вахмистр болж, зуутын даргад долигонож байгаад хоёрын ч зэрэг загалмай олж авч, даргын сургуульд явах гэж хөөцөлдөж байгаагаа захидалдаа бичдэг байв. Зуны амралтаар харьсан Аникушкагаар герман цэргийн төмөр малгай, шинелийг өөрийнхөө гэрэл зургийн хамт явуулжээ. Дөрвөлжин бор картон цаасан дээрээс мушгиж сэртийлгэсэн шаргал сахал, шантгар хамар, жимбэгэр шазруун уруултай нэлээд хөгширсөн Петрогийн нүүр ихэрхүү янзтай жуумалзан инээмсэглэж байв. Петрог амьдрал эрхлүүлж, дайн баярлуулж, хэр баргийн хүнд олдмооргүй тийм боломжийг нээж өгчээ... Бага балчраасаа үхэр тэрэг хөтлөхөөс өөр юм үзээгүй жирийн нэг казак эр дарга болж, шал өмнөө, амар сайхан амьдралтай болно гэдэг санашгүй хэрэг байжээ... Гэтэл Петрогийн амьдрал өрөөсөн захаасаа айхавтар муухай сэмэрч, эхнэрийн нь тухай элдэв бусын хов жив гацаагаар нэг тархжээ. Тэр намар амралтаар хариад буцаж очсон Степан Астахов зуутынхнаа цуглуулж байгаад Петрогийн эхнэрийг ганц сайхан эзгүйчилж байгаад ирлээ гэж сайрхжээ. Петро нөхдийнхөө яриаг сонсоод үнэмшсэнгүй жаахан эвгүйрхэн инээмсэглэж:

	— Степка залж байгаа юм! Цаадах чинь Гришкад уурласан уураа надад гаргаж байгаа юм гэж байжээ. 

	Гэтэл нэг өдөр Степан нуувчаас гарахдаа гэнэгүй юм уу, эсхүл зориуд хатгамал хээтэй алчуураа унагачихжээ. Хойноос нь явсан Петро нөгөө маш нарийн торлож оёсон алчуурыг олоод эхнэрийнхээ оёсон алчуур мөн болохыг таньжээ. Ингээд Петро, Степан хоёрын дунд өш хонзонгийн ээдрээтэй зангилгаа дахиад үүсэв. Петро эгзэг гарахыг хүлээж, үхэл Степаныг отож гэтээд гавлаа Петрод хага цохиулчхаад Баруун Двиний эрэг дээр хэвтэх тийшээ ханджээ. Гэтэл удсангүй Степан германы заставыг агнах гэж яваад эргэж ирээгүй ажээ. Заставын төмөр утсан хашааг огтолж байгааг германы харуул мэдчихээд гранат шидэх зуур казакууд амжиж нэвтэрч ороод, Степан германы харуулыг ганцхан нударгалж унагатал харуулын туслах буудаж Степан ойчсон гэж цуг явсан казакууд нь ярьжээ. Казакууд германы харуулын туслахыг жадалж алаад, Степаны хүнд нударганд ухаан алдтал дэлсүүлсэн герман цэргийг чирч, Степаныг өргөөд явах гэтэл даагдахгүй болохоор нь орхихоос өөр аргагүй болжээ. Шархтай Степан: “Та минь! Намайгаа битгий баллаач! Нөхөд минь! Та нар чинь яалаа гэж намайг орхиж байгаа юм бэ?..” гэж гуйжээ. Гэтэл германчууд төмөр утсан хашааг пулемётоор шүршиж, казакууд ч мөлхөж зугтжээ. Тэдний хойноос Степан: “Нэг суурины ах дүү нар минь!” гэж хашхирсан боловч өрөөл бусдыг бодох байтугай, наадуул нь өөрснөө амь наана, там цаана болжээ. Степаны тухай сонсоод Петрогийн сэтгэлийн шаналгаа нь хамуунд тарваганы тос түрхэх мэт намдсан боловч: “Амралтаар харьж Дашкагийн цусыг хольё! Би бол Степан шиг зүгээр орхихгүй...” гэж шийдээд, Дарьяг алъя гэж бодсоноо тэр бодлоо өөрчилж: “Тэр шулмыг алчихвал хамаг амьдралаа баллана. Шоронгийн хадаас болж, хамаг юм баларч, юу юу ч үгүй хоцорно... Тэгэхлээр бүх насаараа сүүлээ шарвалзуулахгүй болтол нь балбаж “хорт могойн нүдийг бүлт цохиод, чөтгөр ч тоож харахааргүй болгоё” гэж шийдлээ. Энэ аргыг Петро Баруун Двиний хүрцэг шавартай эргийн ойрх нэг нуувчид бүгж суухдаа сүвэгчлэн олжээ. 

	Намрын сэрүү орж ургаа мод, өвс ногооны сөл харьж, үүрээр жавар хайрч, газрын хөрс хөрж, намрын шөнө улам харанхуй болон уртассаар байлаа. Казакууд нуувч сахин жижүүрлэж, цухуйсан дайснуудыг буудаж, вахмиструудтайгаа дулаан хувцасны хэрүүл хийж, өлтэй өлгүй өдөр хоног өнгөрөөнө. Гэвч сэтгэлд тааламжгүй Польш нутгаас алс хол орших Донын тухай бодол хүн болгоны тархи толгойноос салахгүй байв. 

	Энэ намар Мелеховын Дарья эр нөхөргүй хагссаныгаа нэг мөсөн нөхөж авлаа. Покровын9 эхний өдөр Пантелей Прокофьевич нөгөө л улс амьтнаас эрт үүр цүүрээр босдогоороо босож малын хашаа руугаа очсоноо толгойгоо барьж гаслав. Ямар нэг дүрсгүй нь хашааны нь хаалгыг нугасаар нь мулталж, гудамжны дунд аваачиж, зам хөндөлсүүлээд тавьчихсан байжээ. Энэ бол шившиг байв. Өвгөн тэр дор нь хаалгыг байранд нь аваачиж угсраад, өглөөний цайны дараа Дарьяг зуны гал тогооны өрөө рүү дуудаж оруулжээ. Тэнд тэд юу ярилцсаныг хэн ч мэдсэнгүй. Харин хэдэн минутын дараа Дарья үс гэзэг нь сэгсийж алчуур нь мөр рүүгээ гулсаж унасан, уйлсаар гарч ирэхийг Дуняшка харжээ. Дуняшкагийн дэргэдүүр өнгөрөхдөө дал мөрөө хавчилзуулж дугариг хар хөмсгөө зангидаж, нулимстай нүүрээ ууртай гэгч гялалзуулан:

	— Муухай золиг, тэгж л бай!.. Гайгүй би чамд нэг үзүүлээд өгнө! гэж хавдсан уруулаа умалзуулан зүхэж явжээ. 

	Цамцны нь ар урагдаж, цагаан бие дээр нь шинэхэн хүрэн улаан гүвдрүү харагдав. Дарья банзлаа дэрвэлзүүлсээр байшингийнхаа довжоо өөд гүйж гараад үүдний пинд ороход, галын өрөөнөөс Пантелей Прокофьевич бөөн уур гарч ирээд шинэхэн суран цулбуурыг дөрөв нугалан эвхэж явлаа. 

	—... Чам шиг муу гичийг үүнээс илүү ороолговол таарах байсан юм!.. Өмхий банзал!.. гэх эцгийн нь сөөнгө дуу Дуняшкад сонстож байжээ. 

	Гэр бүлийн дэг журам хэвийн байдалдаа орж, хэд хоног Дарья хэвтээ хонь босгохгүй амьтан болж, орой болгон хамгийн түрүүнд унтаж, Натальягийн өрөвдөж тал засахад “Тэгж л байг, юу болохыг нь үзнэ дээ” гэсэн янзтай мөр, хөмсөг хоёроороо ширэв татан шилбэлздэг болов. Гэтэл дөрөв дэх хоног дээр Дарья, Пантелей Прокофьевич хоёроос өөр хэн ч мэдээгүй тийм нэг явдал болжээ. Тэр явдлын дараа Дарья бах нь ханасан янзтай инээд алдан ханхалзаж, харин өвгөн Мелехов хэрэг өдүүлчихсэн муур шиг бүтэн долоо хоног хүний нүүр харж чадахгүй санаагаар унаж, яасан тухайгаа хөгшиндөө ч хэлсэнгүй, Виссарион ламд очиж нүглээ наманчлахдаа ч хүртэл уг хэргийн тухай, түүний дараа ямар нүгэлтэй юм сэтгэл санаанд нь орж байсан тухай хэлэлгүй нуугаад өнгөрчээ. 

	Тэр нь ийм хэрэг юм санжээ. Покровын дараахан Пантелей Прокофьевич Дарьяг нэг мөсөн залхаая гэж бодоод Ильинишнад:

	— Чи Дашкаг битгий өрөвд! Ахиухан юм хийлгэж бай. Ажил их байвал тэнэх зав гарахгүй. Тэгэхгүй бол цаадах чинь орооны гичий болоод байна... Бодох л юм нь тоглох наргих, гадуур тэнэх болоод байна гэж ярьжээ. 

	Тэр зорилгоор ч Дарьягаар үтрэм цэвэрлүүлж, хашааны арын хуучин түлээ хураалгаж, хоёул тарианы хивэг арилгажээ. Үдшийн бүрэнхий болохын өмнөхөн саравчнаас хивгийн агуулах руу будаа цайруулагч аваачъя гэж бодоод бэрийгээ:

	— Дарья! гэж дууджээ. 

	— Аав яах нь вэ? гэж Дарья хивгийн агуулахаас асуужээ. 

	— Нааш ир. Цайруулагч аваачъя. 

	Дарья хивгийн хальсыг сэгсэрч, алчуураа засаж нөмрөөд хивгийн агуулахаас гарч үтрэмийн хаалгаар дамжин саравч руу явлаа. Өмнө нь хөвөнтэй цамц, уранхай шалбуур өмд өмссөн Пантелей Прокофьевич хазганана. Хашаанд хэн ч байсангүй. Дуняшка эхтэйгээ хоёул ахар ноос ээрч, Наталья гурил исгэж байжээ. Үдшийн шар гэгээ тасарч, оройн мөргөлийн хонх хангинаж байв. Чанх дээрх тунгалаг огторгуйд ягаавтар үүл хөдлөхгүй тогтож, Донын тэртээх буурал улиангарын нүцгэн мөчир дээгүүр бөөн бөөн хар хөө шиг турлиахууд сууцгаана. Үдшийн нам гүмд ямарваа чимээ ив илхэн дуулдахаар байлаа. Малын хашаанаас үхрийн нойтон баас, өвс бордооны эхүүн үнэр ханхална. Будаг нь гандаж хуучраад ягаавтар өнгөтэй болсон цайруулагчийг Пантелей Прокофьевич уухилж аахилсаар Дарьятай хоёул дамнаж хивгийн агуулахын буланд оруулж тавиад, хөглөрч тарсан хивгийг хамж хураагаад гарахаар завдтал Дарья:

	— Аав аа! гэж аяархан шивнэж дуудлаа. 

	Өвгөн огт санаандгүй цайруулагчийн цаагуур ороод:

	— Юу болов? гэж асуув. 

	Дарья өвгөний эгц өөдөөс харж, цамцаа ярж хоёр гараа өргөн үсээ засаж, саравчны завсраар жаргах нарны цусан улаан туяан дотор зогсож

	Дарья хажуу тийшээ нахисхийж, хадмынхаа дал мөрөн дээгүүр онгорхой хаалгыг сэмхэн ажих зуур:

	— Аав! Энүүхэнд нэг юм... Та наашаа ирээд хараач гэв. 

	Өвгөнийг тулаад очмогц Дарья гэнэтхэн хоёр гараа сарвайн хадам эцгийнхээ хүзүүгээр тэвэрч салаавчлаад:

	— Аав энд... энд зөөлхөн... гэж шивнэн татсаар ухрав. 

	Пантелей Прокофьевич айж:

	— Чи яах нь вэ? гэлээ. 

	Толгойгоо эргэлдүүлж Дарьягийн гараас мултрахыг оролдовч цаадах нь өвгөний толгойг нүүр өөдөө татаж улам ойртуулаад инээж, нэг юм шивнэж сахлыг нь халуун амьсгаагаараа төөнөв. 

	— Тавиач, өлөгчин! гэж өвгөн мултрах гэж оролдоод бэрийнхээ гэдсэнд тулав. 

	Дарья хадам аавыгаа тас тэврээд гэдрэгээ ойчиж өөрөө дор нь оров. 

	— Золиг! Галзуурав уу!.. Тавиач!

	Дарья амьсгаадан:

	— Дургүй байна уу? гээд гараа тавьж хадам эцгийнхээ өвчүү рүү ёвроод: 

	— Дургүй байна уу?.. Эсхүл чадахаа болио юу?.. Тэгвэл одоо намайг зэмлэхээ болиорой!.. Ийм л байна гэв. 

	Дарья тэр дорхноо ухасхийн босож, банзлаа бушуухан засаж ардаа наалдсан тарианы хогийг арилгаад мэл гайхсан Пантелей Прокофьевичийн улаан нүүр рүү:

	— Чи саяхан намайг яалаа гэж зодлоо? Би ямар чавганц болоо юу? Чи залуудаа ийм байгаагүй юу? Нөхөргүйгээр би бүтэн жил болж байна!.. Би ямар нохойтой явалдах уу? Гөлийсөн хазгар! Май үүнийг долоо! гэж омогдов. 

	Тэгж хэлээд Дарья ичгүүртэй хөдөлгөөн үзүүлж, хоёр хөмсгөө солбилзуулан хаалга руу явав. Хаалган дээр очиж биеэ дахиж нэг сайн ажиж, цамцаа сэгсэрч, алчуураа гөвөөд хадам эцэг рүүгээ эргэж харалгүй:

	— Ингэхгүйгээр би байж чадахгүй... Надад эр хүн хэрэгтэй байна. Чи дургүй байгаа бол би өөрөө олно. Харив чи ам хэл битгий татлаарай! гэв. 

	Дарья бөгсөө хаялж түргэн түргэн алхалсаар үтрэмийн хаалга хүрч, эргэж ч харалгүй далд оров. Харин Пантелей Прокофьевич гандаж хувхайрсан цайруулагчийн хажууд яах ч учраа олохгүй сахлаа зажлан, овоолоостой хивэг, нөхөөстэй сөөхий гутлынхаа хоншоор хоёрыг гэмэрхсэн янзтай гөлрөн харсаар зогсов. Саяын явдалд мансуурч алмайрсан өвгөн “Ингэх нь Дарьягийн зөв үү? Үүнтэй нүгэл үйлдэж орхидог ч байж уу?” гэж тэрхэн зуур сэтгэв. 

	 

	* * *

	 

	Арван нэгдүгээр сард хүйтэн жавар хайрч, яагаа ч үгүй эрт цас унаад, Татарын гацааны дээд үзүүрийн харгалдаа тохойд Дон хөлдөж, нимгэн цайвар мөсөн дээгүүр хааяа нэг хүн голын нөгөө талд гарцгаана. Харин доошлохдоо голын ус зөвхөн захаараа цэврүүтэж хөлдөөд, дунд нь эргэлдсэн ногоон давалгаанууд буурал манан савсуулан салж, нийлж байв. Хар эргийн эсрэг усан дундах хожуул мөчрийн дотуур, арван нэгэн алдын нүх цүнхэлд аль хэдийн цулбуурт загас ичиж, тэдний дээхнүүр нялцгайдуу хальстай булуу цагаан бөөгнөрч, харин Донын усанд гагцхүү цагаан загас чавхдаж урсгалын уулзуурт саамх идэш хөөцөлдөн эргэлдэж, шөрөглөг загас хайрган ёроол бараадан хэвтэцгээнэ. Загасчид түрүүчийн мөснөөр цооног малтаж хайруус шүүрдэх гэж хүйтний эрч чангарахыг хүлээцгээнэ. 

	 


VI

	 

	Арван нэгдүгээр сард Мелеховынхон Григорийгоос захидал авав. Румыны Кувински хэмээх газраас ирүүлсэн захидалдаа анхны байлдаанд шархтаж, сум зүүн гарын нь ясыг бяцалсан учир өөрийн нь тойргийн Каменск сууринд явуулж эмчлүүлэх гэж байгааг бичжээ. Тэр захидлын дараахан Мелеховынхонд бас нэг гай тохиолдлоо. Жил хагасын өмнө Пантелей Прокофьевич мөнгөний хэрэгцээ болоод Сергей Платонович Моховоос зуутын мөнгөн рубль баталгаа бичиж зээлдсэн юм санжээ. Гэтэл зун Атепин-Цаца дэлгүүртээ өвгөнийг дуудаж оруулаад алтан хүрээтэй хавчаар шилээ хавчуулж зүүгээд шилэн дээгүүрээ Мелеховын сахал руу ширтэн:

	— Пантелей Прокофьевич, чи чинь өрөө төлөх хүн үү, үгүй юү? гэж асуужээ. 

	Пантелей Прокофьевич дэлгүүрийн хоосорч буй тавиур, гялтайтал элэгдсэн хуучин лангууг гөлөлзөн харж байгаад хулчганасан янзтай:

	— Емельян Константиныч гуай минь, жаахан тэнхэрч байгаад төлье гэжээ. 

	Яриа үүгээр дуусжээ. Гэтэл тэнхрэх боломж өвгөнд олдсонгүй. Ургац гавьсангүй, эдэлбэрийн малаас худалдахаар юм гарсангүй. Тэгж байтал өөд нь хаясан чулуу өөрийн толгой дээр гэгчээр шүүхийн харгалзагч ирээд, өртэй хүмүүсийг даруйхан дуудуулж:

	— Зуутын дэвсгэр одоохон гаргаад тавь гэж тулгав. 

	Харгалзагчийн тасалгааны ширээн дээр дагаж биелүүлэхээс биш давж заалдах эрхгүй урт бичиг дэлгээстэй байв. 

	 

	ГҮЙЦЭТГЭХ ХУУДАС

	 

	Эрхэмсэг их эзэн хаанаас 1916 оны аравдугаар сарын 27-ны өдөр шийтгэн гаргасан зарлигийн дагуу Донын тойргийн 7-р хэсгийн төвшитгөн тохинуулагч шүүгч миний бие баталгаа гарган зээлдсэн 100 рублийг урядник Пантелеймон Мелеховоор төлүүлж өгөхийг хүсэж зарга мэдүүлсэн этгээд Сергей Моховын иргэний хэргийг сонсож үзээд, иргэний шүүхийн дүрмийн 81, 100, 129, 133, 145-р ангийг баримтлан эчнээ тодорхойлсон нь:

	Хэрэг мэдүүлэгч этгээд Сергей Платанович Моховоос 1915 оны зургаадугаар сарын 21-нд баталгаа бичиг гаргаж зээлдсэн нэгэн зуун рублийг урядник Пантелеймон Прокофьев Мелеховоос гаргуулан төлүүлж, мөн түүнчлэн шүүхийн болон хэрэг хөтөлсний суутгал гурван рублийг хэргийн эзнээс гаргуулж авсугай. Эцсийн шийдвэр бус тул эчнээ гүйцэтгэлийг мэдэгдсүгэй. 

	Иргэний шүүхийн дүрмийн 156-р ангийн 3-р зүйлийг үндэслэн гаргасан энэхүү шийдвэрийг хуулийн хүчинтэй гэж үзээд хойшлуулалгүй биелүүлэх ёстой. Эрхэмсэг их эзэн хааны зарлигийн дагуу Донын тойргийн 7-р хэсгийн төвшитгөн тохинуулагч шүүгч би энэхүү шийдвэрийг ягштал биелүүлэхийг нутгийн захиргаа хийгээд хүмүүст тушаахын хамтаар уг шийдвэрийг хуулийн дагуу хэрэгжүүлэн гүйцэтгэгч харгалзагчид өчүүхэн ч цалгаралгүй туслалцаа үзүүлэхийг нутгийн захиргааны эрх баригчид болов цагдаа, цэргийн эрхтнүүдэд тушааж байна. 

	 

	Пантелей Прокофьевич харгалзагчийн үгийг сонсож дуусаад уг мөнгийг өнөөдрийн дотор авчирч өгье гэж амлаад харьж ирэх зөвшөөрөл гуйж, тэндээсээ шууд худ Коршуновынхыг чиглэв. 

	Талбай дээр гаргүй Алексей Шамиль тааралдаж:

	— Прокофич, бие сайн биз дээ? гэж мэндлэв. 

	— Гайгүй дээ. 

	— Аль гэгчийг хүрэх нь вэ?

	— Худынхаараа очъё. Жаал зугаа хэрэг байна. 

	— Өө! Тэднийх ч бөөн баяр байгаа. Дуулсан уу? Мирон Григорьевичийн хүү фронтоос ирсэн. Митька нь ирсэн гэж улс ярилцаж байна. 

	— Нээрээ юу?

	— Тэгж л бурцгааж байхыг сонслоо гээд Шамиль хацар, нүдээ татвалзуулан тамхиныхаа уутыг гаргаж, Пантелей Прокофьевич руу тулж очоод 

	— Аль, ах минь, тамхилъя! Цаасыг нь би, тамхийг нь та гэв. 

	Тамхи татах зуур Пантелей Прокофьевич очъё уу, байя уу гэж эргэлзэж байснаа очихоор шийдэж, гаргүйгээс салаад цааш майжганав. 

	— Митька ч бас загалмай авсан гэнэ ээ! Танай хүүхдийг гүйцэх гэж мэрийж байгаа даг. Одоо ч манай гацаанд одонтой харчуул бургасанд цугласан болжмор шиг олон болжээ! гэж өвгөний хойноос Шамиль орилов. 

	Пантелей Прокофьевич яаралгүй гэлдэрсээр гацааны захад хүрч Коршуновын цонхыг харсаар явган хаалга руу нь очив. Өвгөн Коршуновын сэвхтэй нүүрийг баяр хөөр нь угаасан мэт цэвэрхэн нь аргагүй өнгө зүс орчихсон байлаа. 

	Мирон Григорьевич худтайгаа гар бариад:

	— Манийхаа баяр хөөрийг дуулаа юу? гэж асуулаа. 

	— Сая л замд Алешка Шамилиас сонслоо. Худ минь, би танайд өөр хэргээр ирлээ. 

	— Байз хөө. Хэрэг ажил ч яах вэ! Гэрт оръё. Манай цэргийн залуутай уулз. Үнэнээ хэлэхэд бид сэтгэл хөөрөөд жаахан балгаж орхисон. Хөгшин маань хэрэг болж юу магад гээд ганц шил хатуу цагааныг хадгалаад байжээ гэв. 

	Пантелей Прокофьевич хянган хамраа сэртэлзүүлэн:

	— Түүнийг ч надад ярилтгүй. Би бүр холоос үнэртээд мэдсэн гэж инээв. 

	Мирон Григорьевич хаалгаа нээж худыгаа түрүүлж оруулав. Өвгөн хаалгаар ормогцоо ширээний урд талын буланд суугаа Митькаг харлаа. 

	— Манай дайчин эр энэ дээ! гэж өвгөн Гришка уйлагнан, суудлаасаа боссон Митькагийн мөрөнд толгойгоо наалдуулав. 

	— За дайчин казак, сайн явж ирсэнд баяр хүргэе! гээд Пантелей Прокофьевич Митькагийн чөргөр гарыг атгаад алхам ухарч гайхан харлаа. 

	— Худ, та юуг нь хараад байна даа? гэж Митька инээмсэглэн сөөнгө баргиа хоолойгоо шахав. 

	— Харахгүй яах вэ, гайхахгүй яах вэ. Гришка та хоёр цэрэгт мордохдоо шал хүүхдээрээ байсан сан. Одоо тэгэхэд... Атаман гэмээр казак эрчүүл болчихсон байх юм даа!

	Лукинишна уйлж улайсан нүдээрээ Митькаг байн байн харсаар архи хундагалахдаа мэдэлгүй бялхааж орхив. 

	— Ээ золиг! Ийм сайхан идээг халиаж орхих! гэж Мирон Григорьевич аашлав. 

	— Та нарт баярын мэнд хүргэж, Митрий Мироныч, чиний сайн явж ирсний төлөө! 

	Пантелей Прокофьевич том алаг нүдээрээ эргүүлж тойруулан гөлөлзөж харснаа хөмсгөө чичгэнүүлж байгаад цүндгэр хундагыг нэг амьсгаагаар хоослов. Тэгээд сахал амаа алгаараа яаралгүй арчиж, хундаганыхаа ёроолыг өлсхийж хараад дутуу үлдсэн дусал шавхрууг гэдийж байгаад тас хар шүдтэй дарвагар хар ам руугаа хөнтөрч сая нэг ухаан орсон юм шиг өргөст хэмх авч үмхээд удтал пэр пэр зажлав. Худгүй хоёр дахь дугарааг барьж, өвгөн ч тэр дорхноо хөөрхөн нь аргагүй согтчихлоо. Тэднийг ажиглан инээмсэглэж суусан Митькагийн мууран нүдний цөцгий нэг үе намгийн ус шиг цэл ногоон зураас болон багасаад, нэг үе харлаж томорч байв. Митька энэ хэдэн жилийн дотор танигдмааргүй өөр болжээ. Энэ сэрвэгэр хар сахалтай хүдэр булиа казак эрийг харахад гурван жилийн өмнөхөн цэргийн албанд мордож байсан нарийхан шаавай Митькатай адилтгах юм бараг алга. Жигтэйхэн өсөж цээж нь тэвхийгээд, хүзүү сээрээрээ түхийж, таван пүүнээс доошгүй жинтэй болж, нүүр царай, дуу хоолой нь борогшиж наснаасаа ахимаг үзэгдэнэ. Харин нүд л нөгөө тавтиргүй, жоготой хэвээр байв. Эх нь тэр нүдийг нь олзуурхан өхөөрдөж, холцруу болсон үрчгэр алгаараа хүүгийнхээ тайрмал үс, хавчиг цагаан духыг байн байн илбэж инээж, уйлахыг хослуулна. Архинд хөлчүүрсэн Пантелей Прокофьевич:

	— Одон шагнуулаад ирээ юү? гэж мушилзан инээмсэглэв. 

	— Одоо ч одонгүй казак хаа байх вэ? гэж Митька хөмсөг атируулаад 

	— Крючков хүртэл, штаб хавьд шарвалзаж байсных, гурван загалмай зүүчихсэн явна гэв. 

	— Хадам минь, манай үүний хэгжүүн гэдгийг яана. Муухан золиг чинь, яг намайг дуурайж. Хэртэй бол бууж өгөхгүй хүн дээ гэж өвгөн Гришака ачийгаа магтлаа. 

	— Загалмайг тэглээ ч гэж шагнадаггүй юм шүү гэж Пантелей Прокофьевичийг хүрлийхэд Мирон Григорьевич галын өрөө рүү хөтлөн оруулж авдар дээр суулгаад:

	— Наталья минь хүүхдүүдтэйгээ ямаршуу байна? Эрүүл саруул биз дээ? За ашгүй дээ! Худ, чи нэг хэргээр ирсэн гэсэн байх аа? Ямар ажил гараа вэ? Одоо түүнийгээ хэл. Тэгэхгүй бол жаахан юм балгаад бүр согтчих нь гэв. 

	— Мөнгө байна уу? Аргалж үз! Чи л нэг аргалахгүй бол мөнгөөр суулаа... гэж Пантелей Прокофьевич согтуу болохоор бүр ч салахгүй гуйж гувшлаа. Тэгэхэд Мирон Григорьевич үгийг нь тасалж:

	— Хэд хэрэгтэй юм бэ? гэв. 

	— Зуутын дэвсгэр. 

	— Ямар? Зуутын дэвсгэр янз бүр шүү дээ. 

	— Зуутын цөлхөөв. 

	— Шууд л тэгж хэлэхгүй. 

	Мирон Григорьевич авдраа ухаж тос болсон халтар алчуур гаргаж задлаад аравтын “улааныг” шаржигнатал тоолов. 

	— Худ минь, баярлалаа... Гайны юмнаас аварлаа!.. 

	— За тэр яах вэ. Өөрсдийн улс хойно, учир нь олдох байлгүй!

	Митька гэртээ тав хоног байж, шөнийн бор хоногийг, ганц бие хагсаж цангасан, тэгээд эн тэрнээс татгалздаггүй эгэл цайлган эмэгтэйг өрөвдөөд Аникушкагийн эхнэрийнд өнгөрүүлэв. Өдөртөө хамаатан садан, танил талынхнаараа орж гарна. Ганцхан дан ногоон хүрэм өмсөж, саравчтай малгайгаа хазгай тавьсан, өндөр Митька даардаггүйгээ гайхуулж гацааны гудамжаар ханхалзана. Нэг үдэш бас Мелеховын халуу дүүгсэн галын өрөөнд хүйтэн жавар савсуулж, цэргийнхний андашгүй, өвөрмөц эхүүн үнэр ханхлуулсаар орж, дайны тухай, гацааны сонин зүйлийн тухай ярьж номин ногоон нүдээрээ Дарьяг баахан харж сууснаа гарч одохоор завдав. Цэрэг залууг нүд салгалгүй харж суусан Дарья Митькаг хаалга тасхийтэл хаагаад гармагц лааны гэрэл дөлдөх шиг нахисхийгээд уруулаа тас жимийн алчуураа нөмрөхөд Ильинишна:

	— Дашка хаачих нь вэ? гэж асуулаа. 

	— Салхинд гаръя... бие засъя. 

	— Хамт гаръя. 

	Пантелей Прокофьевич тэдний яриаг сонсоогүй дүр үзүүлэн тонгойж суусаар байлаа. Өвгөний дэргэдүүр Дарья хярсан үнэг шиг гөлийсхийн хараад өнгөрөхөд хойноос нь хадам эх нь уухилсаар майжганав. Хашааны явган хаалганы хажууд Митька ханиалгасан болж, бахиал гутлаа хяхнуулан, алгаараа халхлан тамхи татаж байснаа үүдний оньс дуугарах чимээгээр байшингийн довжоо өөд алхав. 

	— Энэ чинь, Митрий, чи юү? Айлын хашаанд төөрч байна уу? гэж Ильинишна егөөдөөд 

	— Чи гарахдаа явган хаалга цүүлээрэй. Шөнө салхинд саваад байх вий... Яасан их салхитай юм бэ дээ... гэв. 

	Митька таг мухардаж хэсэг дуугүй байснаа:

	— Зүгээр. Төөрөөгүй... түгжинэ гэж уцаарлах шиг болж ханиалгаснаа шуудхан гудамж хөндлөн гараад, Аникушкагийн хашааг чиглэн явав. 

	Митька өнөөдөр л болж байвал маргааш тэр зүгийн тэнгэр мэдэг гэгчээр ухаан бодолгүй шувуу шиг амьдарч явав. Цэргийн албыг дэнтэй дунтай хааж, айхыг мэдэхгүй зоригтой атлаа төдий л хичээж мэрийдэггүй байжээ. Гэхдээ цэргийн бүртгэлд нь зарим нэг бүтэлгүй явдал бичигдэж, оросын харьяат польш эмэгтэйг хүчирхэж, бас дээрэм хийсэн хэрэгт хоёр ч удаа ял шийтгүүлж, дайны гурван жилд тоо томшгүй олон удаа шийтгэл сануулга авч, нэг удаа цэргийн хээрийн шүүхээр алах ял заагдах шахсан боловч тэр аюулаас овжин мултарчээ. Хорооныхоо дансанд хамгийн адагт тооцогдох боловч марзан шалиг дуу (Тэр талаар Митька муугүй мастер байжээ. ) дуулахдаа сүрхий, найзархаг, эрээгүй зантайд нь казакууд дурладаг, зэрлэг хэрцгий авиртайд нь офицерууд тоодог байв. Митька инээд алдан чонын хөл шиг хөнгөхөн хөлөөрөө газар дэвслэн, ханхалзан алхалж, ногоон нүдээрээ сөлийн харж, толгойгоо эргүүлж байгаа нь хүртэл араатан чонын шинжтэй. Хүзүү нь бэртсэн учраас эргэж харах гэтэл хүзүүгээ огт эргүүлдэггүй харин бүх биеэрээ эргэдэг байжээ. Булчин шөрмөс зангирсан ясархаг биетэй. хөнгөн шингэн боловч явах хөдлөх нь удаан, наазгай. Эрүүл чийрэг, бяр чадал нь амтагдаад анжисны хошуугаар сэндийлгэж гаргасан нугын хар шороо шиг исгэлэн үнэрээр ханхалж байв. Митькагийн хувьд амьдрал түвэг бэрхшээл байхгүй, тариалангийн шан шиг шув шулуухан учраас эзэн хүний ёсоор сэтгэл хангалуун алхална. Бодол санаа нь ч гэсэн мөн ялгалгүй ямар ч төвөггүй, ерийн бүдүүн баараг өлсвөл найзыгаа ч хамаагүй талж болно, талах ч ёстой гэж боддогоор ул барам өлсөхлөөрөө хулгай зэлгий ч хийдэг, гутлаа элэгдчихвэл олзлогдсон герман цэргийн гутлыг шуудхан мулталж авдаг, хэрэг буруутгаж торгуулбал үйлдсэн гэмээ баллахын тул тагнуулд явж германы харуулыг муужруулчхаад авчирдаг, амь дүйсэн аюултай юманд дуртайяа явдаг байв. 1914 онд дайсанд олзлогдож улаан нялга болтлоо зодуулаад, харин шөнө нь хумсаа ховхортол маажиж байж саравчны дээврийг цоолж, бас морины хударгыг дурсгал болгож аваад оргож иржээ. Тийм учраас Митькад таарах тохирох юм мундахгүй байв. 

	Зургаа дахь хоног дээр Мирон Григорьевич хүүгээ Миллеровод аваачиж вагонд суулгаад, ногоон хайрцаг шиг гөлгөр галт тэрэг таржигнан холдож байгааг чагнасаар илч нь буурсан нүдээрээ газар ширтэн, талт тэрэгний буудлын тавцангийн хажууд асгасан нүүрсний үнсийг ташуураар удтал сийчиж зогсов. Лукинишна хүүгээ хайрлан уйлж, өвгөн Гришака нусаа алгандаа нийж цамцныхаа тостой халтар хормойд арчсаар гол өрөөнд хүнгэнэнэ. Бас Аникушкагийн эхнэр тэвэрч таалахад сайхан байсан Митькагийн халуун том биеийг мөрөөдөн, бас түүний шагнаж үлдээсэн хүйтэн өвчинд шаналан уйлжээ. 

	Морин дэл салхинд мушгиран эвхрэхийн адил эргэх улирал өдөр хоногийг ээдрүүлэв. Зул сарын өмнөхөн гэнэт дулаарч, бүхэл хоногоор бороо цутгаж, Донын хавийн уулсын гуу жалгаар задгай ус тарж, цас нь хайлж бараантсан хамар дээгүүр ноднингийн өвс, цэрдэн чулууны хагд ногоорч эхлээд, Донын ус захаараа гэсэж хөөсрөөд, голын мөс үхсэн хүний бие шиг цэлдэн хөх болж түмбийлцээд, нүцгэрсэн хар хөрснөөс хамар загатнам сайхан үнэр ханхалж, Гетманы замаар болон ноднингийн царигаар ус хөөсрөн урсана. Гацааны тэртээх шавартай гангууд шинээр нурж онгойлцоод, нар дагасан салхины аясаар Чирийн зүгээс бог өвсний үнэр сэнгэнэнэ. Үд дунд болохтой зэрэг тэнгэрийн хаяанд бүдэг цэнхэр сүүдэр татан бүргэлзэнэ. Гацааныхны хашааны ёроолд асгасан үнсний хавилдаа тарлан шалбааг тогтож, үтрэмд нуруулдсан сүрлийн хавь газар гэсэж, даршсан сүрлийн илжирмэл үнэр хавь ойр явсан хүний хамар цоргино. Байшингийн дээврийн зах банз, унжиж санжсан сүрэл даган өдөржингөө ус дусалж, сүлжмэл хашаа дээгүүр алаг шаазгай шагшралдаж Мирон Григорьевичийн хашаанд өвөлжсөн айл дундын улаан бух яагаа ч үгүй эрт хавар болсонд хагсан урамдана. Тэр нь хашаа сэжилж элэгдсэн царс модон анжсыг мөргөн, гөлчилзсөн гүеэгээ санжгануулан, хашаа доторх нойтон зөөлхөн цасыг хөлөөрөө сэндэчнэ. 

	Зул сарын хоёр дахь өдөр Дон мөрний мөс ханзарч голоор нь том том цөн шажигнаж харжигналдан урсаж эхлэв. Аварга том нойрмог загас шиг гулдгар мөснүүд эрэг давж цоройлдоно. Донын цаадтайх улиангарууд өмнөдийн ширүүн салхинд нахилзаж тонгойлцон, нэг дороо шогшиж байгаа мэт үзэгдэнэ. 

	Шшшшшшшшуууууу... гэж нүргэн шуугих нь тэртээ хол сонстоно. 

	Харин орой тийшээ уулын салхи хүнгэнэн шуугьж, талбай дээр хэрээнүүд гуаглалдаад, Христонягийн гахай хэсэг өвс зуучихсан Мелеховын байшингийн хажуугаар гүйж өнгөрөхөд Пантелей Прокофьевич “Хаврын зад болж, маргааш хүйтрэх нь” гэж бодлоо. Шөнө салхи зүүн талаас эргэж, урь ороход гэсэж цоохортсон шалбаагийг зөөлөн жавар нимгэн зайрмагаар нөхөв. Өглөөгүүр Москвагийн салхи үлээж, хүйтний эрч чангарч дахиад өвөл болов. Харин Донын биеэр л дулаарсны тэмдэг болсон том том далбагар цагаан мөс нүүж, дов толгодын бараан орой хүйтэн жаварт уур савсана. 

	Каменскт Григорийтой дайралдаж, удахгүй гэртээ харина гэж манайханд хэлээрэй гэсэн үгийг нь захиргааны бичээч зулын хорин тавны дараахан болсон цуглаан дээр Пантелей Прокофьевичид дуулгав. 

	Сергей Платонович хэдэн өрвөгөр шар үстэй жаахан бор гараараа амьдралыг тал бүрээс нь имэрч тэмтэрч үзжээ. Амьдрал заримдаа Моховоор наадаж, заримдаа ч усанд живж байгаа хүний хүзүүнд зүүсэн чулуу шиг дүүжигнэж байжээ. Сергей Платонович амьдралдаа их ч юм үзэж, адармаатай юманд олон ч орооцолдож явлаа. Урьд залуудаа будааны агуулахад ажиллаж байхдаа казакуудаас будааг хямдхан аваад, сүүлд нь шатаж муудсан дөрвөн мянган пүү улаан буудайг хөдөө аваачиж, Дурной яр гэдэг ганганд асгахад хүрч байжээ. 1905 оны намрын шөнө гацааны нэг нь түүнийг шувууны буугаар буудсаныг ч санав. Мохов баяжиж хөлжиж, жаран мянгатай болж Волго-Камын банканд хадгалуулсан боловч асар их үймээн самуун эргэлт буцалтгүй ойртож байгааг хашраараа гадарлаж мэдлээ. Сергей Платонович цөвүүн цаг ирнэ гэж бодож байсан нь яг онож, сүрьеэ өвчинд нэрвэгдээд үхэх гэж байсан багш Баланда арван долоон оны эхэн сард Сергей Платоновичид:

	— Хувьсгал хаяанд ирээд байхад би энд хамгийн балай нялуун өвчнөөр үхэх гэж байдаг. Сергей Платонович гуай, тун ч харамсалтай байна даа!.. Та нарын хөрөнгийг яаж үрэн таран хийж, та нарыг яаж дулаан үүрнээс нь хөөж зайлуулахыг харж чадахгүй нь гэж харамсаж байна гээд үглэж байжээ. 

	— Харамсаад байх юу байгаа юм? гэхэд нь

	— Харамсахгүй яах вэ? Ямар ч л гэсэн юм сүйрч балрахыг харахад хавтай байж таарна гэжээ. 

	— Тэгж ч наргихгүй байх шүү, хонгор минь! Чи өнөөдөр үх, би маргааш болъё! гэж Сергей Платонович битүү шаралхжээ. 

	Нэгдүгээр сард гацаа, сууринд Распутины тухай, эзэн хааны гэр бүлийнхний тухай нийслэлийнхний ярианы зах зух, мэр сэр дуулдаж эхэлж байсан бол гуравдугаар сарын эхээр хаант засгийг түлхэж унагасан тухай мэдээ ногтрууг тороор урхидах шиг Сергей Платоновичийг оосорлов. Эргэлт болсныг сонсоод казакууд онц их сүйдтэй юм болсонгүй, байдлыг харцгааж байв. Тэр өдөр Моховын хаалттай мухлагийн дэргэд казакууд хөгшин залуугүй орой болтол шавааралдав. Гацааны атаман (алагдсан Маныцковын оронд болсон), том шар сахалтай, жаахан хялар Кирюшка Солдатов санаа сэтгэлээр унаж, мухлагийн гадаа ид өрнөж байсан ярианд бараг оролцолгүй, казакуудыг хялар нүдээрээ ажиж учрыг олохгүй үймэрсэн янзтай үе үе:

	— Хэрэг ч манджээ!.. Яггүй юм болжээ!.. Одоо яаж шүү амьдарна даа? гэж үглэнэ. 

	Мухлагийн гадаа цугларагсдыг цонхоороо хараад Сергей Платонович очиж өвөгчүүлтэй хөөрөлдье гэж шийдээд, илбэнхэн дээлээ өмсөж, нэр овгоо мөнгөөр шигтгэж суулгасан хүрэн модон таягаа тулсаар гол хаалгаараа гарав. Мухлагийн гадаа олон хүн шуугилдана. 

	— За Платоныч, юм мэддэг хүн хойно одоо юу гээч болоод байгаа, цаашдаа юу болохыг мунхаг харанхуй мань мэтдээ ярь өг гэж Матвей Кашулин айсан янзтай инээмсэглэмээр болж хамраа мушийлган үрчийв. 

	Сергей Платоновичийг мэхэлзэн мэндлэхэд өвөгчүүл хүндэтгэн малгайгаа авч гэдрэглэн зай тавьж дугариглан тойроод зогсов. 

	— Эзэн хаангүй л аж төрөх болж дээ... гээд Сергей Платонович түгдрэв. 

	Тэгмэгц өвөгчүүл ам амандаа дуугарч:

	— Яагаад эзэн хаангүй байдаг билээ?

	— Эцэг өвгөд маань эзэн хаантай байсан байтал одоо болохоор яагаад хаан хэрэггүй болдог билээ?

	— Толгойг нь авчихвал хөл нь яаж хөдлөх юм бэ?

	— Ямар засаг төр тогтох юм бэ дээ?

	— Платоныч, чи битгий цараад бай! Бидэнтэйгээ ний нуугүй яриач... Юунаас болгоомжлоод байгаа юм бэ? гэцгээхэд Авдеич Брёх:

	— Цаадах чинь өөрөө ч мэдэхгүй суугаа вий гэж инээгээд улаан ягаан хацар нь улам хонхойж байв. 

	Сергей Платонович хуучирсан резин гутлаа харж байснаа:

	— Төрийн эрхийг Улсын дум барина. Манайд Бүгд Найрамдах улс бий болно доо гэж харамссан янзтай хэлэв. 

	— Юмаа ч үзжээ, чөтгөр ав!

	— Талийгаач хоёрдугаар Александрын үед биднийг цэргийн алба хааж байхад... гээд Авдеичийг ярьж эхэлмэгц ширүүн зантай өвгөн Богатырев үгийг нь тасалж:

	— Түүнийг чинь бид зөндөө сонссон! Энд түүний тухай яриагүй байна гэв. 

	— Ингэхлээр казакууд баларлаа гэсэн үг үү?

	— Биднийг энд ажил хаяцгааж байх хооронд германчууд Санкт-Петербург хүрнэ биз. 

	— Адил тэгш байна гэдэг чинь манийгаа тариачин харчуултай адилтгах гэж байгаа үг... 

	— Харж л байя, газрыг маань авна гэдэг болов уу?.. 

	Сергей Платонович инээмсэглэмээр болоод тэвдэж бухимдсан өвөгчүүлийн царайг эргэн тойрон хараад дотор нь бачимдан харанхуйлах шиг болов. Тэгмэгц хүрэн сахлаа хоёр тийш нь ширэв татан илж, аль нэг хүнд хорсож уурласан янзтай:

	— Өвөгчүүл минь, Орос орныг иймд хүргэдэг байна шүү. Та нарыгаа тариачин харчуултай адилтгаж, эрх дархыг чинь хасаж, бас эрт урьдын өс хонзонгоо бодоцгооно. Айхавтар хэцүү цаг эхэллээ дээ... Бүрмөсөн балрах эсэх нь засгийн эрх чухам хэний гарт орохоос шалтгаална гэв. 

	— Мэнд байвал үзнэ дээ! гэж Богатырев толгой дохиод урт сөрвөгөр хөмсгөө сэрвэлзүүлж Сергей Платоновичийг үнэмшихгүй янзтай хараад 

	— Платоныч, чи ч яах вэ, өөрийнхөөрөө зүтгэж байгаа биз. Харин энэ төр чинь мань мэтийнхээ амьдралыг хөнгөвчилж өгөх юм биш биз?.. гэв. 

	— Юугаараа та нарыг хөнгөвчлөх бол? гэж Сергей Платонович эгдүүцэв. 

	— Шинэ засаг дайныг зогсоож юу магад... Тийм байж болох уу? Аан?

	Сергей Платонович дургүй нь хүрсэн янзтай гараа хий саваад цэнхэр будагтай гоёмсог довжоог чиглэн нас ахисан хүний алхаагаар паацганав. Тэгж явах зуур, мөнгө, тээрэм, доройтож байгаа худалдаа наймаагаа бодож, Елизавета одоо Москвад байгаа, Владимир Новочеркасскаас удахгүй ирэх гэж байгаа гэж саналаа. Хүүхдүүдийнхээ төлөө сэтгэл зововч хойно урдаа орж үймэрсэн бодол нь арилж замхарсангүй. Ингэж явсаар үүдэндээ очоод энэ өдөр хамаг амьдрал нь гэнэт харанхуйлж элдвийн юм бодсоор байгаад сэтгэл санаа нь ч хүртэл гандаж хувхайрсан мэт санагдаж. аманд нь гашуун зэв амтагдаж арааны нь шүлс гарав. Мухлагийн дэргэд цугларсан өвөгчүүлийг эргэж харснаа Сергей Платонович довжооныхоо сийлбэртэй хайсыг давуулан нулимаад өрөө рүүгээ майжганав. Нөхөртэйгөө хоолны өрөөнд дайралдсан Анна Ивановна нөгөө л өнгө жавхаагүй, хэнэггүй харцаар нүүр өөд нь хялавхийн хараад: 

	— Цайнаасаа өмнө юм идэх үү? гэж асуулаа. 

	— Үгүй дээ! Юм идэж уухтай мантай! гэж Сергей Платонович уцаарлав. 

	Хувцсаа тайчиж байхад нь бүх юм баяр баясгалангүй болж хов хоосрох шиг санагдаад аманд нь нөгөө л зэв амтагдсаар байв. 

	— Лизагаас захидал ирсэн гэж авгай нь хэлэв. 

	Анна Ивановна унтлагын өрөө рүү тэвдүү янзтай гүйж ороод (Эрд гарч том аж ахуйд дарагдсан цагаас эхлээд тэгж тэвдэж гүйдэг болжээ) задалсан дугтуйтай захидал авчирч өгөв. 

	Сергей Платонович зузаан дугтуйнаас үнэртэй ус сэнгэнэхэд хамраа мушилзуулан “Хоосон, бодох бодолгүй бүсгүй шиг байна даа” гэж охиныхоо тухай анх удаа бодлоо. Өвгөн захидлыг нь гүйлгэн уншсанаас яасныг бүү мэд “сэтгэл санаа” гэсэн үг дээр тээглэж түүний үл ойлгогдох утгыг олж ядан бодлогошров. Захидлынхаа төгсгөлд Елизавета мөнгө гуйвуулахыг гуйсан байв. Тархи толгой нь дүнсийсээр байгаа Сергей Платонович захидлын сүүлчийн мөрийг уншаад гэнэт чимээгүйхэн уйлмаар санагджээ. Өөдөлж дээшилсэн амьдрал нь юу ч үгүй хоосон зүйл болохыг тэрхэн мөчид Моховт үзүүлэв. 

	“Лиза ч надаас, би ч түүнээс хөндий байна. Харин мөнгө хэрэгтэй болохоор аав охиноо сая мэдэж байдаг юм... Хавьтсантайгаа нөхөцдөг бузар охин... Уг нь багадаа ухаа хонгор үстэй, хайр хүрэм охин байсан... Еэ бурхан минь, хамаг юм яасан их өөрчлөгдөнө вэ!.. Хүн өтлөн өтөлтлөө мунхаг хэвээр байдаг юм байна. Ирээдүйд сайхан амьдарна гэж найдаж байсан маань чухам дээрээ очиж, салаа замын суварга шиг гав ганцаараа үлддэг байжээ... Адгийн муу муухай аргаар баяжиж хөлжлөө. Ер нь ч ариун цагаан аргаар хөлжиж баяжиж болдоггүй шүү дээ! Тэгэхлээр нь хуурч мэхэлж, хумсалж мулзалж байлаа. Тэгтэл одоо хувьсгал гарч, маргааш болоход барлагууд маань намайгаа орон гэрээс минь хөөж зайлуулж ч магадгүй... бүх юм ингэж золигтдог байжээ!... Тэгвэл хүүхдүүд маань яах бол? Владимир юмны учир мэдэхгүй тэнэг... мэдээд ч яах юм билээ? Ер нь л яах ч аргагүй болж байгаа юм байх аа даа...” гэж бодлоо. 

	Ямар учир холбогдолтойг бүү мэд, нэг мэдэх нь ээ, тэр жил тээрэм дээр болсон явдал санаанд нь оров. Будаагаа тээрэмдүүлсэн нэг казак будаагаа их хорогдууллаа, үнэ хөлсийг төлөхгүй гэж хэрүүл шуугиан үүсгэмэгц тээрмийн машин тасагт байж байсан Сергей Платонович тэр чимээгээр гарч учрыг лавлаж мэдээд тээрэмдүүлсэн гурилыг нь битгий өг гэж пүүлэгчид болон тээрэмчдэд тушаажээ. Тэгээд тампуутай гурилын амсраас нэг пагдгар жаахан казак, хүдэр махлаг Завар хоёр чангаацалдаж, пагдгар казак тээрэмчнийг ёвормогц Завар зангидсан том нударгаараа нөгөө жаахан казакийн чамархай руу буулгаж орхижээ. Муужирч унасан жаахан казак зүүн чамархайныхаа цусыг савируулан гуйвсаар босож ирээд, гэнэт Сергей Платонович руу очиж:

	— Наад гурилаа ав! Гудар! гэж шүд зуун хоржигноод дал мөрөө хавчгануулан чичиргэнэсээр гарч одсон ажээ. 

	Энэ явдал, түүний хор уршиг нь онцын холбогдолгүй атлаа Сергей Платоновичийн санаанд оров. Нөгөө жаахан казакийн эхнэр гурилыг нь эргүүлж өгөхийг гуйж ирж, тэнд байгаа хүмүүсийг дэмжих байх гэж горьдож худлаа үнэн уйлж унжиж байгаад:

	— Таньдаг ах дүү нар минь, энэ чинь юу гээч болж байна аа? Ямар эрхтэй болоод ингэж байгаа хэрэг вэ? Гурилыг минь өг! гэж үглэжээ. Тэгэхэд нь Завар:

	— Эгч гуай минь, эв зүйгээр тонилж үз. Тэгэхгүй бол үс гэзгийг чинь зулгааж орхино вий! гэж даажигнасан нь бас Моховын санаанд оров. 

	Мөн тэр жаахан казак шиг нуруу, биеэр бага, хүч тамираар дорой пүүлэгч Валет, Завартай зодоон хийж, цаадхадаа үхтлээ балбуулчхаад ажлаас гарахаар тооцоогоо хийх гэж гуйж ирж байсныг харахад тун эвгүй, харамсалтай байж билээ. Энэ бүгд нь уншсан захидлаа эргүүлж тойруулан харж хий гөлөрч суусан Сергей Платоновичийн сэтгэлд хурдан зуур жирэлзэн өнгөрөх шиг санагдаж байжээ. 

	Энэ өдрийн явдал сэтгэл санааг нь шимшрүүлж хэрэгтэй хэрэггүй, болох болохгүй юм бодож өнхөрч хөрвөсөөр байгаад шөнө нь олигтой унтаж чадсангүй. Шөнө дундаас хойш дугхийж өглөө нь фронтоос Евгений Листницкий Жимстэд эцгийндээ ирсэн гэж дуулмагцаа тэднийд очиж ярилцаж, хэрэг явдлын жинхэнэ байдлыг мэдэж авч, сэтгэл түгшүүлсэн гашуун бодлоос салъя гэж шийдэв. Емельян мод толгойгоо сорсоор маштак морийг хот маягийн чарганд хөллөж эзнээ Жимстэд хүргэж өгөв. 

	Гацааны цаанаас гүйлс шиг том шар наран дээшилж, нарны доогуурх үүлс шарлаж улайран манарна. Жавартай агаар шүүслэг шинэхэн жимсний үнэр шиг сэнгэнэнэ. Замын шалбаагийн зайр мөс морины туурайнд шажигнаж, морины хамраас салхины аясаар савсах уурт морины дэл цантана. Давхих морины хурд, үлээх салхины хүйтэнд автаж үрчсээр зүүрмэглэн ганхаж явлаа. Гацааны талбайд казак эрчүүлийн хөдсөн дээл харлаж, үнэтэй үсээр эмжсэн дон хийцийн нэхий дээлийнхээ энгэрийг зөрүүлж хумхисан эхнэр хүүхнүүд холбоотой хонь шиг багширна. 

	Цугларагсдын гол дунд багш Баланда улаан судалтай петлиц бүхий оодон нэхий дээл өмсөж, шарлаж ногоорсон амаа алчуураар таглаж нүдээ бүлтэлзүүлэн гялалзуулж байгаад

	— Ад болсон хаант засаг ингээд сөнөлөө! Одоо ажилчдыг ташуурдаж номхотгох гэж та нарын хүүхдийг явуулдгаа болино. Хүний цусанд цаддаггүй хааны цэрэгт явдаг тэр шившигт алба дууслаа. Хууль батлах хурал эрх чөлөөт шинэ Орос орны эзэн болно. Тэр нь шал өмнөө, гэгээн саруул амьдралыг зохиож чадна! гэж ярьж байлаа. 

	Түүний оодон дээлийн ар хуниаснаас ханилсан эмэгтэй нь угзчиж:

	— Митя, болиоч! Чамд л муу юм болно гэдгийг ойлгооч! Дахиад л цус гарч эхэлнэ... Митя! гэж шивнэж гуйна. 

	Казакууд эвгүйрхэн гөлийлцөж, шуухиналдан, дотроо даажигнах янзтай Баландагийн үгийг сонсоцгооно. Тэглээ ч гэсэн Баланда үгээ гүйцэд хэлж чадсангүй. Урд талын эгнээнд зогсож байсан нэг хүн түүнийг дэмжиж аргил бүдүүн дуугаар:

	— Амьдрал ч яах вэ, гэгээн саруул болох л юм байж. Харин чи минь тэр болтол тэсэж үз дээ. Энд сэрүүн байна. Харих юм биш үү... гэв. 

	Баланда үгээ ч гүйцэд хэлж чадалгүй ядарчхаад олны дотроос гарч одов. 

	Сергей Платонович Жимстэд их үдийн алдад хүрэв. Сергей Платоновичийг чарганаас бууж, дээлийнхээ хормойг ярж нусны алчуураа авах зуур Емельян морио жүчээний хажуугийн бургасан хашлаганд оруулаад, хазаар ногтыг мулталж нэмнэв. Сергей Платоновичийг очиход байшингийн үүдэнд зэгзгэр өндөр буурлавтар тайга нохой угтаж танихгүй хүнийг хараад, шөрмөслөг урт хөлөө жийсээр эвшээлгэн босоход хаалганы хажууд том том хар аргамж шиг цагариглаж хэвтсэн бусад нохой мөн залхуу нь хүрсэн янзтай босоцгоов. Сергей Платонович айж хялалзан “Золигууд нь яасан ч олон юм дээ!..” гэж үглэсээр ухрав. 

	Саруул, цэвэрхэн үүдний өрөөнд нохойн шинхэг, цуу ханхална. Авдрын дээд талд хадсан бугын даргар эвэр дээр офицер хурган малгай, мөнгөн сагалдаргатай юүдэн, эсгий нөмрөг өлгөөстэй байв. Зэрвэсхэн харахад авдар дээр сагсгар хар хувцастай хүн зогсож байгаа шиг үзэгдсэнд Сергей Платонович учрыг нь сайн ойлголгүй арзасхийв. Хажуугийн хаалгаар тас хар нүдтэй, таргавтар, царайлаг хүүхэн гарч ирснээ тайчиж байсан Сергей Платоновичийг сайтар ажаад наршиж борлосон хөөрхөн царайгаа хувиргалгүй:

	— Та Николай Николаевичтай уулзах уу? Одоо би хэлээдэхье гэв. 

	Тэр хүүхэн гол өрөө рүү зөвшөөрөл авалгүй шууд орж хаалгаа хаав., Энэ хар нүдтэй махлаг хөөрхөн хүүхэн чинь Астаховын Аксинья байх нь ээ гэж Сергей Платонович арай гэж танив. Аксинья Моховыг тэр дороо таниад, зориуд дээгүүр харж, улаан ягаан уруулаа тас жимийж, булцгар цагаан тохойгоо үл мэдэг хөдөлгөн явсан ажээ. Төдхөн Аксиньяг дагалдан өвгөн Листницкий өөрөө гарч ирээд инээмсэглэн мэндэлж, найршаах байдлаар:

	— Өө! Даамал уу? Юун сайн юм бэ! Ор. ор... гэж хоолойгоо шахаад, гараа дэлгэн өрөө рүүгээ урив. 

	Сергей Платонович том хүнийг хүндэлдэг хэзээ язааны заншлаар мэхэлзэн ёслоод өрөө рүү нь алхаж ортол Евгений Листницкий хавчаар шилнийхээ цаанаас онийн ширтсээр угтаж ирээд:

	— Яасан сайн юм, эрхэм хайрт Сергей Платонович! Сайн байна уу? Та чинь жаахан хөгшрөх шинж ороо юу даа? Аан? гэв. 

	— Хаанаас даа, Евгений Николаевич! Би ч харин танаас сүүлдэнэ гэж бодож байгаа шүү. Та ингэхэд ямаршуу явж байна даа? Ерөнхийдөө бүрэн бүтэн, эсэн мэнд шив дээ?

	Евгений алтан шүдээ гялалзуулан инээмсэглэсээр зочныг сугадан аваачиж сандалд суулгав. Тэд бяцхан ширээ тойрон сууж аар саар юм ярилцах зуураа уулзаагүй болсноос хойш ямаршуу өөрчлөлт гарав гэдгийг олж харах гэсэн янзтай бие биеэ ширтэв. Цай унд оруул гээд эзэн өөрөө тахир том гаансаа утаа савсуулан зуусаар орж ирж, Сергей Платоновичийн сандлын хажууд зогсож ширээг өтөлж хэрзийсэн урт гараараа тулж:

	— Танан гацаагаар юутай байна даа? Сонин сайхан мэдээ... сонсов уу? гэж асуулаа. 

	Генералын толийтол хуссан эрүү, хүзүүний сунаж унжсан үрчлээг дороос нь ширтэж, 

	— Сонсохгүй яах вэ!.. гэж Сергей Платонович санаа алдав. 

	— Ийм явдал болох нь аль хэдийн мэдэгдсэн юм... гэж генерал төвөнхөө гүрэлзүүлэн тамхины утааг залгиад — Ингэнэ гэдгийг би бүр дайн эхлэх үеэр мэдсэн юм. Яана гэх вэ... Балрах тавилантай төр байжээ. Одоо л Мережковский санаанд орж байна... Евгений, чи санаж байгаа биз? Нөгөө “Петр ба Алексей” гэдэг ном. Түүнд хаан хүү Алексей тамлуулсныхаа дараа эцэгтээ: “Миний цус үр ач нарын чинь толгой дээрээс асгарна даа” гэж хэлсэн байдаг гэв. 

	— Манай гацаанд ямар юм мэдэх өөдтэй амьтан байх биш гэж Сергей Платонович цухалдан суудал дээрээ хавчганаж байж тамхиа нэрээд — Сонин ирээгүй долоо хонолоо. Янз бүрийн юм цуурхаж, хий дэмий л сандарцгаах юм. Гайтай л юм болж байх шиг байна! Евгений Николаевичийг амралтаар ирлээ гэж сонсоод танайхаар ирж юу гээч болж байгааг лавлаж, цаашдаа яах ёстойг асууж зөвлөхөөр ирлээ гэв. 

	Сахлаа гялайтал хуссан Евгений инээмсэглэхээ болиод ярьж эхэлсэн нь:

	— Аймшигтай хэрэг явдал болж... цэргүүд ядраад толгой дараалан сэтгэл санаагаар унаж, байлдах дургүй боллоо. Цэрэг гэдэг үгийн утга энэ жил алга боллоо. Цэргүүд цугаараа цадиггүй, зэрлэг дээрэмчид, гэмт хэрэгтнүүд болж хувирлаа. Тэгсэн гэдгийг... жишээлбэл, манай аав яагаад ч ойлгохгүй. Манай арми яатлаа ялзарсныг манай аав ойлгохгүй... Тэд галын шугамаас дур зоргоор оргож, хүн ардыг хядаж талж, офицеруудаа хүртэл алж, танхай балмад авирлацгааж байна... Байлдааны тушаал зөрчинө гэдэг одоо ердийн хэрэг болжээ гэв. 

	— Загас толгойноосоо өмхийрдөг гэдэг гэж өвгөн Листницкий бөөн утаа пүрхийтэл үлээв. 

	— Би тэгж хэлж чадахгүй гэж Евгенийн зовхи татвалзаж үрчийгээд — Би хувьд тэгж хэлж чадахгүй... Большевикуудын хатгалгаар арми дороосоо өмхийрч байна. Казак цэргийн ангиуд ч гэсэн, ялангуяа явган ангитай холбоотой байсан нь зан суртахууны хувьд тогтворгүй болжээ. Туйлдаж ядраад гэр орондоо харих гэж тэмүүлээд.. Тэгээд бас большевикууд... гэв. 

	— Тэд чинь яах л гээд байгаа улс вэ? гэж Сергей Платонович тэссэнгүй асуулаа. 

	— Оо! гэж Листницкий мишилзээд, — Тэд бол... тахлын нянгаас ч долоон дор юм хүсэж байгаа улс! Тэд хүний биед амархан наалдаж, цэргүүдийн дотор гүн нэвтэрч орох талаараа тахлын нянгаас ч долоон дор юм. Би үзэл санааг нь хэлж байна. Түүнээс ямар ч хориг цээр тавиад аврагдахгүй. Большевикуудын дунд авьяас чадалтай улс байгаа нь эргэлзээгүй. Заримтай нь ч би нүүр учирч явлаа. Хоосон хэнээтэй амьтад ч байна. Гэхдээ тэдний олонх нь зан суртахуунаа алдсан цадиггүй хүмүүс юм. Тэд большевикийн сургаалын мөн чанарыг сонирхохоосоо зөвхөн хулгай дээрэм хийж, фронтоос оргож зугтах боломжийг л илүү сонирхож байна. Тэд юу юуны өмнө засгийн эрхийг булаан авч ямар ч хамаагүй аргаар, тэр ч байтугай ганцаарчилсан гэрээ байгуулж газрыг тариачдад, фабрикийг ажилчдад шилжүүлэх замаар ч хамаагүй тэдний ярьдгаар “империалист дайн” гэгчийг эцэс болгох санаатай байна. Энэ бол ёстой нэг үл гүйцэлдэх, тэнэг зүйл гэлээ ч тиймэрхүү балай юм нь цэргүүдийн сэтгэл санааг татсаар байна гэв. 

	Листницкий сэтгэлийн хилэнг барьж, тамхиныхаа ясан соруулаар оролдон тайван маягаар ярьж, Сергей Платонович босон харайх гэж байгаа юм шиг бөгцийчихсөн чагнаж суув. Өвгөн Листницкий сагсгар хар эсгий гутлаа чирч бууралтсан ногоон сахлаа зажлан тасалгаа дотуураа өөдөө сөөргөө хөлхөнө. 

	Евгений эргэлт гарахаас бүр өмнө казакуудын өс хонзонгоос айгаад хорооноос зугтахад хүрсэн тухайгаа, Петроградад болсон явдлыг нүдээрээ үзсэн тухайгаа ярилаа. 

	Яриа хэсэгхэн зуур таг чиг болоход өвгөн Листницкий Сергей Платоновичийн чанх өөдөөс ширтэж:

	— Ингэхэд чи нөгөө намрынхаа үзсэн Боярыны саарал унагыг худалдаж авах хэвээрээ юү? гэж асуув. 

	— Николай, Алексеевич минь, одоо түүнийг ярих цаг гэж үү дээ? гэж Мохов хөөрхийлөлтэй гэгч ярвайгаад, арчаагаа алдсан янзтай гараа савчив. 

	Тэр Завсар Емельян зарц нарын байранд дулаацаж цай ууж, ув улаан алчуураар бэрсгэр хүзүүнийхээ хөлсийг арчин, гацааны тухай сонин хачныг ярьж суув. Аксинья өдөн алчуур нөмөрч орны сийлбэртэй толгойг элэглэн налж зогсоод:

	— Манай байшин ч илжирч ойчоо биз дээ? гэж асуув. 

	— Үгүй, яалаа гэж илжирч ойчих билээ. Байж л байна! Тэр хаачих вэ гэж Емельян сэтгэл зовмоор унжруулан хариулав. 

	— Манай хөрш Мелеховынхон ямаршуу байцгааж байна?

	— Байцгааж л байна. 

	— Петро амралтаар ирээ болов уу?

	— Ирээгүй байх аа. 

	— Тэгвэл Григорий ирсэн болов уу?.. Тэдний Гришка?

	— Гришка зул сарын дараахан ирсэн. Эхнэрээс нь энэ жил ихэр хүүхэд гарсан... Григорий... тийм ээ... шархтаад ирсэн л дээ. 

	— Шархтсан ий?

	— Шархтахгүй яах вэ? Гараа шархтсан гэнэ билээ. Уралцсан нохой шиг улаан цоохор юм болж, одон, сорви хоёрын алин нь олон болсон юм бол доо. 

	— Гриша ямаршуу байна? гэж Аксинья чахруун дуугаар асуучхаад бачимдсандаа хоолойгоо засаж ханиалгав. 

	— Нөгөө л хянган хамартай, тас хар. Яг турк дээ. 

	— Би түүнийг нь асуугаагүй байна... Хөгширч үү? Яаж вэ?

	— Бүү мэд, золиг, жаахан хөгширсөн байж магадгүй. Гэхдээ эхнэр нь ихэрлэснийг үзэхэд нэг их хөгшрөөгүй байлгүй. 

	— Энд чинь хүйтэн байх шив... гэж мөрөө хавчисхийгээд Аксинья гарч одов. 

	Емельян найм дахь аяга цайгаа хийх зуур Аксиньягийн хойноос яаралгүй харж сохор хүн хөлөөрөө тэмтчиж явах адил хэлэх үгээ олж ядан түгдчиж:

	— Үүнээс дор өмхий муухай амьтан байхгүй вий. Саяхан сөөхий гуталтай гүйж явсан байж одоо болоход “танайд” гэхгүй “энд” чинь гэж хэлж байгааг нь. Иймэрхүү хүүхнүүдэд би үнэхээр дургүй. Би бол энэ муусайн... могойн арьсыг даа!.. “Энд хүйтэн байна” гэнэ шүү... Тэр дулаан газар руугаа тонилог, нохойн шүлс! Түй! гэв

	Гомдсондоо найм дахь аяга цайгаа гүйцэд уулгүй босож залбирчхаад, эрээгүй янзтай эргэн тойрон харж арчсан шал дээгүүр нь шавартай гутлаа зориуд чирсээр гарч одов. 

	Буцах замдаа эзнийхээ нэг адил дуу шуу ч үгүй хүрлийж Аксиньяд шаралхсан уураа мориндоо гаргаж, “саранцар”, “бүлэнцэр” гэж доромжилж мориныхоо салтаа саамгүй ташуурын нарийн сураар шавхуурдсаар явав. Жирийндээ ам хуурай явдаггүй Емельян гэртээ хүрэн хүртэл эзэнтэйгээ ганц ч үг сольсонгүй. Сергей Платонович айж балмагдсандаа болоод таг дуугүй дүнсийсээр явлаа. 

	 


VIII

	 

	Баруун-Өмнөд фронтын нөөцөд байсан нэг явган дивизийн нэгдүгээр бригадыг түүнд нэмэгдүүлсэн Донын казакийн 27-р хорооны хамтаар хоёрдугаар сарын эргэлтийн өмнөхөн эхэлж байсан үймээнийг даруулахаар нийслэлийн хавьд аваачих зорилгоор фронтоос татав. Бригадыг фронтын ар талд гаргаж өвлийн шинэ хувцас олгож, нэг хоног сайн хооллоод, маргааш нь вагонд суулган хөдөлгөжээ. Гэтэл хэрэг явдал Минск рүү хөдөлгөсөн хорооноос урьтжээ. Хаан ширээнээс огцрох актад эзэн хаан фронтын ерөнхий командлагчийн байранд үсэг зурлаа гэдэг сүрхий цуу яриа хороодыг хөдлөх өдөр таржээ. 

	Бригадыг замын дундаас буцаав. Разгон гэдэг өртөөн дээр 27-р хороо вагоноос буух тушаал авч, төмөр зам галт тэрэгний цуваагаар хахав. Галт тэрэгний буудлын талбар дээгүүр шинельдээ улаан тууз хадаж, орос маягтай боловч англи хийцтэй сайн чанарын шинэхэн винтов үүрсэн цэргүүд хөлхөж, тэдний олонх нь цочиж хирдхийсэн байдалтай харагдана. Тэд зуут зуутаараа жагсаж байгаа казакуудыг зэвүүцсэн янзтай байн байн харцгаана. 

	Бүрхэг өдөр байв. Өртөөний барилгын дээврээс ус шоржигнож, замаар тунасан тосон толботой шалбаагт хонины нэхий шиг сэвсийсэн үүлэрхэг огторгуй гэрэлтэж туяарна. Өөдөө сөөргөө холхиж яваа бух тэрэгний орилолдох дуу намуухан түгнэ. Агуулахын цаахнатай хороо морьтойгоо жагсаж, бригадын даргыг угтаж байв. Бэрэвхийгээ хүртэл норсон морьдын хөлөөс уур савсаж, жагсаалын ар талд хэрээнүүд айхгүй сууцгаан морьдын шинэхэн шаравтар хомоолыг хамж тоншино. 

	Гурван ямхын чинээ хар морьтой бригадын дарга казакууд руу хорооны даргыг дагалдуулан ирж, мориныхоо амыг татаад зуутуудыг дэс дараалан харав. Тэгснээ итгэл багатай, бүрхэгдүү үгээ нүцгэн гараар шахаж гаргах мэт:

	— Сууриныхаан! Эдүгээ хүртэл ард түмний хүслийн дагуу хаан ширээнд заларч байсан эзэн хааны хоёрдугаар Николай... о-о-о.. огцорч, засгийн эрх Улсын Думын Түр хороонд шилжлээ. Э-э-э... энэ мэдээнд арми, та нар ч гэсэн санаа зовох явдалгүй... Казакуудын үүрэг бол гаднын... өөрөөр хэлбэл, гаднын дайсны хөнөөлөөс эх орноо хамгаалах явдал мөн. Үүсэж гарсан үймээн самуунаас бид хол байж, шинэ засгийн газар байгуулах арга замыг сонгож авах боломжийг ард-иргэдэд олгох ёстой. Бид хөндий байх хэрэгтэй! Армийн хувьд дайн ба улс төрийн бодлого цуг байж таарахгүй... Иймэрхүү будилаан үймээнтэй үед... бү-бү-бү... бүхний үндэс тулгуур болсон бид хатуу чанд... гээд илтгэл хийж сураагүй, мулгуу дорой, бригадын хөгшин генерал зүйрлүүлэх жишээ олох гэж түгдрээд, улцгар нүүр нь зовсон янзтай ярвалзан хөмсгөө атируулж, зуутынхны тэсвэрлэн хүлээж байгааг хараад —Бо-бо-бо... болд шиг байх хэрэгтэй. Танайхны казак цэргийн үүрэг нь дарга нартаа захирагдаж байхыг уриалж байна. Бид дайсантай урьдын адил эрэлхэг зоригтой тулалдах ёстой. Тэнд яах вэ... гэж гэдрэгээ заагаад — Улс орны хувь заяаг Улсын Дум шийдвэрлэж л байг. Бид дайсныг дуусгасны дараа дотоодын амьдралд оролцоно. Одоогоор бид бо-бо-бо-... болохгүй. Бид армиа өгч чадахгүй... Армийн дотор улс төрийн бодлого байж таарахгүй! гэв. 

	Хэд хоногийн дараа тэр өртөөн дээр казакууд, өртөөгөөр нэг дүүрсэн цэргүүдээс холхон шиг байж, нутаг нутгаараа том том хэсэг болж Түр засгийн газарт тангараг өргөж, цуглаан хийжээ. Тэнд илтгэгчдийн хэлсэн үгийг суулд нь удтал шүүн хэлэлцэж, сэжигтэй гэмээр үг бүрийг санаж, итгэхгүй янзтай эргэцүүлж тунгааж байв. Яагаад тэгснийг бүү мэд, эрх чөлөөгөө л олбол дайн дуусна гэдэгт хүмүүс хатуу итгэсэн байлаа. Тэр үхширсэн итгэлийн эсрэг тэмцэж Орос орон туйлдаа хүртэл байлдах үүрэгтэй гэдгийг нотлох нь офицеруудад амаргүй байжээ. 

	Төрийн эргэлтийн дараа армийн дээд удирдлага учраа олохгүй сандарч тэвдсэн нь доошоо халдварлаж, замын дунд буулгасан бригадыг дивизийн штаб ор тас мартжээ. Явгарсан бригад найм хоногт тааруулж олгосон хоол хүнсээ идэж дуусаад цэргүүд хавь ойрын тосгод руу бөөн бөөнөөрөө цувцгаадаг болов. “Гай газар дороос” гэгчээр зах дээр гэнэт спирт худалдаж, тиймэрхүү үед доод тушаалын дарга, офицерууд согтуу явах нь төдий л хачирхалтай биш болов. 

	Өөр газар шилжүүлэх далимаар ердийнхөө үүргээс мултарсан казакууд дулаан вагондоо уйдацгааж, хэзээ Дон руугаа явуулдаг бол гэж хүлээцгээн (Хоёр дахь ээлжийнхнийг гэр гэрт нь буцаах юм байх гэдэг цуурхал сүрхий тарж байжээ) агт морьдоо арчилмаар болж, өдөржингөө талбайн зах дээр шахцалдаж, фронтоос базааж авчирсан герман хөнжил, жад, хөрөө, шинель, ширэн үүргэвч, тамхи гэх мэтийн амархан гүйгдэх юм зарцгаана... 

	Фронт руу буцаж очих тушаал ирэхэд казакууд илэрхий дургүйцэв. Хоёр дахь зуутынхан явахаас татгалзаж, казакууд цуваандаа бух тэрэг залгахыг зөвшөөрсөнгүй. Гэтэл хорооны дарга зэвсгийг нь хураана гэж сүрдүүлэхэд үймээн намдаж цуваанууд фронт руу хөдөлцгөөв. 

	— Та минь, энэ юу болж байна? Эрх чөлөө бол эрх чөлөө л байх ёстой. Гэтэл дайн гэхлээр бас л цусаа урсгах хэрэг, үү?

	— Хуучин дэглэм эхэллээ!

	— Яах гэж хааныгаа халсан юм бол оо?

	— Хааныг байхад сайн байсан нь юу билээ, одоо ч гэсэн... 

	— Шээдэг нүх нь хойноо болохоос биш адилхан шалбуур гэсэн үг. 

	— Яг даа!

	— Хэзээ болтол ингэж байх юм бэ?

	— Гурван жил винтовоос салахгүй гэж мэдээрэй! гэсэн яриа вагонд болж явав. 

	Нэг зангилгаа өртөөн дээр казакууд вагоноос урьдаар ярьж тохиролцсон юм шиг сад тавин бууцгааж хорооны даргын ятгах сүрдүүлэхийг хайхрахгүй цуглаан хийцгээв. Комендант, өртөөний дарга өвгөн хоёр казакуудыг вагондоо орцгоож, зам чөлөөл гэж гуйсаар, шахцалдаж бөөгнөрсөн саарал шинелиүдийн завсраар зүтгээд ч юм болсонгүй. Казакууд гурав дахь зуутын урядникийн хэлсэн үгийг нэгд нэггүй анхааран чагнацгаав. Дараа нь Манжулов гэгч балцгар булиа казак үг хэлж, зэвхий дааж уурсан ярвайсан уруул амнаас нь хорон хурц үгнүүд дээр дээрээсээ урсаж:

	— Сууриныхаан! Ингэж байж болохгүй! Биднийгээ ахиад л эвгүй юманд орууллаа! Манийгаа хуурчих санаатай байна! Нэгэнтээ л хувьсгал гарч, бүх ард түмэнд эрх чөлөө олгосон бол дайныг зогсоох ёстой! Ард түмэн, бид бүгдээрээ дайныг хүсэхгүй байна! Бид зөв ярьж байгаа биз дээ? Зөв үү? гэхэд хүмүүс:

	— Зөв өө!

	— Нохойн бөгсөнд хавчуулбал таарах эд. 

	— Дайтсаар байгаад зовж гүйцлээ!

	— Шалбуур өмд маань ийм болчхоод байхад... Юуны чинь дайн?! дайн?!

	— Дайтаж ча-дах-гүй-ээ!.. 

	— Гэр гэртээ харьцгаая!

	— Бух тэргийг салга! Федот, чи оч!

	— Сууриныхаан! Жаахан азнаж бай! Сууриныхаан! Ах дүүс ээ! Амыг нь барьж, хоолойг нь тасалмаар мондиуд аа!.. Ах дүүс нар аа! гэж Манжулов олон мянган хүний чимээ шуугианыг намжаах санаатай хашхираад, — Жаахан хүлээгээрэй! Бух тэргэнд гар бүү хүр! Энэ бидэнд хамаагүй, биднийг мэхэлсэн... Хорооны эрхэмсэг дарга тэр бичиг баримтаа үзүүлэг. Биднийг фронт явуулахыг үнэхээр шаардсан юм уу, эсхүл овилгогүй зан нь хөдлөөд ингэж байгаа юм уу гэдгийг бид мэдэж авъя... гэв. 

	Хороог фронт руу дуудсан тухай дивизийн штабаас ирсэн тушаалыг уур цухал нь задарч, уруул ам нь шазвалзсан хорооны дарга өндөр дуугаар уншиж өгсний дараа сая хорооныхон вагондоо сууцгаажээ. 

	Нэг вагонд Татарын гацааны зургаан хүн: 27-р хороонд байсан Петро Мелехов, Мишка Кошевойн авга ах Николай Кошевой, Аникушка, Федот Бодовсков, цыган маягийн буржгар хар үс, гялалзсан хүрэн нүдтэй Меркулов, Коршуновынхны саахалт, дайнаас өмнө морины адтай хулгайч гэж суурины айл хунараар муу хэлэгдсэн, дүрсгүй хэгжүүн Максимка Грязнов нар хамт явав. “Меркулов л цыгантай адилхнаараа морь хулуудаг баймаар юм... Тэгтлээ хулгай зэлгий хийдэггүй. Харин, Максим, чи л морины сүүл харахлаараа хөл чинь загатнадаг!” гэж казакууд Грязновыг дандаа даажигнана. Тэгэхэд Максимка улайж, олсны хөх цэцэг шиг хөх нүдээ анивчин: “Меркуловын ээжийг цыгантай унтаж байхыг хараад манай эжий атаархчихсан байхгүй юу. Тэгээгүй бол би хаанаас... гар хөдлөх билээ!” гэж заваанаар хошигнодог байв. 

	Вагонд салхи нэвт үлээж, морьд нэмнээтэйгээ хам хум дархалсан тэжээлийн хайсны дэргэд зогсоцгоож, вагоны тэг дунд овоолсон хөлдүү шороон дээр нойтон түлээ нурамшин манарч, гашуун утаа нь хаалганы завсар руу тэмүүлнэ. Гал тойрч эмээлээ сандайлж суусан казакууд шивэр ханхалсан нойтон ороолтоо хатаацгаана. Федот Бодовсков нүцгэн тохигор хөлөө галд ээж халимаг маягийн палигар нүүрээ минчийлгэн инээмсэглэнэ. Грязнов чивхэрсэн бүдүүн олсоор гутлынхаа ханзарсан улыг оёх завсар нийтийн дунд баргиа сөөнгө хоолойгоор:

	—... Бага байхад өвөл пийшин дээр гарч эмэг эжий (зуу гарсан атлаа) толгойд минь байгаа бөөс үзэж “Эвий хонгор Максимушка минь! Хуучны улс гэдэг одоогийнх шиг биш, чадалтай чинээтэй, ёстой журамтай, ямар нэг халдах довтлох юмгүй байлаа. Харин хүүхдүүд та нар л газар дэлхийг төмөр утас хэрж, хөх огторгуйд ч хүртэл төмөр хошуутай шувуу нисэж турлиах шийгуа тоншихын адил хүнийг тонших тийм цаг ирэхийг үзнэ дээ... Хүн амьтан үхэж хатаж, өлсөж цангаж, дүү нь ахыгаа, хүү нь эцгийгээ дайсагнадаг болно... Хүн ард ч гэж түймрийн цурам шиг л юм болно” гэж ярьдаг сан гээд хэсэг дуугүй болсноо: — Тэр ч үнэн л болж байна. Утсан харилцааг зохиож гаргалаа. Төмөр утас гэдэг нь тэр боллоо! Төмөр шувуу гэдэг бол аэроплан байх нь. Аэроплан манайхныг зөндөө л тоншоо биз дээ? Өлсгөлөн ч болно. Манайх гэхэд л энэ хэдэн жилд тариалангийнхаа дөнгөж хагасыг тарьдаг боллоо. Ер нь айл болгон тиймэрхүү байгаа байх. Ар гэрт үлдэж хоцорсон маань хөгшид, нялхас, тэгээд бас ургац муу болохоор “өлсөнө” гэсэн үг гэж ярилаа. 

	Галын түлээг засаж суусан Петро Мелехов:

	— Харин дүү нь ахыгаа дайсагнах болно гэдэг ч арай худлаа байх аа? гэв. 

	— Харж л байгаарай. Тэгэх цаг ирнэ. 

	— Засаг төрийг ч тогтоохгүй баллаж хаяна гэж Федот Бодовсков хажуугаас нь оролцов. 

	— Золигуудыг дахиад л номхотгох юм сан. 

	— Чи урьдаар германчуудыгаа нэг тийш нь болго гэж Кошевой инээв. 

	— Яах вэ, дахиад л байлдаж үзье... 

	Аникушка айчихсан байдалтай цулцгар хацар, хүүхэмсэг нүүрээ ярвайлган:

	— Манай үсэрхэг хөлтэй хатан маань хэзээ болтол “байлдах” юм болж байна?

	— Тайган чамайг л сахал самбайтай болж гүйцтэл гэж Кошевой цаашлуулав. 

	Галын дэргэд суусан хүмүүс нэгэн дуугаар тачигнатал инээлдэв. Петро утаанд цацаж ханиалган, нулимс гүйлгэнэсэн нүдээр Аникушка руу харж хуруугаараа заав. 

	— Ичиж эвгүйрхсэн Аникушка:

	— Үс гэдэг чинь шал хэрэггүй газар ургадаг балай эд байгаа юм... Кошевой чи хөлөө годолзуулаад дэмий байх аа... гэв. 

	— Одоо боллоо! Үздэгээ үзэж, амсдагаа амслаа! Бидэнд зовж, бөөсөнд бариулж байдаг, ар гэрийнхэн маань тэнд гачигдаж дутагдаж суудаг чинь юу гэсэн үг вэ?.. Огтолсон ч гоожих цус алга боллоо гэж Грязнов гэнэт цухалдав. 

	— Чи юу л гээд дөвчигнөөд унав? гэж Петро шар сахлаа зажлан даажигнаж асуув. 

	— Юунаас болсон нь илт байгаа юм чинь... гэж Меркулов Грязновыг өмөөрөн цыган маягийн буржгар сахлаа бавалзуулан инээмсэглэмээр болоод, — Казакуудын уйдаж зовж байгаа нь илт юм чинь... Малчин малаа бэлчээж ногооны чийг хатахлаар мал бузгай идээшилж эхэлдэг. Тэгтэл нар үд голлохлоор соно гарч муусайн малыг тэвдүүлж эхэлдэгт л хамаг учир байгаа юм гээд казакуудыг ширэв татан харснаа Петро руу эргэж: — Тэгэхэд л, ноён вахмистр, мал оодгонож эхэлдэг шүү дээ. Чи мэдэхгүй яах вэ! Чи бид хоёр ямар сэхээтний хүүхэд биш! Өөрөө тугал бярууны сүүл мушгиж явлаа газар... Ер нь нэг бяруу сүүлээ хатгаад гүйчихвэл яадаг гэж санана! Бусад нь тэр аяараа дуурайдаг. Малчин “Ая-ая!.. ая!.. ая!..” гээд л гүйдэг. Тэгэхээс өөр яах вэ дээ?! Сүрэг мал нэг хөдөлбөл Незвискийн дэргэд бидний германчуудыг дайрдаг шиг л эгнээд дайрчихдаг. Тэднийг яаж тогтоох вэ дээ? гэв. 

	— Чи ингэхэд юу л хэлэх гээд байна даа?

	Меркулов тэр дор нь хариулсангүй. Буржгар сахлаасаа хуруу хуруундаа ороож угзран, инээхээ ч больж, ажил хэрэгч байдлаар:

	— Гурав дахь жилээ байлдаж байна... Тийм үү? Манийгаа нуувчид хөөж оруулаад гурван жил боллоо. Юуны төлөө, яахын тулд ингэж байгааг бидний хэн маань ч мэдэхгүй сууж... Тэгээд л удахгүй аль нэг нь Грязнов ч юм уу, Мелехов ч юм уу фронтоос оодгонож, хойноос нь хороо, хорооны хойноос арми хөдлөх вий!.. гэдгийг хэлж байна. 

	— Ухай, чи түүнийг л хэлэх гэсэн юм бий... 

	— Тийм л дээ! Сохорсон биш дээ, хамаг юм дээсэн дөрөөн дээр дэнжгэнэж байгааг харж байна. Жаахан ширүүхэн “Хүүш!” гэж дуугарвал хамаг юм хуучирсан үстэй дээл шиг мөрнөөс мултарч унах дээрээ болоод байна. Бидний хувьд бол нар үд голлоод гурван жил боллоо. 

	— Чи жаахан зөөлөвтөр яриач. Тэгэхгүй бол Петро чинь... вахмистр хүн шүү гэж Бодовсков анхааруулав. 

	— Би нөхдөдөө гар хүрч явсан удаагүй гэж Петро шаралхав. 

	— Битгий уурла! Тоглож хэлсэн юм гэж Бодовсков эвгүйрхээд нүцгэн хөлийнхөө монцгор хурууг годолзуулан босож морины тэжээлийн хайс руу очив. 

	Вагоны буланд баглаж хураасан өвсний хажууд өөр гацааны казакууд шивэр авир ярилцаж суув. Тэдний хоёр нь Каргины гацааны Фадеев, Каргин, бусад найм нь өөр өөр гацаа, сууриных байв. 

	Төдхөн тэд дуулцгааж гарав. Чирийн казак Алимов эхэлж бүжгийн дуу аялмагц нэг казак ар нуруу руу нь алгадаж баргиа хоолойгоор:

	— Орхиод!.. гэж зандрав. 

	— Хөөе, өнчин хүүхдүүд минь, гал руу ойртож суугаач! гэж Кошевой урив. Задгай галд (зөрлөгийн хайснаас мулталж авсны үлдэгдэл) зомгол хийж өрдөөд галын захад:

	 

	“Эмээл, ачаатай дайчин цэргийн морь

	Эзнээ хүлээгээд сүмийн гадаа тэмүүлнэ. 

	Ачийгаа тэвэрсэн эмгэн хашаа дотор уйлж, 

	Амраг залуу эхнэр нулимсаа арчин зогсоно. 

	Хутагт сүмийн хаалгаар казак эр гараад

	Хуяг дуулгаа өмсөөд наашаа хүрч ирэхэд

	Авааль гэргий нь морийг нь аваачиж, 

	Ач дүү нь жадыг нь дөхүүлнэ...”

	 

	гэж хөгжин дуулцгаав. 

	Хоёр тасалгаатай зэрэгцээ вагонд шуухинан амьсгаадсаар “казак бүсгүй” гэдэг бүжиг бүжиглэж, банзан шалан дээр булигаар гутлын өсгий хайр найргүй тачигнаж, нэг хүн баргисан муухай хоолойгоор

	 

	“Хамаг амьдрал хэцүү байна, 

	Хааны хом бариу байна, 

	Анхил охидын минь хүзүүг үрээд

	Амьсгалж чадахаа болилоо тэд. 

	“Атаман казакууд та минь!..” гэж

	Алдарт Пугачёв Донынхныг уриаллаа...”

	 

	гэж дуулна. 

	Хоёр дахь нь нэг дэхээсээ улам чанга, нарийхан хоолойгоор эв хавгүй хурднаар:

	 

	“Хаан эзэндээ үнэнч зүтгэж, 

	Ханилсан гэргийгээ санаж хагснам. 

	Эмс олж хагсаагаа гаргая, 

	Эзэн хаанаа... нүдэж хаяя. 

	Сүйтгээд бай! Галдаад бай!

	Хө - хө! хө, хө, хө!

	Ха-ха-ха, хо, хо, хо!”

	 

	гэж дуулав. 

	Тэгснээ казакууд дуулахаа больж зэрэгцээ вагонд турхирсан замбараагүй шуугианыг чагнан, бие бие рүүгээ нүд ирмэн анивчиж, талархсан байдлаар инээмсэглэцгээж явав. Петро Мелехов тэссэнгүй:

	— Золигуудын булуу нь халж орхижээ! гэж инээд алдав. Шаравтар очтой хүрэн нүд нь хөгжин гялалзсан Меркулов босон харайж, дууны аялгуунд тааруулж гутлынхаа хошуугаар тачигнатал дэвсэлж гарснаа намсхийтэл явган суугаад пүрштэй юм шиг оволзон тойрч гүйв. Цөмөөрөө ээлжлэн бүжиглэж дулаацав. Зэргэлдээ вагонд дуу чимээ хэдийн намдаж, сөөнгө баргиа дуугаар хараалцах дуулдаж байв. Харин эд нар л морьдоо үргэтэл бүжиглэцгээж, онгод нь орсон Аникушка өвдгөө ер бусын сониноор нугалж суумаар болох гээд бөгсөөрөө гал руу унаж, түүгээр бүжиг шувтрав. Хүмүүс инээлдэн Аникушкаг татаж босгоод ар бөгс нь тэр аяараа шатан шалбуур өмд, захаараа түлэгдсэн хөвөнтэй цамцыг нь хугархай лааны гэрэлд удтал харцгаав. 

	— Наад шалбуур өмдөө тайлж хая! гэж Меркулов өрөвдсөн янзтай зөвлөв. 

	— Цыган царайлсан монди чи солиоров уу? Би шалдан явах юм уу?

	Меркулов цүнхээ ухаж эмэгтэй хүний даавуу цамц гаргаж ирэв. Гал дахин дүрэлзлээ. Меркулов нөгөө цамцыг нарийхан мөрнөөс нь өргөөд гэдийн инээд алдаж:

	— Хараач!.. Хо! Хо! Үүнийг би төмөр замын өртөөний хашаа дээр өлгөөстэй байхад нь... хөлийн ороолт хийе үү гээд дальж орхисон юм... Хо! Ураад ч яах вэ, Май ав! гэв. 

	Хараал зүхэл болсон Аникушкад нөгөө цамцыг хүчээр өмсгөж, цөм элгээ хөштөл инээлдэхэд зэргэлдээ вагоныхон үгэнд дурлаж шөнийн харанхуйд хаалгаар толгойгоо цухуйлган:

	— Наана чинь юу болоод байна?

	— Үхээрийн азарганууд аа!

	— Юу болчихоо вэ?

	— Тэнэг эмсийн хүслэн болсон амьтад тэвнэ олчихоо юу? гэх мэтээр атаархан орилолдож байв. 

	Дараачийн зогсоол дээр түрүүчийн вагоноос баян хуурч авчирч, бусад вагоноос казакууд пиг дүүрэн цуглараад морьдоо хана руу шахаж, морьдынхоо тэжээлийн хайсыг хэмхэлтэл шахцалдав. Ганцхан хүн бүжиглэх зайнд Аникушка бүжиглэж гарав. Өмссөн цагаан цамц нь яггүй бүдүүн хүүхнийх бололтой уртдаад хөлд нь орооцолдовч инээлдэж хөхрөлдсөн олны шуугианд хөгжиж онгирсон Аникушка муужирч унатлаа бүжив. 

	Цусанд дэвтсэн Беларус нутгийн дээгүүр од мичид гашуудан уйлах мэт ёлтолзож, шөнийн багил харанхуй ёроолгүй ангал шиг онгойж харлан манараад, шарлаж унасан үжмэл навчны шаварлаг зэв, хаврын цас салхины аясаар үнэртэж байв. 

	 


IX

	 

	Хэд хоноод хороо фронтын ойролцоо очиж цувааг төмөр замын зангилгаа өртөөнд зогсоов. “Буугаад!” гэсэн тушаалыг вахмиструуд тараан сонсгож, казакууд морьдоо вагоноос яаруу сандруу буулгаж эмээллээд, сандрахдаа мартсан юмаа авахаар вагон руу гүйлдэж, арзайж сарзайсан боодолтой өвсийг замын нойтон элсэн дээгүүр шидэлцгээв. 

	Хорооны даргын дагуул ирж Петро Мелеховыг дуудаж:

	— Буудал руу оч, дарга дуудаж байна гэв. 

	Петро шинелийнхээ бүсийг засаад талбар руу яаралгүй алхахдаа:

	— Аникей, миний морийг харж байгаарай! гэж мориныхоо хажууд эргэлдэж байсан Аникушкаг гуйв. 

	Угийн хүрлэгэр царай нь уйдаад улам барайсан Аникушка Петрогийн хойноос дув дуугүй харав. Петро шавар болсон гутлаа харж, хорооны дарга надаар яах гээ юм бол гэж бодсоор алхлав. Талбарын нөгөө үзүүрт халуун устай гангийн дэргэд цугларсан хэсэг хүн Петрогийн анхаарлыг татав Тэдний яриаг холоос чагнасаар тулж очиход, усны ганга араараа налаад эвгүйхэн зогссон өндөр шар казакийг хориод цэрэг тойрсон байв. “52” гэсэн тоотой урядникийн хөх погоонтой, сахал үс нь ургасан зүс таних тэр казакийг Петро өлмий дээрээ зогсож хараад тэр хүнийг хаа нэг газар үзсэн шиг санагдав. 

	Сэвх бүхий ухаалаг царайтай нэг сайн дурын цэрэг:

	— Чи яаж аргалж яваа нь энэ вэ? Бид чамд цагариг оёж өгөөд байхад... гэж шар казакийг шалгааж байв. 

	— Юу болж байна? гээд Петро урдаа зогсож байгаа сайн дурын цэргийн мөрөөс татав. 

	Тэр эргэж хараад:

	— Оргодлыг барьж байна... Танайхны л казак байна гэв. 

	Тэр шаргал сахалтай өргөн улаан нүүртэй, атаманы хорооны залууг хаана үзлээ гэж Петро бодож ядав. Казак залуу сайн дурын цэргийн тулгасан асуултад хариулалгүй, их бууны хонгиогоор хийсэн зэс аяганаас халуун ус оочилж, усанд дэвтээсэн хар талх үмхэлж, хол хол хоёр нүдээ жирвийлгэн, хөмсгөө мушилзуулан хатсан талх зажилсаар нэг үе доошоо газар шагайж, нэг үе эргэн тойрныг харна. Хажууд нь түүнийг хүргэж яваа ахимаг насны пагдгар цэрэг винтовынхоо жадыг түшиж зогсоно. Оргодол казак ус ууж дуусаад эрээ цээргүй ангайлцан ширтсэн цэргүүдийг эцэж ядарсан нүдээр харснаа хүүхдэрхүү цэнхэр нүд нь гэнэт сэргэж дүрэлзэн, усыг бушуухан залгиж, уруул амаа долоогоод царгиа бүдүүн дуугаар:

	— Та нарт хачин харагдаж байна уу? Юм ч идүүлэхгүй, нохойнууд! Та нар чинь хүн үзээгүй юм уу? гэж зандрав. 

	Цэргүүд инээлдэв. Харин Петро дууг нь дөнгөж сонсмогцоо энэ чинь Еланы суурины Рубежин гацааны Фомин гэгч байх нь. Дайны өмнө Петро эцэгтэйгээ Еланы жилийн яармаг дээр тэднийхээс гунан үхэр авч билээ гэж тэр дорхноо санав. Тэгээд нөгөө залуу руу шахцалдан ойртож:

	— Фомин! Яков аа! гэж дуудав. 

	Цаадах нь сандарч эвгүйрхсэн янзтай аягаа ган дээр тавьж талхаа зажилсаар Петрог харж мушилзан инээмсэглээд;

	— Танихгүй л байна шүү, ах минь гэв. 

	— Чи Рубежийнх биз дээ?

	— Тийм ээ, чи Еланых уу?

	— Би ч Вешенскийнх л дээ. Гэхдээ би чамайг таньж байна. Таван жилийн өмнө аав бид хоёр танайхаас гунан үхэр худалдаж аваагүй юу. 

	Фомин юү билээ гэсэн янзтай нөгөө л эвгүйрхсэн хүүхдэрхүү байдлаараа мушилзан инээмсэглэж:

	— Мартаж орхижээ... Чамайг ч санахгүй байна шүү... гэж харамсах янз үзүүлэв. 

	— Чи тавин хоёрт байсан уу?

	— Тавин хоёрт байгаа. 

	— Тэгээд оргоо юу? Дүү минь, чи яаж байгаа нь энэ вэ?

	Тэгэх зуур Фомин малгайгаа авч тамхины навсархай уут гаргаад, бөгтийж, малгайгаа удаахан сугавчлаад, цаасны буланг гурвалжлан тасалж авсны дараа сая Петрог ширүүн боловч гөлгөнөсөн нойтон нүдээр харж:

	— Тэссэнгүй, ах минь... гэж аяархан хэлэв. 

	Тэр харц Петрог хатгах шиг болж, янцаглан шаргал сахлаа үмхэв. 

	— За, нутгийн залуус минь, яриагаа дуусга. Тэгэхгүй бол та нараас болж би ч хэрэгт орж магадгүй нь гэж хүргэж яваа пагдгар цэрэг санаа алдаад, винтовоо зэхэж — За, та минь явж үз! гэв. 

	Фомин аягаа бушуухан цүнхэндээ хийж. Петрог баяртай гээд царай буруулан өөр тийш харж комендантын байр руу маацганан баавгай шиг алхлав. 

	Буудлын, урьд нэгдүгээр зэрэгт орж байсан мухлагт хорооны дарга, зуутын хоёр даргын хамт ширээн дээр тонгойлцон юм үзэж байлаа. 

	— Мелехов, чи хүн хүлээлгээд гэж хурандаа ядарсан ууртай нүдээ анивчлав. 

	— Зуут нь дивизийн штабын мэдэлд шилжиж байгаа учраас казакуудыг тун сайн ажиглаж, зуутынхны сэтгэл санаа, үзэл бодолд гарсан өөрчлөлтийг зуутын дэргэд мэдээлж байх хэрэгтэй гэж Петрод сонсгов. Петро хурандаагийн нүүр өөд нүд цавчилгүй харж хэлсэн бүгдийг анхааран чагнавч Фомины гөлгөнөсөн нойтон нүд, “Тэссэнгүй, ах минь!..” гэж аяархан хэлсэн үг наалдамхай юм шиг санагдсаар байлаа. 

	Петро уурын пийшинтэй дулаан буудлын байшингаас гарч зуут руугаа чиглэв. Өртөөн дээр хорооны хоёр дахь хэсгийн хөсөг ирээд зогсож байв. Петро вагон руугаа очиж явахдаа хөсөгчин казакууд, хорооны төмөрчнийг харлаа. Төмөрчнийг харчхангуутаа Фоминтай уулзаж ярилцсанаа огт мартаж, морьдоо тахлуулах талаар ярилцъя гэж бодоод (тэрхэн зуур өдөр тутмын ажилд үүртэж яарч тэвдээд) хурдлан алхлав. Гэтэл вагоны улаан булангийн цаанаас нутгийнхнаас шал өөр хувцастай цагаан өдөн алчуур нөмөрсөн нэг хүүхэн гарч ирэв. Бие байдал нь жигтэйхэн танил үзэгдэхэд Петро анхаарч ажлаа. Тэр эмэгтэй гэнэт Петро руу эргэж дал мөрөө хөдөлгөн, эршүүд маягийн нарийхан биеэ гунхалзуулан гүйлээ. Нүүр царайг нь харж амжаагүй ч гэсэн тэр гунхалзсан хөнгөхөн алхаа гишгээгээр нь эхнэрээ гэж танив. Зүрхийг нь нэг юм жирсхийтэл аятайхан хатгах шиг болоод, санамсаргүй гэнэт уулзсандаа хачин их баярлав. 

	Хэт баярласнаа өөрийгөө ажиглаж байсан хөсгийнхөнд мэдэгдэхгүйн тулд зориуд алхаагаа удаашруулав. Петро эхнэрээ намбатай тэвэрч, гурван удаа үнсээд, нэг юм асуух гэтэл хэт баярласан нь гадагшилж уруул ам нь чичирч, хэл нь татах шиг болоод дуугарч чадсангүй. Тэгээд хэсэг болсны дараа сая:

	— Чамайг ирнэ гэж огт санасангүй... гэж түгдчин хэлэв. 

	— Хайрт минь! Чи минь яасан их өөр болчихоо вэ! гэж Дарья гараа хөдөлгөөд, — Огт танихгүй хүн шиг болчихжээ... Би чамайг эргэж ирлээ... “Чи яваад аль хүрэх юм бэ?!” гээд манайхан явуулдаг биш. Тэгэхэд нь би заавал очиж хайртыгаа эргэдэг хэрэг гэж бодоод... гээд нөхөртөө наалдаж усан нүдээр өхөөрдөн ширтэж байгаад дуржигнав. 

	Вагоны дэргэд казакууд цугларч, тэр хоёрыг харж, бие бие рүүгээ нүд ирмэлцэн шохоорхоцгоов. 

	— Петрогийн нар гарчээ... 

	— Миний муу гичий ч ирэхгүй л дээ. 

	— Нестергүйгээр тэнд арваад казак байгаа юм чинь дээ

	— Мелехов эхнэрээ салааныхандаа ганц шөнө ч болов хэрэглүүлдэг ч болоосой... Ядарсан манийгаа бодож... Кх-м!.. 

	— Нөхөд минь, явъя! Нөхөртөө наалдаж байгааг нь харсаар хамаг биед цус харвачих шиг боллоо! гэлцэв. 

	Петро эхнэрээ үхтэл нь зодно гэж бодож байснаа энэхэн мөчид таг мартаж, улс амьтны дэргэд энхрийлж, тамхины утаанд шарласан том хуруугаараа зурмал дугуй хөмсгийг нь баяртай илж байлаа. Дарья ч гэсэн уржийн цаад шөнө вагон дотор Харьковаас хамт явсан Драгуны хорооны малын бага эмчтэй унтсанаа мартчихжээ. Тэр нь хачин том парвигар хар сахалтай хүн байжээ. Гэвч энэ бүгд нь хоёр хоногийн өмнө болсон хэрэг. Одоо Дарья чин голоосоо баярлан нулимс бөнжгөнүүлсээр авааль нөхрийгөө тэвэрч өөдөөс нь үнэнч сайхан нүдээр далдиралгүй харж байлаа. 

	Есаул Евгений Листницкий амралтаас буцаж ирээд Донын казакийн 14-р хороонд очих томилолт авав Өөрийнхөө хорооноос хоёрдугаар сарын эргэлтийн өмнөхөн шившигтэйгээр зугтсан болохоор хуучин хороондоо буцаж очсонгүй, шууд дивизийн штабт очив. Штабын дарга Донын нэлээд нэртэй тайжийн гаралтай залуухан казак генерал Листницкийг тэр дорхноо өөр хороонд шилжүүлж өгөв. Тэр бээр  өрөөндөө Листницкийг авч ороод аминчилсан байдлаар:

	— Казакууд танд дургүйцэж, таны нэрийг жигшдэг болсон болохоор хуучин газраа ажиллах нь есаул цолтой хүнд аргагүй хэцүү гэдгийг би мэдэж байна. Тэгэхлээр арван дөрөвдүгээр хороонд очвол дээр биз дээ. Тэндхийн офицерууд гойд сайн улс, казакууд нь ч гэсэн туйлбартай, голдуу юмны цаад наад учрыг мэдэхгүй, Усть-Медведийн тойргийн урд талын сууриныхан байгаа. Тэнд ажиллавал танд дээр л дээ. Та чинь Николай Алексеевич Листницкийн хүү байх аа? гэж асуугаад хэсэг дуугүй байснаа мөн гэсэн хариу сонсоод

	— Тан шиг л иймэрхүү офицеруудыг бид үнэлдгээ би танд гэж хэлэх байна. Шашин шүтлэгээ солих шиг амархан юм алга болжээ. Тэгэхгүй бол хоёр бурханд мөргөх болох нь... гэж штабын дарга яриагаа ёжтой үгээр дуусгав. 

	Өөр хороонд шилжсэндээ баярласан Листницкий тэр өдөртөө 14-р хорооны байрлаж байсан Двинск орохоор мордов. Нөгөөдөр нь хорооны дарга хурандаа Быкадоровтой биеэр уулзаж дивизийн штабын даргын хэлсэн үгийн үнэнийг сэтгэл ханамжтай ойлгож авав. Нээрээ ч офицеруудынх олонх нь монархист үзэлтэн, казакуудын дийлэнх нь Усть-Хопер, Кумылга, Глазунов зэрэг сууриныхан, хуучин шашинтан байв. Тэд нь хувьсгалыг талархдаггүйгээр үл барам Түр засгийн газарт ч үнэнч байх тангараг дурамжхан өргөсөн, орчин тойрондоо болж байгаа юмны учрыг ойлгодоггүй, ойлгохыг ч хүсдэггүй хүмүүс байв. Хороо, зуутын хороод нь номхон даруу, зусар бялдууч казакуудаас бүрджээ... Листницкийн шинэ газар ирсэндээ магнай тэнийн баярлаж байлаа. 

	Офицеруудын дотор урьд Атаманы хороонд хамт алба хаасан хоёр хүн байсан боловч тэд нь ихээхэн хөндий байв. Харин бусад нь жигтэйхэн эвтэй найртай, санаа бодол нэгтэй, хаант төрийг сэргээх талаар илэн далангүй ярьдаг хүмүүс байлаа. 

	Амарч тэнхэрч, зангидмал нэг нударга мэт болсон хороо хоёр сар шахам Двинскт байлаа. Түүнээс өмнө явган дивизэд хавсаргасан зуутууд Ригагаас Двинск хүртэл фронтуудаар тэнүүчилж байтал дөрөвдүгээр сард нэг халамжтай сайн хүн олдож бүх зуутыг нийлүүлснээр хороо бэлэн болжээ. Офицеруудын хатуу хяналтад орсон казакууд сургуульд гарч, морьдоо тэжээж, гаднын ямар ч нөлөөгүй, дун хорхой шиг тэрүүхэндээ таг чиг явж байв. 

	Хорооны жинхэнэ зорилгыг казакууд тэр бүр мэддэггүй байсан боловч удахгүй манай хороо ямар нэг найдвартай хүний гарт орж түүхийн дугуйг дахиад эргүүлнэ гэж офицерууд нууж хаалгүй ярьцгаах болжээ. 

	Фронт хаяанд шахам тулж ирж, армийнхан үхэхийн наахнуур бухимдаж, зэр зэвсэг, хоол хүнс дутагдаж, тэдний үй түмэн гар нь “найрамдал” гэсэн хоосон уг рүү сунаж, Бүгд Найрамдах Улсын түр захирагч Керенскийд янз бүрээр хандаж, түүний улангасан хашхирсан үгэнд автаж хууртан, зургаадугаар сард давшаад таварцаглаж тээглэсэн армийн дотор уур хилэн газрын гүнээс ундарсан бүлгийн ус шиг буцалж бургилж байлаа... 

	Харин Двинскт бол казакууд нам тайван сууж, морьдын нь ходоод идсэн овьёосоо шингээж, казакуудын тархи толгой нь фронтод үзэж өнгөрүүлсэн зовлон зүдүүрийг мартаж, офицерууд наргиан цуглаандаа хожимдолгүй очдог болж, муугүй хооллож, Орос орны хувь заяаны тухай ширүүн ширүүн маргалдаж байв. 

	Долоодугаар сарын шинэд хүртэл иймэрхүү янзтай байсаар “Ганц ч минут сааталгүй хөдөл!” гэсэн гурав дахь тушаал ирж, хорооны цуваа Петроград руу хөдлөв. Долоодугаар сарын долоонд казакийн морьдын туурай нийслэлийн гудамжны чулуу шигтгэмэл зам дээгүүр тачигнаж явлаа. 

	Хороог Невийн өргөн чөлөөнд цуглуулав. Листницкийн зуутад худалдааны суларсан байшин гаргаж өгчээ. Казакуудад зориулсан байрыг нийслэлийн эрх баригчид эртээс анхаарч зэхсэн нь тэднийг аль хэр баяртай хүлээж байсныг тодорхой гэрчилж байв. 

	Шинэхэн шохойдсон хана нь гялалзаж, зулга угаасан шал нь гялтганаж, шинэхэн нарсан ханзнаас давирхай ханхалж, цэвэр саруулхан хагас зоорь нь бараг л тохилог сууц шиг байв. Листницкий хавчаар шилээ хийж хамраа мурилзуулан, байрыг нэгд нэгэнгүй үзсээр гялалзсан цагаан хана даган алхалж, үүнээс ч илүү яаж тохилог байх билээ дээ гэж бодлоо. Байр үзэж сэтгэлд нь таарсан Листницкий, казакуудыг угтаж авах нь хувь заяа ногдсон хотын захиргааны бие төлөөлөгч, хээнцэр дэгжин, намхан биетэй түшмэлийг дагуулан гадаа гарахаар завдтал нэг базаахгүй юм тааралдав. Листницкий хаалга онгойлгох гээд бариулаас барьтал байшингийн ханан дээр амаа ангайсан нохойн толгой, дүүжлүүрийн гогцоо хоёрыг үзүүртэй юмаар маш чадамгай сийлсэн харагдлаа. Энэ байрыг чухам ямаршуу улсад зориулан бэлтгэж байгааг засвар хийсэн ажилчдын нэг нь мэдэж байсан бололтой. 

	Листницкий хөмсгөө чичгэнүүлэн дагалдан яваа бие төлөөлөгчөөс:

	— Энэ юу юм бэ? гэж асуулаа. 

	Цаадах нь нөгөө зургийг сандарч бүлтэлзсэн нүдээрээ харчхаад үхтлээ айж, нүүр нь тэр аяараа минчийж улайгаад цамцны нь цардмал зах хүртэл ягаарах шиг болов. 

	— Уучлаарай, хар буруу үзэлтэн л... 

	— Опричнины10 сүлд тэмдгийг таны оролцоогүйгээр зурсан байх гэж найдаж болох уу?

	— Яалаа гэж! Хаанаас даа?! Уучлаарай! Большевикийн босоо ороолон... аль нэг үл бүтэх этгээд зурсан байх!.. 

	Эвгүйрхэж хулчийсан тэр түшмэл үнэхээр хөөрхийлөлтэй харагдлаа. Тэгэхээр нь Листницкий хүйтэн харцаа уяруулан:

	— Энэ зурагчин жаахан буруу зурчихжээ. Казакууд Оросын түүхийг мэддэггүй юм шүү дээ. Гэлээ ч гэсэн иймэрхүү янзаар бидэнтэй харилцахыг бид өөгшүүлж хэрхэвч болохгүй... гэж хэлэв. 

	Хотын захиргааны төлөөлөгч өлмий дээрээ цоройн шөвгөр хатуу хумсаараа нөгөө зургийг маажиж арилгаад үйрч ойчсон нунтаг цагаан тоосоор үнэтэй сайхан англи пальтогоо будав. Листницкий нүдний шилээ арчиж инээмсэглэсэн боловч гашуун гуньхрал сэтгэлийг нь гонсойлгож байв. 

	Дагаж гүйсэн төлөөлөгчийн үгийг хааш яаш сонсмоор болсоор жүчээ рүү алхлах зуураа Листницкий: “Биднийгээ ингэж угтдаг байжээ. Хүний нүд хуурсан гялан цалан байдлын цаана ийм юм нуугдаж байдаг байх нь!.. Бид бүх Орос орны нүдэнд опричнина болж харагдаж байна гэж үү дээ!” гэж бодлоо. 

	Уужим зайтай өндөр хашаа дотор нарны туяа ташуу тусаж, олон давхар байшингийн оршин суугчид цонхоороо өнгийлцөн, тэр хашааг нэлд нь эзэлсэн казакууд, морьдоо жүчээнд оруулж байгаа зуутынхныг харцгаана. Морьдоо оруулж дууссан казакууд байшингийн хана дагаж бөөн бөөнөөрөө явган сууцгаана. 

	— Та минь, яагаад байрандаа орохгүй байна? гэж Листницкийг асуухад, 

	— Амжина, ноён есаул гэв. Бас хоёр хүн:

	— Байранд байхаас бас дургүй хүрдэг болж байна. 

	— Морьдоо янзалж дуусаад орно гэлцэв. 

	Жүчээнд зориулж гаргаж өгсөн агуулахыг үзээд Листницкий дагалдаж яваа төлөөлөгчид дахин зэвүү нь хүрч уурлах байдлаар:

	— Холбогдох хүмүүсийг олж ярьж, дахиад нэг хаалга нэмж гаргах талаар тохиролц. Бид зуун хорин морьтой атлаа гуравхан хаалгатай байж болохгүй шүү дээ! Түгшүүртэй цаг тохиолдвол бид хагас цаг болж байж морьдоо гаргахад хүрэх нь... Хачин юм даа! Энэ байдлыг цаг тухайд нь анхаарч болоогүй л юм байх даа? Энэ тухай би хорооны даргад илтгэхээс биш яах вэ гэв. 

	Өнөөдрийн дотор нэг байтугай хоёр ч хаалга гаргана гэж ам алдахыг нь сонсоод тэгж ажил гаргаж хөөцөлдсөнд баяр хүргэмээр болж хотын төлөөлөгчийг явуулчхаад, өдрийн эргүүл гаргах шийдвэр өгөв. Тэгсний дараа Листницкий зуутын офицеруудад гаргаж өгсөн хоёрдугаар давхрын тур байр руу явав. Явуут цамцныхаа товчийг тайлж, малгайнхаа саравч доорх хөлсийг арчсаар, чийг татсан сэрүүхэн байранд орно гэж баярлан нарийхан шатаар өгслөө. Байранд нь дэд есуал Атарщиковоос өөр хэн ч байсангүй. 

	Листницкий тоос болсон гуталтай хөлөө жийж брезент орон дээр сунаж хэвтэнгүүтээ:

	— Бусад маань хаачсан бэ? гэж асуулаа. 

	— Гадуур, Петроградыг үзэж яваа. 

	— Тэгээд чи явахгүй яагаа вэ?

	— Тэр дэмий ажил. Амарч амжаагүй байж хотоор яваад юу хийнэ. Би л хувьдаа хэдэн өдрийн өмнө энд болсон явдлыг уншиж мэдье гэж бодож байна. Тэгэх нь дээр вий!

	Листницкий хөлстэй нойтон цамцандаа нуруугаа сэрүүцүүлэн дув дуугүй хэвтэв. Замд ядарсан нь мэдэгдэж, босож нүүр гараа угаахаас ч залхуурчээ. Тэгээд хүчлэн босож зарлага дуудаад дотуур хувцсаа сольж гар нүүрээ тухтай угааж, бах нь ханасан янзтай тургиж, найтааж, наршиж хүрэнтсэн хүзүүгээ сэгсгэр алчуураар баахан үрчив. 

	— Нүүр гараа угаагаач... Хамаг бие хөнгөрөх шиг болно... гэж Атарщиковт зөвлөөд, — За тэгээд сонинд юу бичсэн байна? гэж асуув. 

	— Нээрээ ч нүүр гараа угаана байгаа! Аятайхан байна гэнэ үү?.. Сонинд юу бичсэн байна гэв үү? Большевикууд хөдөлж, засгийн газар арга хэмжээ авсан тухай бичжээ... Май унш! гэв. 

	Листницкий нүүр гараа угааж сэргээд сонин унших гэтэл түүнийг хорооны дарга урив. Дурамжхан босоод, замд аягүй үрчийж савангийн үнэр шингэсэн шинэ цамц өмсөж, сэлмээ зүүж гадаа гарав. Невийн өргөн чөлөөний нөгөө талд гараад буцаж зуутын байрласан байшинг сонирхон харсаар явав. Тэр байшин нь гаднах байдлаараа бусдаасаа огтхон ч ялгаагүй сарзгар саарал чулуугаар өнгөлсөн таван давхар, зэргэлдээ барилгуудтай эн чацуу үзэгдэнэ. Листницкий явган замаар тамхи татсаар яаралгүй явав. Зай завсаргүй зорчигч олны толгой дээгүүр эрэгтэйчүүлийн сүрэл, эсгий, саравчтай малгайнууд, эмэгтэйчүүлийн жирийн бөгөөд чамин, мөн гоёмсог малгайнууд хөвсөлзөн ирвэлзэнэ. Тэр их урсгалын дотор цэргийнхний малгай ногоон толбо шиг хааяа нэг цухалзаад өнгө булаалдсан үй түмэн малгайн дотор живэх мэт далд орно. 

	Тэнгисийн булангаас сэтгэл сэргээсэн сэрүүхэн салхи давлагаалан ирэх боловч өндөр барилгуудын хана мөргөөд бутарч, харилцан адилгүй шингэн урсгал болон салж байлаа. Бүүдгэр хөх болд шиг огторгуйд өтгөн үүлс урагшаа нүүдэллэж, сүү шиг цагаан хяр нь сэртийж, сүртэйеэ сэрвийнэ. Хотод бороо орох шинжтэй чийг даасан бүгчим халуун болж, халсан асфальт, шатсан бензин, далайн чийг, эмэгтэйчүүлийн түрхсэн үнэртэй усны сэтгэл гижигдсэн сайхан үнэр, бас олон хүнтэй ямар ч хотод байдаг есөн жорын үнэр танар ханхална. 

	Листницкий тамхи татсаар гудамжны баруун гар талыг барьж яаралгүй алхлан, зөрж өнгөрөгчдийн хүндэтгэн буй харцыг хааяа нэг ажна. Үрчгэр цамц, хуучин малгайтайдаа эхлээд баахан ичиж байснаа фронтоос ирсэн хүн, тэгээд бас өнөөдөрхөн вагоноос буусан надад муухай хувцастай гэж ичих үндэс алга гэж бодлоо. 

	Дэлгүүр, кафены хаалган дээгүүр татсан даавуу саравчны бүдэг шаравтар сүүдэр явган зам дээгүүр тусна. Гандсан тэр даавуу салхинд дэрвэлзэхэд сүүдэр нь хөлхөж яваа хүмүүсийн хөл дороос мултрахыг эрмэлзэх мэт хөдөлнө. Үдийн хоолны цаг өнгөрсөн ч гудамжинд хүмүүс пиг дүүрэн байв. Дайны жилүүдэд хотын амьдралаас төсөөрч холдсон Листницкийд элдэв зүйлийн дуу шуу, хүмүүс инээлдэх, машин чагнаалдах, сонин бичиг худалдагчдын хашхиралдахыг сонсож явахад аятайхан санагдан баярлаж, энэ цэвэрхэн хувцастай, тарган цатгалан хүмүүсийн дунд өөрийгөө тэдний ойр дотнын хүмүүс гэж ойлгож байсан хэдий боловч: “Та нар цугаараа худалдаачин, биржийн жижиг наймаачин, янз бүрийн зэрэг тушаалын түшмэд, газрын эзэд, дээд зиндааны хүмүүс ч гэсэн мөн ч баяртай, баясгалантай, хөгжилтэй, жаргалтай байдаг юм байна. Ингэхэд та нар гурав дөрвөн жилийн өмнө ямаршуу байлаа? Яг энэ өргөн чөлөө, гудамжаар хайлсан хүдэр шиг харчуул цэргүүд урсаж байхад та нар ямаршуу байдалтай байлаа? Үнэндээ гэхэд та нарт би баярлах ч юм бий, гомдох ч юм бий. Та нарын сайн сайхан байдалд яаж баярлахыгаа би мэдэхгүй байна...” гэж бодлоо. 

	Хоёрдсон сэтгэлдээ дүн шинжилгээ хийж, түүний уг сурвалжийг олох гэж оролдов. Дайн ба үзэж өнгөрүүлсэн зовлон нь Листницкийг энэ тарган цатгалан хүмүүсээс холдуулчихжээ. Тэгээд ч ингэж бодож байгаа хэрэг байх нь гэж тэр дорхноо сэтгэв. Нэг сахал самбайгүй, цулцгар хацартай бүдүүн эрэгтэйг хараад: “Энэ залуу тарган цатгалан эр байтлаа яагаад фронтод явдаггүй юм бол? Лав л заводын эзний, эсхүл аль нэг худалдаачны хүү учраас цэргийн албанаас мултарч, эх орон ч яамай “хамгаалах талаар ажиллаад” таргалж, баян тарган хүүхэн эргүүлж явдаг этгээд байх...” гэж бодлоо. 

	“Ингэхэд чи хэнтэй л яриад байна даа?” гэж өөрөө өөрөөсөө асуугаад инээмсэглэн: “Эдэнтэй л байлгүй яах вэ! Эд миний тасархай, би эдний тасархай юм хойно доо... Эдний сайн, муу аль бүхэн нь надад их, бага боловч байгаа л юм. Энэ тарган минж шиг амьтдынхыг бодвол миний арьс арай нимгэн хэврэг байж магадгүй. Тийм болоод л би юм бүхэнд эмзэглэж “хамгаалах талаар ажиллалгүй” дайнд шударга үнэнчээр явж байгаа хэрэг байх. Тэгээд би тэр өвөл Могилевт огцорсон эзэн хааныг машинд суугаад фронт командлагчийн байраас явахад түүний уруул эмгэнэлтэй умалзан, сүрлэг намбатай сайхан гараа аргаа барсан янзтай өвдөг дээрээ тавьсан байхыг хараад жаахан хүүхэд шиг цасан дээр унаад уйлж байсан хэрэг байх нь... Би чинь хувьсгалыг үнэнээсээ хүлээн зөвшөөрч чадахгүй хүн шүү дээ! Оюун ухаан, элэг зүрх минь цаанаасаа дургүй... Хуучин байдлын төлөө бол би амь насаа огтхон ч эргэлзэлгүйгээр, зүгээр л жирийн цэргийн ёсоор л зориулна. Ингэх хүн олон гарах болов уу?” гэж бодлоо. 

	Өнгө жавхаа бүрдсэн хоёрдугаар сарын тэр нэгэн өдрийн явдал, Могилев дахь губернаторын ордон, хүйтэнд цантаж хөлөрсөн ширмэн хайс, түүний цаад талын цасан дээр хүйтэн цагийн цайвар хялмаа бүрхсэн өвлийн нарны шижир алтан туяа цацарч байсныг эргэж санаад царай нь цонхийж сэтгэл нь догдлов. Днеприйн түнтгэр дэвийн цаадтайх огторгуй номин хөх өнгө, алтлаг туяатай аранзал улаан шунхаар будсан мэт, зураас бүр нь маш нарийн харахад нүд эрээлжилмээр байж билээ. Гадаа хаалган дээр ерөнхий командлагчийн газрын хэдхэн ямба хэргэмтэн, цэрэг, энгийн хүмүүс... Дотроос гарч ирж буй битүү машин дотор Фредерикс, эзэн хаан хоёр бололтой түшлэгээ налан сууж, яваа нь шилний цаанаас харагдаж байв. Эзэн хааны эцэж турсан царайнд хөх туяа татаж, цонхигор цагаан духан дээрээ казак хуягийн хар хурган малгайг хэлтгий тавьсан нь хүртэл санагдав. 

	Гайхацгаан эргэж харж байгаа хүмүүсийн хажуугаар Листницкийн бараг хар хурдаараа гүйж, хаан гараа хар малгайд хүргэн ёсолж байгааг харж, чимээгүй хөдлөн холдож буй машин, сүүлчийн эзэн хааныг... таг дуугүй үдэн гаргаж байгаа цугласан олны тоомжиргүй нам гүм байдал чихэнд нь мэдэгдэх шиг болж байжээ... 

	Хорооны штабын байрласан байшингийн шатаар Листницкий яаралгүй өгсөв. Хацар нь чичирч, хавдаж бүлцийтлээ уйлсан нүд нь улайж нулимс гүйлгэнэсээр ажээ. Хоёрдугаар давхрын тавцан дээр гарч угсраагаар хоёр папирос татаж нүднийхээ шилийг арчаад гурав дахь давхар өөд хоёрхон харайгаад гарав. 

	Хорооны дарга, Листницкийн зуутын очиж хамгаалах засгийн газрын байгууллагуудын районыг Петроградын зураг дээр тэмдэглэж, байгууллагын нэрсийг тоочин, ямар үед харуул гаргаж, хаях хэрэгтэйг нарийвчлан хэлж өгөөд хамгийн сүүлд:

	— Өвлийн ордонд Керенскийд... гэлээ. 

	— Керенскийн тухай ганц ч үг бүү дуугар! гэж Листницкий үхдэл шиг зэвхийж цонхийгоод чанга гэгч шивнэв. 

	— Евгений Николаевич, биеэ барь!.. 

	— Хурандаа таныг би гуйж байна!

	— Хонгор минь... 

	— Би гуйж байна!

	— Таны мэдрэл... 

	— Путилов руу эргүүл одоо явуулах уу? гэж Листницкий амьсгаадан асуув. 

	Хурандаа уруулаа хазаж инээмсэглэн, мөрөө хавчисхийгээд:

	— Одоохон явуул! Тэгэхдээ заавал салааны офицертой явуулаарай гэв. 

	Листницкий үзэж өнгөрүүлсэн зүйл болон хорооны даргатай ярилцсан ярианд нэгмөсөн нэрвэгдэж, сэтгэл санаагаар бүрмөсөн гонсойгоод хорооны штабаас гарч одов. Петроградад ирээд байгаа Донын 4-р хорооны казак эргүүлийнхэн штабын байрны хажууд ирчихсэн зогсож байв. Офицерын нь шарга морины амгайвчинд муудаж хорчийсон амьд цэцэг улбайн унжиж, улбар шар сахалтай офицер нь маасайтал инээмсэглэж байв. 

	Баярлаж онгирсон нэг настайвтар ноёнтон гудамжны явган замаас урагш гарч малгайгаа авч даллаад:

	— Эх орныг аврагчид мандтугай! гэж хашхирав. 

	Офицер дуртайяа ёсолж толгой дохиод эргүүлийнхэн хатируулан одов. Листницкий нөгөө казакуудад баяр хүргэсэн ноёнтны үүртэж тэвдсэн нойтон уруултай нүүр, нямбай зангидсан цэцэгтэй зангиаг хараад ярвайж бөгтийсөөр байшингийнхаа орц руу бушуухан орлоо. 

	 


XI

	 

	Генерал Корниловыг Баруун-Өмнөд фронтын ерөнхий командлагчаар томилсныг 14-р хорооны офицерууд ихэд сайшаав. Түр засгийн газрын оруулчихсан мухардлаас Орос орныг бардаагаар гаргаж чадах ган төмөр шиг хатуу зан чанартай хүн гэж түүнийг хайрлан хүндэтгэж ярьцгаана. 

	Тэр томилолтыг ялангуяа Листницкий бүр ч их талархаж байлаа. Корниловыг казакууд яаж үнэлж байгааг зуутын бага офицерууд болон сайн таньдаг казакуудаар дамжуулан мэдэх гэж оролдсон боловч олигтой мэдээ олж авч чадсангүй. Казакууд нэг бол юу ч дуугарсангүй, эсхүл огт сонирхохгүй байгаа маяг гаргаж:

	— Бидэнд аль нь ч адилхан:

	— Ямар хүн болохыг бүү мэд... 

	— Амгалан тайван болохыг оролдож байгаа бол ч бас... 

	— Корнилов тушаал дэвшлээ гээд бидний байдал сайжрахгүй л дээ! гэх мэтээр хариулцгаав. 

	Хэд хоногийн дараа Корнилов фронт дээр алах ялыг дахин хэрэглэх, түүнчлэн армийн хувь заяанд болон дайны явцад нөлөөлөхүйц олон тооны шийдвэртэй арга хэмжээ авахыг шаардаж Түр засгийн газрыг шахаж байгаа мэт цуу яриа хүн амын хийгээд цэргийн өргөн олонтой холбоо бүхий офицеруудын дотор гарлаа. Керенский Корниловоос айгаад түүнийг фронтын ерөнхий командлагчийн тушаалаас өөрчилж, өөртөө илүү дуулгавартай тийм генерал олж томилохын тулд хамаг хүчээрээ чармайх байх гэж ярилцаж, цэргийн дотор нэрд гарсан генералуудын нэрийг тоочиж ч байлаа. 

	Долоодугаар сарын 19-нд Корниловыг бүх цэргийн ерөнхий командлагчаар томилсон тухай засгийн газрын мэдээг сонсоод цөм гайхлаа. Төдхөн Офицеруудын холбооны Ерөнхий хороонд танил олонтой дэд есаул Атарщиков баттай баримт материалыг үндэслэн Корнилов Түр засгийн газар илтгэхээр бэлтгэсэн тэмдэглэлдээ бүх улсын хэмжээгээр ар талын цэрэгт болон ард иргэдэд нэг адил цэргийн хээрийн шүүх ажиллуулж, алах ял заадаг болгох, цэргийн дарга нарын захирах, шийтгэх эрх хэмжээг сэргээх, цэргийн ангиудад байгуулсан хороодын үйл ажиллагааны хүрээг хязгаарлах зэрэг гол гол арга хэмжээ авахыг шаардсан байна гэж ярилаа. 

	Тэр үдэш Листницкий өөрийнхөө болон бусад зуутын офицеруудтай ярилцахдаа та нар хэний талд байх улс вэ? гэдэг эрс хурц асуултыг шууд тулгаж тавив. 

	Тэгээд Листницкий биеэ барьж намуун дуугаар:

	— Ноёд офицерууд аа! Бид эвтэй найртай гэр бүл шиг аж төрж байна. Бид бие биеэ мэдэж байгаа хэдий боловч дунд маань өдий төдий эмзэг асуудал одоо болтол шийдэгдэж чадаагүй байна. Ерөнхий командлагч, Засгийн газар хоёрын санаа оноо цаашдаа таарахаа болих төлөв тодорхой болоод байгаа одоо үед бид хэний талд байх, хэний төлөө явах вэ? гэдэг асуултыг нэг тийш болгох нь чухал байна. Хар буруу санаа өвөрлөлгүй нөхөр журмын ёсоор ярилцъя гэв. 

	Дэд есаул Атарщиков хамгийн түрүүнд ам нээж:

	— Би л хувьд генерал Корниловын төлөө өөрийнхөө болоод өрөөл бусдын цусыг урсгахад бэлэн байна! Энэ бол Орос орныг хөл дээр нь зогсоож чадах цорын ганц, болор шиг цэвэр шударга хүн дээ. Армид очоод юу хийж байгааг нь хараач, та минь! Нэг л баахан хороо байгуулагдаж, ах дүү бололцож, оргож зугтаж байсан бол одоо гагцхүү Корниловын ачаар цэргийн дарга нарын гарын хүлээс ямар нэг хэмжээгээр тайлагдлаа шүү дээ. Яриад байх юу байна? Өөдтэй хүн болгон Корниловын төлөө зогсож байна! гэв. 

	Ганц болдог асуудлыг нь олж тавьсан бололтой зантгар цээж, өргөн мөр, нарийхан хөлтэй Атарщиковын ам халж, баахан бурж, дуусаад ширээ тойрч бөөгнөрсөн офицеруудыг харж юу гэх бол гэсэн янзтай папиросныхоо ишээр тамхины хайрцгийг тогшив. Баруун нүднийхээ доод зовхинд булцгар хүрэн мэнгэтэй учраас дээд зовхи нь тээглээд гүйцэд буудаггүй тул анх харахад дандаа хүнийг туршиж сонжих янзтай инээмсэглэж байдаг хүн шиг санагддаг байв. 

	— Большевикууд, Керенский, Корнилов гурвын аль нэгнийг сонгож авахад хүрвэл бид Корниловыг л дагана. 

	— Корнилов чухам яах санаатай байгааг, өөрөөр хэлбэл, Орос оронд зөвхөн хэв журам сэргээх юм уу, эсхүл өөр ямар нэг юм сэргээх үү гэдгийг мэдэхэд хэцүү байна... 

	— Зарчмын асуултад ийм хариулт өгч таарахгүй!

	— Ийм хариулт өгч болохгүй яадаг юм!

	— Хариулт болох ч болно. Гэхдээ л тэнэг хариулт болно доо. 

	— Зуутын дарга, та юунаас нь айгаад байгаа юм бэ? Хаант ёс сэргэхээс айж байна уу?

	— Би түүнээс айх байтугай, харин ч сэргээх хүсэлтэй байна. 

	— Тэгвэл юу гээд байгаа юм бэ?

	Саяхан вахмистр байгаад байлдаанд шалгарч хорунжий болсон Долгов баргиа чанга дуугаар:

	— Ноёд оо! Та нар юуг нь маргаад байгаа юм бэ! Нялх хүүхэд эхийнхээ хормойноос зуурдгийн адил бид генерал Корниловын төлөө зогсох хэрэгтэй гэж шууд хэлээч. Ийм юмыг ер булзааралгүй шууд хэлэх хэрэгтэй! Түүнээс л салбал бид балрах юм чинь! Оросууд биднийг баастай маань хутгаж орхино. Тийм учраас Корниловыг хаа явсан газар дагаад явах хэрэгтэй нь тодорхой болоод байна гэв. 

	— Энэ ч л зөв дөө!

	Атарщиков Долговыг магтаж мөрөн дээр нь алгадаад, Листницкий рүү инээмсэглэн харав. Баярласан Листницкий инээмсэглэн өмднийхөө өвдөгний үрчлээг илэв. 

	Атарщиков өндөр дуугаар:

	— Ноёд, офицер, атаманууд аа! Яах болж байна? Бид Корниловын төлөө биз дээ?

	— Тэгэлгүй яах вэ!

	— Долгов асуудлыг шийдвэртэй таслав шив. 

	— Бүх офицер Корниловын төлөө!

	— Бид бусдаас ялгарах дургүй байна. 

	— Эрхэм хүндэт казак баатар, Лавр Георгиевичид баяр хүргэе, ура! гэх мэтээр хариулцгаав. 

	Офицерууд инээлдэн аягатай цайгаа тулгаж ууцгаав. Саяхан зангирч байсан ярианы ээдрээ тавигдаж, тэдний яриа сүүлийн хэд хоногт тохиолдсон аахар шаахар явдлын сэдэвт шилжив. 

	— Бид ч яах вэ сүргээрээ ерөнхий командлагчийн төлөө зогсох юм биз. Гэтэл казакууд л бултах байх... гэж Долгов эргэлзэх байдалтай хэлэв. 

	— Яагаад “бултдаг” билээ? гэж Листницкий асуулаа. 

	— Яах юу байх вэ. Казакууд бултаад л хамаг юм дуусна... Тэр нохойн зулзагуудын ганц бодох л юм гэр орон, эхнэр хүүхэд болоод байна... Амьдрал нь ч хэцүү байна шүү... 

	— Казакуудыг биедээ татаж авах нь бидний үүрэг! гэж зуутын дарга Чернокутов нударга зангидан ширээ шааж 

	— Татах ч ёстой! Юуны тулд бид офицер погоон зүүж яваа билээ дээ! гэв. 

	— Хэнтэй зам нийлэхийг казакуудад тун тэвчээртэй тайлбарлаж өгөх хэрэгтэй юм. 

	Листницкий халбагаар аягаа тогшиж офицеруудын анхаарлыг татаад. 

	— Ноёд оо! Бидний ажил одоо үед хэргийн үнэн мөнийг казакуудад яг л Атарщиковын хэлсэнчлэн тайлбарлахад чиглэх ёстой гэдгийг санацгаа. Казакуудыг сонгуульт хороодын нөлөөнөөс салгаж авах хэрэгтэй. Үүнд хоёрдугаар сарын эргэлтийн дараагаар бидний олонхын маань зан чанар яаж өөрчлөгдсөний жишээгээр казакуудын зан чанарыг өөрчилбөл зохино. Урьд, тухайлбал, арван зургаан онд бол байлдах үед дагз руугаа буудуулахаас айлгүй казакуудыг зодож нүдэж болдог байсан. Гэтэл хоёрдугаар сараас хойш аль нэг тэнэг мондийг нударч орхивол эвтэй үе хүлээлгүй шууд алчхаж магадгүй болсон учраас гар татахаас өөр аргагүй болсон шүү. Одоо бол байдал өмнөө боллоо. Бид казакуудтай дотно найзлах хэрэгтэй! Үүнээс л хамаг юм шалтгаална. Одоо нэгдүгээр, дөрөвдүгээр хороонд юу болж байгааг та нар мэдэж байна уу? гэж онцлон хэлэв. 

	— Хачин юм болж байна!

	— Ёстой л балай юм! гээд Листницкий үгээ үргэлжлүүлж:

	— Офицерууд урьдынх шигээ казакуудаас хөндий байсны уршгаар казакууд тэр аяараа большевикуудын нөлөөнд орж, офицерууд ч өөрсдөө ерэн хувь нь большевик болоод байна. Бид аюултай юмыг тойрч гарахгүй нь мэдээж шүү дээ... Долоодугаар сарын гурван, тавны өдрүүд арчаагүй хүмүүст сүрхий санамж боллоо. Нэг бол бид Корниловын төлөө хувьсгалт ардчилсан цэргүүдтэй тулалдана, үгүй бол большевикууд хүч хуримтлуулж, нөлөөгөө өргөжүүлж аваад бас нэг хувьсгал хийж эхэлнэ. Тэд түр амсхийж, хүчээ бөөгнөрүүлж байхад манайхан бүр налайж орхисон байж байх... Ингэж байж болох уу даа? Тэгвэл ирээдүйн мөргөлдөөнд найдвартай казакууд хэрэг болно... гэв. 

	— Казакуудгүй бол бид гар мухар гэсэн үг гэж Долгов санаа алдав. 

	— Зүйтэй, Листницкий!

	— Маш зүйтэй. 

	— Орос орон нэг хөлөө авсанд хийчхээд байна... 

	— Түүнийг бид ойлгохгүй байна гэж чи бодно уу? Ойлгож байна. Гэхдээ зарим үед бид юу ч хийж чадахгүй байна. “1 тоот тушаал”11 “Окопная правда”12 газар сайгүй үрээ цацаж байна. 

	— Няц дарж, шатаж үгүй хийхийн оронд бид соёолохыг нь сонирхон харж сууна! гэж Атарщиков хашхирав. 

	— Бид сонирхож байгаа юм биш, үнэндээ чадал хүрэхгүй байна!

	— Хорунжий та худлаа хэлж байна! Бидний хариуцлагагүйгээс болж байгаа юм!

	— Худлаа!

	— Тийм биш гээд нотол л доо!

	— Чимээгүй, ноёд оо!

	— “Правда” сониныг бут ниргэчихжээ... Керенский ч өнгөрсөн хойно аянга буулгадаг хүн юм даа... 

	— Тэр чинь... ямар зах зээл юм уу? Тэгж ч болохгүй байх аа. Тэгж ч болохгүй байх аа!

	Ийнхүү ам амандаа өрсөлдөж дуугарсан шуугиан жаахан намдаж, Листницкийн үгийг онцгой сонирхон чагнаж суусан нэг зуутын дарга олны анхаарлыг хандуулж:

	— Есаул Листницкийг гүйцэд яриулах санал байна гэхэд

	— Тэгье! гэж бусад нь дэмжив. 

	Листницкий ёрдгор өвдгөө алгаараа илж:

	— Ер нь иргэний дайн зайлшгүй юм байна гэдгийг би одоо л ойлголоо. Тэгвэл, өөрөөр хэлбэл, ирээдүйн дайн байлдаанд шударга үнэнч казакууд заавал хэрэгтэй болно. Большевикийн талыг баримтлагч хороодоос казакуудыг салгаж авах хэрэгтэй. Энэ л маш чухал болоод байна. Шинэ мөргөлдөөн гарвал нэг дэх, дөрөв дэх хороодын казакууд офицеруудаа ална шүү... гэв. 

	— Мэдээжийн хэрэг!

	— Ёсорхоод байхгүй байлгүй!

	—... Бид ч тэдний маш гашуун туршлагаас суралцвал зохино. Одоогоор ямаршуу казак байлаа ч гэсэн нэг дэх, дөрөв дэх хороодын казакуудыг ирээдүйд ганц ганцаар нь дүүжлэхгүй бол цөмийг маань хядаж... Хог ургамлыг тариалангийн талбайгаас цэвэрлэх л хэрэгтэй! Ингэхлээр казакуудыгаа алдаанд оруулахгүй байцгаая. Тэгэхгүй бол бид ирээдүйд ийм алдаанаас болж бөндгөрөөсөө ч салахад хүрнэ. 

	Листницкийн дараа, түүний үгийг маш анхааралтай чагнаж байсан нөгөө зуутын дарга үг хэлэв. Есөн жил цэргийн алба хааж, дайнд дөрвөн удаа шархтсан ахмад офицер урьд цэргийн албан хаахад ямаршуу хүнд хэцүү байсан тухай ярилаа. Казак офицерууд хувцас хунар ч үгүй, хашаа хороонд хонож, зэрэг тушаал ахих гэж бараг байхгүй, ихэнх ахмад офицерын хамгийн дээд цол нь цэргийн ахлагч байжээ. Тэр байдлаас болж хаант засгийг түлхэж унагах үед казакийн дээд эрх баригчид идэвхгүй хандсан гэж тэр тайлбарлав. Гэлээ ч гэсэн Казак цэргийн холбооны зөвлөл, Офицеруудын холбооны Ерөнхий хороогоор дамжуулан Корниловтой зузаан холбоо тогтоож, түүнийг бүх талаар дэмжих хэрэгтэй гэж ярилаа. 

	— Корнилов дарангуйлагч байлаа ч гэсэн казак цэргийг аварна. Эзэн хааны үеийг бодвол Корниловын үед бидний амьдрал сайжирч ч юу магад гэв. 

	Цаг шөнө дундаас өнгөрч, сармай үүлтэй, жирийн нэг саруулавтар шөнө болов. Тэнгисийн яамны цамхгийн шовх ганжир, олон цонхны яралзсан шар гэрэл харагдана. Офицерууд үүр хаяартал ярилцлаа. Казакуудад долоо хоногт гурван удаа улс төрийн сэдвээр яриа хийж байхаар шийдэж, чөлөөтэй цагийг ашиглаж, улс төрийн бодлогын ялзруулагч уур амьсгалаас тэдний тархи толгойг ангижруулахын тулд салааныхантайгаа өдөр бүр гимнастик хийж байхыг салааны дарга нарт үүрэг болгохоор тогтлоо. 

	Тэд тарахынхаа өмнө “Үнэн итгэлтийн дөлгөөн Дон бургилж цалгина” гэж дуулцгаагаад, арваад тогоо цай суллаж, аяга хангинуулан хундага тулгасан болж тоглов. Яг гарцгаах гэж байхад Атарщиков Долговтой нэг юм шивнэлдээд:

	Одоо бид хоёр та нартаа амтат дарсны оронд казакийн эртний дуугаар ая барья. Чимээгүй байгаарай! Тамхи дэндүү их татчихжээ. Цонхоо онгойлгомоор байна гэв. 

	Долговын баргисан аргил бүдүүн хоолой, Атарщиковын жигтэйхэн зөөлөн эвлэг нарийхан хоолой хоёр эхлээд баахан зөрж хадуурсан боловч дорхноо чангаран нийлж сэтгэл уярам сайхан цуурайтсан нь:

	 

	“Тал хээрийн дээрэмчинд өвдөг сөхөрч байгаагүй, 

	Тансаг хот Москвагаар амьдралаа заалгаж яваагүй, 

	Эрэлхэг зоригт эцэг өвөг Дөлгөөн Дон, 

	Хурц сэлмээрээ дагз дундуур нь байлгаж, 

	Хувхай туркуудтай үүрд мэндэлсэн дээ хөө... 

	Үүрдийн хайрт төрсөн эхийнхээ төлөө, 

	Үнэн итгэлт шашин шүтлэгийнхээ төлөө

	Хөнөөлт дайсныг дар гэж Донын тал жил болгон, 

	Хүчит давлагаа шиг шуугин уриалдаг сан...”

	 

	Атарщиков өвдөг салаавчилж суугаад өндөрлөхдөө Долговын аргил хоолойноос хол тасравч нэг ч ая алдалгүй нарийхан хоолойгоор хангинуулж байв. Атарщиков харахад айхавтар хэрцгий догшин мэт боловч зовхины нь хүрэн мэнгэ дээгүүр усан нулимс гүйлгэнэж байгааг Листницкий нэлээд хойно ажиглав. 

	Өөр зуутын офицерууд тарж, бусдыгаа унтахаар явсны дараа Атарщиков Листницкийн орон дээр очиж суугаад түнтгэр цээжин дээгүүрээ даруулсан гандмал хөх мөрөвчийг имрэн:

	— Евгений чи ойлгож байгаа байх... Дон мөрөн, тэр олон үеийн турш бий болж заншсан казакийн аж амьдралын эртний хэвшилд би үнэхээр дуртай юм. Би казак эрчүүлдээ ч гэсэн, казак бүсгүйчүүлд ч гэсэн хайртай! Талын агийн үнэр аваад уйлмаар санагддаг... Ялангуяа наран цэцэг жигдэрч, Дон даяар борооны усанд угаагдсан усан үзэм сэнгэнэхэд үнэн голоос сэтгэл догдлон хайр хөдөлдөг... Чи ойлгож байгаа байх... Ингээд ирэхлээр бид энэ казакуудыг мэхэлж байгаа юм биш биз? гэж бодох юм. Бид тэднийг энэ замаар л оруулах гэж байна уу даа?.. гэж шивнэв. 

	— Чи юу ярьж байна? гэж Листницкий болгоомжилсон янзтай асуув. 

	Атарщиковын цамцны цагаан захны цаанаас залуухан эрийн сэтгэл уярам хөөрхөн хүзүү булцайн борлож, дээд зовхи нь доод зовхиныхоо хүрэн мэнгэнд бараг хүрч тэрүүхэн завсраар дутуу аньсан усархаг нүд нь гялтганаж байв. 

	— Энэ нь казакуудад хэрэгтэй ч юм уу даа? гэж бодлоо. 

	— Тэгвэл тэдэнд юу хэрэгтэй болж байна?

	— Мэдэхгүй юм даа... Ингэхэд яагаад тэд биднээс аажмаар холдоод байна вэ? Хувьсгал биднийг хонь ямаа шиг ялгаад, бидний эрх ашиг өөр өөр болж байх шиг байна. 

	— Энэ бол хэрэг явдлыг харилцан адилгүй ялгаатай ойлгож байгаагийн уршиг юм гэж Листницкий болгоомжтой эхлээд 

	— Бид илүү соёлтой, аливаа юмыг шүүмжлэн цэгнэж чаддаг. Гэтэл тэд бол эгэл болхи, хар ухаанаар ханддаг. Большевикууд дайныг дуусгаж, өөрөөр хэлбэл, иргэний дайн болгоё гэдэг үзэл санааг казакуудын тархи толгойд шингээж байна. Эцэж ядарсан казакууд нь бидэн шиг эх орныхоо өмнө хүлээсэн үүргээ зан суртахууны үүднээс баттай ойлгосон ухамсар байхгүй, мал адгуус шиг улс болохоороо большевикууд тэднийг бидний эсрэг турхирах тааламжтай зүйл болгож байгаа нь ойлгомжтой. Тэдэнд эх орон гэгч юу юм бэ? Ямар ч л гэсэн маш хийсвэр ойлголт юм. “Донын цэргийн муж нь фронтоос алс хол учраас германчууд тэнд хүрэхгүй” гэж бодож байгаа улс даа. Үүнд л хамаг гай нь оршиж байгаа юм. Энэ дайныг иргэний дайн болгочихвол юунд хүргэх вэ гэдгийг тэдэнд зөв таниулж өгөх хэрэгтэй юм сан гэв. 

	Ийнхүү ярьж байхдаа Листницкий түүний хэлсэн үг санасан зорилгодоо хүрэхгүй, Атарщиков сэтгэлийнхээ бүрхүүлийг одоохон хааж орхино гэдгийг мэдэж байлаа. 

	Үнэхээр ч тийм болов. Атарщиков нэг ойлгомжгүй юм амандаа гүвтнээд удтал дув дуугүй суув. Листницкий таг дуугүй болсон нөхрийнхөө бодол санааг хаагуур тэнүүчилж явааг олж мэдэх гэж оролдоод оролдоод чадсангүй. 

	“Гүйцэд яриулдаг л байж...” гэж Листницкий хар буув. 

	Атарщиков дахиж нэг ч үг дуугарсангүй, сайхан нойрсоорой гэж хэлээд явчхав. Хүн болгоны өөрийгөө өрөөл бусдаас хааж халхалж байдаг нөгөө үзэгдэж харагддаггүй бараан хөшигний зах сэжүүр сөхөгдөж чин сэтгэлийн ярианд агшин зуур оролцоод тэр хөшгөө дахиад буулгажээ. 

	Хүний сэтгэлийн нууцыг тааж болдоггүйд Листницкий хий гиюүрэв. Тэгээд сэвсгэр саарал хөвөн шиг харанхуйд хий гөлрөн хэсэг зуур хэвтэхэд гэнэт Аксинья хүүхэн, Аксиньятай ханатал цэнгэж өнгөрүүлсэн амралтын өдрүүд нь санагдав. Сэтгэл тайтгаруулсан бодол, тэртээ нэгэн цагт өвөр нэгсэж явсан хүүхнүүдийн тухай хагас дутуу дурсамжид автагдсаар таг нойрсов. 


XII

	 

	Листницкийн зуутад Букановск суурины Иван Лагутин хэмээх казак байжээ. Тэр нь анхны сонгуулиар хорооны цэргийн хувьсгалт хороонд сонгогджээ. Эдний хороог Петроградад ирэхээс өмнө тэр нь төдий л мэдэгддэггүй байжээ. Гэтэл Лагутин нь Петроградын Ажилчны болон цэргийн депутатын зөвлөлийн цэргийн секцэд очиж, салааныхаа казакуудад тогтмол яриа хийж, тэдэнд муугаар нөлөөлж байгаа нь мэдэгдсэн болохоор лав л Зөвлөлтэй холбоотой байх гэж долоодугаар сарын хуучаар салааны офицер нь Листницкийд мэдэгджээ. Харуул, эргүүлд гарахаас татгалзах явдал тэдний зуутад хоёр ч удаа үзэгджээ. Үүнийг салааны офицер нь казак Лагутины явуулга гэж үзэж байжээ. 

	Лагутинтай ямар нэг аргаар нүүр учирч тамирыг нь танья гэж Листницкий шийдлээ. Жирийн нэг казак цэргийг дуудаж ний нуугүй ярилцана гэвэл гэнэн тэнэг, болгоомжгүй хэрэг болох учраас Листницкий хүлээзнэхээр шийдлээ. Тэгтэл удалгүй аятай шалтаг ч олджээ. Долоодугаар сарын хуучаар гурав дахь салаа Путиловын заводын ойрх гудамжийг хамгаалах шөнийн эргүүлд гарах болов. 

	— Казакуудтай би өөрөө явна. Миний хар морийг эмээллүүлээрэй гэж Листницкий салааны офицерт мэдэгдэв. 

	Листницкий “Ямар ч хэрэгцээ гарч магадгүй” гэж хоёр морьтой байдаг байжээ. Зарлага дуудаж хувцаслаад гадаа гарахад салааныхан мориндоо мордчихсон байлаа. Тэд бүүдгэр гэрэлтэй хэд хэдэн гудамж өнгөрлөө. Листницкий зориуд хоцорсхийж Лагутиныг араас нь дуудав. Тэр бээр  мориныхоо амыг татаж эргээд яах нь бол гэсэн янзтай түүний хажуугаас харлаа. 

	— Танай хороогоор сонин хачин юутай байна? гэж Листницкий асуулаа. 

	— Юу ч алга даа. 

	— Лагутин, чи ямар сууриных вэ?

	— Букановскийнх. 

	— Ямар гацааных вэ?

	— Митякиных. 

	Морьд зуузай холбон алхлах зуур Листницкий гудамжны дэнлүүний гэрэлд казакийн бавгар сахалтай нүүрийг нүд буландан ажиглав. Лагутины малгайн саравч дороос толийтол самнасан үс цухуйж, цулцгар хацар дээр нь оочин цоочин сахал сэрийлцэж, хүрлэгэр хөмсөгний нь хүнхэрцэгт ухаалаг овжин нүд гялалзаж байв. 

	“Харахад жирийн даруу энэ хүний дотор юу байдаг бол? Лав л намайгаа хуучин дэглэм, “капралын саваа” хоёртой холбоотой гэж үзэн ядаж байгаа байх... гэж бодоод ямар ч учрыг бүү мэд Лагутины урьдах түүхийг мэдэх юм сан гэж саналаа. 

	— Гэр бүлтэй юү?

	— Гэр бүлтэй, эхнэр, хоёр хүүхэдтэй. 

	— Мал аж ахуйтай юу?

	— Бидний мал аж ахуй гэж юу байх вэ дээ? гэж Лагутин даажигнан харамсах байдалтай дуугарснаа — Дөнгөн данган л амь зуудаг даа. Үхэр нь казакаа, казак нь үхрээ эдэлнэ гэгчээр бүх насаараа зүдэж явна... гэж хэлснээ хэсэг бодлогошроод 

	— Жаахан газар маань цул элс гэв. 

	Листницкий урьд Себряковын өртөө рүү явахдаа Букановскаар дайрч гардаг байжээ. Их замаас зайдуу, урд талаар нь Хопёрын армаг тармаг бургас хүрээлсэн, цэлгэр тэгшхэн нуга бүхий Букановскийн суурин Листницкийн санаанд илхэн байв. Тэгэхэд хотгорт шигдсэн униартсан ногоон цэцэрлэг, өндөр сүмийн цагаан ганжир нь арван хоёр мод газрын тэртээ Еланы хяр дээрээс харагддаг байжээ. 

	— Манай тэнд элстэй л дээ гэж Лагутин шүүрс алдав. 

	— Харимаар байгаа биз дээ? Тийм үү?

	— Тэгэлгүй яах вэ, ноён есаул! Бушуухан л харимаар байна санж. Дайнаас болоод яггүй л гачигдаж байна даа. 

	— Ээ дээ, мөд харьж чадах болов уу даа. 

	— Харин л дээ. 

	— Дайн дуусаагүй байгаа биз дээ?

	— Удахгүй дуусна байх. Мөд харьцгаана гэж Лагутин өөрийнхөө бодож байсныг шуудхан хэлэв. 

	— Бас хоорондоо ч байлдаж магадгүй байх. Чи юу гэж бодож байна?

	Лагутин эмээлийн бүүргээ ширтэн хэсэг дуугүй болсноо:

	— Хэнтэй байлдана гэж? гэв. 

	— Хэнтэй ч байж болно... Үгүй дээ гэхэд большевикуудтай. 

	Лагутин дахиад л морин туурайн нэгэн жигд товших чимээнд зүүрмэглэх мэт удтал чив чимээгүй болж, гурван минут хэртэй дуугүй явснаа удаан гэгч:

	— Мань мэтэд тэдэнтэй хуваалцах юм байхгүй гэв. 

	— Газрыг яах вэ?

	— Газар ч цөмд нь хүрэлцэнэ. 

	— Большевикууд яах гэж байгааг чи мэдэж байна уу?

	— Ганц нэг юм сонсож л байсан... 

	— Большевикууд газрыг маань булааж, казакуудыг боолчлох зорилготой орж ирвэл чиний бодлоор яах ёстой болж байна? Чи бол Германтай байлдаж, Орос орноо хамгаалж явсан хүн шүү дээ?!

	— Германчууд бол өөр хэрэг... 

	— Тэгвэл большевикууд ямар вэ?

	— Тэгж яривал, ноён есаул минь гээд Лагутин шийдсэн янзтай толгойгоо дээш болж Листницкийн харцыг ажиглан 

	— Большевикууд миний үлдсэн жаахан газрыг салгаж авахгүй. Минийх шиг алганы чинээ газар тэдэнд хэрэггүй... Жишээлбэл, та битгий муу санаарай, танай аав арван мянган десятин газартай биз дээ гэв. 

	— Арав биш, дөрөв. 

	— Ялгаа алга, дөрөв ч гэсэн бага гэх үү? Энэ чинь ямар ёс вэ? гэж хэлж болно. Орос орныг аваад үз. Танай аав шиг хүн хэтэрхий олон байна. Ноён есаул минь, хүн болгон алга дарам газартай болох сон гэж хүсэж байгааг та бодоод уз. Та хоол унд идэхийг боддог байхад бусад ямар ч хүн бас идэж уухыг бодож байна. Урьд нэг цыган өл даадаг болгох гэж юм идүүлэхгүй байсан чинь нөгөө гүү нь хөөрхий юм идэхгүй байж дасаад арав дахь хоног дээрээ үхчихсэн юм гэдэг... Эзэн хааныг байхад ёс журам ч гэж гажуу зөрүү, ядуу ардад бүр ч адармаатай байлаа... Танай аавд бол бялууны зах шиг дөрвөн мянган десятин тасалж өгчээ. Танай аав л гэж хоёр хоолойтой юм биш бол мань мэтийн жирийн хүмүүсийн адил ганц хоолойгоор иддэг байх. Ард түмнийг бодоход үнэхээр гомдмоор байх юм!.. Большевикууд бол чиг зүгээ зөв олж байгаа улс. Тэгэхэд та тэдэнтэй байлдана гэж байх... гэв. 

	Түүний үгийг Листницкий цаанаа сэтгэл бухимдан сонсож явав. Тэр казакийн айхавтар нарийн биш атлаа жирийн бөгөөд жинтэй үгийг ямар нэг нухацтай зүйлээр нотлон няцааж чадахгүйгээ сүүл сүүлдээ ойлгож, өөрсдийнхөө бурууг ухамсарлаж байгаагаа хав дарж нуусан нь илрэх шахахад тэвдэн уцаарлав. 

	— Чи чинь большевик болж байна уу?

	— Үүнд нэр хоч огт холбогдолгүй юм гэж Лагутин инээмсэглээд Хамаг учир нь нэр хочинд биш, хэрэг явдлын үнэн мөнд оршиж байна. Юмны үнэн мөнийг мэдэх явдал ард түмэнд хэрэгтэй. Гэтэл үнэн мөнийг нь нууж дараад хэлж өгөхгүй байна. Үнэн мөнийг аль эрт талийгаач болсон гэж ярилцдаг болжээ гэв. 

	— Депутатын зөвлөлийн большевикууд чамайгаа ингэж цэнэглэж байдаг вий... Чи тэдэнтэй зүгээр ч уулзаж учирдаггүй байх нь ээ?

	— Ай, ноён есаул, мань мэтийн тэсвэртэй хүмүүсийг амьдрал өөрөө цэнэглэж өгсөн. Гэтэл большевикууд зөвхөн дарийг асааж өгөх юм... 

	— Чи энэ балай яриагаа боль! Энд бол хүн алиалдаг газар биш! гэж Листницкий уурлаад 

	— Чи эцгийн маань газрын тухай, нийт эздийн газрын тухай ярилаа. Энэ чинь хувийн өмч шүү дээ. Чамайг хоёр цамцтай байхад би ганц ч цамцгүй байвал чинийхээр бол би чиний цамцыг мулталж авах ёстой болж байна уу? Үүнийг л чи надад хариулж өг гэв. 

	Листницкий Лагутины царайг хараагүй боловч түүний инээмсэглэж байгааг дуугаар нь мэдэв. 

	— Надад илүү цамц байвал би өөрөө өгнө. Фронт дээр илүүгээ байтугай, өмсөж явсан эцсийнхээ цамцыг тайлж өгөөд, өөрөө нүцгэн бие дээрээ шинелиэ өмсөж ч явсан удаа бий. Харин газрыг бол хэн ч тэгэхгүй байх аа... 

	— Чи чинь газартаа цадаж ханаагүй юм уу даа? Чамд газар хүрэлцэхгүй байгаа хэрэг үү? гэж Листницкий дуугаа өндөрлөв. 

	Тэгмэгц Лагутины царай хувхай цайж, хор шар нь хөдлөн уухилж:

	— Чи намайг ганцхан өөрийнхөө төлөө сэтгэл зовдог гэж бодож байна уу? Польшид байхад тэндхийн хүн ард яаж аж төрж байгааг харсан уу? Үгүй юү? Манайхны тариачид ямаршуу байна даа?.. Би ч үзсэн! Элэг эмтэрмээр байна!.. Тэднийг хараад өрөвдөх сэтгэл төрдөггүй гэж бодож байна уу? Польшийн тэр хөөрхийлөлтэй жаахан газрыг сонирхож үзсэн учраас ч би энэ бүхний тухай, Польшийн тухай санааны өвчин болоод байгаа ч байж магадгүй юм гэж бараг хашхирлаа. 

	Листницкий гашуухан юм хэлье гэж бодтол Путиловын заводын нүсэр бараан байшингийн тэндээс “Бариад ав” гэж хашхиралдах сонстов. Морины туурай тачигнаж, буу тасхийв. Листницкий морио ташуурдаж ухасхийлгэн давхив. 

	Зөрөг замын хажууд цугласан салааныхан дээр Листницкий Лагутин хоёр бараг хамт давхиж очлоо. Казакууд сэлэм хангинуулан бууцгааж, дунд нь баригдсан нэг хүн тийчилж байв. Листницкий олны дундуур морьтойгоо шааж ороод:

	— Юу вэ? Юу болов оо? гэж зандчив. 

	— Энэ нэг үхээр чулуу нүүлгээд... 

	— Чулуудчихаад зугтаж байхгүй юу. 

	— Наагаад өг, Аржанов аа!

	— Муу хар нохой! Чулуудаж наргидаг гэнэ ээ?

	Салааны урядник Аржанов морин дээрээсээ тонгойж, бүс бүсэлсэн хар цамцтай намхан хүний сээрэн дээрээс атгаж, өөр гурван казак буугаад гарыг нь мушгиж эхлэв. 

	— Чи юун хүн бэ? гэж Листницкий уураа барьж чадахгүй уухилан зандрав. 

	Баригдсан хүн дээш болж цонхигор царайгаа ярвайн, уруулаа тас жимийв. 

	— Чи хэн гэгч этгээд вэ? Танхай лүд, чулуу нүүлгэсэн үү? Аан? Дуугарахгүй юу? гэж байцаагаад 

	— Аржанов аа... гэж дуудав. 

	Аржанов мориноосоо үсрэн бууж, баригдсан хүний захнаас зуурсан гараа тавингуут нүүр рүү нь цохив. 

	Листницкий морио огцом эргүүлэх завсраа:

	— Сайн дэлс! гэж тушаав. 

	Хүлэгтэй хүнийг гурав, дөрвөн казак унагаад ороолгож гарав. Тэгмэгц Лагутин мориноосоо харайж буугаад Листницкий рүү очиж:

	— Ноён есаул!.. Та яаж байгаа нь энэ вэ? Ноён есаул! гээд салганасан гараараа есаулын өвдөгнөөс зуурч 

	— Ингэж болохгүй! Энэ чинь хүн шүү дээ! Та юу хийж байна! гэж хашхичив. 

	Листницкий юу ч дуугарсангүй, мориныхоо жолоог угзчин явахыг завдав. Тэгэхлээр нь Лагутин казакууд руу гүйж очоод сэлэмдээ бүдчин Аржановыг бэлхүүсээр нь тэвэрч холдуулах гэж оролдлоо. Цаадах нь Лагутины гараас мултрах гэж тэмүүлэн:

	— Чи битгий их санаа зов! Зовох хэрэггүй! Чулуу нүүлгээд байгаа хүнийг зүгээр өнгөрүүлэх үү?.. Зайл! Зайл! гэж сайн санааны үүднээс хэлж байна шүү!.. гэж бувтнав. 

	Нэг казак тонгойж, винтовоо мулталж аваад, нөгөө газар хэвтэж байгаа хүнийг бууны бөгсөөр тэнхээ мэдэн балбаж эхлэв. Минутын дараа аяархан атлаа зэрлэг араатан шиг эвгүй хахир дуугаар чарлах нь гудамжаар сонстов. Тэгээд хэсэг дуугүй болсноо залуухан хүний цээл хоолойгоор шаналан ёолох дуу гарч балбаж нүдэх бүрд:

	— Нохойнууд!.. Хувьсгалын эсэргүү нар!.. Цохиж л бай!.. Ёо-ёо!.. А-а-а^а-а! гэж хашхирч байв. 

	— Шав, шув, шав гэж ороолгох чимээ дуулдсаар байв. 

	Лагутин дахиад Листницкий рүү гүйж очоод өвдгөнд нь наалдаж, эмээлийн гөлмийг маажлан:

	Үүнийг уучлаач дээ! гэж бухимдан гуйхад

	— Цаашаа бай! гэв. 

	— Есаул!.. Листницкий!.. Сонсож байна уу? Хариуцлагыг нь хүлээнэ шүү!

	— Нүүр рүү чинь нулиммаар байна! гэж шуухитнаад Листницкий морио Лагутин руу давирав. 

	Тэгмэгц Лагутин хөндийхөн зогсож байсан казакууд руу гүйж очоод:

	— Та минь ээ! Цэргийн хувьсгалт хорооны гишүүний хувьд би... хүнийг үхлээс авар гэж та нарт тушааж байна!.. Хариуц... Хариуцлагыг нь та нар хүлээх болно!.. Хуучин цаг өнгөрсөн! гэж хэлэв. 

	Уур хилэн нь... шатаж, үзэн ядах үзэлдээ мансуурсан Листницкий мориныхоо хоёр чихэн дундуур ороолгоод Лагутин руу давшлан очиж, бууны тос ханхалсан нагааны онгойсон хар амыг нүүрт нь тулгаж:

	— Урвагч, дуугүй бай! Большевик! Буудаж орхино шүү! гэж хоолойгоо хяхнуулан зандрав. 

	Биеэ тун их барьсны эрхээр гар бууны гохноос хуруугаа салгаж, морио хойд хоёр хөл дээр нь оцойтол татсанаа хар эрчээрээ давхиж одов. 

	Түүний хойноос төдхөн гурван казак хөдлөв. Аржанов, Лапин хоёр мориныхоо хооронд биед нь хав барилдаж наалдсан нэл цус болсон цамцтай, гишгэж ч чадахгүй байгаа хүнийг гулдалзуулан чирэв. Тэр хүн гудамжны чулуун дээгүүр хөлөөрөө чирэгдэж, бүх бие нь санжганаад, зад цохиулж цус нөж болсон толгой нь хоёр шонтгор мөрнийхөө хоорондуур гэдрэгээ санжганаж, эрүү нь ёрдойж цайрна. Хажууд нь дагаж явсан гурав дахь казак гудамжны булангийн дэнлүүний гэрэлд хөлсний морин тэрэг байгааг харж, гишгүүр дээр нь үсэрч гармагц нэг юм хэлээд сүр далайлгах янзтай гутлынхаа түрийг ташуураар ороолгомогц морин тэрэгний хүн тэр дороо гудамжны голд зогсож байгаа Аржанов, Лапин хоёр руу бушуухан очив. 

	Маргааш нь Листницкий өчигдрийнхөө үйлдсэн засашгүй том алдааг бодсоор сэрлээ. Казакуудыг чулуудсан хүнийг зодож, Лагутинтай муудалцсанаа санаад уруулаа зууж ярвайн бодлогоширч ханиалгав. Хувцаслаж байх зуураа цэргийн хороотой харилцаа хурцатгахаас зайлсхийж одоогоор Лагутинд гар хүрэлгүй байх хэрэгтэй. Эгзэгтэй цагийг хүлээж өчигдрийн Лагутинтай түр тар хийлцэхэд байсан казакууд уг явдлыг мартаж орхихлоор нь замаас Лагутиныг чимээгүйхэн зайлуулж орхиё гэж бодлоо. 

	“Казакуудтай эв түнжинтэй байна гэдэг энэ байх нь...” гэж өөрөө өөрийгөө тавлаад, тэр явдлыг санахаас сэтгэл нь хэд хоног нэг л тавгүй явлаа. 

	Наймдугаар сарын шинэдийн нэг нарлаг сайхан өдөр Листницкий Атарщиковтой хотоор явав. Офицерууд цугларах өдөр ярилцсан цагаас хойш тэр хоёрын хооронд хэл амаа ололцолгүй орхисон зүйлийг нэг тийш болгож шийдвэрлэх тийм зав бололцоо гараагүй ажээ. Атарщиков үг дуу цөөтэй болж, гүйцэд хэлээгүй бодол санаагаа хав дарсаар явлаа. Ний нуугүй ярих гэж Листницкий ахин дахин оролдсон боловч жинхэнэ нүүр царайгаа бусдын нүднээс халхалж байхын тулд ихэнх хүмүүсийн хадгалж явдаг нэвтэршгүй зузаан хөшгийг нэгмөсөн буулгасан байжээ. Хүн бусадтай харилцахдаа гаднах зүс царайнхаа цаана бас өөр ямар нэг мэдэгдэхгүй битүү тамир хадгалж явдаг юм шигээр Листницкий боддог байжээ. Тэгээд тэр аливаа хүний гаднах бүрхүүлийг хагалж орхивол ямар ч худал хуурмаг, өнгө будаггүй жинхэнэ бодит бие нь ил гарна гэж баттай итгэдэг байв. Ийм учраас янз бүрийн хүний ширүүн догшин, аймшиггүй, нүүрэмгий, хангалуун, хөгжилтэй гаднах байдлын цаана нуугдаж байгаа зүйлийг яавал тааж мэдье дээ гэж цаг ямагт махран хичээдэг байжээ. Энэ удаа Атарщиковыг бодохдоо энэ чинь одоогийн зөрчлөөс мултарч гарах арга замыг эрж ядан, казакийн байдлыг большевиктой холбож байгаа хүн байх нь гэж гадарлав. Энэ таавар Листницкийг Атарщиковтай ойртохыг оролддогоо больж, хөндийвтөр байхад хүргэжээ. 

	Тэр хоёр хааяа нэг ганц хоёр үг солилцсоор Невийн өргөн чөлөөгөөр явлаа. 

	Листницкий нүдээрээ рестораны хаалга руу дохиод:

	— Орж жаахан юм идэж уух уу? гэв. 

	— Тэгнэ байгаа гэж Атарщиков зөвшөөрөв. 

	Тэд ресторанд орж сул ширээ алга байхад яадаг билээ гэсэн янзтай ийш тийш харж зогсов. Атарщиков буцаж гарахыг завдтал цонхны хажуу дахь бяцхан ширээнд хоёр хатагтайтай хамт сууж байсан нэг хээнцэр сайхан хувцастай, уцаардуу байрын ноёнтон нөгөө хоёрыг анхааралтай гэгч харснаа эелдгээр малгайгаа авч өргөсөөр ирээд:

	— Уучлаарай! Бидний ширээнд суух юм биш үү? Бид явлаа гээд алга дэлгэн урьж, тамхины утаанд шарласан арзгар шүдээ ярзайлган инээмсэглэж, — Би ноёд офицеруудад дуртайяа үйлчилнэ. Та нар бол манай бахархал шүү дээ гэв. 

	Ширээнд суусан хоёр хатагтай босов. Хар үстэй, өндөр нь гэзгээ засаж, залуувтар нь шүхрээ эргүүлэн найзыгаа хүлээнэ. 

	Хоёр офицер ширээндээ найр тавьж суулгасан ноёнтонд тал өгөөд цонх руу очив. Буулгасан торон хөшгийг нэвтлэн туссан нарны шаргал зүү шиг туяа ширээний бүтээлэгт шивж байв. Халуун хоолны үнэр нь ширээн дээр тавьсан амьд цэцгийн анхилуун үнэрийг булж байв. 

	Листницкий мөстэй ботвинь13 захиалаад хүлээх зуураа бодлого болж, ваар дотроос сугалж авсан шар лицэх цэцгийг чимхлэн суулаа. Атарщиков духныхаа хөлсийг алчуураар арчиж ядарчихсан бололтой байн байн анивчиж, зэрэгцээ ширээний хөл дээр туссан нарны цараг туяаг гөлрөн ажиж суув. 

	Тэднийг хоолоо идэж дуусаагүй байтал ресторанд хоёр офицер чанга чанга ярьсаар орж ирлээ. 

	Түрүүчийнх нь чөлөөтэй ширээ эрж, жигдхэн наршиж борлосон нүүрээ Листницкий рүү харуулж, жирвэгэнэсэн хар нүд нь баясан гялалзаж, ичиж зовохгүй шууд чиглэн ирж:

	— Листницкий! Энэ чинь чи юү дээ?.. гэж дуу алдан хашхирлаа. 

	Тас хар сахлын нь дороос цав цагаан шүд гялалзаад есаул Калмыков мөн байна гэж Листницкий ч танилаа. Хойноос нь Чубов очиж чангаар гар барьж мэндлээд, Листницкий Атарщиковыг хуучин танилуудтайгаа танилцуулж:

	— Ямар азаар энд таарав аа? гэж асуулаа. 

	Калмыков сахлаа имрэн толгой сэжиж, эргэн тойрныг ширэв татан харснаа:

	— Томилогдоод ирсэн. Сүүлд яримз аа. Чи өөрийнхөө тухай яриач. Арван дөрөвдүгээр хороонд ямаршуу байна? гэв. 

	... Тэд цугтаа гарав. Калмыков Листницкий хоёр сүүлдэж эхний нарийн гудамжаар ороод, хагас цаг болоод хотын шуугиантай хэсгээс өнгөрч, айж болгоомжилсон янзтай ийш тийш харсаар шивнэлдэн явав. Калмыков хөгжүүн байдлаар:

	— Манай гурав дахь корпус Румыны фронтын нөөцөд байгаа. Зуутаа хүлээлгэж өгөөд зуутын дарга Чубовтай хоёул дивизийн штабын мэдэлд оч гэдэг шийдвэрийг арваад хоногийн өмнө хорооны даргаас авлаа. Уухайн тас, зуутаа хүлээлгэж өгөөд, дивизийн штабт хүрээд очдог юм болов. Чи таних ч байх, шуурхай хэлтсийн хурандаа М. генерал Крымов руу яаралтай оч гэж надад нууцаар мэдэгдлээ. Чубовтай хамт корпуст очлоо. Крымов чухам ямар офицерыг өөр рүүгээ ирүүлдгийг мэдэж байсан болохоор намайг хүлээж авмагцаа шууд: “Улс орноо зориуд мөхөөж сүйрүүлэх гэж байгаа тийм хүмүүсийн гарт засгийн эрх орсон учраас Засгийн газрын эрх баригчдыг солих хэрэгтэй болоод байна. Тэр ч байтугай Түр засгийн газрыг цэргийн диктатураар халж ч болох юм” гэж хэлэв. Корниловыг тэр талаар яг таарах хүн гэж яриад, Петроградад шилжиж Офицеруудын холбооны ерөнхий хорооны мэдэлд оч гэж хэллээ. Одоо энд хэдэн зуун найдвартай офицер цуглараад байна. Бидний үүрэг юунд оршиж байгааг чи ойлгож байна уу? Офицерын холбооны ерөнхий хороо нь манай Казак цэргийн холбооны зөвлөлтэй хамтран ажиллаж, зангилгаа өртөө дивизүүдэд гавшгай батальонууд байгуулж байна. Саядаа хэрэгтэй болох бүхнийг... гэв. 

	— Юу болж таарах юм бэ? Чи юу гэж бодож байна?

	— Чи ч мөн санаа амар амьтан юм! Та нар чинь энд байгаа атлаа, эргэн тойрноо мэддэггүй юм уу? Засгийн эргэлт болж, Засгийн эрхэнд Корнилов орох нь эргэлзээгүй. Арми тэр аяараа Корниловын талд зогсож байна шүү дээ. Корнилов, большевик хоёр эн зэрэгцэнэ гэж манайхан боддог. Керенский тээрмийн хоёр булын завсар байж байгаа учраас нэг нь гайгүй гэхэд нөгөө нь түүнийг няц тээрэмдэнэ. Одоохондоо тэр Алиса14 хүүхнийхээ ор дэвсгэрт ороод хэвтэж л байг. Тэр ч түр зуурын ван л даа гээд Калмыков хэсэг дуугүй болж бодлогошрон, сэлмийнхээ оосрыг оролдож явснаа 

	— Чухамдаа очиж бид чинь шатрын хүү болоод байна. Шатарчны гар хаашаа хөдлөхийг шатрын хүү мэдэхгүй шүү дээ... Жишээлбэл, би Ерөнхий командлалын газар юу гээч болж байгааг ойлгохоо болиод байна. Миний мэдэхээс л Корнилов, Лукомский, Романовский, Крымов, Деникин, Каледин, Эрдели нарын зэрэг олон генералын хооронд ямар нэгэн нууц холбоо тохиролцоо байх шиг... гэв. 

	— Гэсэн ч бүх арми... Корниловыг дагах уу даа? гэж хурдлан алхах зуур Листницкий асуулаа. 

	— Жирийн цэрэг ч дагахгүй л дээ. Бид л тэднийг хөөж шахаж явуулна. 

	— Керенский зүүнийхний хавчлагаар Ерөнхий командлагчийг халах санаатай байгааг чи мэдэж байна уу?

	— Чадахгүй л дээ! Маргааш өөрийг нь сөхрүүлнэ. Тэр талаар Офицерын холбооны ерөнхий хороо татгалзаж байгаагаа Керенскийд хатуу хэлсэн. 

	Тэгэхэд нь Листницкий инээмсэглэн:

	— Өчигдөрхөн Казак цэргийн холбооны зөвлөлийн төлөөлөгч Керенскийтэй уулзаж, Корниловыг халахыг казакууд хэрхэвч зөвшөөрөхгүй гэж мэдэгджээ. “Энэ бол гүтгэлэг. Түр засгийн газар тиймэрхүү арга хэмжээ авах гээгүй” гэж Керенский хариулсан гэнэ билээ. Тэр олны санааг засахын хамтад бас янхан эм шиг Депутатын зөвлөлийн гүйцэтгэх хороог харж сээтгэнээд байгаа юм гэв. 

	Калмыков явуут дундаа офицер хүний тэмдэглэлийн дэвтрийг гаргаж:

	— “Оросын армийн дээд жолоодогч Танд олон нийтийн зүтгэлтний зөвлөгөөнөөс баяр хүргэж байна. Зөвлөгөөн нь армид ба Орос орны дотор таны алдар хүндийг их бага алин боловч гутаах явдлыг гэмт хэрэг гэж үзээд, офицерууд Георгийн одонтой казакуудтай дуу хоолойгоо нийлүүлж байна. Хүнд хэцүү сорилтын аймшигтай үед Орос орны сэхээтэн хүн болгон хамаг итгэл найдвараа Танд тавьж байна. Хүчирхэг арми байгуулж Орос орныг аврах таны агуу их баатарлаг үйлсэд бурхан тэнгэр туслах болтугай! Родзянко” гэж чанга уншаад, — Тодорхой байгаа биз? Корниловыг халж хэрхэвч болохгүй... Ингэхэд чи өчигдөр Корниловын ирэхийг харав уу? гэв. 

	— Царское Селогоос би дөнгөж шөнө ирсэн л дээ. 

	Калмыков ярзайсан шүд, бэлцгэр буйлаа гаргаж инээмсэглэхэд жирвэгэр нүдний нь булангаас тоо томшгүй нарийхан үрчлээ тал тал тийшээ аалзны шүлс шиг зурайж байв. 

	— Мөн лут байна билээ! Хамгаалалтад нь Текиний эскадрон гарч, пулемёт зоосон автомобильтойгоо тэр аяараа өвлийн ордон руу очсон. Мөн сүрхий дохио шүү. Кха-ха-ха. Чи тэр сэгсгэр малгайтнуудыг харсан ч болоосой. Ёстой нэг харууштай юм билээ! Нэг л зэвүүн юм бодогдуулж байдаг шүү. 

	Тэд Москва-Нарвын районоор баахан сэлгүүцэж яваад салцгаав. 

	Калмыков салахынхаа алдад:

	— Женя, бие биетэйгээ холбоотой байя. Цаг зэвүүн болж байна. Сайн олж гишгэж явахгүй бол ойчно шүү! гэв. 

	Тэгээд цаашаа явснаа хагас эргэж:. 

	— Чамд хэлэхээ мартчихжээ. Манай Меркуловыг танина шүү дээ? Зураачийг? гэж Листницкийн хойноос хашхирав. 

	— Тэгээд юу болоо вэ?

	— Тавдугаар сард алуулчихсан. 

	— Даанч дээ!

	— Шал балай юмнаас болж алуулчихсан гээч. Тагнуулчны барьж байсан гранат тэсэрч, гарыг нь тохойгоор нь тасалжээ. Гэтэл дэргэд нь байсан Меркулов будаа шиг бут үсэрч зөвхөн гэдэс дотрын хагас, нүдний шилний хагархай үлдсэнийг бид түүж олсон. Гурван жил үхэл тоогоогүй явсан хүн сэн дээ... гэв. 

	Калмыков өөр бас нэг юм хэлсэн боловч салхи гарч цагаан тоос бужигнаад үгийн нь зөвхөн сүүлч сонстлоо. Листницкий хааяа нэг эргэн харж, гараараа далласаар холдов. 

	 


XIII

	 

	Наймдугаар сарын 6-нд Ерөнхий командлалын штабын дарга генерал Лукомский Невель — Н. — Сокольники-Великие Лукийн районд 3-р морьд корпусыг Харийнхны дивизтэй хамт бөөгнөрүүл гэсэн тушаалыг Ерөнхий командлалын газрын тэргүүн генерал-квартирмейстр Романовскийгоор дамжуулан хүлээж авав, 

	— Яагаад энэ районд гэж? Эдгээр анги чинь Румыны фронтын нөөцөд байгаа шүү дээ? гэж Лукомский бодлогошрон асуув. 

	— Би мэдэхгүй, Александр Сергеевич. Дээд командлалын тушаалыг танд яг тэр хэвээр нь уламжилж байна. 

	— Та үүнийг хэзээ авсан бэ?

	— Өчигдөр. Ерөнхий командлагч шөнийн арван нэгэн цагт намайг дуудаж, энэ тухай өглөө танд мэдэгдээрэй гэж тушаасан юм. 

	Лукомскийн албан тасалгааны өрөөсөн ханыг нэлд нь эзлүүлэн өлгөсөн дунд Европын газрын зураг руу Романовский өлмий дээрээ гэтэн очиж, зургийг маш анхааралтай харж байснаа, эргэж харалгүй:

	— Та учрыг нь Ерөнхий командлагчид хэл л дээ... Одоо өрөөндөө байгаа гэв. 

	Лукомский ширээн дээрээс цаас бичгүүдийг авч сандлыг гэдрэглүүлж зайлуулаад өөхөлчихсөн, настай цэргийн хүмүүсийн алхаагаар түс тасхийтэл алхлав. Хаалгаараа Романовскийг зай тавьж гаргах завсраа, юу бодсоноо баталж буй янзтай:

	— Тэр зүйтэй байх аа гэв. 

	Корниловын өрөөнөөс дөнгөж гарсан зүс үл таних нэг зэгзгэр өндөр хурандаа Лукомскийг хүндэтгэн зам тавьж өгөөд гудамд гарч мэдэгдэхүйц хазганаж, шархтсан мөрөө инээдтэй бөгөөд аймаар татгануулсаар явав. 

	Корнилов үл мэдэг тонгойн алгаараа ширээ тулж зогсоод өөрийнхөө өмнө зогсож байгаа хижээлэвтэр офицерт:

	—... Хүлээдэг л байжээ. Та миний хэлснийг ойлгов уу? Псковт очингуутаа яаралтай мэдэгдээрэй. Явж болно гэж хэлэв. 

	Офицерыг гарч, хаалга хаагдахыг хүлээж байгаад Корнилов нэг сандлаа Лукомскийд ойртуулж өгөөд, нөгөө дээр нь өөрөө залуу хүн шиг хөнгөн гэгч намсхийтэл сууж:

	— Гурав дахь корпусыг шилжүүлж байрлуулах тухай миний шийдвэрийг Романовскийгоо авсан биз? гэж асуулаа. 

	— Авсан. Тэр тухай ярилцах гэж ирлээ. Та корпусыг бөөгнөрүүлэхийн тулд заавал тэр районыг сонгож авдаг нь юу билээ?

	Тэгж хэлээд Лукомский Корниловын гандмал бор царайг анхааралтай ажив. Тэр нь хамрын хоёр хажуугаас эхлээд хацар дээгүүрээ гарч шингэн сахал таглан унжсан ам руу нь орсон ташуу гүн үрчлээ бүхий далд тамиртай, ази маягийн тэсвэрлэг царай байв. Хүүхдийнх шиг дух руугаа унжсан санчиг үс нь түүний нүүр царайн догшин ширүүн дүрийг уяруулах мэт үзэгдэнэ. 

	Корнилов жаахан туранхай алгаараа эрүүгээ тулж, монгол маягийн сэргэлэн нүдээ жортойлгон, Лукомскийн өвдгийг илбэж:

	— Морьт цэргийг би Умард фронтод тусгайлан өгч байгаа юм биш, харин хэрэгцээтэй цагт Умард буюу Өрнөд фронтод амархан шилжүүлэн хаяж болох тийм районд бөөгнөрүүлэхийг бодож байна. Миний бодлоор тэр шаардлагад энэ сонгож авсан район илүү тохиромжтой юм. Та өөрөөр бодож байна уу? Юу гэх гээ вэ? гэв. 

	Лукомский мөрөө хавчисхийн:

	— Өрнөд фронтоос айж болгоомжлох ямар ч үндэс алга. Морьт цэргийг Псковын районд бөөгнөрүүлбэл хавьгүй дээр юм сан гэв. 

	— Псков гэнэ ээ? гээд Корнилов бүх биеэрээ тонгойж, өнгө алдсан нимгэн уруулаа үл мэдэг цорвойлгон ярвайгаад толгой сэгсэрч:

	— Үгүй, Псковын район таарахгүй гэв. 

	Лукомский нас ахисан хүний тунирхуу байдлаар гараа суудлынхаа тохойвч дээр тавьж хэлэх үгээ болгоомжтой гэгч сонгон:

	— Лавр Георгиевич, би хүмүүстээ одоохон зохих шийдвэрийг өгнө. Гэхдээ та нэг л юмыг бидэнд гүйцэд хэлж өгөхгүй байх шиг байна... Петроград, эсхүл Москва руу хүч хаях хэрэгтэй бол таны сонгож авсан район морьт цэргийг бөөгнөрүүлэхэд яг таарна. Гэхдээ иймэрхүү байрлалтаар Умард фронтыг хангаж чадахгүй. Тэндээс Умард фронт хүрнэ гэдэг маш хэцүү. Би эндүүрээгүй бол та үнэхээр нэг юмыг надад гүйцэд хэлэхгүй байна. Ингэхлээр нэг бол намайг фронтод явуулж аль, эсхүл та өөрийнхөө бодож байгааг надад нэгд нэггүй хэлж аль гэж хүсэж байна. Штабын дарга бол даргынхаа итгэл найдварыг бүрэн хүлээж баймааж нь сая байр сууриндаа баттай зогсож чаддаг юм гэв. 

	Корнилов газар шагайн маш анхааралтай чагнах зуураа Лукомскийн хүйтэн царай хувьсхийж, хацар нь үл мэдэг ягаарч байгааг сэргэлэн нүдээр ажив. Тэгээд хэдхэн секунд бодож сууснаа:

	— Таны хэлдэг зөв. Тантай хараахан ярилцаж амжаагүй тийм нэг зүйл бий... Морьт цэргийг шилжүүлэх шийдвэр өгч, гуравдугаар корпусын дарга генерал Крымовыг яаралтай дуудуулахыг танаас хүсье. Харин та бид хоёр Петроградаас буцаж ирээд тодорхой ярилцана. Александр Сергеевич, танаас би юуг ч нуухгүй гэдэгт итгэж болно гэж сүүлчийн үгийг онцлон хэлээд, үүд тогших чимээгээр ухасхийн эргэж, — За ор! гэв. 

	Ерөнхий командлалын дэргэдэх комиссарын туслах фон Визин нэг намхан халзан генералын хамт орж ирлээ. Фон Визиний асуултад Корнилов:

	— Одоо генерал Миллерийн хэргийг дахиж үзэх зав надад алга. Юу гэнэ ээ? Би одоо явлаа гэж түс тас хариулж байхыг Лукомский гарах зуураа сонсов. 

	Лукомский Корниловтой уулзаж ирээд цонхон дээрээ удтал зогсож, бууралтаж байгаа шөвгөр сахлаа илбэн, гадаа цэцэрлэг дотор салхи туулайн бөөрний саглагар бутыг яаж илж долоож, наранд гэрэлтсэн өвс ногоог яаж үлээж халиуруулж байгааг ширтэн бодлогошров. 

	Морьт корпусын штаб шилжиж байрлахаар бэлтгэх тушаалыг цагийн дараа дээд командлалын штабын даргаас хүлээж авлаа. Мөн тэр өдөр корпусын дарга бөгөөд үүний өмнө 11-р армийн командлагчаар томилогдох гэж байгаад Корниловын хүсэлтээр татгалзсан генерал Крымовыг нууц тоотой цахилгаан утсаар дээд командлалын байранд дуудав. 

	Наймдугаар сарын 9-нд Корнилов Текиний эскадроноор хамгаалуулан тусгай галт тэргээр Петроград орохоор явлаа. 

	Маргааш нь ерөнхий командлагчийг халах байтугай, баривчлах нь гэсэн цуурхал дээд командлалын газар тарав. Гэтэл 11-ний өглөө Корнилов Могилевт буцаж ирлээ. 

	Корнилов ирмэгцээ Лукомскийг дуудаж уулзав. Цахилгаан утас, мэдээнүүдийг уншиж танилцаад, гарынхаа нарийхан хүрэн бор шууг барьсан цамцныхаа цав цагаан нударгыг нямбай гэгч засаж, захаа нэг барьж үзэв. Тиймэрхүү яаруу түргэн хөдөлгөөн нь түүний онцгой тэвдүү байгааг харуулж байв. 

	— Одоо хоёул түрүүчийн дутуу орхисон яриагаа дуусгая гэж намуухан дуугаар хэлээд: 

	— Гурав дахь корпусыг Петроград руу ойртуулах гэсэн санаагаа би ярья гэж бодож байна. Тэр тухай тантай ярилцаж амжаагүй байсан юм. 

	Наймдугаар сарын гурванд намайг Петроградад Засгийн газрын хурал дээр сууж байхад Керенский, Савинков хоёр тэдний хэлж байснаар сайд нарын дотор найдваргүй хүмүүс байгаа учраас улсыг батлан хамгаалах онцгой чухал асуудлын талаар хөндөж ярих хэрэггүй гэж надад анхааруулж байсныг та ч мэдэж байгаа байх. Хэлсэн зүйл маань хэд хоногийн дараа германы командлалын сонорт хүрэхгүй байна гэсэн баталгаа алга учраас би Ерөнхий командлагчийн хувьд Засгийн газарт илтгэж байгаа тайландаа байлдааны шуурхай төлөвлөгөөний талаар ярьж болохгүй болж байна! Ийм засгийн газар гэж байх уу? Ингэж байхад Засгийн газар улс орноо аварна гэж би итгэж сууж болох уу даа? гээд Корнилов хаалга руу ухасхийн очиж дотроос нь цоожлоод буцаж ширээнийхээ өмнүүр өөдөө сөөргөө алхлан, — Улсыг наалзуурхай шиг амьтад удирдаж байгаа нь даанч гомдолтой, харамсалтай байна! Энэ Засгийн газар санаатай юмны үйл ажиллагааг үг дуугүй, үхээнц дорой, мөхөс хулчгар, ямар ч авьяас чадалгүй, ихэнхдээ үл бүтэх зальхай этгээд залж чиглүүлж байна. Чернов мэтийн ноёдын сайн санаат оролцоотойгоор большевикууд Керенскийг шүүрдэж хаях гэж байна... Александр Сергеевич минь. Орос орон ийм л байдалтай болчхоод байна. Таны бүхнийг мэддэг зарчмыг удирдлага болгон эх орноо шинэ үймээн будилаанаас хамгаалъя гэж бодож байна. Гуравдугаар морьт корпусыг наймдугаар сарын хуучаар Петроград руу татаж ойртуулах гэж байгаагийн гол учир нь большевикуудыг хөдөлбөл эх орноос урван тэрслэгчдийг ганц сайн залхаахад оршиж байгаа юм. Тэр операцыг шууд гардан удирдах ажлыг генерал Крымовт шилжүүлж байна. Крымов бол хэрэгтэй гэж үзвэл Ажилчин, цэргийн депутатын зөвлөлийг дагууд нь дүүжлэхээс буцахгүй хүн гэдэгт би лавтай итгэж байна. Түр засгийн газрыг харж байж болно... Надад бол эрж хайгаад байх юм алга. Орос орныг аврах... Ямар ч байсан, ямар ч үнээр хамаагүй аврах л хэрэг байна!.. гэв. 

	Корнилов хөлхөж явахаа больж Лукомскийн өөдөөс харж зогсоод:

	— Улс орны болон армийн ирээдүйг гагцхүү иймэрхүү арга хэмжээгээр хангаж чадна гэж бодож байгааг минь та зөвшөөрч байна уу? Эцсийг нь үзтэл та надтай цуг явах уу? гэж шууд тулган асуулаа. 

	Сэтгэл нь хөдөлж баярласан Лукомский Корниловын хуурайхан халуун гарыг чанга атгаж босоод:

	— Таны бодлыг бүрэн зөвшөөрч байна! Эцсийг нь үзтэл цуг явна. Сайтар бодож боловсруулж байгаад цохих хэрэгтэй. Үүнийг надад даалгаач, Лавр Георгиевич оо гэв. 

	— Төлөвлөгөөг би өөрөө боловсруулсан. Жижиг сажиг зүйлийг нь хурандаа Лебедев, ахмад Роженко хоёр гүйцээж байгаа. Александр Сергеевич, та бол тэртээ тэргүй их ажилтай хүн. Надад итгэж болно. Төлөвлөгөөг бүхэлд нь хэлэлцэж, хэрэв шаардлагатай гэж үзвэл өөрчлөлт оруулах цаг бидэнд олдоно. 

	Энэ хэд хоног дээд командлалын газар маш их хөл хөдөлгөөнтэй байв. Могилев дэх губернаторын ордон руу гар бие оролцож туслалцах саналаа илэрхийлэхээр фронтын янз бүрийн ангиас тоос шороонд дарагдсан цэрэг ногоон цамцтай нар салхинд гандаж борлосон офицерууд, Офицеруудын холбоо, Казак цэргийн холбооны зөвлөлийн ганган хээнцэр төлөөлөгчид, Донын цэргийн мужийн тушаалын атаман казак Каледины элч нар хүрэлцэн ирсээр байв. Энгийн хүмүүс, янз бүрийн “зочид” ирцгээж байв. Их цусны үнэрийг холоос шиншилж, хэний хатуу гар улс орныхоо гүрээг ханах гэж байгааг гадарлаад, Корнилов засгийн эрхийг булааж авбал үмх мах олдож магадгүй гэж горьдож Могилевт нисэж ирсэн “сэг сахисан элээнүүд” цөөнгүй байв. Урьд Корниловын дагуул байсан баян газрын эзэн, томоохон панзчин Завойко, нэвтэрхий монархист үзэлтэн Аладьин нарыг ерөнхий командлагчийн хамгийн ойр дотнын хүмүүс гэж дээд командлалын газар нэрлэж байна. Корниловыг үл бүтэх балмад этгээдийн дунд орчихлоо гэдэг дам яриа цэргийнхний дунд тарж байлаа. 

	Тэглээ ч гэсэн Корнилов бол хоёрдугаар сард унасан хуучин Орос орныг сэргээх туг юм гэдэг бодол офицер, кадет, монархистуудын өргөн хэсгийн дунд ноёрхож байлаа. Тэгээд ч хуучнаа сэргээхийг байж ядан эрмэлзэгчид тэр тугийн дор газар бүрээс цугларч байв. 

	Наймдугаар сарын 13-нд Корнилов төрийн зөвлөгөөнд суухаар Москва орлоо. 

	Жаахан үүлтэй дулаахан өдөр байв. Огторгуй хөхөвтөр өнгөтэй хөнгөн цагаанаар цутгасан мэт цийлийж, тэртээд ягаавтар хүрээтэй үүлс багсайлцаж, тэр үүлнээс хээр тал, төмөр замаар хурдлан яваа галт тэрэг, гандаж шарлаж буй ой мод, алсад усан будгийн зураг шиг тодорч ногоорсон төгөл хус, намар болж бэлэвсрэлийн бараан өмсгөлөө агссан тариалангийн талбай дээгүүр орж буй борооны ташуу ширхэг нарны туяанд солонгорно. 

	Галт тэрэг хурдлан давхиж, газар орныг хойш шидэлж, бух тэрэгний утаа цувааны хойноос сүүл шиг чиргүүцэлдэнэ. Вагоны нээлттэй цонхны харалдаа “Георгийн одон зүүсэн бор ногоон мундиртэй намхан генерал зогсож, жирвэгэр хар нүдээ онийлгон цонхоор толгойгоо цухуйлгахад нар салхинд гандаж борлоод удсан нүүр, унжуу хар сахлыг нь шиврээ бороо шавшиж, хүүхдийнх шиг дух руугаа унжсан туг үсийг нь салхи сэвэлзүүлэн гэдрэг нь самнаж явав. 

	 


XIV

	 

	Корниловыг Москвад очихын урьд өдөр есаул Листницкий Казакийн цэргийн холбооны зөвлөлийн онцгой чухал даалгавраар Москва очлоо. Москвад байсан Казакийн хорооны штабт аваачсан бичгээ өгөхдөө Корнилов маргааш ирэх гэж байгаа гэдгийг сонслоо. Үд дунд Листницкий Александрын вокзал дээр очлоо. Зочныг угтахаар цугларсан цэргийн голдуу хүмүүс хүлээх танхим, нэг хоёрдугаар зэргийн буфетэд пиг дүүрэн байв. Вокзалын өмнөх тавцан дээр Александрын цэргийн сургуулийнхан хүндэт харуулд гарч, галт тэрэгний зогсох шугамын завсартах зурваст Москвагийн эмэгтэйчүүдийн яргачин батальон жагссан байв. Гурван цагийн орчим галт тэрэг ирж, хүмүүсийн яриа нам гүм болов. Хөгжим гэнэт нижигнэн эгшиглэж, олон хүний хөлийн чимээ дуулдаад, хуйларч хошуурсан улс Листницкийг хамж аваад зогсоолын тавцан дээр түрж гаргав. Листницкийг шахцалдаан дундаас сугаран гарч байхад ерөнхий командлагчийн вагоны харгалдаа текинчүүд хоёр эгнээ болон жагсаж байгаа харагдлаа. Тэдний тод улаан өмсгөл нь вагоны гялтгар будагтай хананд улайрч гэрэлтэн тусаж байв. Хэд хэдэн цэргийн хэргэмтнийг дагуулж гарч ирсэн Корнилов хүндэт харуул, Георгийн одонтын холбоо, Арми, флотын офицеруудын холбоо, Казакийн цэргийн холбооны зөвлөлийн төлөөлөгчдийн өмнүүр явж эхлэв. 

	Ерөнхий командлагчтай биечлэн мэндчилсэн хүмүүсийн дотор Листницкийн танихаас Донын атаман Каледин, генерал Зайончковский хоёр байв. Бусдыг нь тэнд байсан офицерууд:

	— Зам харилцааны яамны сайдын орлогч Кисляков. 

	— Хотын тэргүүн Руднев. 

	— Дээд командлалын газрын дипломат канцелярын дарга тайж Трубецкой. 

	— Төрийн зөвлөлийн гишүүн Мусин-Пушкин. 

	— Францын цэргийн атташе хурандаа Кайо. 

	— Тайж Голыцин. 

	— Тайж Мансырев... гэж дэс дараалан их л хүндэтгэх байдлаар өндөр дуугаар нэрлэж байгаа сонстов. 

	Листницкий рүү ойртож явсан Корниловыг тавцангийн хоёр талаар зай завсаргүй шахцалдан зогссон ганган хээнцэр хувцастай хатагтай нар цэцгээр булж байв. Нэг ягаан цэцэг Корниловын мундирын алтан оосорт тээглэж унжихад Корнилов жаахан эвгүйрхээд аяархан сэгсэрч унагав. Урал нутгийн бавгар сахалтай нэг өвгөн, казакийн арван хоёр баг цэргийг төлөөлөн түгдэчсээр баяр хүргэж үг хэлэв. Түүний үгийг Листницкий гүйцэд чагнаж чадсангүй, харин хананд шахагдаж, сэлмийнхээ мөрөвчийг золтой л таслуулсангүй тарав. Улсын думын гишүүн Родичевыг үг хэлж дуусмагц Корнилов шавааралдсан олны дундуур дахин явж эхлэв. Офицерууд гар гараасаа барьж хэлхэлдэн хамгаалах боловч хүмүүс зад дайрч, олон арван гар Корнилов руу сарвайна. Үс гэзэг нь сагсайсан нэг бүдүүн хатагтай цайвар ногоон мундирын ханцуйг үнсэх гэж хажуугаас нь цорвойж байгаа харагдана. Гарах хаалганы тэнд очмогц баяр хүргэх дуу нирхийтэл цуурайтаад хүмүүс Корниловыг толгой дээрээ өргөцгөөв. Листницкий нэг маадгар ноёнтныг мөрөөрөө хагартал ёворчхоод нүднийхээ өмнөхөн гозолзож байгаа Корниловын гялгар савхин гутлыг бушуухан шүүрч аваад мөрөн дээрээ тавьж, хөвөн шиг хөнгөнийг нь анзааралгүй гагцхүү таварцаглаж ойчихгүй жигд алхахыг хичээн сандарч амьсгаадсаар хүмүүсийн бархиралдах дуу, гуулин хөгжмийн яргиа чимээнд дөжирч, олны дундуур аажимхан алхлав. Шахцалдах үед бүснээсээ хөөрч гарсан цамцаа хаалгаар гарах үед бушуухан засаж, шатаар бууж талбайд гарав. 

	Тэдний өмнө үй түмэн хүн, зэгэл ногоон хувцастай цэргүүд, казакийн морьт зуут жагссан байв. Листницкий гараа малгайнхаа саравчинд хүргэж, улцан нүдээ цавчлан ядавч уруул нь дагжсаар байв. Гэрэл зургийн аппарат шард шурд гэж, цугларсан олон бужигнаж, юнкерүүд ёслолын маршийн эгшгээр алхацгааж, тэднийг урдаа оруулах гэж монголжуу царайтай, эгц шулуун нуруутай, намхан пагдгар генерал зогсож байгааг Листницкий бүдэг бадаг санаж билээ. 

	 

	* * *

	 

	Маргааш нь Листницкий Петроград орохоор явав. Вагоны дээд талын орон дээр шинелиэ дэвсэж хэвтээд тамхи савсуулан:

	“Дайсанд олзлогдоод амь алдахаас халшралгүй зугтаж гарсан нь Эх орондоо ийм чухал хэрэгтэй хүн болно гэдгээ мэдсэн юм шиг болжээ. Мөн ч айхавтар сүртэй царай юм! Яг л ургаа хадаар сийлсэн юм шиг ганц ч илүү дутуу юмгүй... Зан нь ч гэсэн яг л тийм байх. Хамаг юм нь тов тодорхой, бодож тааруулаастай байдаг байх. Тохиромжтой цаг нь ирэхэд биднээ залж жолоодох хүн дээ. Чухам ямар хүн болохыг нь, монархист... мөн эсэхийг нь би ч хүртэл мэдээгүй байсан нь хачин юм. Үндсэн хуульт хаант ёс... Хүн болгон энэ хүн шиг өөртөө итгэл төгс байдаг сан бол” гэж Корниловын тухай бодож хэвтлээ. 

	Яг тэр үед Москвад, Их театрын тайзны ард, Москвагийн Төрийн зөвлөгөөний гишүүдийн хурлын завсарлагаар монголжуу царайтай шөвхгөр генерал, шанаа нь шалихгүй бууралтаж, толийтол самнасан дөрвөлжин пинтүү үс, налчийж наалдсан мөгөөрсөн чихтэй паглагар зузаан генералтай хоёул хүмүүсээс зайдуухан царс модон зүймэл шалан дээгүүр өөд сөөргөө алхалж намуухан дуугаар:

	—Тунхгийн энэ зүйлд цэргийн ангиудын хороодыг устгахаар заасан биз дээ? гэв. 

	— Тийм ээ. 

	— Нэгдсэн фронт, нэгдэл нягтрал зайлшгүй чухал болоод байна. Миний зааж дурдсан арга хэмжээг авалгүйгээр аварч чадахгүй. Арми байлдах чадалгүй болжээ. Ийм арми ялж чадахгүйгээр үл барам ширүүхэн дайралтыг хоргоож ч чадахгүй. Ангиуд нь большевикийн суртал нэвтрүүлэгт ялзарчихжээ. Бас энэ ар талд юу болж байгаа гэж санана? Ажилчдыг хазаарлах арга ухаан олох гэж оролдоход тэд яаж эсэргүүцэж, ажил хаяж, жагсаал хийж байгааг та харж байгаа биз? Зөвлөгөөний гишүүд явган явах ёстой гэнэ ээ... Шившгийн юм! Ар талыг цэрэгжүүлж, хатуу чанга гараар залхаан цээрлүүлж, бүх большевикийг, өмхрүүлж ялзруулж байгаа хүмүүсийг хайр найргүй устгах явдал бол бидний ойрын зорилт мөн. Алексей Максимович, би танаас цаашид ч дэмжлэг авна гэж найдаж болох уу?

	— Би үг дуугүй тантай хамт байх болно. 

	— Тэгнэ ч гэж би итгэж байсан. Баярлалаа. Зоригтой шийдэмгий хөдлөх хэрэгтэй болоод ирмэгц Засгийн газар хагас дутуу арга хэмжээ авмаар болж “Долоодугаар сарынх шиг ардын засгийн эрхэнд халдах гэсэн этгээдийн оролдлогыг цус төмөр хоёроор дарна” гэдэг хоосон сүржин үгээр хязгаарлаж байгааг та харж байгаа биз. Бид бол эхлээд хийж, дараа нь ярьж сурсан хүмүүс. Харин эд нар бол эхлээд баахан ярьж байж сүүлд нь хийдэг улс юм. Яая гэх вэ.. цаг нь болохлоор хагас дутуу бодлогынхоо хорыг амсана даа. Би л хувьд ийм царай алдсан тоглоомд оролцохгүй! Би бол тэгж шалчганаж явж сураагүй, шууд л байлдах үзэл баримталсаар ирсэн, баримталсаар ч байгаа хүн гэж ярилцаж явав. 

	Жаахан генерал нөгөө генералынхаа өөдөөс харж зогсоод, хар ногоон хувцасны нь төмөр товчийг имрэн уцаарласандаа шалихгүй түгдчиж:

	— Амны нь торыг өөрснөө тайлж авчхаад одоо болоход өөрсдийнхөө хувьсгалт ардчилсан ёсноос айж, фронтоос нийслэл рүү цэргийн найдвартай ангиудыг татаж өгөөч гэж гуйж сууна. Тэгсэн байж бас ардчилсан ёсоо бодоод олигтойхон арга хэмжээ авахаас айцгааж байна. Алхам урагшаа, алхам хойшоо... Бид хүчээ зан суртахууны маш хүчирхэг даруулгатай бүрэн хослуулбал Засгийн газрыг буулт хийлгэж чадна. Тэгээд болохгүй бол жич шийдэхээс биш! Би хувьд фронтыг нүцгэлэхгүй санаатай байна. Эднийг германчууд жаахан ухааруулж байг! гэв. 

	Бид Дутовтой ярилцсан. Лавр Георгиевич, таныг казакууд бүх талаар дэмжинэ. Харин бид цаашид яаж хамтран ажиллах асуудлыг тохиролцох л хэрэгтэй байна. 

	Хурлын дараа би таныг бусдын чинь хамтаар байрандаа хүлээж байя. Танай донынхны санаа сэтгэл ямаршуу байна. 

	Загзгар бүдүүн генерал гялайтал хуссан дөрвөлжин эрүүгээ өвчүүндээ наалдуулан хөмсгөн дороосоо муухай хялайж, бавгар сахалтай завжаа чичиргэнүүлэн:

	— Би казакуудад хуучин шигээ итгэхээ больсон... Одоо ер нь санаа сэтгэл нь ийм тийм байна гэж хэлэхэд хэцүү болжээ. Эв аргыг олох нь чухал болоод байна. Харь хотынхныг барьж байхын тулд казакуудад бага сага юман дээр буулт хийж байхгүй бол горьгүй. Энэ талаар бид зарим нэг арга хэмжээ авч байгаа боловч амжилт гээд байх юм одоогоор алга. Казакууд харь хотынхонтой эрх ашиг зөрж түнжин хагарах вий гэж айх юм... Газар... аль алины нь сэтгэл санааг татсан гол тэнхлэг болоод байна гэж ярив. 

	— Дотоодын ямар нэг аюул ослоос өөрсдийгөө хамгаалахын тулд та дэргэдээ найдвартай сайн казак анги авч байх хэрэгтэй. Би буцаж очоод Лукомскийтэй ярья. Бид фронтоос хэдэн хороо татаж Дон руу очуулах талаар аргалж болох байх гэж бодож байна. 

	— Тэгвэл танд маш их баярлах байна. 

	— Цаашид яаж хамтран ажиллах асуудлыг бид өнөөдөр ярилцаж тохиръё. Бодсон санасан маань ёсчлон биелнэ гэдэгт би лавтай итгэж байна. Гэсэн ч, генерал минь... аз жаргал адармаатай гэдэг үг бий. Хэрэв азын тэнгэр буруугаар эргэвэл танай Донд очиж орогноно гэж найдаж болно биз дээ?

	— Таныг орогнуулахаар барахгүй хамгаална. Казакууд хэзээ язааны идээ будаатай, зочломтгой улс шүү гээд Каледин хүрлийж хялайсан муухай харцаа жаахан уяруулж, анх удаа инээмсэглэв. 

	Цагийн дараа Донын атаман Каледин чимээ аниргүй чагнаж суугаа хуралдагсдад “Казакийн арван хоёр баг цэргийн тунхаг”-ийг илтгэн танилцуулав. 

	Тэр өдрөөс их гарын хуйвалдааны хэлхээ сүлбээ Дон, Кубань, Терек, Урал, Уссури мөрөн хийгээд казакийн нутгийн захаас захад, суурины айлаас айлд дамжин аалзны шүлс шиг хэрж торлож эхлэв. 

	 


XV

	 

	Зургаадугаар сарын байлдааны их бууны галд сүйдсэн нэгэн суурины эвдэрхий балгаснаас мод газрын зайтай ойн дэргэд тахирлуулан малтсан нуувчууд байна. Тэр ойн яг захад казакийн онцгой зуут байрлажээ. 

	Тэдний ар дахь шигүү ногоон нигүүрс, зулзаган хэсэг хусны цаагуур дайны өмнө малтаж авч байсан оромтой хүлэрт намаг хүрэнтэж, ув улаан нохойн хошуу жигтэйхэн сайхан цэцэглэсэн үзэгдэнэ. Баруухантай нь нэвсийж хошуурсан ойн цаадтай их бууны сум сэглэж хүн амьтан явахаа больсон засмал зам зурайж, харин ойн захаар бууны суманд хяргуулсан сөөг бут, шатаж нүүрсэжсэн хожуул тонтойлцож нуувчийн амсрын шорооны шавар шарлаж, тэртээ хажуугийн тал дундуур нуувч үелж тахирлана. Ухаж сэндийлсэн намаг, эвдэрч сүйдсэн засмал зам ч гэсэн хүний хөдөлмөр орсон амьдралыг санагдуулж, ойн захын газар л хөөрхийлөлтэй бөгөөд гунигтай үзэгдэнэ. 

	Тэр өдөр Моховын тээрмийн машинч байсан Иван Алексеевич нэг дэх хэсгийн хөсөг зогссон зэргэлдээ сууринд очихоор яваад үдэш орой болсон хойно буцаж ирлээ. Газар гэрт орж явахдаа Захар Королевтой халз тулгарав. Захар сэлмээ шуудайтай шорооны овон товон буланд тээглүүлсээр гараа сарвагануулан бараг л хар хурдаар гүйж явав. Иван Алексеевич хажуу тийш болж зам тавьж өгтөл Захар цамцны нь товчноос шүүрч, өвчилж шарласан нүдээ эргэлдүүлэн:

	— Дуулав уу? Баруун талын явган анги буцах гэнэ! Фронтыг хаяад явж байгаа юм болов уу? гэж амьсгаадан шивнэв. Захарын ширмээр цутгасан мэт тас хар сахал нь жигтэйхэн арзайж, нүд нь өлсөж цангасан нохойнх шиг гөлөлзөнө. 

	— Хаяж явна гэдэг чинь юу гэсэн үг билээ?

	— Яасныг бүү мэд. Явцгааж л байна. 

	— Ээлж сольж байгаа юм болов уу? Очиж салааны офицероос мэдье гэв. 

	Захар тэр дороо цааш эргэж нялцгай шаварт халтичсаар салааны офицерын байр руу гүйв. 

	Халаагаа явган ангид шилжүүлсэн зуут нэг цаг болоод суурин руу хөдлөв. Өглөө нь агтынхнаас морьдоо авч ар тал руу яаралтай маршаар хөдлөв. 

	Шиврээ бороо шавшиж, нойтон хус унхайлцаад, ойн дундуур дардан зам дурайж, хагд навчны өжмөл нойтон үнэр авсан морьд шаахналдан юлгахан нь аргагүй алхуулна. Нойтон бутны үзүүр дээгүүр чонын идээ ягаан эрих шиг бөнжгөнөж, борооны усанд угаагдсан нялх хошоонгорын хөөсөрхүү малгай тодоос тод цайрна. Модны мөчрөөс салхинд сэгсрэгдсэн том том дусал хүмүүсийг шавхуурдаж, шинель, малгайг үрлэн сум сэглэх мэт хар цоохор толбо болгоно. Мохоор тамхины өлөн утаа салааныхны эгнээн дээгүүр тунарч замхарна. 

	— Барьж аваад л хааш нь авч явааг бүү мэд. 

	— Нуувчид суусаар байгаад солиорч орхиогүй байгаа?

	— Нээрээ ингэхэд биднийгээ хааш нь хөөж явна даа?

	— Байрлалтыг нь сэлгэж байгаа юм байлгүй. 

	— Арай ч үгүй байх аа. 

	— За нөхөд минь, хар тамхиа нэрж, хамаг зовлонгоо мартацгаая даа!

	— Би ч зовлонгоо аваад ганзагалчихсан. 

	— Ноён есаул, дуулж болох уу?

	— Зөвшөөрсөн үү? Аль вэ хөө, Архип аа, эхлээч!

	Эхний эгнээний нэг хүн хоолойгоо засаад:

	 

	“Цээж дээрээ загалмайтай, мөрөн дээрээ погонтой

	Цэргээс халагдсан казак харьж явна наана чинь”

	 

	гэж дууллаа. 

	Царгиа хоолой суларсаар байгаад таг болов. Иван Алексеевичтэй нэг эгнээнд зэрэгцэж явсан Захар Королев эмээл дээрээ өндийгөөд даажигнан:

	— Та нар чинь сохойсон өвгөчүүл юм! Манайхан хэзээ ингэж дуулж байлаа даа? Та нар бадар аяга барьж сүмийн хаяанд очоод “лазарь” тоглож байвал таарах улс юм даа. Мөн дуулав аа... гэж хашхирав. 

	— Тэгвэл чи өөрөө дуулаач!

	— Ийм богинохон хүзүүтэй хүнээс хоолой яаж гараа аж. 

	— Оодроод байсан чинь сүүл нь хаашаа орчхов оо?

	Королев даахирч бөөстсөн өтгөн хар сахлаа атгаж, агшин зуур нүдээ тас аниад, мориныхоо жолоог учиргүй савчин:

	 

	“Эрэлхэг Донын казакууд хөгжин баясаач...” 

	 

	гэж эхлэв. Түүний хашхирч дуулахад зуутынхан гэнэт сэрэх шиг болж

	 

	“Алдар гавьяа, нэр цолоороо!” 

	 

	гэж хашхиралдаад зөрөг зам, нойтон ой дээгүүр:

	 

	“Атаат дайсныг яаж бид буудаж намнадгийг

	Анд найз нартаа харуулж өгөөч, та минь!

	Давшиж эгнэн дайрч байлдахдаа, 

	Дайчин тушаалыг л дагадаг бид!

	Ааваасаа өөрцгүй даргынхаа тушаалаар

	Авлаж цавчиж, хатгаж цохидог бид!”

	 

	гэж цуурайтуулав. 

	“Чонын булшнаас” мултарсандаа баярласан салааныхан замын турш дуулсаар явав. Үдэш тэд вагонд ачуулаад, цуваа Псковын чиглэлд хөдлөв. Нийслэлд эхэлсэн самуун үймээнийг 3-р морьт корпусын ангиудтай хамтран дарахаар Петроград руу явж байгаагаа гурван өртөө явсны дараа сая мэдээд хүмүүсийн яриа хөөрөө нам жим болов. Улаан вагонууд нойрмоглох мэт болж хүмүүс удтал таг чиг зайлагдаж явлаа. 

	— Галаас гаргаад нурамд хийдэг байжээ! гэж горзгор өндөр Борщев олны санааг илэрхийлэв. 

	Хоёрдугаар сараас эхлээд зуутын сонгуульт хорооны даргаар тасралтгүй ажиллаж буй Иван Алексеевич галт тэрэг эхлэн зогсмогц зуутын даргад очиж:

	— Ноён есаул, казакуудын санаа сэтгэл үймээд байна гэв. 

	Есаул, Иван Алексеевичийн эрүүний гүнзгий ацыг баахан харж байснаа инээмсэглэж:

	— Хонгор минь, би ч өөрөө сэтгэл үймрээд байна гэв. 

	— Биднийг хааш нь аваачиж байна даа?

	— Петроградад. 

	— Номхотгохоор уу?

	— Чи бол үймээн самууныг дэвэргэхээр явж байна гэж бодоо юу?

	— Би дарахыг ч хүсэхгүй, дэвэргэхийг ч хүсэхгүй байна. 

	— Яахыг биднээс асуухгүй л дээ. 

	— Казакууд... 

	— “Казакууд” яагаа вэ? гэж зуутын дарга уурлаж үгийг нь таслаад, — Казакуудын юу бодож байгааг би мэдэж байна. Ийм үүрэг гүйцэтгэж явах надад сайхан байна гэж санана уу? Май, үүнийг аваачаад салааныханд уншиж өг. Дараачийн өртөөн дээр би казакуудад яриа хийнэ гэв. 

	Зуутын дарга хуйлаастай цахилгаан утас гаргаж өгөөд дургүй нь хүрсэн янзтай ярвайн, консервын бөөн бөөн тос наалдсан махыг зажилж эхлэв. 

	— Бусад вагоны казакуудыг дуудаж цуглуулаарай гэв. 

	Галт тэрэг хөдөлсөн боловч казакууд вагонд гүйлдэж орсоор байгаад гучаад хүн цугларав. 

	— Дарга цахилгаан утас авчээ. Сая уншлаа. 

	— За хөө, юу бичиж вэ? Аль вэ!

	— Донгосолгүй унш!

	— Эвлэрэх нь үү?

	— Хуц!

	Хүмүүсийг нам гүм болоход ерөнхий командлагч Корниловын уриалгыг Иван Алексеевич өндөр дуугаар уншлаа. Дараа нь цахилгаан утасны цохимол үгтэй хуудсыг хөлстэй гарууд дамжуулж үзлээ. 

	 

	“Ерөнхий командлагч Корнилов миний бие бүх ард түмэнд зарлан мэдэгдэх учир нь цэрэг эрийн үүрэг, эрх чөлөөт Орос улсын иргэний амь бие хайрлахгүй зүтгэх эрмэлзэл, нутаг усаа хязгааргүй хайрлан эрхэмлэх сэтгэл минь эх орны амьдрал ахуй үнэхээр хүнд хэцүү байгаа энэ үед Түр засгийн газрын тушаалд захирагдалгүй, арми болон флотын дээд командлалыг гартаа авахад хүргэлээ. Фронтыг командлагчид цөм энэхүү шийдвэрийг дэмжиж байгаа учраас миний бие ерөнхий командлагчийн албан тушаалаас зайлуулагдсаны оронд үхсэн дээр гэдгийг Оросын бүх ард түмэнд батлан илэрхийлж байна. Оросын ард түмний жинхэнэ хөвгүүд нь хэзээ ямагт албан үүргээ гүйцэтгэж байгаад амь үрэгддэг бөгөөд тэд хамгийн эрхэм нандин зүйл—амь насаа эх орондоо зориулдаг билээ. 

	Манай хоёр нийслэл рүү эрэмшсэн дайснууд ялгуусан давшилт хийх зам бараг нээгдчихээд мөхөж сөнөх аюул эх оронд минь тулгараад байгаа энэ үед Түр засгийн газар улс орноо тусгаар тогтнуулах агуу их асуудлыг таг мартаж, харин улсыг удирдаж, засгийн эрх барих авьяасгүй, тууштай, шийдэмгий ажиллах чадваргүй байдлаараа хувьсгалын эсэргүү хөдөлгөөнийг өөгшүүлж түргэтгэсэн атлаа одоо болохоор тэр хувьсгалын эсэргүү хөдөлгөөн гэгчээр ард түмнийг айлган сүрдүүлж байна. 

	Миний бие ард түмнээсээ төрсөн, мах цусны нь тасархай учраас ард түмэндээ хэлбэрэлтгүй үнэнч зүтгэх үйлст хэн бүхний нүдний өмнө хамаг амьдралаа зориулсан болохоор ард түмнийхээ агуу их ирээдүй, түүний асар их эрх чөлөөг хамгаалахгүй байж чадахгүй байна. Гэтэл тэр ирээдүй маань зориг шийдвэргүй, мөхөс дорой амьтдын гарт орчхоод байна. Манай орны дотор байгаа ихэмсэг дээрэлхүү дайсан этгээд хээл хахуул өгөх, урван тэрслэх замаар гэр орондоо байгаа мэт дураараа дургиж, эрх чөлөөг байтугай, Оросын ард түмнийг сөнөөж байна. Орос хүмүүс нүдээ нээж манай эх орон ямаршуу ёроолгүй тамд унаж байгааг өнгийж хараач!

	Ямарваа үймээн будилаан гаргуулахгүй байхыг хичээн, оросын цусыг их бага алин боловч урсгах, өөр хоорондоо байлдах явдал гарахыг урьдчилан сэрэмжилж, урьдах бүх гомдол, доромжлолыг мартаж, бүх ард түмний өмнө Төр засгийн газарт хандаж, та бүхний эрх чөлөө, аюулгүй байдлыг хангана гэдгээ би чин үнэнээс илэрхийлэн манай дээд командлалын газар хүрэлцэн ирж, Оросын ард түмэнд эрх чөлөө олгон, тэр эрх чөлөөтэй хүчирхэг ард түмнийг агуу их ирээдүйд нь хүргэж чадах тийм ардын батлан хамгаалах бүрэлдэхүүнийг надтай хамтран боловсруулж байгуулаач гэж уриалж байна. 

	“Генерал Корнилов”

	 

	Дараачийн өртөөн дээр цувааг саатуулав. Цуваа хөдлөхийг хүлээсэн казакууд вагонуудын хажууд цугларч Корниловын цахилгаан утасны тухай, бас Корниловыг урвагч, хувьсгалын эсэргүү гэж зарласан Керенскийн цахилгаан утсыг зуутын дарга дөнгөж сая уншиж өгсөн тухай ярилцаж, учрыг нь олж ядацгаана. Зуутын дарга, салааны офицерууд ч бүр гайхаж орхилоо. 

	— Тархи толгой эргэж гүйцлээ. Чухам хэн нь буруутай болж байгааг чөтгөр бүү мэд! гэж Мартин Шамиль үглэнэ. 

	— Өөрснөө ч тархигүйтэж, цэргүүд нь ч тархигүйтэж байх шив дээ. 

	— Дарга нарын өөх нь ихдээд галзуурч байгаа юм. 

	Бие биеийнхээ дээр гарах л гэж тэмүүлж байгаа юм. 

	— Баячуул ноцолдоход, барлагын үс өрвөлзөнө гэдэг болж байх шив. 

	Ёстой нэг бантан болж байна... Мөн хэцүү еэ! гэлцэв. 

	Хэсэг казак Иван Алексеевич руу очиж:

	— Даргад очоод яахыг мэдэж ир гэж шаардлаа. 

	Цөмөөрөө зуутын дарга руу явцгаав. Офицерууд вагондоо зөвлөлдөж байгаа бололтой. Иван Алексеевич орж ирээд:

	— Ноён дарга аа, казакууд одоо яах вэ гэж шалгаагаад байна гэвэл

	— Би одоо очно гэв. 

	Зуутынхан сүүлчийн вагоны дэргэд цуглараад хүлээж байлаа. Зуутын дарга цугларсан казакуудын дотор орж, тэг дунд нь очоод гараад өргөж:

	— Бид Керенскийд захирагдахгүй. Өөрсдийгөө шууд удирддаг дарга-ерөнхий командлагчид захирагдана. Зөв үү? Ийм учраас бид даргынхаа тушаалыг хэлбэрэлтгүй биелүүлж, Петроград руу явах ёстой. Үгүй ядаж бид Дно өртөөнд хүрч байдлыг Донын нэгдүгээр дивизийн даргаас лавлавал асуудал тодорхой болно. Самуурч үймэхгүй байхыг та нараас хүсье. Бид ийм л үед амьдарч байна шүү дээ гэв. 

	Зуутын дарга цэрэг хүний үүрэг, эх орон, хувьсгалын тухай зөндөө ярьж, казакуудыг тайвшруулан, тэдний тавьсан асуултад тойруу байдлаар хариулт өглөө. Тэр бээр  зорьсондоо хүрч, тэднийг ярилцаж байх завсар эдний цуваанд толгой залгуулав. (Эдний зуутын хоёр офицер өртөөний даргад буу тулгаж байгаад цувааг яаралтай хөдөлгөх болсныг казакууд мэдээгүй ажээ) Казакууд вагон вагондоо сууцгаав. 

	Цуваа бүтэн хоног явж Дно өртөөнд ойртлоо. Шөнө эдний цувааг дахиад зогсоож, уссурийнхан ба Дагестаны хороог өнгөрүүлэв. Казакийн цувааг бэлтгэл замд оруулж тавив. Тэдний хажуугаар шөнийн харанхуйд гал улалзан, Дагестаны хорооны цуваа өнгөрч, дуржигнатал дуугарсан харь хэлтний яриа, дуулж хөгжимдөх чимээ сонстсоор холдов. 

	Шөнө дунд болж байхад казакийн зуутыг хөдөлгөв. Хүч багатай бух тэрэг өндөр худгийн хажууд зөндөө удаан зогсож, зуухнаас нь оч үсчинэ. Машинч нь нэг юм хүлээж буй янзтай тамхи улалзуулан цонхоороо шагайна. Бух тэргэнд ойролцоо зогссон вагоны нэг казак хаалгаараа цухуйж:

	— Эй, Гаврила, хөдөлгөхгүй бол чинь буудна шүү! гэв. 

	Машинч тамхиа нулимж хаана ойчихыг нь ажиж байгаа бололтой таг дуугүй болсноо хоолойгоо засаж ханиалгаад:

	— Цөмийг нь буудаж чадахгүй байх шүү гэж хэлчхээд цонхноос холдов. 

	Хэсэг болсны дараа бух тэрэг угзарч вагонуудын холбоо гинж харжигнан гэнэт хөдлөхөд тэнцүүрээ алдсан морьдын туурай тачигнав. Галт тэрэгний цуваа өндөр худаг, ганц нэг гэрэлтэй дөрвөлжин цонхнууд, саглагар хусны хажуугаар алгуурхан өнгөрлөө. Казакууд мориндоо тэжээл өгөөд унтацгаав. Зарим нэг нь дутуу хаасан хаалганы дэргэд тамхи татаж, мэлтгэр тэнгэрийг ширтэн, өөр зуурын юмаа бодон сууцгаана. 

	Иван Алексеевич, Королевтой зэрэгцэж хэвтээд жирэлзэн өнгөрч буй оддыг хаалганы завсраар харж явлаа. Урд өдөр нь сайтар бодож үзээд зуутыг Петроград руу ойртуулахад бүх талаар саад хийх юм байна гэж хатуу шийджээ. Тэгээд одоо казакуудыг ямар аргаар өөртөө татаж, өөрийнхөө шийдвэрийг зөвшөөрүүлэх, яаж тэдэнд нөлөөлөх тухайгаа бодож хэвтлээ. 

	Казакууд Корниловтой зам нийлэхгүй гэдгийг Иван Алексеевич Корниловын уриалгаас ч урьд тодорхой ойлгож Керенскийг ч хамгаалж чадахгүй гэж бодоод зуутыг Петроградад оруулахгүй байх, хэрэв аль нэгэнтэй нь тулалдахад хүрвэл Корниловтой тулалдах, яасан ч Керенскийн болоод түүний Засгийн газрыг дэмжихгүй байх, харин Керенскийн дараа тогтох засгийг дэмжих хэрэгтэй юм гэж шийдлээ. Керенскийн дараа хүсэн хүлээж байсан жинхэнэ өөрсдийн засаг тогтоно гэдэгт илүү итгэж байжээ. Зун Петроградад очихдоо зуутын даргатай тохиолдсон будилааны талаар зуутынхны даалгавраар гүйцэтгэх хорооны цэргийн секциэр орж зөвлөгөө авсан ажээ. Гүйцэтгэх хорооны ажиллагааг харж, хэдэн большевик нөхөдтэй ярилцаад: “Энэ гол ясан дээр манай ажилчдын мах булчинг нэмбэл ёстой нэг засаг шиг засаг болно доо! Иван минь, нялх хүүхэд эхийнхээ хөхнөөс зуурдгийн адилаар чи энэ засагтай үхтлээ зууралдаад байгаарай!” гэж боджээ. 

	Энэ шөнө Иван Алексеевич тохмоо дэвсээд хэвтэж байхдаа хахир хатуу замаа яаж тэмтэрч олж авахыг удирдан зааж өгсөн тэр хүнийг хэзээ хэзээнээс илүү их дурсан санаж, хайрлах сэтгэл төрлөө. Маргааш казакуудад яриа хийхийгээ бодоод, казакийн талаар Штокманы хэлж байсан үгийг санаж: “Казакууд бол уг байдлаараа хуучирсан үзэлтэй улс байгаа юм. Энэ байдлыг чи казакуудад большевикийн үзэл санааны үнэн мөнийг таниулж ойлгуулахдаа марталгүй байж, тун няхуур бөгөөд болгоомжтой ажиллаж, тухайн байдалд зохицож сурах хэрэгтэй. Эхлээд чамтай харилцахдаа, Мишка Кошевой та хоёрын аль аль нь анх надтай ямаршуу янзтай харилцаж байсан шиг огт халгаахгүй шинжтэй байх вий. Гэвч түүнд нь гутрах хэрэггүй. Салахгүй ухуулж таниулаад байвал эцсийн амжилт манайх болно” гэж хэлж байсныг хадаас шаах мэт байн байн давтлаа. 

	Корниловтой зам нийлэхгүйг казакуудад ярьж ойлгуулахад зарим нь дургүйцэх байх гэж Иван Алексеевич бодож байлаа. Гэтэл өглөө өөрийнхөө вагонд байхдаа Петроградад очиж өөрсдийнхөнтэйгөө тулалдалгүй, фронт руу буцаж явуулахыг шаардах хэрэгтэй гэж болгоомжтой ярихад казакууд дуртайяа зөвшөөрч Петроград руу явахаас шууд татгалзахаар шийдэцгээлээ. Иван Алексеевичийн хамгийн дотно хамсаатан нь Захар Королев, Чернышевский суурины казак Турилин хоёр байв. Тэр хоёр бүхэл өдөржингөө вагон дамжин явж казакуудад яриа хийлээ. Үдэш нэг жижиг өртөөнд галт тэрэг зогсохыг завдтал Иван Алексеевичийн вагонд гурав дахь салааны урядник Пшеничников гүйж орж ирээд сандарсан байртай Иван Алексеевичид хандаж:

	— Эхний өртөөнд зуутыг буулгах гэнэ! Чи Хорооны дарга байж казакуудын юу бодож санаж байгааг мэддэггүй яасан дүүрсэн хүн бэ? Биднийгээ элдэж гүйцлээ. Цаашаа явахгүй юм байх!... Офицерууд манийгаа дүүжилчих гээд байхад чи хэнэггүй сууж байх, таарч дээ. Үүний тулд чамайг бид сонгосон уу? Чи юу л гээд хүрлийгээд байна? гэж хашхичжээ. 

	— Аль хэдийн ингэх л байсан юм гэж Иван Алексеевич инээмсэглэв. 

	Тэр бээр  зогсоол дээр хамгийн түрүүнд үсэрч буугаад Турилинийг дагуулж өртөөний дарга руу очив. 

	— Манай цувааг үүнээс цааш битгий явуул. Энд буулгаж эхэлнэ. 

	— Яагаад тэр билээ? Надад шийдвэр... Замын бичиг бий.. гэж өртөөний дарга гайхлаа. 

	— Чи амаа татаж бай! гэж хажуугаас нь Турилин зандрав. 

	Тэр хоёр өртөөний хороо, түүний дарга бөгөөд цахилгаан мэдээний ажилтан, хүдэр булиа, шарангуй царайтай хүнийг олж уулзаад учир явдлыг танилцуулав. Хэдэн минут болоод машинч галт тэрэгний цувааг мухар замд дуртайяа оруулж тавив. 

	Казакууд бушуухан гишгүүр тавиад морьдоо вагоноос гаргаж эхлэв. Иван Алексеевич бүх тэрэгний хажууд урт хөлөө алцайж бор нүүрийнхээ хөлсийг арчин инээмсэглэж зогсоно. Тэгтэл царай нь цонхийсон зуутын дарга гүйж очоод:

	— Чи яаж байна? Чи мэдэж байгаа... гэж уцаарлав. 

	— Мэдэж байна! гэж Иван Алексеевич үгийг нь таслаад

	— Харин, ноён есаул, чи битгий шуугиан дэгдээгээд бай гээд царай нь цонхийж хамар нь сарталзан 

	— Залуу минь, шуугьдаг цаг чинь өнгөрсөн! Одоо бол бид чамд хяналт тавих болно. За ийм байна! гэв. 

	— Дээд командлагч Корнилов... гээд есаулыг минчийж улайн түгдчихэд Иван Алексеевич зөөлөн элсэнд шигдэж орсон халцархай гутлаа харж, дотор нь уужирсан янзтай гараа саваад:

	—Түүнийг та нар загалмайн оронд хүзүүндээ зүүдэг сэн үү яадаг санж, бидэнд л түүний хэрэг огт алга гэж зөвлөв. 

	Есаул өсгий дээрээ огцом эргээд вагон руугаа гүйв. 

	Цагийн дараа зуут ганц ч офицергүй болсон хэр нь дэг журмаа алдалгүй өртөөнөөс баруун урагшаа хөдлөв. Түрүүчийн салаанд пулемётчидтой зэрэгцэн зуутын командлалыг хүлээж авсан Иван Алексеевич, түүний туслах намхан Турилин хоёр явав. 

	Зуутын даргаас салгаж авсан газрын зургаар арай гэж барагцаалан явсаар Горелое гэдэг тосгон хүрч хоноглохоор болов. Фронт руу явна, хэрэв саад хийхийг оролдвол тулалдана гэж нийтээр зөвлөлдөн тогтов. 

	Казакууд морьдоо чөдөрлөж, харуул манаа гаргаад өглөө эрт босохоор унтацгаав. Гал ч түлсэнгүй. Олонх нь санаа сэтгэлээр гонсойж, ерийн яриа хөөрөө, дуу шуу ч үгүй, бодсон санаснаа бие биедээ хэлэлгүй нуусаар унтлаа. 

	Иван Алексеевич шинель дотроо тийчилж: “Санаа сэтгэл нь хувирвал буруугаа хүлээгээд буцаж очих болов уу?” гэж сэтгэл түгшин бодов. 

	Түүний санааг мэдчихсэн юм шиг Турилин хүрч ирээд:

	— Иван аа, унтаж байна уу? гэв. 

	— Унтаа ч үгүй л байна. 

	Турилин тамхины гал улалзуулан, хөлийн нь хажууд суугаад:

	— Казакууд ч хий л үймэрч... баахан хулчийгаад байх шиг байна. Бид арай л дэндүүлж орхисон байх... Чи юу гэж бодож байна? гэлээ. 

	— Юу болох нь аяндаа мэдэгдэнэ. Чи чинь айгаад байгаа юм уу даа? гэж Иван Алексеевич тайван хариулав. 

	Турилин шилэн хүзүүгээ маажлан мушийж инээмсэглээд:

	— Үнэндээ хэлэхэд жаахан хулчийгаад байна шүү.. Анхандаа хулчийгаагүй л юм сан. Одоо болоход нэг л зэвүүн санагдаад байх шив гэв. 

	— Тулаад ирэхлээр хариугүй эр юм даа. 

	— Иван минь, түүний хүч л лут байна шүү. 

	Тэр хоёр удтал дуугүй суулаа. Тосгоны гэрэл унтрав. Нялх бургас бүрхсэн цэлгэр том булангийн тэртээ нугас дуугарах сонстоно. 

	— Эхийгээ дуудаж байна гэж Турилин бодлогошрон хэлээд дахин таг болов. 

	Намуухан дулаахан шөнө нугыг хучиж, өвс ургамлыг нь усан шүүдэр дэвтээж, илжирсэн хүлэр, намагт хөрс, шүүдэрт норсон өвс ургамлын үнэр салхины аясаар хослон сэнгэнэж, хааяа нэг чөдөр чад пад хийж, хөрвөөж байгаа морины шуухинаж янцаглах дуулдана. Дахиад л нам гүм болж тэртээ хол эр нугас сөөнгөдүү дуугаар дуугарахад наадтай нь эм нугас хариу хүрчигнэж байв. Харанхуйд үе үе үл харагдах жигүүртэн сүрчигнэн ниснэ. Шөнө дөл болж, чимээ анир тасрав. Нугын дээгүүр манан бүрхэж, чийг татав. Баруун талд тэнгэрийн хаяаг зузаан хөх үүл баганадна. Тэр үүлний дундуур эртний Псков нутгийн дээгүүр тэнгэрийн зүйдэл өргөн дардан зам шигээр өөрийгөө үргэлж санагдуулан дурайна. 

	Үүрээр зуут алсын аялалд орж, Горелое тосгоноос өнгөрөхөд үхэр малаа бэлчээж явсан эхнэр хүүхэд тэдний хойноос удтал харцгаав. Мандах нарны гэрэлд тоосго шиг хүрэн улаан болтлоо туяарсан гүвээн дээр гараад Турилин эргэж харснаа хөлөөрөө Иван Алексеевичийн дөрөөг ёворч:

	— Хараач, бидний хойноос морьтой улс нэхэж ирлээ... гэв. 

	Гурван морьтой хүн ягаавтар тоос татуулсаар тосгоны хажуугаар гарч айсуй харагдав. 

	— Зу—ут зо—огс! гэж Иван Алексеевич командлав. 

	Дуулгавартай сурсан казакууд тэр дорхноо дөрвөлжин бор шоо болж жагсав. Гурван морьтой хүн хагас мод хүрэхгүй газар ирээд ергүүлэхэд, казак офицерын нэг нь нусныхаа алчуурыг гаргаж толгой дээрээ даллав. Тэднийг казакууд нүд салгалгүй ажсаар байлаа. 

	Бор ногоон хувцастай офицер түрүүлж, черкесс хувцастай хоёр нь жаахан сүүлдэсхийж явав. 

	Иван Алексеевич угтаж очоод:

	— Ямар хэргээр явна вэ? гэж асуулаа. 

	— Хэлэлцээ хийхээр ирлээ гэж офицер ёслоод 

	— Та нарын хэн нь зуутыг хүлээж авсан бэ? гэв. 

	— Би. 

	— Би Донын казакийн нэгдүгээр дивизээс томилогдож ирлээ. Эд нар бол Харийн дивизийн төлөөлөгчид гэж офицер нөгөө уулын орны хоёр офицерыг зааж мориныхоо цулбуурыг татаад, усан хулгана болтлоо хөлөрсөн мориныхоо гялгар хүзүүг илж:

	— Хэлэлцээ хийхийг хүсэж байгаа бол зуутынхнаа бууцгаа гэж тушаахгүй юу. Дивизийн дарга, хошууч генерал Грековын аман шийдвэрийг уламжлах ёстой юм сан гэв. 

	Казакууд бууцгаалаа. Ирсэн төлөөлөгчид ч буулаа. Тэднийг казакуудын дундуур зүсэн ороход казакууд гэдрэг эргэж, дундаа бяцхан дугариг зай гаргав. 

	Казак офицер түрүүлж:

	— Сууриныхаан! Та нарыг өөрсдийнхөө хийж буй зүйл, түүний хойчийн хор холбогдлыг сайтар эргүүлж бодуулахын тулд ятгаж сэнхрүүлэхээр бид ирлээ. Та нарыг аль нэг этгээдийн гэмт ятгалгад орж вагоноо дур мэдэн хаяж явлаа гэж өчигдөр дивизийн штаб сонсоод, нэн даруй буцаж Дно өртөөнд оч гэдэг шийдвэрийг та нарт уламжлуулахаар биднийг томилж явууллаа. Харийн дивизийн цэргүүд, морьт цэргийн бусад анги өчигдөр Петроградыг эзэлж авлаа гэсэн цахилгаан мэдээ өнөөдөр ирлээ. Манай тэргүүн анги нийслэлд орж Засгийн газрын бүх байгууллага, банк, цахилгаан ба утсан харилцаа зэрэг чухал чухал газрыг эзэлжээ. Түр засгийн газар зугтаж, нэгэнт огцорсонд тооцогдлоо. Нөхөд минь, сайн бодож үз! Та нар чинь үхэл рүүгээ явж байна шүү дээ. Хэрэв дивизийн даргын шийдвэрт захирагдахгүй бол та нарын эсрэг зэвсэгт хүчин хөдөлгөх болно. Та нарын энэ ажиллагааг байлдааны даалгавар биелүүлээгүй, урван тэрсэлсэн хэрэг гэж дүгнэж байна. Та нарт үг дуугүй захирагдвал ах дүү нар цус урсгалгүй өнгөрч болно гэв. 

	Иван Алексеевич төлөөлөгчдийн анх ирэхэд, казакуудын сэтгэл санааг харгалзан үзээд, хэлэлцээ хийхгүй гэвэл хэрэг буруугаар эргэж магадгүй учраас хэлэлцээ хийхгүй байж болохгүй гэдгийг ойлгож байжээ. Тэгж бодоод зуутынханд мориноосоо бууцгаах тушаал өгч, Турилин рүү мэдэгдэлгүй нүд ирмэж, өөрөө төлөөлөгчид рүү очлоо. Офицерыг ярьж байхад казакууд хөмсөг атируулан доошоо харцгааж, зарим нь хоорондоо шивнэлдэж байв. Захар Королев мушилзан инээмсэглэж, цутгамал ширэм шиг хар сахал нь цамцныхаа энгэрийг шүүрдэнэ. Борщев ташуураа оролдон өөр тийш ширтэнэ. Пшеничников уруулаа цорвойлгон ангайгаад, ярьж байгаа офицерын нүд рүү бүлтийн ширтэнэ. Мартин Шамиль хар халтар гараараа харцаа сөргөн байн байн анивчина. Цаадтай нь Багровын тэнэгдүү царай шарлайж, пулемётчин Красников байдлыг ажиж онийн зогсоно. Турилин сахуутай юм шиг шуухитнаж, сэвхтэй нүүрт Обнизов малгайгаа ар шил рүүгээ дарж, хүзүүндээ буулга углахыг мэдсэн шар шиг тав гэзэгтэй толгойгоо сэжилнэ. Хоёрдугаар салааныхан цөмөөрөө ном хүртэж байгаа мэт газар шагайн зогсоцгоогоод бүх хүн таг дуугүй яах учраа олохгүй бухимдан амьсгаадна... 

	Казакуудын сэтгэл санаа эргэж дахиад хэдэн минут болбол энэ офицер зуутыг талдаа оруулчих нь байна гэдгийг Иван Алексеевич ойлгож байв. Ийм учраас ирсэн офицерын хийсэн ярианы улмаас хүмүүст төрсөн сэтгэгдлийг няцаах, ам нээж хэлээгүй боловч казакуудын тархи толгойд бэлэн болчхоод байгаа бууж өгөх шийдвэрийг өөрчлөх явдал чухлаар шаардагдлаа. Тэгмэгц Иван Алексеевич гар өргөж, цагаанаар эргэлдсэн том нүдээр хүмүүсээ эргүүлж тойруулан хараад:

	— Ах дүүс минь! Жаахан хүлээж бай! гээд офицер руу хандаж 

	— Тэр цахилгаан утас одоо танд байна уу? гэв. 

	— Ямар цахилгаан утас? гэж офицер гайхав. 

	— Петроградыг авлаа гэсэн. 

	— Цахилгаан утас гэнэ үү? Үгүй. Цахилгаан утасны хэрэг юу байна?

	— Уухай! Тэгэхгүй шүү!... гэж зуутынхан нэг дуугаар санаа нь амарсан янзтай дуугарав. 

	Олон хүн өлмий дээрээ өндийж, өөрт нь итгэж найдсан нүдээр харцгаахад Иван Алексеевич сөөнгөвтөр дуугаа өндөрлөн даажигнасан байдлаар:

	— “Байхгүй” гэнэ үү? Тэгээд бид чамайг зүгээр сохроор итгэж байх юм болж байна уу? Тийм зөөлөн хоол гэж бодоо юу? хэмээн зандарч хүмүүсийн анхаарлыг өөртөө нэгмөсөн татав. 

	— Мэхэлж байгаа юм гэж казакууд нирхийтэл шуугилдав. 

	Ирсэн офицер гараа элгэндээ барьж:

	— Тэр утас надад ирээгүй! Сууриныхан минь! гэж учраа гаргав. 

	Гэвч түүний үгэнд хэн ч орсонгүй. Зуутынхны итгэл найдвар дахиад наашаа эргэлээ гэдгийг мэдмэгц Иван Алексеевич офицер руу харж:

	— Нийслэлийг авлаа ч гэсэн бид та нартай зам нийлэхгүй! Бид өөрсдийнхөнтэйгөө байлдахгүй. Бид ард түмний эсрэг тэмцэхгүй! Тэднийг биднээр яргалуулах гэж бодож байгаа вий? Тэгж чадахгүй! Нарт ертөнцөд тэнэг амьтад мөн ч олширчээ! Генералын засгийг сэргээх хүсэл бидэнд алга. Ийм л байна! гэж хэлэх нь алмаасаар шил зүсэх шиг болов. 

	Казакууд дуу нийлүүлэн хашхиралдаж бужигнан шуугилдав. 

	— Энэ ч мөн догь боллоо!

	— Ёстой нэг нүдийг нь олов байна!

	— Зүйтэ—э—эй!... 

	— Наадах эрхмүүдээ хөөж явуулаач!

	— Сүрхий худ нар ирж гээч... 

	— Петербургт казакийн гурван хороо байгаа ч гэсэн ард түмний эсрэг хөдлөхөөс түдгэлзээд байгаа юм. 

	— Хүүш, Иван аа! Наадуулыгаа юу дайралдсанаараа байлгаж орхиоч! Тонилцгоог!

	Иван Алексеевич төлөөлөгчдийг хялавхийн харахад казакийн офицер уруулаа жимийн юу болохыг тэсвэртэй хүлээж зогсов. Ард нь уулынхны хоёр офицер, хар хурган малгай хазгай тавьж гоёмсог черкес хувцас өмссөн гоолиг залуу, ингуш ясны офицер гараа урдаа зөрүүлж мойл шиг хар нүдээ гялалзуулан зогсоно. Нөгөө ахимаг насны, осетин үндэстэн, шар офицер алгаа тахир сэлмийнхээ бариул дээр тавьж алцайж зогсоод казакуудыг даажигнах янзтай ажна. Иван Алексеевич хэлэлцээг таслах гэтэл казак офицер урьтаж ингуш офицертой нэг юм шивнэлдээд хангинасан яргиа дуугаар:

	— Донынхоон! Зэрлэг дивизийн төлөөлөгчид үг хэлэх зөвшөөрөл олгоно уу? гэв. 

	Ингуш офицер зөвшөөрөхийг хүлээсэн ч үгүй өсгийгүй зөөлөн савхин гутлаараа урагш алхан дугариг зайд орж чимэгтэй нарийхан мөрөвчөө засмаар болоод:

	— Казак ах дүү нар аа! Ингэж их шуугиан дэгдээх хэрэг юу байна? Уурлаж бачимдалгүй ярилцвал болоо биз. Та нар генерал Корниловт дургүй юм уу? Та нар байлдах дуртай байгаа хэрэг үү? Тэгвэл тэг! Бид ч байлдана. Энэ бол аймшигтай зүйл биш! Айх юм огтхон ч алга! Өнөөдрийн дотор бид та нарыг няц дараад өгнө. Бидний араас уулынхны хоёр хороо ирж яваа. Ийм байна! Ингэхэд хий орилолдож шуугиад юу хийнэ? гэж эхлээд нэлээд тайван байдалтай ярьж байснаа сүүл сүүлдээ ам халж дуу нь чангараад төвөнхөөр ярьдаг аялгууг орос үгтэй хольж хутган 

	— Энэ казак л та нарыг үймүүлж байгаа юм байна. Энэ чинь большевик. Та нар үүний үгийг дагаж байх, таарч дээ! Би ямар харахгүй байгаа биш. Үүнийг баривчил! Зэвсгийг нь хураа! гэж зандчив. 

	Тэгж хэлээд ингуш офицер Иван Алексеевичийг улаан цайм зааж, гараа сарвалзуулан, царай нь эвгүй болж, хацар нь минчийж хүрлийгээд ойр ойр эргэлдэн дөвчигнөж гарав. Ахимаг насны шар осетин нөхөр нь огт хөдлөх шинжгүй тайван зогсож, казак офицер нь сэлмийнхээ элэгдсэн оосроор оролдоно. Казакууд дахин таг чиг болж, гайхаш тасран шивэр авир хийлцэж эхлэв. Иван Алексеевич ингуш офицерын чонон цэхэр шүд, зүүн шанаа дээгүүр нь тарландан урсаж байгаа хар хөлсийг нүд салгалгүй ширтэж, хэлэлцээг ганц үгээр тасалж казакуудаа аваад явахгүй яав даа гэж гэмшиж байлаа. Гэтэл хүнд байдлаас Турилин аврав. Тэр бээр  гараа годолзуулан, дугариг зай руу харайж ороод цамцныхаа энгэрийн товчийг мулт татаж, нүүр амаа татвалзуулан, хөөстэй шүлс сахруулж хяхнасан дуугаар:

	— Хорт могойнууд!.. Чөтгөр шуламсууд!... Муусайн чононууд!.. Эд нар та нарыг ятгаж байхад... та нар гэж чихээ дэлдийлгэчхээд сонсож байх, таарч дээ.. Энэ офицерууд та нарыг завшиж ашиглах гэж байна... Тэгэхэд та нар яаж байна? Яаж байгаа чинь энэ вэ?! Эднийг салам цавчаад хаях ёстой байтал та нар үгийг нь чагнаж байх?.. Толгойг чинь хяргаж, цус нөжийг чинь холивол таарна. Та нарыг энд орилолдож байхад биднийг бүсэлж аваад пулемётоор хяргах гэж байна... Пулемётоор шүршвэл та нар ингэж цуглаан хийж шуугилдаж байх вий... Эд нар чинь цэргээ араас иртэл цаг хожиж та нарыг зориуд саатуулж байгаа юм... А—а—а—а—э—э—х, та нар шиг ийм казакууд байх гэж дээ! Ёстой нэг эмсийн банзал байна! гэж омогдов. 

	— Мордоод!... гэж Иван Алексеевич өндөр дуугаар хашхирав. 

	Командын дуу олны тархин дээгүүр тэсрэх сум шиг цуурайтав. Казакууд морьд руугаа ухасхийж үймэрч бужигналдан минутын дараа гэхэд салаа салаагаараа жагсаж цував. 

	— Миний үгийг сонсооч! Сууриныхаан! гэж казак офицер сандчин орилов. 

	Иван Алексеевич үүрсэн винтовоо мулталж аваад тэмүүлсэн мориныхоо жолоог амандаа зууж, монцгор үетэй хуруугаа бууны гохонд шургуулж:

	— Хэлэлцээ дууссан! Одоо та нартай ярих хэрэгцээ гарвал ийм хэлээр ярина гэж винтовоо сэгсчин хашхирав. 

	Зуут салаа салаагаар цуварч замдаа оров. Казакуудыг эргэж харахад төлөөлөгчид мориндоо мордоод хоорондоо нэг юм ярилцаж байв. Ингуш офицер нүдээ жирвийлгэж гараа гозолзуулан нэг юмыг улайран нотолж байгаа бололтой, черкес дээлийнх нь нударганы цагаан торгон дотор цаас шиг гялалзаж байв. 

	Иван Алексеевичийг сүүлчийн удаа эргэж харахад нөгөө л зурвас цагаан торго гялалзаад, Донын элгэн биеийн шороо тоос хуурай салхинд бучигнан, голын дунд хамарласан ногоон давлагаа үелж, хажуулдан шумбаж цагаан далавчныхаа үзүүрээр усны давлагааг шөргөн нисэж яваа загасч цахлай шувуу үзэгдэх шиг болж билээ. 

	 


XVI

	 

	Зэвсэгт эргэлт нэгэнт баларсан нь наймдугаар сарын 29-нд Крымовоос Корниловт ирүүлсэн утаснаас тодорхой болов. 

	Крымовын томилон явуулсан шадар офицер Дээд командлалын байранд өдрийн хоёр цагт хүрэлцэн ирэв. Түүнтэй Корнилов удтал ярилцсаны дараа Романовскийг дуудаж, уурлахдаа нэг бичгийг базаж шидээд:

	— Хамаг юм баларч байна! Бидний төлөвлөгөө нурлаа... Крымов Корпусаа Петроград руу яаралтай татаж амжилгүй байсаар цаг алдлаа. Хялбархан хийчихмээр санагдаж байсан чинь түмэн бэрхшээлтэй тулгардаг юм байна... Хэрэг нэгмөсөн буруутлаа... Энэ.. цэргүүдийн байрлалтыг хар! гэж корпус болон Харийн дивизийн цуваануудын байрлаж байсан газрыг зурж тэмдэглэсэн газрын зургийг Романовскийд авч өгөөд шийдэмгий боловч нойргүй хонож үрчийсэн нүүр нь татвалзаад: 

	— Энэ төмөр замын цусанд нохойнууд л бидний замд саад тавьж байна. Хэрэв хэрэг ажил бүтвэл би тэдний арваадыг нь дүүжлэх тушаал өгнө гэдгийг тэд бодолцохгүй байгаа юм. Май, Крымовын мэдээтэй танилц гэв. 

	Романовсхийг тос дааварласан бүлцгэр нүүрээ палигар том алгаараа илбэн уншиж байх зуур Корнилов татлан бичсэн нь:

	 

	“Новочеркасск. 

	Цэргийн атаман Алексей Максимович Каледийд. 

	Танаас Түр засгийн газарт явуулсан утасны утга санааг миний сонорт хүргэсэн билээ. Арван тэрслэгчидтэй үр ашиггүй тэмцэлдсээр цаашид тэвчиж байх нөхцөлгүй болсон яруу алдарт казакууд эх орныхоо гарцаагүй сөнөж мөхөхөд хүрч байгааг хараад, казакийн цус, хөлсөөр өсөж өргөжсөн улс орныхоо аж амьдрал, эрх чөлөөг зэвсэг барин хамгаалах болно. Бидний харилцаа нэг хэсэгтээ хязгаарлагдмал байх болно. Эх орноо эрхэмлэн хайрлах сэтгэл өвөрлөж, казакийн нэр төрийг ухамсарлан надтай харилцан холбоотой ажиллахыг хүсье. 

	656. 29. 8. 17. 

	“Генерал Корнилов”

	 

	Үүнийг бичиж дуусаад Романовскийд өгч:

	— Энэ утсыг бушуухан дамжуул гэв. 

	— Цаашдаа аяллын журмаар яв гэсэн хоёр дахь утсыг ноён Багратионд явуулах тушаал өгөхгүй юү?

	— Тэгье, тэгье. 

	Романовский хэсэг дуугүй болсноо нэлээд бодлого болсон байдалтай:

	— Миний бодоход, Лавр Георгиевич оо, одоогоор бид сэтгэлээр унах үндэс алга байна. Та үйл хэргийн явцыг базаахгүй болно гэж бодоод байх юм... гэв. 

	Корнилов бөгтийсхийн гараа сарвайж дээгүүрээ нисэж явсан бяцхан цагаан эрвээхийг барих гэж их л хичээж шүүрч атгасан боловч агаарын долгионд цохигдож зайлсан эрвээхий онгорхой цонх руу нисэв. Корнилов дахин шүүрч бариад сэтгэл нь сая ханасан янзтай санаа алдаж сандлынхаа түшлэгийг налж суув. 

	Романовский үгийнхээ хариуг сонсох гэж хүлээсэн боловч Корнилов бодол болж хүрлийн инээмсэглээд ярьж эхэлсэн нь:

	— Өнөөдөр би ийм нэг зүүд зүүдэллээ. Буучдын нэг дивизийн бригадын дарга болчихсон Карпатад давшиж явах юм. Штабтайгаа нэг фермд очиход биднийг гоёмсог хувцастай ахимаг насны нэг орос хүн угтаж аваад, цагаан шанз эсгий малгайгаа авч мэндлэн сүүгээр дайлж цэвэр герман хэлээр: “Генерал аа, ид, уу! Энэ бол ер бусын эмчилгээний чанартай сүү байгаа юм” гэж хэлж байх юм. Тэр бээр  үе тэнгийн хун шиг миний дал мөрийг алгадаж байхад нь би гайхалгүй сүүг нь уучих юм. Дараа нь бид уулаар авирч Карпат ч биш... Афганистанд ч юм уу уулын гөрөөсний жимээр явж байх юм... Нээрээ л гөрөөсний жим юм... Гишгэх бүрд чулуу, хүрэн хайрга нь бутарч ойчоод, тэртээ доорх хавцлын цаадтай өмнө зүгийн улцан цагаан нар туссан үзэсгэлэнтэй сайхан газар харагдаж байх юм... гэв. 

	Нээлттэй цонхны завсраар үлээсэн зөөлөн салхинд ширээн дээр байсан цаас сэвэлзэнэ. Корниловын хулжиж мэлэрсэн харц Днеприйн тэртээ цаагуур, завсар хавиргаар нь зүлгийн ногоо хүрэнтэж шарласан нугын хажуугаар тэнэж явав. 

	Түүний харцыг ажиж суусан Романовский чимээгүйхэн санаа алдаад бас л салхигүйд толь шиг мэлтийж цэлийсэн Днепр, намрын зөөлөн өнгө орж униартсан талыг ширтлээ. 

	 


XVII

	 

	Петроград руу дайчилсан 3-р морьт корпусын болон Харийн дивизийн ангиуд маш урт найман төмөр замын турш цувж, Ревель, Везенберг, Нарва, Ямбург, Гатчина, Сомрино, Вырица, Чудово, Гдов, Новгород, Дно, Псков, Луга болон бусад бүх завсрын өртөө, салаа замуудад яаралгүй урагшилж яваа цуваанууд пиг дүүрсэн байв. Ахлах бүрэлдэхүүний зан суртахууны ямарваа нөлөөнөөс хороод гарч, салж сарнисан зуутуудын хооронд холбоо тасарчээ. Корпус нь түүнд хавсаргасан Харийн дивизтэйгээ аялах зуураа арми болж өргөжсөний улмаас замбараагүй байдал гүнзгийрч, салж сарнисан ангиудыг цуглуулах, цуваануудыг шинэчлэн ангилах явдал шаардагдав. Энэ бүгдээс болж учир замбараа- алдаж, байн байн таарч тохирохгүй шийдвэр гаргаж, улс амьтны Угийн цуваанууд явсан замын турш төмөр замын ажилчид албан хаагчдын эсэргүүцэлтэй тулгарч, саад бэрхшээлийг давсаар Петроград руу алгуурхан цувж, замын зангилгаанууд дээр хахаж бөөгнөрөн барин явсаар байлаа. 

	Вагоны бяцхан өрөөнүүдэд эмээлийг нь авсан өлөн морьдын хажууд дутуу хагас хоолой Дон, Уссури, Оренбург, Нерчинск, Амар мөрний казакууд, ингуш, черкес, кабардин, осетин, дагестаныхан шахцалдана. Хөдлөх ээлж дараагаа хүлээсээ цуваа өртөөнүүд дээр хэдэн цагаар зогсож, морьтой цэргүүд вагоноос асгаран бууж, буудлаар нэг царцаахай шиг дүүрч, зам дээр бөөгнөрч урьд өнгөрсөн цувааны үлдээсэн бүгдийг хуурайлан цөлбөж, оршин суугчдын юмыг хулгайлж хоол хүнсний агуулахыг тонож дээрэмдэнэ. 

	Казакуудын шар, улаан ханжаар, драгуны хээнцэр ганган хүрэм, уулынхны черкес хувцас... Гял цал юмаар маруухан умар зүгийн байгаль ийм олон өнгийг огт үзэж байгаагүй ажээ. 

	Наймдугаар сарын 29-нд Павловскийн хавьд Харийн дивизийн тайж Гагарины командалсан 3-р бригад дайсантай тулгарч эхэлжээ. Дивизийг түрүүлж явсан ингуш, черкесийн хороод эвдэлж салганасан замд хүрээд бууцгааж, Царское село чиглэн явган аяллаар хөдөлж, ингушийн толгойн сэргийлэх Сомрино өртөө хүрлээ. Хороод алгуурхан давшиж, дивизийнхээ бусад ангийг гүйцэж ирэхийг хүлээцгээн, гвардийнхныг түрж ухрааж байв. Гэтэл гүйцэж ирэх ёстой ангиуд нь Дно өртөөн дээр хөдлөх ээлжээ хүлээж байжээ. Бас зарим анги тэр өртөөг ч хүрээгүй явж байжээ. 

	Харийн дивизийн дарга тайж Багратион Выриц хүртэл аялахаас зүрхшээж, бусад ангийнхаа цугларахыг хүлээн Дно өртөөнөөс холгүй нэг эдлэнд байрлав. 

	28-нд Умард фронтын доорх утасны хуулбарыг хүлээж авав. 

	 

	“Ямар нэгэн гэнэтийн шалтгаанаас болж төмөр замын цувааны хөдөлгөөнд саад тохиолдвол цаашид аяллын журмаар хөдлөх тухай Ерөнхий командлагч тушаасныг 3-р корпус, Донын 1-р, уссурийн, кавказын Харийн дивизийн дарга нарт уламжлахыг хүсье. 1917 он наймдугаар сарын 27. №6411. Романовский.”

	 

	Бүх цувааг гэдрэг буцаа гэсэн Керенскийн тушаалыг Петроградын тойргийн штабын дарга хурандаа Багратунс өглөөний зургаан цаг дөчин минутад хүлээж авлаа, түр засгийн газрын шийдвэрээр төмөр замын хөдөлгөөн нээгээгүй учраас дивизийн цуваанууд Гачкийн салаа замаас эхлээд Оредежийн өртөө хүртэл саатлаа гэж Багратион өглөөний есөн цагт Корниловт утсаар мэдэгдэв. Гэтэл Корниловоос ирүүлсэн цохолтод доорх зүйлийг бичсэн байжээ. 

	 

	“Ноён Багратионд. Төмөр замаар явснаараа яв. Хэрэв төмөр замаар явж болохгүй бол аяллын журмаар Луга хүрч генерал Крымовын захиргаанд бүрмөсөн шилжсүгэй.”

	 

	Гэсэн ч Багратион аяллын журмаар хөдөлсөнгүй, корпусын штабыг вагонд ачих шийдвэр өгөв. 

	Урьд Евгений Листницкийн алба хааж байсан хороо Донын 1-р казак дивизийн бүрэлдэхүүнд нийлсэн бусад хорооны хамт Ревель-Везенбург-Нарвын шугамаар Петроград руу хөдлөв. 28-ны таван цагт хорооны хоёр зуутаас бүрдсэн уваа Нарвад ирлээ. Цувааны дарга шөнө явж болохгүй, Нарва, Ямбургийн хооронд зам эвдэрснийг мэдээд төмөр, замын батальоны ангийг хурдан галт тэргээр явуулж өглөө болтол зам засаж амжвал цувааг хөдөлгөнө гэдгийг сонсоод зөвшөөрөхөөс өөр аргагүй болов. Ингээд цувааны дарга өөрийн вагонд орж сонссон зүйлээ офицеруудад ярьж цай уухаар суулаа. 

	Бүрхэг шөнө болж тэнгисийн булангаас чийг татсан хүйтэн салхи үлээж, казакууд зам дээгүүр, вагон дотуур дүнгэр дүнгэр ярилцаж, бүх тэрэгний яндангийн дуунаас үргэсэн морьдын туурай модон шалыг нүднэ. Шөнийн харанхуйд хамгийн сүүлчийн вагонд нэг залуухан эр:

	 

	“Хот, тосгод минь, баяртай!

	Хотол гацаа минь, баяртай!

	Сайхан бүсгүй минь, баяртай!

	Сарнай цэцэг минь, баяртай!

	Үдшийн гэгээнээс үүр хаяартал

	Үнэнч амрагаа тэвэрч хэвтдэг сэн!

	Буу бариад би чинь одоо

	Бүхэл шөнөжингөө зогсдог боллоо...”

	 

	гэж дуулж байлаа. 

	Галт тэрэгний агуулахын лүглэгэр бор барилгын цаанаас нэг хүн гарч ирээд казак залуугийн дуулахыг чагнан зогсов. Тэгснээ сүүмгэр шар гэрлэн тэмдэгтэй замуудыг эргэж харчхаад цуваа руу шийдэмгий алхлав. Дэр модон дээгүүр явахад хөлийн чимээ аяархан сонстож байсан нь дагтаршсан шороон дээгүүр гарч явахад бүр ч дуулдахаа болив. Түүнийг сүүлчийн вагоны хажуугаар өнгөрөхөд хаалган дээр зогсож байсан казак залуу дуулахаа болиод:

	— Хэн бэ? гэв. 

	— Чамд хэн хэрэгтэй юм бэ? гэж дургүйхэн дуугараад нөгөө хүн цаашаа явлаа. 

	— Харанхуй шөнө юугаа хийж яваа юм бэ? Та нар шиг тархигүй амьтдыг бид тас ороолгодог юм! Хэвтэхгүй байна гэж харж явна уу? гэлээ. 

	Нөгөө хүн хариу дуугаралгүй явсаар цувааны дунд хэрд очоод нэг вагоны хаалганы завсраар шагайж:

	— Ямар зуут вэ? гэж асуулаа. 

	— Хоригдлынх гэж харанхуй вагонд хүмүүс жиг жуг инээлдэв. 

	— Та нартай тоглосон хүн алга. Аль зуут вэ?

	— Хоёр дахь. 

	— Дөрөв дэх салаа хаана байна?

	— Толгой талаас зургаа дахь вагонд. 

	Зургаа дахь вагоны дэргэд гурван казак тамхи татаж, нэг нь явган сууж, хоёр нь зогсож байв. Тэд очиж яваа хүнийг дуугүйхэн харцгаав. 

	— Сууриныхан, сайн байцгаана уу!

	— Мэнд шүү л байна гэж нэг нь очсон хүний нүүр өөд ширтэн хариулав. 

	— Никита Дугин мэнд үү? Энд байна уу? гэхэд явган сууж байсан казак босож, тамхиа гутлынхаа өсгийгөөр няц гишгэж унтраагаад уянгалсан цээл хоолойгоор:

	— Би байна. Чамайг ч танихгүй л байна шүү. Чи хэнийх вэ? Хаанахынх вэ? гээд сахалтай нүүрээ ойртуулж үнгэгдсэн цэрэг малгай, шинель өмссөн үл таних хүнийг харснаа гэнэт гайхсан янзтай, — Илья! Бунчук уу? Найз минь, сайн эр чи газрын хаанаас гараад ирээч ээ? гэж дуу алдав. 

	Бунчукийн нэл үс болсон гарыг ширүүн гараараа атгаж, нүүрээ ойртуулан тонгойгоод аяархнаар:

	— Энд цөм манайхан яваа, чи битгий ай. Чи хаанаас энд хүрч ирэв ээ? Ямар хэргээр ирснээ яриач! гэв. 

	Бунчик бусадтай нь гар барьж мэндлэлцээд, зүдэрсэн байрын хүнгэнүү дуугаар:

	— Питерээс ирлээ. Та нарыг арай л гэж оллоо. Ажилтай ирлээ. Яримаар юм байна. Дүү минь, чамайгаа эсэн мэнд яваад баяртай байна гэв. 

	Түүний том духтай дөрвөлжин бор нүүр малийтал инээмсэглэж, цагаан шүд нь яралзан, эелдэг даруу нүд нь хөгжилтэй гялалзаж байв. 

	Сахалт хангинасан цээл хоолойгоор:

	— Ярилцах уу? Чи хэдийгээр офицер ч гэсэн бидний кампанид орохоос сэжиглэхгүй биз дээ? Баярлалаа. Илюша, тэнгэр бурхан чамайг өршөөх болтугай. Бид чинь эелдэг зөөлөн үг сонсохоо больсон шүү... гэж цайлган цагаан сэтгэлийн угаас баясан инээв. 

	Бунчук ч бас баярлаж:

	— Чи болсон хойно үймүүлж л яваа биз! Наргисаар л байдаг уу? Наргих ч яах вэ, наад сахал самбай чинь хүйсээсээ өнгөрчихжээ. 

	— Сахлаа бид хэзээ ч хусаж амжина. Харин чи Питерт юу гээч болж байгааг ярьж өгөөч. Үймээн самуун эхлээ юү?

	— Вагонд орцгооё гэж Бунчук хэлэв. 

	Тэд вагонд орж, Дугин нэгийгээ хөлөөрөө нударч:

	— Босоцгоо, нөхөд! Бидэнд ганц хэрэгтэй хүн зочилж ирээд байна. Та минь, бушуулцгаа! гэж аяархан хэлэв. 

	Казакууд шуухиналдан босоцгоов. Нэг нь тамхины бохь, морины хөлс ханхалсан том алгаараа харанхуйд эмээл сандайлж суусан Бунчикийн нүүрийг илж үзээд баргил бүдүүн дуугаар:

	— Бунчук уу? гэв. 

	— Би байна. Чи чинь Чикамасов уу даа?

	— Би, би. Найз мэнд үү?

	— Сайн байна уу?

	— Одоохон гурав дахь салааныхныг дуудъя. 

	— За, за!... Бушуул!

	Гурав дахь салааныхан бараг цөмөөрөө ирж, зөвхөн хоёр нь морьдоо сахиж үлдлээ. Казакууд Бунчук руу очиж эвэр дайр болсон гараа сарвайлцан, хүрлэгэр том нүүрийг нь дэнлүүний гэрэлд тонгойн харцгааж, зарим нь Бунчук, зарим нь Илья Митрич, Илюша гэж янз бүрээр дуудавч цөм дотно найрсгаар мэндэлж байв. 

	Вагонд бүгчим халуун болж, банзан ханан дээр нь дэнгийн гэрэл бүжиглэж, том том бараан сүүдэр сүүтгэнээд дэнлүү нь тосон дэн шиг дүрэлзэнэ. 

	Бунчукийг хүндэтгэн гэрлийн ойр суулгаж, нүүрэн талын хүмүүс явган сууцгааж, бусад нь битүү хүрээлэн зогсоцгоов. Цээл дуутай Дугин хоолойгоо засаж ханиалгав. 

	— Илья Митрич, чиний захидлыг саяхан бид авсан. Гэсэн ч өөрөөс чинь сонсож, бид цаашдаа яах ёстойг зөвлөөч гэж хүсэж байна. Биднийг Питер рүү туугаад байдаг. Яах юм болж байна?

	Урьд Листницкий нуувчийн хашлага банзан дээр цай чануулахгүй гэж гомдоосон нөгөө үрчгэр чихэндээ дугариг ээмэгтэй казак хаалганы хажууд зогсож байснаа:

	— Ийм нэг явдал болоод байна. Митрич, ээ, энд чинь есөн жорын ухуулагч ирж “Петроград руу битгий оч, бид хоорондоо байлдахын хэрэг алга” гэж байгаад янз бүрээр ярих юм. Бид сонсох ч сонсох л юм. Гэхдээ итгэх арга алга. Хүний улс болохоор манийгаа аваачиж сүмийн сахиул болгох гэж байгаа ч юм уу, бүү мэд. Тийшээ явахаа байя гэхээр Корнилов черкесүүдээ ирүүлээд бас л цус урсаж эхэлнэ. Харин чи бол манай казак хүн. Бид чамайгаа илүү итгэж байна. Питерээс захиа бичиж, сонин явуулсанд маш их баярласан шүү. Үнэнээ хэлэхэд цаасаар суучхаад байхад сонин ирж... гэв. 

	Тэгэхэд нэг нь эвгүйрхэж, түүний үгийг таслан:

	— Тэнэг хар толгой юу л гэж худлаа бураад байна? Чи бусдыг өөр шигээ бичиг үсэггүй, мунхаг харанхуй улс гэж санадаг уу? Биднийгээ сониноор тамхи ороочихсон болгох нь ээ? Илья Митрич, бид тэр сониныг эхнээс нь аваад эцсийг нь хүртэл дахин дахин уншсан гэв. 

	— Муухай чөтгөрийн залж байгааг!

	— Тамхи ч бас ороосон л доо!

	— Ургаа мод шиг усан тэнэг ээ!

	— Ах дүүс минь. Би тэгж ч хэлээгүй л дээ. Сониныг бид эхлээд уншихгүй яах вэ гэж нөгөө ээмэг зүүсэн казак залруулж хэлэв. 

	— Та өөрөө уншсан уу?

	— Бичиг үсэг үзэх завшаан надад заяагаагүй юм... Тэгээд л ерөнхийд нь уншсан, дараа нь тамхи ороосон гэж байгаа нь тэр л дээ гэв. 

	Бунчук эмээл сандайлж суугаад үл мэдэг инээмсэглэн казакуудыг ажиж байснаа суугаагаар ярих эвгүй болохоор босож дэнлүү рүү ар нуруугаараа эргэж яаралгүй ярьж эхэлсэн нь:

	— Петроградад та нарын хийх ажил байхгүй. Тэнд ямар ч үймээн самуун гараагүй. Та нарыг яах гэж тийш нь аваачиж байгааг мэдэж байна уу? Түр засгийн газрыг түлхэж унагахын тулд... Ийм л байна! Та нарын хэн тийш нь хөөж явна вэ? Хаант засгийн генерал Корнилов. Тэр бээр  яагаад Керенскийг түлхэж унагах гэж байгаа юм бэ? Суудал дээр нь өөрөө суухын тулд тэгж байгаа юм. Сууриныхан минь, харцгаа! Та нарын хүзүүнээс модон дөнгийг мулталж аваад угласных, бүр ган болд дөнгө углах гэж байгаа юм! Хоёр зовлонгийн арай гайгүйг нь сонгож авах ёстой биз дээ? Тийм үү? Та нар өөрснөө бодоод үз!... Хааныг байхад тархиар чинь татаж, дайнд та нарын гараар нурам атгуулж байлаа. Керенскийн үед мөн нурам атгуулж байгаа боловч харин тархиар чинь татахаа болилоо. Керенскийн дараа засгийн эрх большевикуудад шилжвэл байдал эрс өмнөө болно. Большевикууд бол дайныг хүсдэггүй улс. Засгийн эрх тэдний гарт байсан бол одоохон найрамдал тогтоох байлаа. Би хувьд Керенскийг хэрхэвч дагахгүй. Чөтгөр Керенский хоёр ив ижилхэн, цөм нэг тогооны хөө гэсэн үг! гэж инээмсэглээд духныхаа хөлсийг арчиж, — Харин би та нарыг ажилчдын цусыг бүү урсгаач гэж уриалъя. Корнилов засгийн эрхэнд орвол Орос орон ажилчдын цусанд живж, засгийн эрхийг түүнээс мулталж авч хөдөлмөрчин ард түмний гарт шилжүүлнэ гэдэг тун хэцүү болно гэв. 

	Бунчук шиг нэг пагдгар зузаан казак арын эгнээнээс гарч ирээд:

	— Илья Митрич, жаахан хүлээж бай! гэж хоолойгоо засан ханиалгаж, усанд угаагдаж ил гарсан мугалзар модны үндэс шиг сарвагар урт гараа арчин, зулзаган навч шиг ус гүйлгэнэсэн ногоон нүдээрээ Бунчукийг инээмсэглэн хараад, — Чи дөнгөний тухай ярилаа... Большевикууд ямаршуу байдлаар засгийн эрх авч, бидэнд ямар дөнгө углах юм бэ? гэж асуулаа. 

	— Чи чинь өөрөө өөртөө дөнгө углах юм болж байна уу?

	— Яагаад өөрөө өөртөө байдаг билээ?

	— Яагаад гэвэл большевикуудын үед хэн засгийн эрх барих вэ? Хэрэв сонгогдвол чи юм уу, эсхүл Дугин, магадгүй энэ өвгөн ч засгийн эрхийг барьж болно. Сонгуульт засаг, зөвлөл байх болно. Ойлгов уу?

	— Дээр нь хэн байх юм бэ?

	— Мөн л хэн сонгогдсон нь, чамайг сонговол чи дээрээс нь удирдана. 

	— Арай ч дээ? Митрич, чи дэгсдүүлж байгаа юм биш биз?

	Казакууд инээлдэж ам амандаа ярьцгааж, хаалганы хажууд зогссон манаач хүртэл ойртож ярианд оролцов. 

	— Тэд чинь газрыг яах юм бэ?

	— Биднээс мулталж авах болов уу?

	— Дайныг зогсооно биз дээ? Эсхүл зөвхөн өөрсдийгөө дэмжүүлэх гээд мэхэлж орхидог болов уу?

	— Чи бидэнд ний нуугүй ярьж аль!

	— Бид энд битүү харанхуй юман дотор зайлагдаж явна. 

	— Гаднын хүнийг итгэх халгаатай болжээ. Худлаа ярих нь их... 

	— Өчигдөр нэг тэнгисчиншүү санаатай юм Керенский гээд сүйд майд болоод байхлаар нь бид үснээс нь чирээд вагоноос гаргачихсан. 

	— “Та нар кондры!” гээд тэнэгтэж байхгүй юу!

	— Бид тэр үгийг... ойлгох биш, юу гэж байгаа ч юм гэлцэв. 

	Бунчук эргэн тойрон харж, казакуудыг ажиглан тэдний яриа шуугиан намдахыг хүлээв. Өөрийнхөө ажлыг амжилттай болно гэдэгт эхлээд баахан итгэл дундуур байсан нь одоо засарч, казакуудын тамирыг таниад ямар ч л болсон цувааг Нарвад саатуулж чадах нь гэдгээ баттай мэдэв. Урьд өдөр нь Петроградын районы намын хороонд очиж Петроград руу ирж яваа Донын 1-р дивизийнхний дунд очиж ухуулагчаар ажиллая гэж илэрхийлж байхдаа амжилт гаргана гэдэгт итгэж байжээ. Гэтэл Нарвад хүрээд түүний нөгөө итгэл хэлбэлзэж эхэлжээ. Казакуудтай ямар нэг өөр хэлээр ярилцах хэрэгтэй гэдгийг мэдэж байсан боловч фронтоос буцаж ирээд ажилчдын гүн дунд есөн сар байж мах цусаар дахин уусжээ. Ажилчдын өмнө үг хэлэхэд юмны зөвхөн зах зухыг дурдахад л ойлгодог байсан тийм байдалд сурчихсан болохоор казакуудтай аягүй бол хэл амаа ололцохгүй байх гэж Бунчук айж байжээ. Нутгийнхантайгаа ярьж тэдний сэтгэл санааг төөнөх байтугай бадрааж оргилуулахын тулд тэдний олон үеийн турш хуримтлагдсан аюул — хэр баргийн хүний үгэнд тоож ордоггүй аюулыг устгаж, дутуу дулимаг үзлийг няц дарах, хүмүүсийг өөрийнхөө үнэнд итгүүлж дагуулахын тулд шал өөр, бараг мартагдсан, өмнө зүгийн эгэл болхи хэл, гүрвүүл шиг бултамтгай хөдөлгөөн, итгүүлж сэнхрүүлэх маш их чадал шаардагдаж байлаа. 

	Эхлээд ярихдаа амт шимтгүй жулдрай үгээ өөрөө хөндлөнгөөс чагнаж суугаа мэт дуу нь итгэлгүй янзтай бүдчих шиг сонсогдоод дурдсан нотолгоо нь хүнийг итгүүлэх чадалгүй боллоо гэж шаналан, урж таслаад сэт цохихуйц тийм ямар нэг жинтэйхэн үг олж хэлэх гэж тархи толгойдоо эрж ядлаа... Тэгтэл амнаас нь савангийн хөөс шиг явуур муутай хоосон үг урсаад, тархи толгойд нь өчүүхэн хоосон санаа үймэрч байгааг мэдээд жигтэйхэн гуньхарлаа. Халуун хөлс асгарч амьсгаадан зогссоор “Надад тийм чухал том ажил итгэмжлэн даалгаж байхад би л өөрийнхөө гараар баллаж орхих нь... Үгээ ч холбож чадахаа болилоо.. Би чинь яаж байна даа? Миний оронд өөр хүн ярьсан бол мянга дахин илүү итгүүлэх байсан байх... Ээ чааваас, би мөн ч арчаагүй амьтан юм даа” гэдэг ганцхан бодолд өрөмдүүлсээр ярьж байлаа. 

	Гэтэл дөнгөний тухай асуусан нөгөө гүйлгэнэсэн ногоон нүдтэй казак Бунчукийг нөгөө арчаагүй дүйнгэ байдлаас нь ангижруулав. Үүний дараа үүссэн яриа Бунчукт сэргэж сэрвийх боломж олгож, лут их тамир тэнхээ орж, хутга шиг иртэй хурц тод үг сэтгэлд нь ундрах мэт орж ирсэнд өөрөө ч гайхан зориг орж, уур цухал нь бадравч санаандгүй тайван байдал үзүүлж, шазруун асуултыг зад няцааж, цоо эмнэг адууг хөөс сахартал давхиулан номхруулж байгаа адуучин залуу шиг ярьж гарлаа. 

	— Тийм бол Хууль батлах хурал юугаараа муудаад байгааг хэлж өгөөч?

	— Танай Ленинийг германыхан авчирсан биз?.. Үгүй гэх үү? Тэгвэл хаанаас ирсэн байдаг билээ?.. Бургаснаас гарсан байх нь уу?

	— Митрич, чи өөрөө ирэх гэж ирэв үү, эсхүл цаадуул чинь чамайг явуулсан уу?

	— Цэргийн тойргийн мэдлийн газар хэнд ногдох юм бэ?

	— Эзэн хааныг байхад бид юугаараа муу байсан болж байна?

	— Меньшевикүүд ч бас ард түмний төлөө байгаа юм уу?

	— Манайд Цэргийн тойрог байгаа хойно ардын засаг — Зөвлөлөөр бид юугаа хийх юм бэ? гэж казакууд асуулаа. 

	Тэд шөнө дунд өнгөрсөн хойно тарцгаав. 

	Хоёр зуутынхан маргааш өглөө цуглаан хийхээр шийдэж, Бунчук вагонд хонохоор үлдэв. Чикамасов цуг унтъя гээл ор дэвсгэр байлгамаар болж, залбирч, сайн нойрсохыг ерөөгөөд:

	— Илья Митрич, чи энд, уучлаарай, санаа зоволтгүй унтаж болно... Найз минь, харин бид чинь бөөстчихсөн улс шүү. Бөөстчихлөө гэж битгий гомдоорой. Гуньж гутсаар байж бөөсөндөө бариулаад зовж байна! Том гэдэг нь Холмогор үнээний тугал л гэсэн үг гээд таг чиг болсноо, — Илья Митрич, чи Ленинийг аль улсынх гэж боддог вэ? Чухам хаана төрж, өссөн хүн юм бэ? гэж аяархан асуув. 

	— Ленин үү дээ? Орос хүн. 

	— Хо?!

	— Нээрээ орос хүн. 

	— Биш шүү, найз минь! Чи ч Ленинийг базаалтай мэддэггүй юм байх шив гэж Чикамасов өөрийгөө илүү мэддэг гэсэн байртай унзад хоолойгоо шахаж, — Хэнийхний цус махны тасархай гэдгийг чи мэдэх үү? Манайхны шүү. Ленин өөрөө Салийн тойргийн Их вангийн сууринд төрсөн Донын казак байгаа юм. Мэдэв үү? Их бууны батарейд байсан юм гэнэ билээ. Нүүр царай нь ч яг л Адаг Донын казакууд шиг шанаа нь өргөн, нүд нь яг даа гэв. 

	— Чи хаанаас дуулаа вэ?

	— Казакуудын ярилцаж байхыг сонссон. 

	— Биш ээ хө, Чикамасав! Тэр бол Симбирск губернид төрсөн орос хүн. 

	— Би л хувьд үнэмшихгүй. Ерөөсөө ч үнэмшихгүй юм байна! Пугач казакаас гарсан уу? Тэгвэл Степан Разин? Ермак Тимофеевич? Аль алин нь казак! Цөмөөрөө л хааны өөдөөс босож байсан казакийн ядуу ардууд байгаа юм. Тэгэхэд чи Сибирийн губернийх гэж байх таарч дээ. Ийм үг сонсоход, Митрич минь, гомдмоор байх юм... 

	Бунчук инээмсэглэн:

	— Ленинийг казак гэлцдэг хэрэг үү? гэж асуув. 

	— Казак нь казак л даа, харин түүнийгээ хэлдэггүй юм гэнэ билээ. Би үзвэл дор нь танина даа гэж Чикамасов тамхи нэрж Бунчукийн нүүр өөд мохоорын утаагаар ханхийтэл амьсгалж бодлогошрон ханиалгаад, — Би бүр гайхдаг юм. Владимир Ильич нээрээ их бууны батарейд байсан гэх, тэгвэл газрын хаанаас тийм их эрдэмтэй болчихдог байна аа? гэж бид маргаад золтой л зодолдоогүй тарсан шүү. Ленинийг эхлээд Германд олзлогдож, тэндээ суралцаад бүх эрдэм ухааныг гүйцээж, тэднийхний ажилчдыг үймүүлж, эрдэмтдийг нь сэнхрүүлээд эхлэхээр цаадуул нь үхтлээ сандарч ажилчдыгаа ятгаж орхино гэж айгаад “Түнтгэр духт минь, чи ер нь бидэнд энэ насандаа цаана нь гарахгүй хэрэг тарьчих хүн шиг байна. Эндээс явж үз” гээд Орос руу явуулчихсан юм гэж ярилцдаг. Уухай! Тэр ч айхавтар ам хэлтэй эр дээ! гэж бахархан харанхуйд инээснээ, — Митрич, чи түүнийг үзсэн үү? Үгүй юү? Тоогүй дээ. Толгой нь их том гэж ярилцдаг гэснээ бөгшүүлэн тамхиа сорж дуусаад, хамраараа бөөн шар утаа савсуулж, — Авгай нар л иймэрхүү хүүхдийг ахиухан төрүүлж байгууштай юм. Мөн ч айхавтар эр байх аа! Тэр ч нэлээд хэдэн хааны толгойд хүрнэ ээ.. гээд шүүрс алдан, — Митрич, чи надтай маргаад хэрэггүй. Ильич яахын аргагүй казак... Нуух юу байх вэ! Сибирийн губернид тийм хүн байх уг удам ч алга гэв. 

	Бунчук инээмсэглэн, нүд анилгүй баахан дуугүй хэвтлээ. 

	Тэр дорхноо унтаж чадсангүй нээрээ л өлөн бөөс газар сайгүй хазаж, хамаг биеийг нь загатнуулаад цамц дотуур нь халуун оргитол гүйлдэнэ. Хажууд нь Чикамасов яраглан хавчиж нэгний нь морь хамраа дуугарган холхиж, зүүрмэглэсэн хүмүүсийг сочоон, яг нойрсохыг завдтал уяатай морьд хөлөөрөө цавчлан үүрсэлцээд тангарцгааж эхлэв. 

	— Эр зантай шулам!... Тр—р—р! Тр—р—р, монди!.. гэж нойрмог Дугин зандарч босон харайгаад наад талын морийг нэр хүнд юмаар түсхийтэл цохив. 

	Бөөсөнд хазуулсан Бунчук бөмбөчин эргэлдэж нөгөө тийшээ харж хэвтээд одоо ч нойр хулжчихлаа гэж гиюүрээд, маргааш болох цуглааныг бодлоо. Офицеруудын эсэргүүцэл юу болж тардаг бол гэж баахан бодсоноо: “Казакууд нэгэн дуугаар эсэргүүцвэл зугтаж зайлна биз. Гэвч юмыг яаж мэдэх вэ! Ямар ч л болсон гарнизоны хороотой ярилцаж тохирох юм байна” гэж бодов. Тэгж байтал дайны явдал, 1915 оны аравдугаар сард аттакт орсон нь санагдаж, хөлийн чийр болсон хэзээ язааны танил замд оруулчихлаа гэж бодол санаа нь баярлах шиг болоод хэсэг бусаг зүйлс: алагдсан орос, герман цэргийн нүүр царай, нүд халтирмаар байдал, янз бүрийн хэл яриа, эрт урьд үзэж он жил удаж мартагдсан байгалийн зарим нэг байдал, ямар учрыг бүү мэд, ил гаргаж хэлэлгүй хав дарж явсан бодол санааг их бууны бүдэг дуу, пулемёт тачигнаж, сумны тууз шаржигнах дасал чимээ, хөгжилтэй аялгуу, хайртай байсан хүүхний уруул амны шалихгүй бүдэг боловч гайхалтай хөөрхөн дүр зураг, дахиад л дайны хэсэг, алагдсан хүмүүс, олон хүний хүүрийг хамт оршуулахад хотойж суусан дов толгодыг санагдуулна... 

	Бунчук тийчлэн босож суугаад: “Энэ дуртгалыг ганц ч би биш, амьд мэнд үлдсэн хүмүүс үхэн үхтлээ санаж явах болно. Хүний амьдралыг сэглэж доромжилж гүйцлээ!. Үзээрийн амьтад! Үзээрийн муусайн амьтад!.. Та нар үйлдсэн лайгаа үхлээрээ ч арилгаж чадахгүй!...” гэж чангаар хэлэх шиг санагдлаа. 

	Бас урьд Тула хотод хамт ажиллаж байгаад дайнд алагдсан Петроградын төмөрлөгийн заводын ажилчин найзын нь арван хоёр настай охин Луша санагдлаа. Үдэш өргөн чөлөөний цэцэрлэгт явж байтал шөвгөрдүү царайтай жаахан бүсгүй хамгийн захын вандан дээр чөргөр нарийхан хөлөө эрээ цээргүй алцайчихсан суугаад тамхи татаж байв. Өнгө жавхаа нь буурсан нүүр царай, нүд, хамаагүй эрт боловсорсон будмал, унжуу уруулд нь ядарч шаналсан шинж тодорно. Сурамгай маягаар мишилзэн инээмсэглэж сөөнгөдүү дуугаар: “Ах, та намайг танихгүй байна уу?” гэж хэлээд Бунчукийн тохойд толгойгоо наалдуулан түгдийж яг нялх хүүхэд шиг эхэр татан уйлав. 

	Хорсож занах сэтгэл хөдөлж хоолойгоо бачимдуулахад Бунчук зэвхий даан, шүдээ хавирч, дуу алдан ёолов. Занал хорсол цээж дотор нь халуун нурам шиг төөнөрч, цээжнийх нь зүүн доод талд шимширч амьсгааг нь бачимдуулахад уруул нь чичирч, халиурсан үстэй өвчүүгээ удтал үрчиж илэв. 

	Бунчук өглөө болтол унтсангүй. Үүрээр ердийнхөөсөө улам ч шарлаж үрчийчихсэн босоод Төмөр замын хороонд очиж, казакийн цувааг Нарваас өнгөрүүлэхгүй байхаар тохиролцож, цагийн дараа гарнизоны хорооны гишүүдийг эрж уулзахаар гарч явлаа. 

	Найм болж байхад цуваа руу буцаж ирэв. Өглөөний сэрүүн агаар амьсгалж, ажил явдлынхаа бүтэмжтэйд, өртөөний агуулахын зэвтэй дээвэр дээгүүр өнгийж байгаа өглөөний наранд, тэртээ холоос уянгалан сонстож байгаа эмэгтэй хүний дуулах яруу сайхан аялгуунд баясан алхалж явав. Үүр хаяарахын өмнөхөн хэсэгхэн зуур усархуу ширүүн бороо шаагьж, замын элс шороог угаагаад цариг мөрөөр ус горхилон урсаж, чийг ханхлаад, элсэн дээгүүр бороо туссан ор нь цагаан бурхны сорви шиг хув хуурайхан барсайж хонхойлцоно. 

	Шинель, шавар болсон урт савхин гуталтай нэг офицер цувааг тойрон Бунчукийн өөдөөс айсуй харагдав. Есаул Калмыковыг таниад Бунчук хүлээзнэн алхаагаа саав. Яг зэрэгцэж ирээд зогсож хялардуу хар нүдээр ширэв татан харав. 

	— Хорунжий Бунчук уу? Чи суллагдаа юу? Уучлаарай, би чамтай гар барихгүй... гээд Калмыков уруулаа тас жимийн хоёр гараа шинелийн хармаанд хийв. 

	— Би ч чамтай гар барих гээгүй байна... Чи дэндүү яарчээ гэж Бунчук даажигнав. 

	— Чи энд хар амиа хамгаалж яваа юу? Аль эсхүл Петроградаас ирэв үү? Адгийн новш Керенский явуулсан юм биш биз?

	— Энэ чинь байцааж бангаа хэрэг үү?

	— Цэргийн албанаас оргосон этгээдийн хувь заяаг зүй ёсоор сонирхож байна. 

	Бунчук инээдээ нууж мөрөө хавчийсхийгээд:

	— Керенскийн даалгавраар ирээгүй гэдгээ хэлж сэтгэлийг чинь амраая гэв. 

	— Та чинь аюул тулгарч байгаа үед сүрхий ганцаардаж яваа хүн юм даа. Ингэхэд чи ер нь ямар хүн болж байна? Погоон байхгүй, тэгсэн байж цэрэг шинельтэй... гээд Калмыков хамраа сэртэлзүүлэн Бунчукийн түгдгэрдүү биеийг зэвүүцэн харамссан янзтай ажаад, — Чи чинь улс төрийн панзчин уу? Яг оноо биз? гэж хэлчингүүтээ хариу хэлэхийн завдалгүй цааш эргэж ханхалзан алхав. 

	Дугин вагоныхоо дэргэд Бунчуктай дайралдаж:

	— Чи хаашаа явчхав аа? Цуглаан эхэлчхээд байна гэв. 

	— Яагаад тэр билээ?

	— Яах юу байх вэ? Манай зуутын есаул Калмыков нэг хэсэг эзгүй байснаа өчигдөр Питерээс бух тэргэнд дайгдаж ирээд казакуудыг цуглуулж ятгахаар дөнгөж сая гарлаа гэв. 

	Бунчук жаахан саатаж Калмыковыг хэзээ Петроград орсныг лавлаж, сар шахам байгаагүйг нь Дугинаас мэдэж авлаа. Дугинтай хоёул цуглаан болж буй газар руу явах зуураа Бунчук: “Бөмбөг шидэх арга судлах нэрийдлээр Питер руу Корниловын томилж явуулсан хүмүүсийн нэг нь Калмыков байх нь ээ. Корниловын найдвартай этгээд мөн болох нь. За тэгж л байг!” гэж бодов. 

	Агуулахын цаана казакуудын цэрэг цамц, шинель бор ногоон шургааган хашаа шиг ирийж, гол дунд нь офицерууд тойроод, Калмыков хөмрүүлсэн боошиг15 дээр гарч үг бүрээ тасалж байгаад:

	—... Эцсийн ялалтад хүрэх ёстой! Бидэнд итгэж байхад, бид тэр итгэлийг хөсөрдүүлж болохгүй! Генерал Корниловоос казакуудад ирүүлсэн утсыг одоо би уншъя гэв. 

	Хармаанаасаа үнгэгдсэн хуудсыг яаруу гэгч гаргаж, цувааны ахлагчтай нэг юм шивнэлдэв. 

	Бунчук, Дугин хоёр очиж казакуудын дундуур хутгалдан орлоо. 

	Калмыков өндөр дуугаар:

	— “Нэг нутгийн хүндэт казакууд аа! Орос орны нутаг хязгаар нь та нарын өвөг дээдсийн ясан дээр өргөжиж өссөн биш бил үү? Агуу их Орос орон хүчирхэг болсон нь та бүгдийн эрэлхэг дайчин үйлс, алдсан амь нас, баатарлаг гавьяаны ач үр биш гэх үү?! Дөлгөөн Донын эрх чөлөөт танхил хөвгүүд, догшин Терек, Кубанийн хээнцэр ганган эрчүүл, Урал, Оренбург, Астрахань, Семиречье, Сибирийн тал, Алс хол Байгалийн цаад уулс, Амар, Уссури мөрний аварга жигүүртэй бүргэд болсон та нар өөрсдийнхөө яруу алдарт нутгийн нэр төрийг цаг ямагт хамгаалж, та нарын эцэг өвгөдийн баатарлаг явдлын тухай үлгэр домог Орос нутагт хальж бялхаж байнам. Одоо та нар эх орондоо туслах цаг ирлээ. Түр засгийн газар болчимгүй хулчгар ажиллаж, улсыг удирдан захирах чадваргүйгээ харуулж, германыхныг улс дотроо ноёрхуулсныг миний бие зэмлэн буруушааж байна. Түр засгийн газрын ийм ажиллагааг Казань хотод сая шахам сум тэсэрч арван хоёр мянган пулемёт гэмтэж сүйдсэн явдал гэрчилж байна. Түүгээр үл барам засгийн газрын зарим гишүүн эх орноосоо шууд урван тэрсэлснийг би зэмлэн буруушааж байна. Үүний нотолгоо бол наймдугаар сарын гурванд намайг Өвлийн ордонд түр засгийн газрын хуралд сууж байхад сайдуудын дотор итгэлгүй хүмүүс байгаа учраас хамаагүй ярьж болохгүй гэж сайд Керенский, Савинков хоёр надад сануулж байсан явдал даруй мөн. Иймэрхүү засгийн газар улс орноо сөнөөх нь гарцаагүй бөгөөд ийм засгийн газарт итгэж болохгүйгээр үл барам ийм засгийн газар байгаа үед хөөрхийлөлтэй Орос орноо аварч чадахгүй юм. Ийм учраас өчигдөр Түр засгийн газар дайсны ашгийг бодож намайг Ерөнхий командлагчийн тушаалаас зайл гэж шаардахад нь казак хүн учраас нэр төрөө бодож, эх орноосоо урваж шившгээ тарьсны оронд тулалдааны талбарт алагдсан дээр гэж үзээд Түр засгийн газрын тэрхүү шаардлагыг биелүүлэхээс арга буюу татгалзлаа. Казакууд бол орос нутгийн рыцариуд мөн! Намайг чухал гэж үзсэн үед та нар надтай хамтран эх орноо хамгаална гэж амласан билээ. Хөдлөх цаг боллоо. Эх орон маань үхэж сөнөхийн даваанд тулж очлоо! Миний бие Түр засгийн газрын шийдвэрт захирагдалгүй, харин эрх чөлөөт Орос орныг аврахын тулд тэр шийдвэрийг болон эх орноо урван худалдаж байгаа хариуцлагагүй зөвлөхүүдийг нь эсэргүүцэж байна. Та бүгд дэмжиж хосгүй эрэлхэг зоригт казакуудын нэр төр, яруу алдрыг хадгалан мандуулаач. Түүгээрээ та нар эх орноо, хувьсгалаар байлдан олсон эрх чөлөөгөө аврах болно. Миний тушаалыг дуулгавартай биелүүлэгтүн! Намайгаа дагацгаа! 1917 оны наймдугаар сарын 28. Ерөнхий командлагч генерал Корнилов” гэж уншив. 

	Калмыков тэр хуудсыг эвхэж хуйлаад хэсэг дуугүй болсноо

	— Манайхны ангиудыг төмөр замаар урагшлахад большевикууд, Керенскийн төлөөлөгчид саад хийж байна. Тэднийг хэрэв төмөр замаар шилжүүлж байрлуулах нөхцөлгүй болбол Петроград руу аяллын журмаар хөдөл гэсэн тушаалыг ерөнхий командлагчаас хүлээж авлаа. Бид өнөөдрийн дотор хөдөлнө. Ачаалахад бэлтгэцгээ гэж зандрав. 

	Бунчук тохойлдон ёворсоор хүмүүсийн дунд орж, дугариглан зогссон офицеруудад хүрэлгүй зогсоод олны өмнө үг хэлэх хүний байдалтай хангинасан дуугаар:

	— Казак нөхөд өө! Намайг та нар руу Петроградын ажилчин ба цэргүүд томилж явууллаа. Ах дүүс бие биеэ хядаж дайн хийж, хувьсгалыг бут цохихын тулд та нарыг Питерт аваачих гэж байна. Хэрэв та нар ард түмний эсрэг тэмцэж хаант ёсыг сэргээхийг хүсэж байгаа бол явснаараа явцгаа!.. Гэвч Петроградын ажилчин цэргүүд та бүгдийг урван тэрсэлсэн яргачид болохгүй байх гэж найдаад, та нарыг дайсан биш, холбоотноо гэж үзэж ах дүүгийн цогтой халуун баяр хүргэж байна... гэв. 

	Түүний үгийг гүйцэд хэлүүлэлгүй учир зүггүй шуугилдан бархиралдах, орилолдож хашхиралдах ширүүн шуурга Калмыковыг боошиг дээрээс хуу татаж унагах шиг болж, тэр бээр тонгосхийн Бунчик руу үсрэн ойртсоноо арай тулалгүй хэдэн алхмын зайтай газар өсгий дээрээ гэдэсхийн эргээд:

	— Казакууд аа! Хорунжий Бунчук ноднин жил фронтоос оргосныг та нар мэдэж байгаа байх. Энэ аймхай урвагчийн үгийг бид сонсож байх гэж үү дээ? гэв. 

	— Зургаа дахь зуутын дарга цэргийн ахлагч Сукин паржигнасан аргил хоолойгоор Калмыковын дууг булж:

	— Наад танхай этгээдээ баривчил! Биднийг цусаа урсгаж явахад чи ар талд амиа бодож явдаг бий!... Наадахыгаа бариад ав! гэж зандрав. 

	— Байз, нөхөд өө!

	— Ярьж л байг!

	Хүний амыг алчуураар таглаад яах юм. Зорилго чиглэлээ хэлж л байг. 

	— Баривчил!

	— Бидэнд оргодол хэрэггүй!

	— Яриач, Бунчук!

	— Митрич! Навсай болтол нь тавиад өг!

	— Сө—нө—тү—гэй!... 

	— Хуц, нохойн дэлэн!

	— Наадуулыгаа аваад бай! Бунчук аа, аваад бай. Тэн голоор нь байлгаач чи! Тэн голоор нь! гэж хашхиралдлаа. 

	Цэргийн хувьсгалт хорооны гишүүн, малгайгүй, үсээ хуссан, өндөр казак боошиг дээр үсэрч гарав. Тэр бээр  хувьсгалыг багалзуурдан сөнөөгч генерал Корниловт захирагдахгүй байхыг казакуудад халуунаар уриалж, ард түмний эсрэг хөнөөлт дайны тухай ярьж, үгийнхээ төгсгөлд Бунчук руу хараад:

	— Харин, нөхөр, таныг бид, ноён офицерууд шиг нүд үзүүрлэн жигшиж байна гэж бүү бодоорой. Бид таныг ард түмний төлөөлөгч гэж баяртайгаар хүндэтгэж байна. Тэгээд бас та офицер байхдаа казакуудыг хавчиж хяхахгүй бидэнтэйгээ ах дүүс шиг байсан учраас бид хүндэтгэж байна. Танаас бид хатуу ширүүн үг сонсож явсангүй. Гэвч хүн битгий хэл мал ч атугай эелдэг зөөлөн үг ойлгодог юм чинь, биднийгээ эв зүйг ойлгохгүй, эрдэм боловсролгүй улс гэж битгий голоорой. Та бүгдэд гар хүрэхгүй гэж Питерийн ажилчин, цэргүүдэд уламжилж өгөхийг танд гүнээ мэхийн хүсэж байна! гэв. 

	Чавхдас хөгжим эгшиглэх мэт сайшаан бархиралдах дуу туйлдаа хүртэл нирхийгээд аажим аажмаар намдав. 

	Калмыков дахиад л боошиг дээр нарийхан төмөр утас шиг нахилзан, гарч, үхдэл мэт хувхай царайлж, амьсгаадан, өвгөн буурал Донын яруу алдар, нэр төр, казакуудын түүхэн үүрэг, офицер ба казакуудын хамтран асгаруулсан цусны тухай ярилаа. 

	Дараа нь нэг цайвар сахалтай казак гарч ирээд хорон хурц үгээр Бунчукийг дайрч давшлахад хүмүүс хашхиралдаж гараас нь угз татан буулгав. Боошиг дээр Чикамасов харайн гарч түлээ хагалах гэж байгаа мэт гараа далайж байгаад:

	— Бид явахгүй! Бид вагоноос буухгүй! Корниловт казакууд тусална гэж амласан мэтээр утсанд бичжээ. Ингэхэд бидний саналыг хэн асуусан юм бэ? Бид л ам гараагүй! Казакийн холбооны зөвлөлийн офицерууд л амласан юм байгаа биз? Греков сүүлээрээ их шарвуулсан хүн, өөрөө тусална биз!... гэж хашхичив. 

	Үг хэлэх хүмүүс ээлжлэн гарсаар л байв. Бунчук мэнтгэр духаа түнтийлгэн зогсож, царай нь барайж хүрэнтээд хүзүү шанааны нь чинэрч гүрийсэн судас бадайрч лугшина. Байдал ер нь хурцдаж, жаахан л удвал үл шалих ухваргүй явдлаас болоод цус асгарч магадгүй болов. 

	Гэтэл өртөөнөөс гарнизоны баахан цэрэг ирж, офицерууд ч цуглааныг хаяж явав. 

	Хагас цагийн дараа Дугин амьсгаадсаар гүйж ирээд Бунчукт:

	— Митрич ээ, яадаг билээ? Калмыков нэг л хэрэг тарих гэж байх шиг байна. Вагоноос пулемёт буулгаж, дээд командлалын элчийг нэг тийш нь явууллаа гэв. 

	— Тийшээ очицгооё. Хориод казакийг цуглуул! Бушуул!

	Цувааны даргын вагоны хажууд Калмыков гурван офицертой хамт хэдэн моринд пулемёт ачиж байв. Бунчук түрүүлэн очиж, казакуудыг эргэж хараад шинелийнхээ хармаанд гараа хийж нямбай цэвэрлэсэн шив шинэхэн офицер нагаанаа атгаж:

	— Калмыков чамайг баривчиллаа! Гараа өргө! гэв. 

	Калмыков мориноос ухасхийн зайлж түгдгэнэн бууныхаа хуйг шүүрсэн боловч буугаа авч амссангүй. Бууны сум дуунаасаа урьтаж Калмыковын толгой дээгүүр шүнгэнэн Бунчук хүнгэнэсэн муухай дуугаар:

	— Гараа өргө!.. гэж зандрав. Нагааны гохыг дунд нь хүртэл аяархан дарж байгааг Калмыков нүд салгалгүй хялайж харсаар хуруугаа сарвалзуулан дургүйхэн өргөв. 

	Офицерууд зэвсгээ тун дурамжхан хураалгав. 

	— Сэлмийг нь бас авах уу? гэж пулемётчин залуу хорунжий хүндэтгэсэн байдлаар асуувал

	— Тэг гэв. 

	Казакууд морьдын ачааг буулгаж, пулемётуудыг вагонд зөөж оруулав. 

	— Эднийг манаа гаргаж харгалзуул гээд Бунчук Дугинд хандаж бусдыг нь Чикамасов баривчилж ирэг. Чикамасов, мэдэв үү? Харин чи бид хоёр Калмыковыг гарнизоны хувьсгалт хороонд хүргэж өгнө. За, есаул Калмыков түрүүлээд яв гэв. 

	Офицерын нэг нь вагондоо харайн орж Бунчук, Дугин Калмыков гурвын хойноос хараад:

	— Догь! Ёстой догь! гэж шагшрав. 

	— Ноёд оо! Ичмээр байна, ноёд оо! Бид ч яг л хүүхэд шиг загналаа! Танхай золигийг тэр дор нь цааш нь харуулчихыг хэн ч бодсонгүй! Калмыков руу буу тулгахад нь л эд бад хийчихдэг байж! гэж цэргийн ахлагч Сукин цухалдаж офицеруудыг ширтэн тамхиа хайрцгаас нь авах гэж салганасан хуруугаараа зөндөө оролдлоо. 

	— Бүхэл салаагаараа ирсэн шүү дээ... биднийг хядаж орхих байсан л даа гэж пулемётчин хорунжий гэмэрхсэн янзтай хэлэв. 

	Хоромхон зуурын явдалд балмагдсан офицерууд бие биеэ хааяа нэг харцгаан дув дуугүй тамхи баагиулцгаав. 

	Калмыков хар сахлынхаа үзүүрийг үмхэн, хэсэг зуур дуу шуу ч үгүй явав. Зүүн шанаа нь алгадуулсан мэт халуу оргин улайна. Дайралдсан хүмүүс хараад гайхалдан зогсож шивэр авир гэлцэнэ. Нарва хотыг үдшийн бүрий баруй нөмөрч, наймдугаар сард гээгдсэн хусны хатаж ойчсон навчис зам дээгүүр цутгамал шижир шиг шарлаж хөглөрнө. Жунгаанууд сүмийн бөмбөгөр ногоон орой дамжин нисэж, өртөө хийгээд бүүдгэр талын тэртээгээс шөнийн сэрүү сэнгэнэж, үдшийн тугалган цагаан будаг шингэсэн навсархай үүлс Нарваас Псков, Лугаг чиглэн огторгуйн зам харгуйгүй атар дундуур нүүдэллэж, үл үзэгдэх огторгуйн хил хязгаарыг давж шөнийн бүрэнхийтэй залгаж байв. 

	Өртөөний хажууд Калмыков гэнэт эргэж Бунчукийн нүүр рүү нулимаад:

	— Муухай амьтан!... гэж занав. 

	Бунчук шүлснээс нь далдиран зэрвэс хараад, хармаан руугаа давхийн орохыг завдсан баруун гарын царвууг зүүн гараараа удтал атгаж:

	— Яв! гэж шазуур зуун хэлэв

	Калмыков муу муухай үгээр утаж, зогсоо зайгүй хараасаар алхлав. 

	Үе үе адран зогсож Бунчук руу давшлан:

	— Чи урвагч! Биеэ худалдсан! Чи үүнийхээ үйлийг эдэлнэ! гэж зандачна. Тэр болгонд нь Бунчук:

	— Яв! Гуйя... гэсээр явлаа. 

	Калмыков нударга зангидан дахин үсчиж, хоргодоо морь шиг хэдэрлэн явсаар өндөр худгийн цамхаг хүрээд шүдээ хавиран:

	— Та нар нам биш, нийгмийн адаг шаар, ялзарсан дээрэмчид! Хэн та нарыг удирдаж байдаг гээч! Германы жанжин штаб! (Большевикууд, х—х—ха! Зулбасгууд! Та нарын тэр хог шавхруунаас бүрдсэн намыг худалдаж авдаг л байх... Дүүрсэн амьтад! Шийдсэн амьтад!... Эх орноо худалдсан! Би л бол та нарыг цөмийг нэг хөндлөөс дүүжилнэ... О—о—о—о! Ээлж ирлээ!... Танай тэр Ленин чинь Орос орныг германы гучин маркаар худалдсан байх аа?! Нэг сая рубль дальчхаад оргосон... Ялтан этгээд! гэж хашхичив. 

	— Цаад ханаа налаад зогс! гэж Бунчук унжирсан дуугаар түгдчин тушаав. 

	Дугин айж:

	— Илья Митрич, байзна! Чи яах гэж байна? Хү-лээ л дээ! гэж тэвдэв. 

	Уур хилэн нь шатаж нүүр царай нь барайж харласан Бунчук Калмыков руу үсрэн очиж чамархай руу нь тэнхээ мэдэн цохиод өнхөрч унасан малгай дээрээс нь дэвсэж, Калмыковыг өндөр худгийн хар тортог болсон тоосгон хана руу чирч:

	— Зогс—с! гэж хашхирав. 

	Калмыков хэдэрлэн угзчиж:

	— Чи яах нь вэ? Чи!.. Болиоч!... Хүүе болиоч!... гэж чарлав. 

	Худгийн цамхгийн хана налаад түсхийтэл унаснаа босож ирээд, юу болох гэж байгааг сая ухаарч:

	— Алах нь уу? гэв

	Бунчук бушуухан гэгч бөгцийн, хармааныхаа доторт гохоороо тээглэсэн гар буугаа шууд гаргав. 

	Калмыков урагш нэг алхаж, шинелийнхээ бүх товчийг ярсхийтэл тайлаад:

	— Бууд, нохойн гөлөг! Бууд! Оросын офицер яаж үхдэгийг хар. Би үхэхийнхээ... гэтэл сум амаар нь орж худгийн цамхгийн тэртээ нүрхийн цуурайтав. Калмыков хоёр алхаад суун тусаж, зүүн гараараа толгойгоо тэврэн годройтоод цус нөж болсон тас хар шүднүүдээ энгэр рүүгээ бүлт нулимж хэлээрээ амтархан долоох шиг болов. Нуруу нь тэниймээр болоод нойтон хайрганд хүрмэгц Бунчук дахиад нэг буудлаа. Калмыков тэгсхийгээд унтаж байгаа шувуу шиг толгойгоо мөрөн дороо хийж хажуулдан амьсгаа тавив. 

	Дугин замын эхний зөрлөг дээр Бунчукийг гүйцэж очоод:

	— Митрич... Митрич, чи яаж байгаа нь энэ вэ?... Чи яалаа гэж түүнийг?.. гэв. 

	Бунчук Дугины мөрөн дээрээс умайтал атгаж, нүүр рүү нь халз ширтээд, жигтэйхэн тайван бөгөөд сүр сүлд нь харьчихсан дуугаар:

	— Нэг бол тэд биднийг, эсхүл бид тэднийг!... Дундаж зам гэж байхгүй. Цусыг цусаар, хэн нь хэнийгээ.. Ойлгов уу? Калмыков мэтийн амьтдыг хорт могойн адилаар устгаж сөнөөх хэрэгтэй. Иймэрхүү этгээдийг өрөвдөж урваганасан хүнийг ч буудах хэрэгтэй.. Мэдэв үү? Юу л гэж урваганаад байгаа юм бэ? Биеэ барь! Зүрхээ чангал! Хэрэв түүний засаг ноёрхож байсан бол Калмыков биднийг тамхиа татаж байгаад буудах л байсан. Чи тэгэхэд... Ээ чааваас, хулчгар байна даа! гэв. 

	Дугины тархи толгой удтал дөжирч, шүд нь тачигнаад, шаргалдуу савхитай том хөл нь тэнтэр тунтар гуйвсаар явлаа. 

	Тэр хоёр хүнгүй гудамжаар таг чиг алхалж, Бунчук хааяа нэг эргэж харна. Тэдний дээгүүр ойрхон гэгч багил хар үүл зүүн зүг нүүдэллэж намрын огторгуйн бяцхан цоорхойгоор өчигдрийн бороонд угаагдсан хавирган сар жишүү ногоон нүдээр ширтэнэ. Ойрх зөрлөг дээр нэг цэрэг мөрөн дээгүүрээ цагаан алчуур эгэлдэрсэн нэг хүүхэнтэй тэврэлдэн зогсоно. Цэрэг нь тэвэрч өөр рүүгээ татаад нэг юм шивнэхэд хүүхэн цээж рүү нь хоёр гараараа тулж гэдийгээд бачимдуу хоолойгоор: “Би л итгэхгүй! Итгэхгүй байна!” гэж намуухан атлаа цогтойхон дуугаар инээд алдаж байв. 

	 


XVIII

	 

	Керенскийн дуудаж аваачсан генерал Крымов наймдугаар сарын 31-нд Петроградад өөрийгөө буудаж үхэв. 

	Крымовын армийн ангийн төлөөлөгчид, дарга нар нь буруугаа наманчлахаар Өвлийн ордон руу цувцгааж, саяхан түр засгийн газартай дайтах гэж явсан хүмүүс одоо болоход Керенскийн өмнө нялганан бөмбөгнөж, түүнд үнэнч шударга зүтгэнэ гэж ам тангаргаа өгч байв. 

	Сэтгэл санааны хувьд бут цохигдсон Крымовын арми бас ч тэр дороо сарнисангүй. Армийн ангиуд анх хөдөлсөн эрчээрээ Петроград руу цувавч уг хөдөлгөөн нь ямар ч утгагүй зүйл болж хувирав. Яагаад гэвэл Корниловыи хуйвалдаан сөнөх замдаа орж, бенгалийн хүж шиг хүчтэй ассан харгислалын дөл унтарч, энэ хэд хоногт Бүгд Найрамдах Улсын түр захирагчийн цулцгар хацар нэлээд шуурсан ч атугай Напольеон шиг хатуу түрийтэй хөлийнхөө булчинг татгануулан Засгийн газрын ээлжит хуралдаан дээр “улс төрийн талаар бүрэн тогтворжлоо” гэж ярих болжээ. 

	Крымовыг амиа хорлохын урьд шөнө генерал Алексеев армийн ерөнхий командлагчаар томилогдов. Юманд няхуур, эмзэг ханддаг Алексей өөрийнхөө арчаагүй хоёрдмол байдалд орсныг ойлгон, эхлээд эрс татгалзсанаа сүүлд нь Корниловын болон засгийн газрын эсрэг самуун зохион байгуулахад аль нэг хэмжээгээр холбогдсон хүмүүсийн хувь заяаг хөнгөвчилье гэдэг цорын ганц бодлын үүднээс уг томилолтыг хүлээн авчээ. 

	Өөрийгөө томилогдоод очиход Корнилов ямар янзтай хандахыг мэдэхийг оролдон замаараа ерөнхий командлагчийн байр руу утасджээ. Яршигтай хэлэлцээ завсарлагатайгаар шөнө орой болтол үргэлжлэв. 

	Тэр өдөр Корнилов штабынхан ба өөртөө ойр дотнын хүмүүсээ цуглуулж зөвлөгөөн хийжээ. Корниловын тавьсан Түр засгийн газартай цаашид тэмцэх нь зүйтэй юү, үгүй юү гэсэн асуултад зөвлөгөөнд оролцогчдын олонх нь тэмцлээ үргэлжлүүлэх санал гаргажээ. 

	Корнилов зөвлөгөөн эхэлснээс хойш ганц ч үг дуугараагүй байсан Лукомский руу хандаж:

	— Александр Сергеевич, та саналаа хэлэхгүй юу? гэв. 

	Лукомский бие биеэ хядах байлдааныг цаашид үргэлжлүүлэхийг даруухан боловч шийдэмгий эсэргүүцлээ. 

	Түүний үгийг Корнилов эрс тасалж:

	— Бууж өгөх үү? гэж асуулаа. 

	Лукомский гайхсан байртай мөрөө хавчаад:

	— Ямар дүгнэлт хийх ёстой нь асуултгүй тодорхой байна гэв. 

	Яриа дахиад хагас цаг үргэлжилж Корнилов биеэ тун ч их барьж байгаа бололтой таг дуугүй суув. Удалгүй Корнилов зөвлөгөөнийг арааж, цагийн дараа Лукомскийг дуудаад, гал нь унтарч хөх үнсэнд дарагдсан мэт цог зальгүй нүдээрээ алсыг ширтэн, ядарсан сулхан дуугаар, — Александр Сергеевич, таны хэлдэг түмэн зөв! Цаашид эсэргүүцнэ гэдэг тэнэг бөгөөд гэмт хэрэг болно гэлээ. 

	Тэгээд удтал хуруугаараа ширээгээ тогшин, оготно хулгана шиг сандарч үймэлдэж буй санаа бодлоо чагнасан ч байж магадгүй дув дуугүй сууснаа:

	— Михаил Васильевич хэзээ ирэх нь вэ? гэж асуухад нь

	— Маргааш гэлээ. 

	— Есдүгээр сарын нэгэнд Алексей ирлээ. Тэр үдэш түр засгийн газрын тушаалаар Корниулав, Лукомский, Романовский гурвыг баривчлав. Тэднийг “Метрополь” хэмээх зочид буудалд аваачиж харгалзуулахын өмнөхөн Алексеев Корниловтой нүүр учирч хориод минут ярилцаад, Корнилов бараг тогтож байж чадахгүй болтлоо сандарчихсан гарч иржээ. Романовскийг Корниловын өрөө руу орох гэтэл:

	— Уучлаарай! Лавр Георгиевич хэнийг ч битгий оруулаарай гэж гуйсан юм сан гэж Корниловын эхнэр хориглов. 

	Корниловын авгайн сандарч зовсон царайг зэрвэсхэн хараад Романовскийн дотор эвгүй болж хацрын нь дээд тал харлан татвалзав. 

	Маргааш нь Бердичевт байгаа Баруун өмнөд фронтын ерөнхий командлагч генерал Деникин, түүний штабын дарга генерал Марков, генерал Ванновский Онцгой армийн командлагч генерал Эрделийг тус тус баривчилжээ. 

	Сөнөх түүхэн тавилантай Корниловын хөдөлгөөн Быховын эмэгтэйчүүлийн гимназид гутамшигтайгаар төгсжээ. Тэр нь дуусахдаа бас нэг шинэ зүйлийг төрүүлэв. Ирээдүйд иргэний дайн хийж хувьсгалыг өргөн фронтоор довтлох төлөвлөгөөний эх үүсвэр энд эс төрвөл хаана төрөх билээ?

	 


XIX

	 

	Аравдугаар сарын сүүлчээр өглөө эрт есаул Листницкий зуутаа авч явган жагсаалаар Өвлийн Ордны талбайд очих шийдвэрийг хорооны даргаас авлаа. 

	Вахмистрт шийдвэр өгөөд Листницкий өөрөө бушуухан хувцаслав. 

	Офицерууд эвшээлгэн хараал тавьсаар босоцгоов. 

	— Юу болоо вэ?

	— Большевикууд л биз!

	— Ноёд оо, миний сумыг авсан хүн байна уу?

	— Хаана очих болж байна аа?

	— Буудаж байгааг сонсохгүй байна уу?

	— Ямар чөтгөр нь буудаад байна? Таны чихэнд л тэгж сонстож байгаа байх! гэлцэв. 

	Офицерууд гадаа гарав. Зуутынхан салаа салаагаар жагсаж байв. Листницкий казакуудыг хашаанаас хурдан маршаар авч гарлаа. Невийн өргөн чөлөө эзгүйрч, нээрээ ч энд тэнд хааяа нэг буу дуугарч байв. Ордны талбайгаар хуягт машин давхиж, конкерууд эргүүл хийж байв. Гудамж зээл чимээ аниргүй мэлийнэ. Казакуудыг Өвлийн ордны гол хаалганы тэнд юнкерийн харуул, дөрөв дэх зуутын офицерууд тосож, нэг зуутын дарга Листницкийг дуудаж зайдуухан гарч уулзаад:

	— Зуутынхан чинь цөмөөрөө ирсэн үү? гэв. 

	— Цөмөөрөө. Юу болов?

	— Хоёр, тав, зургаа дахь зуутынхан татгалзаад ирээгүй. Харин пулемётын команд бидэнтэй цуг ирсэн. Ер нь казакууд ямаршуу байна? гэхэд Листницкий гараа савж зангаад:

	— Хэцүү хэрэг байна даа! Нэг, дөрөв дэх хороод ирсэн үү? гэж асуув. 

	— Тэд алга. Ирэхгүй байх! Өнөөдөр большевикууд хөдлөх гэж байгааг та мэдсэн үү? Ер нь хачин юм болж байна! гэж уйтгартай гэгч шүүрс алдаад — Энэ заваан юмнаас мултарч, Дон руугаа зугтмаар л байна... гэв. 

	Листницкий зуутынхнаа ордны хашаанд оруулж, казакууд буугаа шөрөглөж гозойлгоод талбай шиг уудам хашаагаар тарцгаав. Офицерууд мухрын нэг жигүүрт цугларч тамхи татан юм ярилцана. 

	Цагийн дараа юнкерийн хороо, эмэгтэйчүүдийн батальон ирж, юнкерүүд ордны үүдний танхимд байрлаад, тийш нь пулемётуудаа чирч оруулав. Гавшгай хүүхнүүд16 гадаа хашаанд бөөгнөрч, тэдэн рүү казакууд дэмий хөлхөлдөн очиж, шалиг заваан үг хаялж марзганана. Урядник Аржанов нэг тоодгор шинельтэй хүүхний ар нуруу руу алгадаж:

	— Чам шиг авгай эрэгтэйчүүлийн ажил хийж байхын оронд хүүхэд гаргаж л суувал таарах юм сан гэхэд ууртай "эгч гуай":

	— Чи өөрөө л гаргаж бай! гэж хэгжүүрхэж байв. 

	— Хонгорууд минь! Та нар бас бидэнтэйгээ байх юм болж байна уу? гэж хуучин шашинт, хүүхэн хөөмхий Тюковнов хүүхнүүд рүү очиж налигнав. 

	— Шоохолзсон чөтгөрүүдийг дарах юм сан!

	— Алцайсан ч цэрэг бол доо!

	— Гэртээ л сууж байвал бол оо биз! Мөн ч хийх юмаа олж ядсан улс юм даа!

	— Хуучин цагийн хоёр амт л юм даа!

	— Урдаас нь харахад цэрэг шиг, араас нь харвал хар лам шиг, чөтгөр алгадмар, хаашаа ч юм.. Ой гутмаар амьтад байна!

	— Эй гавшгай хүүхнүүд! Сахиул олж авахгүй бол чинь хэвтүүлж орхино шүү!

	Казакууд хүүхнүүдийг харцгаан жиг жуг хөгжилдөнө. Гэтэл хөгжүүн байдал үдийн алдад арилав. Гавшгай хүүхнүүд салаа салаагаараа очиж талбай дээрээс бүдүүн бүдүүн нарс зөөж ордны их хаалганд бэхлэлт босголоо. Тэднийг биедээ яг таарсан шинель дээрээ Георгийн медаль зүүсэн нэг эршүүд байрын өндөр хүүхэн зааж удирдана. 

	Талбайгаар хуягт тэрэг давхих нь олширч, юнкерүүд хаа нэг газраас ордон руу сум, пулемётын гинжин дайз бүхий хайрцаг зөөнөө. 

	— За, сууринынхан, үзээд алдана даа!

	— Тулалдах юм болж байна уу!

	— Чи яана гэж бодсон бэ? Гавшгай хүүхнүүдийг тэгүүлэхээр авчирсан гэж санаа юу?

	Лагутиний хавьд Букановск, Слащев гацааныхан цугларч, бусад нь энд тэнд очиж зөвлөлдөнө. Офицерууд алга болж. хашаанд зөвхөн гавшгай хүүхнүүд, казакууд л үлджээ. Яг их хаалганы хажууд орхисон пулемётуудын халхавч төмөр нойт оргиж гөлчийнө. 

	Үдэш оройхон тийшээ хүйтэн бороо шивэрч казакууд үймэлдэн:

	— Хашаанд хориод хүнс хоол ч үгүй ээрдэг ямар ёс вэ?!

	— Листницкийг олооч. 

	— Эрээч, сураглаач! Ордонд заларч байгаа байлгүй. Мань мэтийг тийш нь юнкерүүд оруулах биш. 

	— Гал тогоо руу хүн явуулъя. Идэх юм авчраг. 

	Гал тогоо руу хоёр казакийг томилж явуулав. 

	— Буугүй явцгаа. Тэгэхгүй бол хусаж орхино вий гэж Лагутин зөвлөв. 

	Хоёр цаг хүлээгээд хоол ч алга. явуулсан хүн ч ирсэнгүй. Гал тогоог хашаанаас гаргатал Семеновын хорооны цэргүүд буцаасан хэрэг байжээ. Бүрэнхий болохын өмнөхөн гавшгай хүүхнүүд их хаалганы хажууд бөөгнөрч зэрэглэсэн тайрдас модны ард эгнэж хэвтээд талбай дээгүүр урагш нь галлаж эхлэв. Казакууд тэдэн рүү очиж буудалцсан ч үгүй, тамхи татан уйтгарлацгаасаар байлаа. Лагутин зуутаа байшингийн хананы хажууд цуглуулаад ордны цонх руу болгоомжлон харсаар:

	— Сууриныхан, байдал ийм байна! Энд бидэнд хийх юм алга. Ямар ч гэм хийгээгүй атлаа зовлон амссаны оронд явах нь дээр байх. Ордныг буудаж эхэлбэл бид энд байж яах юм? Офицерууд ор сураггүй алга болжээ... Бид л энд сүйрч байх ёстой юм болж байна уу? Энд хана шөргөөж байхын хэрэг алга, харьцгаая! Харин түр засгийн газрын тухайд гэвэл бидэнд ер пад алга. Та нар юу гэж бодож байна? гэв. 

	— Хашаанаас гарангуут улаан гвардийнхан пулемётоор гөвшиж эхэлнэ биз. 

	— Толгой хяргана шүү!

	— Тэгэх ёсгүй л юм сан... 

	— Тэгвэл учраа олцгоо!

	— Үгүй, эцсийг нь үзэж байж болъё. 

	— Шийдэж ядах юм алга, явбал явлаа л байна. 

	— Та нар яадаг санж, манай салаа л явлаа даг!

	— Тэгвэл бид ч явна!

	— Большевикууд руу хүн явуулъя. Тэд бидэнд гар бүү хүрэг, бид ч тэдэнд гар хүрэхээ байя гэлцэв. 

	Нэг дэх, дөрөв дэх зуутын казакууд ирцгээж, хэсэг зуур зөвлөлдөв. Зуут бүрээс нэг, бүгд гурван казак их хаалгаар гарч одоод цагийн дараа гурван усан цэргийг дагуулсаар ирлээ. Усан цэргүүд их хаалганы тэнд овоолсон модон дээгүүр харайж ороод тоомжиргүй янзтай алхалсаар казакууд руу ирж мэндлэв. Цамцныхаа энгэрийг ярж, малгайгаа ар шил рүүгээ дарчихсан хар сахалтай ганган залуу тэнгисчин бөөгнөрсөн казакуудын дунд шахалдан ороод:

	— Казак нөхөд өө! Балтийн хувьсгалт флотын төлөөлөгчид бид та нарт Өвлийн ордныг орхи гэж хэлэхээр ирлээ. Та нар өөрсдөдөө огт хамаагүй хөрөнгөтний засгийн газрыг хамгаалах хэрэггүй. Түүнийг хөрөнгөтний хөвгүүд, юнкерүүд л хамгаалдаг юм байгаа биз. Ганц ч цэрэг Түр засгийн газрыг хамгаалаагүй, та бүгдийн нөхөд нэг дэх, дөрөв дэх хороодын казакууд бидэнтэй нийлсэн. Бидэнтэй нийлэх хүсэлтэй хүмүүс зүүн тийшээ ялгар! гэв. 

	— Байз хөө, дүү минь! гээд нэг дэх зуутын хөгжүүн урядник урагш гарч: — Бид өөрсдийнхөнтэйгөө дуртай л нийлэх байна. Харин улаан гвардийнхан манийгаа пялж орхихгүй байгаа? гэв. 

	— Нөхөд өө! Та нарын аюулгүй байдлыг бүрэн даана гэж бид Петроградын цэргийн хувьсгалт хорооны нэрийн өмнөөс батлан хэлж байна. Та нарт хэн ч гар хүрэхгүй гэв. 

	Бас нэг махлаг шар усан цэрэг нөгөө хар сахалттай зэрэгцэж зогсоод бухан хүзүүгээ эргэлдүүлэн, казакуудыг харж дүрэмт хувцсандаа багтаж ядсан мэнтгэр цээжээ цохиод

	— Бид та нарыг дагалдаж явна! Ах дүүс минь, эргэлзэх хэрэггүй. Бид та нарын дайсан биш, Петроградын пролетари нар та нарын дайсан биш, харин дайснууд чинь энэ.. гээд эрхий хуруугаараа ордон руу зааж, хөгжүүн баяртайгаар чигжүү шүдээ ярзайлган инээмсэглэв. 

	Казакууд шийдэж ядан хулчганаж байхад гавшгай хүүхнүүд ирж чагнан, тэднийг харж зогссоноо буцаж хаалга руу явцгаав. 

	— Хөөе хүүхнүүд ээ! Бидэнтэй цуг явах уу? гэж хууз сахалтай казак хашхирав. 

	Хариу дуулдсангүй. 

	— Винтовоо аваад хөдөл! гэж Лагутин шийдэмгий хэлэв. 

	Казакууд винтовоо нэг зэрэг шүүрч аваад жагсацгаалаа. 

	— Пулемётуудаа авах уу? гэж пулемётчин казак хар сахалт усан цэргээс асуухад, 

	— Ав, ав. Кадетуудад битгий үлдээ гэв. 

	Казакуудыг хөдлөхийн өмнөхөн зуутын офицерууд цөмөөрөө гарч ирээд бөөгнөрөн зогсож, тэнгисчдийг нүд салгалгүй харцгаав. Зуутууд ч жагсаж хөдлөв. Пулемётын команд пулемётоо аваад түрүүлж, бяцхан дугуй нь нойтон чулуун дээгүүр торжигнон өнгөрөв. Хар цамцтай усан цэрэг нэг дэх зуутын толгойн салаатай зэрэгцэн алхалж, гараас нь Федосеев суурины өндөр шар казак сугадаж, сэтгэл хөдөлж гэмэрхсэн янзтай. 

	— Хонгор минь, бид яалаа гэж ард түмний эсрэг тэмцэх билээ? Мангуу тэнэгээсээ болоод энд ирцгээсэн байхгүй юу. Мэдсэн бол ирнэ гэж үү дээ? гээд урт сэвлэгтэй толгойгоо омогтой гэгч сэжлэн 

	— Үнэндээ ирэхгүй байсан! Хол хэвтэнэ! гэж ярьж явав. 

	Хамгийн сүүлд дөрөв дэх зуут хөдөлж, эмэгтэйчүүдийн батальоныхны шавааралдсан их хаалганы тэнд саатаад, нэг чийрэг бадируун казак модон дээр гарч, дорсгор хумстай хар хуруугаа сүртэй гэгч сарвалзуулан зүхэж байгаад:

	— Буучид, та нар сонсоцгоож бай! Бид одоо явлаа, Харин та нар л тэнэг хүүхнүүд болохоороо үлдлээ. Ингэхлээр битгий л тэнэглээд байгаарай! Араас маань буудаж эхэлбэл бид буцаж ирээд цөмийг чинь зүгээр л хөшиглөж орхино гэж мэдээрэй. Зүйтэй үг хэлж байгаа биз? Сайхан мэдээрэй! Баяртай гэж хэлчхээд хураалгатай модон дээрээс үсрэн бууж ийш тийш харсаар жагсаалынхаа хойноос гүйлээ. 

	Казакуудыг бараг талбайн дунд хүрч явахад нэг нь эргэж хараад сандарсан байдлаар:

	— Та минь, хараач! Бидний хойноос нэг офицер гүйж явна! гэв. 

	Нэлээд олон хүн явуут эргэж харлаа. Нэг өндөр офицер талбайн дундуур сэлмээ барьчихсан гараа даллан гүйж явлаа. 

	— Энэ чинь гурав дахь зуутын Атарщиков байна. 

	— Ямар?

	— Өндөр, нүдэндээ мэнгэтэй. 

	— Бидэнтэй явах гэж бодож дээ?

	— Сүрхий сайн залуу байгаа юм. 

	Атарщиков зуутаа бараг гүйцэх шахаж, инээж байгаа нь холоос харагдаж, казакууд ч даллан инээлдэв. 

	— Ноён дарга, дараад бай!

	— Хурдлаад! гэж хашхиралдав. 

	Гэтэл ордны хаалганы тэндээс буу ганц удаа тасхийж Атарщиков гараа алдлан гэдрэгээ савж унаад хөлөөрөө тийчгэнэн босох гэж оролдлоо. Зуутууд команд өгсөн мэт тэр аяараа ордон руу эргэж, пулемётоо эргүүлж, гинжин дайз шарчигнав. Ордны их хаалганы дэргэд овоолсон модны цаана ганц ч хүн алга болж дөнгөж саяхан шавааралдаж байсан гавшгай хүүхнүүд, офицерууд бууны суманд долоолгосон мэт арилсан байв. Зуутууд бушуухан жагсаад хурдлан алхлав. Сүүлчийн салааны хоёр казак Атарщиков дээр очиж ирээд нэг нь бүх зуутынхнаа сонсог гэсэн янзтай чангаар:

	Зүүн далаар нь орсон байна, өнгөрчихжээ! гэж хэлэв. Хөл нийлсэн алхаа тодоос тод пижигнэж, нөгөө усан цэрэг:

	— Зүүн мөр түрүүлж... марш!.. гэж командлав. 

	Зуутууд мушгиралдан эргэв. Тэднийг нам гүм дүнсийсэн Өвлийн ордон дув дуугүйхэн үдэж явуулав. 


ХX

	 

	Намар дулаарч бороожоод Быховын тэнгэрт элчгүй наран хааяа нэг үзэгдэнэ. Аравдугаар сард хээрийн жигүүртний нүүдэллэх цаг эхэлж, шөнө ч атугай, сэрүү татсан хар газар дээгүүр тогорууны эмгэнэлтэй дуу хангинаж, ойртон ирж буй жавар, хойд зүгийн жихүүн салхинаас зугтах гэж нүүдлийн шувууд яарна. 

	Корниловын хэргээр баривчлагдсан Быховын хоригдлууд хэрэг таслахыг хүлээсээр бүтэн хагас сар боллоо. Энэ хугацаанд тэдний шоронгийн амьдрал хэвийн болж, яг ердийн биш гэлээ ч гэсэн өвөрмөц хатуу хэлбэртэй боллоо. Генералууд өглөө болгон цайны дараа зугаацахаар гарч, буцаж ирээд шуудангаа авч, эргэж ирсэн төрөл садан, танил талын хүмүүстэй уулзаж, хоол идээд өдрийн унтлагын дараа, тус тусынхаа өрөөнд юү дуртайгаа хийж орой болгон Корниловынд цугларч удтал ярилцаж зөвлөлддөг заншилтай болов. 

	Шорон болгож өөрчилсөн эмэгтэйчүүдийн энэ гимназид сүрхий тохилог сууцгааж байлаа. 

	Гадуур манаанд Георгийн батальоны цэргүүд, дотуур манаанд Текинийхэн гарч байлаа. Тэрхүү харуул манаа нь хоригдлын эрх чөлөөг зарим нэг талаар хязгаарлаж байлаа ч гэсэн тэдний гол давуутай тал нь хоригдлууд дуртай цагтаа ямар ч аюулгүй хялбархан оргож болохоор зохион байгуулсанд оршиж байв. Тэд Быховын шоронд очсон өдрөөсөө эхлээд гадаад орчинтой байнга харилцаж, хэргийг мөрдөж шүүх ажлыг түргэтгэхийг шаардан, хөрөнгөтний олон нийтэд шахалт үзүүлж, өөрсдийнхөө өдүүлсэн үймээн самууны ул мөрийг баллаж, офицеруудын сэтгэл санааг тандаж, тун аргагүйд хүрвэл оргохоор бэлтгэцгээж байжээ. 

	Өөртөө үнэнч текинчүүдийг дэргэдээ авч байгаадаа санаа зовнисон Корнилов Калединтай харилцаж, тэр нь Корниловын шаардлагаар текинчүүдийн өлсөж байгаа ар гэрт зориулан Туркестан руу хэд хэдэн вагон будаа яаралтай явуулжээ. Бас өөрийнхөө хөдөлгөөнд оролцсон офицеруудын гэр бүлийнхэнд тусламж үзүүлэхээр Корнилов Москва, Петроградын томоохон банкны эздэд нэлээд хатуухан үгтэй захиа бичиж, тэд нь хэрэг илрээд балаг болж юу магад гэж айгаад тэр дорхноо арав хорин мянган рубль гуйвуулжээ. Калединтай арзан нэгдүгээр сар хүртэл Корнилов тасралтгүй харилцаж, аравдугаар сарын дундуур Калединд явуулсан дэлгэрэнгүй захидалдаа Донын байдал, Корниловыг тэнд очвол казакууд ямар янзтай хандах тухай лавласанд Каледин нааштай хариу ирүүлжээ. 

	Октябрын эргэлт Быховын хоригдлуудыг сүрхий сандаргав. Маргааш нь тал тал тийш нь элч мордуулав. Быховын хоригдлуудын хувь заяаны талаар санаа зовох явдал өөрийгөө ерөнхий командлагч гэж дур мэдэн зарласан генерал Духонинд Калединаас явуулсан захидалд долоо хоногийн дараа илэрч байжээ. Уг захидалд Корнилов болоод бусад хоригдлыг дааж авахыг учирлан гуйсан байжээ. Бас тиймэрхүү хүсэлтийг Казак цэргийн холбооны зөвлөл, Арми ба флотын офицеруудын холбооны ерөнхий хороо тус тус дээд командлалын газарт тавьсан байжээ. Асуудлыг Духонин шийдэлгүй удаашруулав. 

	Арван нэгдүгээр сарын 1-нд Корнилов Духонинд захидал явуулав. Уг захидлын зах дээр Духонины хийсэн цохолт нь тэр үед армийг захирах ямарваа эрх мэдлээ бараг алдаад, хоногоо хүлээж байсан ерөнхий командлалын газар аль хэр арчаагүй болсныг гэрчлэв. 

	 

	Өршөөлт эзэн Николай Николаевич танаа

	Гол төлөв командын ахлах бүрэлдэхүүн тууштай шийдэмгий ажиллахгүй, замбараагүй байдалд оруулсны уршгаар тус улсад ихээхэн хор хөнөөл бүхий чиглэлтэй болсон үйл хэргийн явцыг Та л өөрчилж чадах тийм хувь зохиол Танд заяагаад байна. Хүмүүс улс орноо сөнөөсний хариуцлагыг хүлээж, армиа бүрмөсөн балласны шившгийг хуваалцах учраас нэг бол үзэлцэх, эсхүл зайлж зугтах ёстой тийм цаг минут Танд тулгарч байна. 

	Надад олдсон хагас дутуу мэдээ сэлтээс үзэхэд байдал хүнд хэдий боловч бас ч тийм гарцаагүй байдалд хараахан ороогүй байна, Харин Та дээд командлалыг большевикуудад эзлүүлэх буюу тэдний засгийг сайн дураар зөвшөөрөн дагавал байдал гарцаагүйд хүрэх болно. 

	Таны мэдэлд тэн хагас нь суртал нэвтрүүлэгт автсан Георгийг батальон, Текиний хүч султай хороо байгаа нь тун ч хангалтгүй байна. 

	Үйл хэргийн цаашдын явцыг урьдчилан хянаж үзэхэд Та дээд командлалыг батжуулан, нөмрөн ирж буй анархи ёсыг эсэргүүцэн тэмцэх тааламжтай байдлыг бий болгож өгөхүйц тийм арга хэмжээг хойшлуулшгүй авах нь чухал гэж бодож байна. 

	Тийм арга хэмжээ бол:

	1. Чехийн нэг хороо. Польшийн Уланы хороог нэн даруй Могилевт шилжүүлэх;

	Духонины цохолт. Дээд командлалын газар тэднийг бүрэн найдвартай гэж үзэхгүй байна. Тэд чинь большевикуудтай хамгийн түрүүнд найрамдсан ангиуд байгаа юм. 

	2. Польшийн дивизэд фронтод буй казакийн батарейн их буунаас хүч нэмж. Польшийн корпусын ангиудаар Орша, Смоленск, Жлобин, Гомель хотыг тус тус эзлүүлэх;

	Цохолт. Орша. Смоленскийг эзлүүлэхийн тулд Кубаний 2-р дивиз, Астраханий казакийн бригадыг төвлөрүүлсэн. Баривчлагдсан хүмүүсийн аюулгүй байдлыг хангахын тулд Польшийн 1-р дивизийн хороог Быховоос татмааргүй байна. 1-р дивизийн ангиуд нь дарга нар султай учраас бодитой хүч болж чадахгүй, Польшийн корпус Орос улсын дотоод хэрэгт хөндлөнгөөс оролцохгүй гээд хөдлөхгүй байгаа юм. 

	3. Петроград, Москвад шилжүүлэх нэрийдлээр Чех-словакийн корпус, Корниловын хорооны бүх анги, бас казакийн хамгийн чансаатай нэг, хоёрын зэрэг дивизийн ангийг Орша, Могилев-Жлобины шугамд төвлөрүүлэх;

	Цохолт. Казакууд большевикуудтай байлдахгүй гэдэг эвлэршгүй бодлого баримтлах болсон. 

	4. Мөн районд бүх Англи, Бельгийн хуягт машиныг бөөгнөрүүлж, үйлчлэгч нарыг нь дан офицеруудаар солих:

	5. Нэр дурдсан районд заавал цугларах офицерууд, сайн дурынханд түгээж өгөх нөөц винтов, сум, пулемёт, автомат зэвсэг, гар гранатыг хадгалах газрыг Могилев болон түүний орчмын районд сайтар хамгаалан төвлөрүүлэх;

	Цохолт. Хэтэрхий замбараагүй юм болж магадгүй. 

	6. Дон, Терек, Кубаний цэргийн атамануудтай, бас Польш, Чех-словакийн хороотой зузаан холбоо тогтоож, яв цав хэлэлцэн тохирох хэрэгтэй юм. Казакууд улс Орондоо хэв журам сэргээнэ гэдгээ нэгэнт илэрхийлсэн. Харин польш, чех нарын тухайд гэвэл Орос оронд хэв журам сэргээх асуудал бол тэдний өөрсдийн нь оршин тогтнохын асуудал юм гэж үзэж байна. 

	 

	* * *

	 

	Өдөр хоног өнгөрөх тусам улам ч түгшүүрт мэдээ ирэх болж, Быховын хоригдлуудын сандарч тэвдэх нь ихэслээ. Хоригдлуудыг суллахыг Духониноос шаардсан Корниловын талынхны автомашин Могилев, Быховын хооронд давхилдаж, тэр ч байтугай Казакийн зөвлөл битүүгээр сүрдүүлэх болжээ. 

	Нөмрөн ирж буй хэрэг явдлын эрхшээлд автагдсан Духонин гуйвж дайвж, арван нэгдүгээр сарын 18-нд хоригдлуудыг Дон руу явуулах шийдвэр гаргаснаа, тэр дорхноо болив. 

	Маргааш өглөө нь Быховын гимнази-гяндангийн гол хаалга руу цул шавар болсон нэг хөнгөн тэрэг очиж, жолооч нь тэрэгнийхээ хаалгыг болгоомжтой онгойлгоход хижээлэвтэр насны гоолиг офицер бууж, жанжин штабын хурандаа Кусонскийн нэр дээр бичсэн үнэмлэх бичгээ харуулын офицерт үзүүлэв. 

	— Би дээд командлалын газраас ирлээ. Баривчлагдсан генерал Корниловтой биеэр уулзах даалгавартай. Коменданттай хаана уулзаж болох сон бол? гэж асуужээ. 

	Тэр хүнийг гяндангийн комендант, Текиний хорооны дэд хурандаа Эргардт тэр дор нь Корнилов руу орууллаа. Кусонский нэр алдраа хэлж танилцуулмагцаа нэлээдгүй сүр бадруулах байдлаар:

	— Дээд командлал дөрвөн цагийн дараа Могилевыг байлдаангүйгээр тавьж өгнө. Бүх хоригдлыг одоохон Быховоос зайлах нь чухал гэж танд мэдэгдэхийг генерал Духонин тушаалаа гэж илтгэв. 

	Корнилов Могилевын байдлыг Кусонскийгоос асууж мэдээд дэд хурандаа Эргардтыг урьж ширээний буланг зүүн гараараа тулж байгаад:

	— Генералуудыг одоохон сулла. Текинийхэн шөнийн арван хоёр цагт хөдлөхөөр бэлдэцгээг. Би хороотой цуг явна гэв. 

	Аяны дархны газрын хөөргө өдөржингөө уухилан аахилж улайссан нүүрс дүрэлзэн, лантууны дуу хангинаад, гадаа нь уяатай морьд үүрсэлцэн хяхналдана. Текинийхэн морьдоо тахалж, хазаар ногтоо сэлбэж, буугаа цэвэрлэн бэлтгэв. 

	Өдөр нь генералууд ганц нэгээрээ хоригдох байраас зайлж, харин шөнө дунд болж нам гүм болмогц хөдөө газрын бяцхан хот гэрлээ унтрааж бөх гэгчээр нойрсов. Тэгмэгц Быховын гимназийн хашаанаас морьтой хүмүүс гурав гурваараа эгнэн гарч, баримал шиг товгор дүрс нь төмрийн өнгөтэй хөх огторгуйн наана тодхон нь аргагүй архайлдан үзэгдэнэ. Хар шувууд шиг согсолзсон морьтой хүмүүс өндөр хурган малгайгаа дух руугаа дарж, тос дааварласан бор царайгаа юүдэнгээр таглан, эмээл дээрээ түгдийлцэнэ. Хорооны цувааны тэг дунд хорооны дарга хурандаа Кюгельгентэй зэрэгцэн өндөр жавхгар морьтой генерал Корнилов бөгцийсхийж суугаад ганхалзаж, Быховын гудамжаар үлээсэн салхинд ярвайж, одод гялалзсан жавартай огторгуйг онигор нүдээ аньсхийн ширтэнэ. 

	Шинэхэн тахалсан төвөргөөн гудамжаар тог тогхийж сонсогдсоор, хотын захад гараад замхрав. 

	 


ХХI

	 

	Хороо хоёр хоног ухарлаа. Алгуурхан байлдсаар боловч ухарсаар л байв. Өндөрлөж зассан дардан замаар Орос-Румыны армийн ачаа хөсөг цувна. Ухарч яваа хороог Австри- германы нэгдсэн ангиуд хоёр жигүүрээр нь холуур тойрч битүү бүслэх гэж оролдсоор байлаа. 

	12-хороо, түүнтэй зэрэгцээ яваа Румыны бригад бүслэгдэж магадгүй болсон нь орой тийшээ мэдэгдэв. Нар жаргах үед дайсан Ховинески гэдэг тосгоноос румыныхнийг шахаж гаргаад Голшийн даваатай залгаа “480” тоот өндөрлөг хүртэл урагшилж ахилаа. 

	Шөнө нь уулын морьт дивизийн батарейгаар хүч нэмэгдүүлсэн 12-р хороо Голшийн хөндийн доод биеийг эзлэх тушаал авч харуулын сэргийлэх гаргаад, угтан байлдахаар бэлтгэлээ. 

	Тэр шөнө Мишка Кошевой, түүний нэг гацааны казак, маанагдуу Алексей Бешняк хоёр тагнуулд гарч нурсан хуучин худгийн хажуугийн нь жалганд хүйтэн жавар амьсгалан хэвтэж байв. Сийрэг үүлтэй огторгуйгаар хааяа нэг хожимдож хоцорсон галуун сүрэг нисэх чиглэлээ хашхиралдан заасаар яваа сонстоно. Кошевой тамхи татаж болохгүйг харамсан санаж намуухан дуугаар:

	— Алексей, амьдрал гэдэг хачин юм аа! Хүмүүс сохор юм шиг тэмтчин салж нийлж явсаар, заримдаа нэг нь нөгөөгөө гишгэчих юм... Үхэл хатлын дэргэд байсаар байгаад зэрлэгших юм байна. Энэ бүх балай юм юунд хэрэгтэй юм бэ? Миний бодлоор хүний дотоод тамир шиг аймшигтай юм нарт ертөнцөд байдаггүй байх. Чи түүнийг юугаар ч ёроолд нь хүртэл гэрэлтүүлж харж чадахгүй шүү дээ... Жишээ нь, одоо би чамтай цуг хэвтэж байгаа атлаа чиний юу бодож байгааг мэдэхгүй байна. Чиний яаж амьдарч байсныг би ерөөсөө мэдэхгүй. Чи ч намайг мэдэхгүй... Би одоо чамайг алчихъя гэж бодож байж болно шүү дээ Гэтэл чи огт сэжиглэхгүй, харин надад талх ид гэж өгч байна... Хүн өөрийгөө төдий л сайн мэддэггүй. Намайг зун эмнэлэгт байхад Москвагийн нэг цэрэг надтай цуг хэвтэж байлаа. Тэд казакуудыг ташуураас өөр юм мэддэггүй зэрлэг болохоороо сэтгэл санаа ч гэж шилэн лонхноос хэтэрдэггүй гэж боддог байжээ. Гэтэл бид чинь хүнтэй л адилхан, эхнэр хүүхэнд дуртай бол дуртай, зовж зүдэрвэл уйлж гашууддаг, харин бусдыг баярлалаа гээд нэг их сүйд болдоггүй улс... Алешка, чи ямар вэ? Би ч амьдралд хачин шунаг болсон залуу байгаа юм. Хөөрхөн хүүхэн энэ дэлхийд хэчнээн олон байгаа бол гэж санахаас зүрх минь шимшрэх шиг болдог! Тэр бүгдтэй хайр сэтгэлээ хуваалцаж чадахгүй нь гэж бодохоос гуниад хашхирмаар санагдах юм! Би одоо дайралдсан хүүхэн бүрийг хөндүүр болтол энхрийлмээр тийм л уян сэтгэлтэй болчхоод байна... Хөөрхөн л бол нисдэг ч, дүүлдэг ч хамаагүй хусах л байна... Гэхдээ амьдралыг тун ухаалаг зохиохгүй бол чамайг бүх насаар чинь нэг юмтай холбочихвол түүнийгээ шүлсдэж хэвтэхээс өөр яах вэ? Тэгэхлээр уйдахгүй хэн байх билээ? Бас тэгтэл байлдана гэдэг нэг ажил гарч ирээд... гэж ярилаа. 

	— Алибины бух нуруу руу чинь олигтой мөргөсөнгүй л дээ! гэж Бешняк даажигнав. 

	Кошевой дээш харж удтал бодлогошрон инээмсэглэж, хоосон огторгуйг дув дуугүй гөлрөн ширтэж, юунд ч үл түгших амарлингуй хүйтэн шороог илж өхөөрдөж хэвтлээ. 

	Цаг болоод халаа ирнэ гэж байтал тэр хоёрыг германчууд барьж авав. Нэг удаа буудаж амжсан Бешняк явган сууж, эцсийн удаа бөгтийн атиралдаад шүдээ хавирав. Германы хутган жад гэдэс дотрыг нь хүүлж давсгийг цоолоод, нурууны нь ясанд тулсан байжээ. Харин Кошевойг бууны бөгсөөр унатал цохижээ. Түүнийг том гэгчийн герман цэрэг хагас мод газар үүрээд явж байхад Мишка сая ухаан орж, цусаар цацаж байгаагаа мэдэж хэсэг зуур амсхийж аваад хүчээ шавхан, герман цэргийн нуруунаас онцын бэрхшээлгүй мултрав. Хойноос нь зэрэг зэрэг буудсан боловч шөнийн харанхуй, бут сөөг хоёр аминд нь орж түүний ачаар зугтан гарчээ. 

	Ухралтыг түр зогсоож, Орос-Румыны ангиуд бүслэлтээс гарсны дараа 12-р хороог галын шугамаас гаргаж, урьд байсан газраас нь зүүн гар тийш хэдэн мод ар талд гаргав. Хороо нь фронт, ар тал хоёрыг хашиж зааглах үүрэг гүйцэтгэж замуудыг манаж харгалзах, фронтоос оргогчдыг ашиглаж ар тал руу гаргахгүй баривчлан, зэвсэг ч хэрэглэн дивизийн штабт хүргэж өгч байх тушаалыг хүлээж авав. 

	Хамгийн эхний эргүүлд гарагсдын дотор Мишка Кошевой орлоо. Гурван казакийн хамт өглөө эртлэн бяцхан тосгоноос гарч вахмистрийн зааж өгснөөр замаас холгүй эрдэнэ шишийн талбайн цаад үзүүрт очиж байрлав. Тэрхүү зам нь хэсэг төгөл ойг тойрч дөрвөлжилж тарьсан олон жижиг талбай бүхий бяцхан толгодын цаадах тал руу орсон үзэгдэнэ. Казакууд ээлжлэн ажиглацгааж байв. Үдийн дараа арваад цэрэг тэдэн рүү чиглэн ирж явааг казакууд харлаа. Цэргүүд хотгорт байгаа бяцхан тосгоныг тойрч гарах байдалтай явцгааж, төглийн зэргэлдээ очиж зогсоод тамхи татаж зөвлөлдөх шиг болоод чигээ өөрчлөн эгц, зүүн гар тийшээ эргэж хөдлөв. 

	— Үргээх үү? гэж Кошевой эрдэнэ шишийн гуурсан дотроос өндийн бусдаасаа асуув. 

	— Толгой дээгүүр нь бууд. 

	— Хөөе, зогсоорой!

	Казакуудаас дөч тавин алдын зайтай байсан цэргүүд хүмүүс хашхиралдахыг сонсоод зогсосхийснээ дургүйхэн янзтай дахин хөдлөв. 

	— Зог-соод! гэж нэг казак хашхираад дээш нь дайз сумаа дуустал галлав. 

	Винтовоо хөндөлсүүлж барьсан казакууд яаралгүй алхалж яваа цэргүүдийг гүйцэж очоод:

	— Зогсдоггүй чөтгөрүүд үү? Аль ангийнх вэ? Хаашаа очих нь вэ? Үнэмлэхээ үзүүл! гэж харуулын дарга урядник Колычев өндөр дуугаар шалгаав. 

	Цэргүүд зогсож, гурав нь мөрөвчилсөн винтовоо яаралгүй мултлав. 

	Тэдний ард явсан нэг нь тонгойж гутлынхаа ханзарсан улыг телефоны утасны тасархайгаар хүлнэ. Бүгдийн нь хувцас жигтэйхэн тамтаг болтол урагдаж, даг хар хир болжээ. Тэр шөнө ойд өвсөн дотор хоносон бололтой шинелийн нь хормойд зөндөө өвс хулс наалдсан байлаа. Хоёр нь зуны саравчтай малгай, бусад нь хүрээг сунааж эрүүвчилдэг болгосон хиймэл үсэн папах малгай өмсжээ. Сүүлд нь явсан ахлагч нь бололтой өвгөжөөр байрын бөгтөрдүү өндөр цэрэг шалчийж унжсан хацраа чичгэнүүлэн байж ууртай гуншаа дуугаар:

	— Та нарт юу хэрэгтэй вэ? Бид та нарт гэм хийчихээ юү? Бидэнтэй зууралдсаны хэрэггүй гэж адарлав. 

	— Үнэмлэх ээ! гэж урядник үгийг нь таслан шаардлаа. 

	Цэнхэр нүдтэй, шинэхэн шатаасан тоосго шиг час улаан нүүртэй нэг цэрэг бүснээсээ лонхон гранат сугалж, урядникийн нүдний өмнө занталзуулан, нөхөд рүүгээ эргэж харсаар ярослав нутгийн хурдан аялгуугаар:

	— Хүү минь, үнэмлэх гэвэл энэ байна! Май! Энэ чамд нэг ч насны чинь мандат болог! Аминдаа хайргүй бол ганц хөдлөхөд л элэг бөөрөө цуглуулж авч чадахгүй болох вий. Ойлгов уу? Ойлгож авав уу? Үгүй юү? Ойлгов уу?.. гэв. 

	— Чи битгий маяглаад бай! гэж урядник хөмхий зангидан цээж рүү нь ёворч, — Битгий маяглаж, сүрдүүлээд бай. Бид чинь айсаар байгаад дөжирчихсөн улс. Та нар оргож л яваа бол штаб руугаа буцаад яв! Тэнд иймэрхүү жулдрай амьтдыг сайхан янзлаад өгнө гэв. 

	Цэргүүд бие бие рүүгээ хараад винтовоо авцгааж уурхайчин байрын хар сахалтай цэрэг Кошевойгоос эхлэн бүх казакийг дэс дараалан муухай харснаа:

	— Тэгвэл та нарыг жадаар номхруулна даа!.. Цаашаа бай! Холд! Аль ойртсонд чинь сум шигтгэж орхино шүү... гэж зандрав. 

	Цэнхэр нүдэт цэрэг гранат барьсан гараа толгой дээрээ эргүүлэн, түрүүлж явсан өндөр бөгтөрдүү нь жадныхаа зэвтэй үзүүрээр урядникийн шинелийн цэмбийг маажиж, уурхайчинтай төсөөтэй нь хараал тавьсаар Мишка Кошевой руу бууны бөгс далайна. Гэвч хуруу нь бууны гох дээр салганаж, сугандаа хавчуулсан винтовын бөгс нь тогтохгүй хөдөлнө. Казакуудын нэг нь нэг бяцхан цэргийг шинелийн энгэрээс заамдан сэгсчиж, өөрийнхөө араас хүн цохичих вий гэж айсан янзтай бусдыг нь байн байн эргэж харна. 

	Эрдэнэ шишийн бүдүүн шилбэний хатсан навч шарчигнаж, гүзээ толгод бүхий талын тэртээ уулсын хаялга цэнхэрлэн үелж, бяцхан тосгоны ойролцоо улаан үхрүүд бэлчинэ. Салхи төгөл ойн цаагуур хүйтэн тоос хуйлруулна. Аравдугаар сарын баргар өдрүүд нам гүм нойрмоглох бөгөөд нарны гэрэл ховорхон тусаж, байгаль орчин анир чимээгүй тайван байлаа. Замын ойролцоо учраа ололцохгүй бухимдсан хүмүүс бужигнаж, бороонд ханасан үржил шимт зөөлөн шороог цусаар мялаах гэж бэлтгэж байв. 

	Баахан шуугилдсанаа уур омог нь бага зэрэг дарагдаж цэрэг, казакууд тайвширч ярилцав. 

	— Бид галын шугамаас гарч ирээд гурав л хонож байна! Бид бол ар талаар тэнэж яваа улс биш! Харин та нар л ичихгүй зугтаж явна! Нөхдийгөө орхичхоод! Фронтыг хэн тогтоож байх юм болж байна? Та нар ч мөн завхарсан улс юм!.. Намайг манаанд гараад байж байхад цуг явсан нөхрийн маань гэдэс гүзээг дайсан хүүлж орхисон шүү. Тэгэхэд чи биднийг дайнд яваагүй, дарь үнэртээгүй гэж хэлж байх. Чи өөрөө дайныг бидэн шиг үнэртээд үзээч гэж Кошевой омогдов. 

	Хажуугаас нь нэг казак:

	— Эдэнтэй ингэж шалчигнаад яах юм! Олон таван үггүй штаб руу явъя гэв. 

	— Казакууд минь! Биднийг явуулж орхи л доо! Үгүй бол бурхан зүг, буудаж орхино шүү! гэж нэг уурхайчин цэрэг хэллээ. 

	Урядник гараа ууртай гэгч сарваж:

	— Нөхөд минь, бид тэгж чадахгүй. Та нар биднийг нухлаа ч гэсэн мултарч гарч чадахгүй. Тэр тосгонд манай зуут байж байна... гэв. 

	Бөгтөрдүү өндөр цэрэг нэг үе загнаж, нэг үе аргадаж байснаа гуйж эхлэв. Бүр сүүлдээ тонгойж, хиртэй цүнхнээсээ сүрэл бүрээстэй лонх гаргаад Кошевойг царайчлах байдалтай нүд ирмэж:

	— Казакууд, та нарт бид хэдэн цаас ч өгье... Герман архи ч байна... Бас өөр жаал зугаа юм бөөгнөрүүлж өгье... Үнэн голоосоо гуйя. биднийгээ явуулаач... Чи өөрөө ойлгож байгаа байх. Гэрт минь хэдэн хүүхэд үлдсэн... Санааны зовлон болж гүйцлээ... Алин болтол ингэж байх юм бэ?.. Бурхан минь!.. Биднийгээ явуулахгүй гэж үү дээ? гээд бушуухан гэгч түрийнээсээ тамхины уут авч үнгэгдсэн Керенскийн хоёр дэвсгэрт гаргаж Кошевойн гарт хүчээр атгуулан, — Ав, ав! Фу, бурхан минь!.. Чи эргэлзэх хэрэггүй... Бид яасхийгээд аргална!.. Мөнгө яах вэ... Түүнгүйгээр болно... Ав! Дахиад ч нэмж болно... гэлээ. 

	Улайж ичсэн Кошевой гараа ардаа нууж, толгойгоо сэжилсээр цааш холдов. “Бешнякаас л болж уурлалаа... Би чинь... өөрөө дайныг эсэргүүцдэг байж, хүмүүсийг саатуулах ямар эрх байна?.. Ингэж холиох ч гэж дээ! Би ч бас нохойтож байна! гэж бодохоос хамаг нүүр нь халуун оргиж, нүдний нь нулимс гарав. 

	Тэгээд урядник руу очиж түүнийг холдуулж уулзаад газар ширтэн байж:, 

	— Эднийг явуулчихъя! Колычев, чи юу гэж бодож байна? Яршиг, яваг! гэв. 

	Урядник ч бас тэрхэн зуур ямар нэг ичгүүртэй юм үйлдчихсэн мэт гөлөлзөөд:

	— Яваг, яваг... Эднүүсээр золигоо хийх юм бэ? Бид ч гэсэн удахгүй өөрснөө ингэж л явах байх... Нуух юу байх вэ! гэв. 

	Тэгчхээд урядник цэргүүд рүү эргэж хараад дургүй нь хүрсэн янз үзүүлж:

	Өөдгүй мондиуд! Та нартай эв зүйгээр эелдэг аятайхан харилцаж байхад та нар бидэнд мөнгө санга өгч гэнэ үү? Бид тэгж мөнгөөр ягдчихсан улс шиг байна уу? гээд царай нь улайж, — Наад түрийвчээ далд хийхгүй бол штабт тушаана шүү!.. гэв. 

	Казакууд хажуу тийшээ холдоцгоов. Кошевой бяцхан гацааны тэртээ зурайн байгаа эзгүй гудамжийг ажиглан, холдож яваа нөгөө цэргүүдийн хойноос:

	— Эй! Гичийнүүд ээ! Та нар чинь юу болоод нүцгэн ээрэм цагаан тал руу тэмүүлээд байгаа улс вэ? Тэр харагдаж байгаа жаахан ойд орж өдөр өнгөрөөгөөд шөнө болохоор хөдлөөч! Тэгэхгүй бол дахиад нэг харуултай мөргөлдөж баригдана биз дээ! гэж хэлэв. 

	Цэргүүд ийшээ тийшээ гөлөлзөн харж, шийдэж ядан бөөгнөрч байснаа тагжгар хусны сөөг бүхий хотгор руу үнсэн саарал чононууд шиг цувралдан явав. 

	 

	* * *

	 

	Петроградад эргэлт болсон тухай янз бүрийн дам яриа арван нэгдүгээр сарын шинэдээр казакуудын сонорт хүрч эхлэв. Аливаа юмыг хэнээс ч илүү мэдсэн байдаг штабын дагуул офицерууд Түр засгийн газар Америк руу зугтсан, харин Керенскийг тэнгисчид барьж аваад үсийг нь хусаж, завхай эм шиг давирхай нялаад Петроградын гудамжаар хоёр өдөр хөтөлж явлаа гэж ярьцгаав. 

	Харин түр засгийн газрыг түлхэн унагаж, засгийн эрх ажилчин, тариачны гарт шилжсэн тухай албан ёсны мэдээг сүүлд хүлээж авсны дараа казакууд болгоомжлон таг чиг болцгоов. Дайныг зогсоох байх гэж олон хүн баярлаж байтал 3-р морьт корпус Керенский, генерал Красновын хамт Петроград руу давшиж бас казакийн хороодыг цаг тухайд нь Дон руу татаж аваачсан, Каледин урд талаас түрж байна гэдэг цуурхал яриа хүмүүсийн сэтгэлийг түгшүүлэв. 

	Фронт бутран сарниж, аравдугаар сард цэргүүд зохион байгуулалтгүй, хэсэг бусгаараа оргож байсан бол арван нэгдүгээр сарын хуучдаар фронтоос рот, батальон, хороогоороо явах болов. Тэдний зөвхөн зарим нэг нь л ачлага хөсөггүй, бараг дан биеэрээ оргож дүрвэж байсан бол олонх нь хорооныхоо эд хогшлыг тонож агуулахыг ухаж, офицеруудаа буудаж, зам зууртаа хулгай дээрэм хийсээр эх нутаг руугаа садран хальсан догшин үер шиг урсаж байв. 

	Тийм байдалд фронтоос оргогсдыг барьж саатуулахаар 12-р хороог томилсон нь шал утгагүй хэрэг болжээ. Явган анги эзэлж байсан хэсгээ хаяж явсны улмаас бий болсон зай завсрыг таглах гэж оролдон. 12-р хороог галын шугамд дахин оруулсан боловч арван хоёрдугаар сард галын шугамаас өөрсдөө гарч аяллын журмаар ойролцоо өртөөнд хүрээд, хорооныхоо бүх эд хогшил, пулемёт, сумны нөөц, морьдоо вагонд ачиж, дотроо байлдан бужигнаж буй Орос орны гүн рүү хөдөлжээ... 

	1-р хорооны цуваанууд Украинаар дамжин Дон руу хөдлөв. Знаменкийн хавилдаа улаан гвардийнхан зэвсгийг нь хураах гэж оролдоод хагас цаг хэлэлцээ хийжээ. Зэвсэгтэй минь явуулаач гэж Кошевой, зуутын хувьсгалт хорооны дарга таван казак гуйхад:

	— Та нар зэвсгээр яах гэсэн юм бэ? гээд Өртөөний депутатын зөвлөлийн гишүүд шалгаалаа. 

	— Өөрсдийнхөө буржуй, генералуудыг цохино! Каледины сүүлийг хуга мушгих гэсэн юм! гэж бусдыгаа төлөөлөн Кошевой хариуллаа. 

	— Энэ бол манай казакийн цэргийн албаны зэвсэг, өгөхгүй гэж казакууд учирлав. 

	Цувааг өнгөрөөсөн боловч Кременчугт бас зэвсгийг нь хураах гэж тэвдүүлжээ. Вагоны нээлттэй хаалгыг өртөөний байр руу чиглүүлээд, пулемёт зоож, нэг зуут далан шорооны ард хориглон байлдахаар хэвтсэн хойно сая л цувааг цааш явуулахаар зөвшөөрчээ. Харин Екатеринославын дэргэд улаан гвардийн отрядтай тулгарч буудалцаад ч тус болсонгүй. Зарим нь биедээ авч явсан зэвсэг, бас пулемёт, зуу гаруй хайрцаг сум, хээрийн утасны аппарат, хэд хэдэн ороолттой төмөр утсаа хураалгажээ. Офицеруудыг нь баривчлах гэхэд казакууд татгалзав. Бүх замын турш ганц л офицер гарзаджээ. Хорооны туслагч Чирковскийд казакууд өөрснөө алах ял зааж, түүнийг нь Сэвлэгт, бас нэг улаан гвардийн усан цэрэг хоёр гүйцэтгэжээ. 

	Арван хоёрдугаар сарын 17-ны орой Синельников гэдэг төмөр замын өртөөн дээр казакууд хорооны туслагчийг чирч гаргав. 

	— Казакуудыг ховлосон хүн чинь энэ үү? гэж маузер зүүж, япон винтов үүрсэн Хар тэнгисийн нэг арзгар сахалтай усан цэрэг тун хөгжүүн асуулаа. 

	Сэвлэгт амьсгаадан:

	— Чи биднийг олж чадахгүй гэж бодсон уу? Тийм биш ээ. Бид алдахгүй, олоод ирсэн! гэв. 

	Хорооны туслагч залуухан дэд есаул байж ядан бүлтэлзэж, нүүрийг нь хүйтэн жавар хайрч, бууны бөгсөөр нудрахыг ч мэдэхгүй, үсээ хөлс чийхарсан нойтон алгаараа илнэ. Түүнийг Сэвлэгт усан цэрэг хоёр вагоноос жаахан холдууллаа. 

	— Иймэрхүү золигуудаас болж хүмүүс үймж самуураад, эдний балгаар хувьсгал гарч байхгүй юу... У-у-у, сэгсгэр минь, битгий салганаад бай, бут үсэрчихнэ шүү гэж Сэвлэгт малгайгаа авч залбираад, — Тэсэж бай, ноён дэд есаул гэв. 

	Усан цэрэг маузер буугаа гартаа эргэлдүүлэн наадаж, цагаан шүдээ яралзуулан инээмсэглээд:

	— Бэлэн үү? гэж Сэвлэгтээс асуувал

	— Бэ—лээн! гэж хариулав. 

	Сэвлэгт дахин залбирч, алцайгаад, маузераа өргөж сайтар шагайж байгаа усан цэргийг нүдний булангаар харснаа, шазвалзан инээмсэглээд урьтаж буудав. 

	— Эдний хороо Чаплины дэргэд явж байгаад анархистууд, украинчуудын хоорондын тулалдаанд гэнэгүй орчхоод гурван казакаа алуулж, ямар нэг буучдын дивизийн цувааны яваа замаар арай гэж тулалдаж байж өнгөрчээ. 

	Хорооны цувааны түрүүч гурав хоногийн дараа Миллеровын өртөөнд буулаа. 

	Бусад нь Луганскт саатжээ. 

	Хороо хагас хүмүүстэйгээ (Бусад нь өртөөнөөс гэр гэр рүүгээ явцгаасан ажээ) Каргин гацаанд хүрлээ. Маргааш нь олзны юмс, фронт дээр австрийнхнаас мулталж авсан морьдыг хувааж авцгаалаа. 

	Татарын гацааны Кошевой, бусад казакуудтай үдэш гэр рүүгээ мордоцгоов. Уул дээр гараад тэртээ доор Дондоо дээд биеийн хамгийн гоёд тооцогддог Каргины гацааг харцгаав. Уурын тээрмийн яндангаас бөөн бөөн утаа пур пурхийж, талбайд нь олон хүн багширч, үдшийн мөргөлийн хонх жингэнэж байв. Каргины гүвээний цаадтай Климовскийн гацааны орой цухалзаж, түүнээс цаашлахад цайруу агь шиг цаст талын тэртээ тэнгэрийн хаяанд жаргаж буй нарны хурц улаан туяа манарч судалтан цацарч байв. 

	Арван найман морьтой хүн зэрлэг алимын гурван мод ургасан хиргисүүрийн хажуугаар гарч, эмээлийнхээ бандгар олонцгийг хяхнуулсаар зүүн хойшоо ширүүлэн ергүүлнэ. Хярын цаанаас жавартай шөнө гэтэж, казакууд юүдэнгээ эрүүвчлэн, үе үе хурдлан давхиж, морьдын тах чих дөжиртөл тачигнуулан явав. Морьдыг дагтаршсан зам урагш нь хөтөлж, замын хоёр хажуугаар саяхны дулаанд хайлсан цасны сиймгэр мөсөн өрөм өвсний иштэй зууралдан хөхрөнтөөд, сарны гэрэлд цагаахан зурвас болж ирвэлзэн гялтганана. 

	Казакууд дув дуугүй морьдоо шавдаж, зам ч урагшаа урссаар л байлаа. Зүүнтэй Дубовенкийн ганганд ой шугуй багширч, морины хөлийн хажуугаар туулайн мөр хэрж, огторгуйг гоёж бүсэлсэн Тэнгэрийн зүйдэл талын дээгүүр казакийн тоноглосон мөнгөн шигтгээтэй суран бүс шиг дурайна. 


ТАВДУГААР ХЭСЭГ

	 

	I

	 

	1917 оны намар орой болсон хойно казакууд фронтоос ирж хөгширчихсөн Христоня 52-р хороонд цуг байсан гурван казакийн хамт буцаж ирлээ.., Нэр цэвэр халагдсан, нөгөө л мулзгар хацартай Аникушка, их бууч Томилин Иван, Яков Подкова, тэдний хойноос Мартин Шамиль, Иван Алексеевич, Захар Королев, эв хавгүй өндөр Борщев нар ирцгээв. Арван хоёрдугаар сард Коршуновын Митька гэнэт ирлээ. Долоо хоноод 12-р хорооны баахан казак; Мишка Кошевой, Прохор Зыков, өвгөн Кашулины хүү Андрей Кашулин, Епифан Максаев, Синилин Егор нар ирцгээлээ. 

	Халимагдуу байрын Федот Бодовсков австрийн офицероос булааж авсан сайхан зээрд мориороо иржээ. Тэр нь хорооноосоо салж Воронежоос гэр өөдөө шууд явсан биш, хувьсгал гарч бужигналдсан Воронежийн губернийн тосгодоор дайрч гарахдаа улаан гвардийн отрядаас мориныхоо омголон сайны ачаар мултарч зугтсанаа сүүлд зөндөө их ярьжээ. 

	Тэдний сүүлээс большевикжсон 27-р хорооноос оргосон Меркулов, Петро Мелехов, Николай Кошевой нар Каменскаас буцаж ирлээ. Тэд сүүлийн үед 2-р бэлтгэл хороонд байсан Григорий Мелеховыг большевикийн талд орж Каменскт үлдсэн гэдэг мэдээг гацаанд авчирч тараажээ. Морины адтай хулгайч агсан Максимка Грязноз самуун цагийг сониучилж, эрх дураараа байх боломжийг нь харж большевикуудад элсэж, мөн тэр 27-р хороонд идээшин үлджээ. Максимкаг нүдний булай болсон эрэмдэг мэт мөртөө эмнэг догшин нь хачин морьдтой болчихсон, тэр нь нуруун бие нь тэр аяараа төрөлхийн цагаан үс голлосон пагдгар урт, тэгээд бас үхэр улаан зүсмийн морь юм гэж хүмүүс ярьцгааж байлаа. Харин Григорийн тухай ярилцах нь ховор, түүнийг гацааныхантайгаа зам нийлэхгүй болсныг мэдээд дахиж зам нийлэх эсэх нь одоогоор тодорхойгүй байгаа болохоор ярилцахыг хүсэхгүй байлаа. 

	Казак эрчүүл нь эргэж ирсэн айлын хүлээсэн, хүлээлгэсэн цөм баяр хөөр болцгооно. Тэр баяр хөөр нь төрөл садан, хань нөхрөө үүрд алдсан хүмүүсийн сэтгэлийн уйтгар зовлонг улам ч хайр найргүй нэрмэж байлаа. Олон ч казак эргэж ирсэнгүй Галици, Буковин, Дорнод Прусс, Карпатын хавь, Румыний талд хүүр болон хаягдаж, тэднийг бөөнөөр нь оршуулсан өндөр довууд нь өвс шарилж ургаж, хур бороонд дарагдаж, сэвсгэр цасанд булагджээ. Үс гэзгээ задалж унжуулсан казак авгай хүүхнүүд гадаагаа гүйлдэн гарч, хэчнээн саравчлан ширтэвч зүрхний хайрт нь яахан ирэх билээ! Бүлцийтлээ хавдаж, өнгө жавхаагүй болсон нүднээс нь нулимс хэчнээн урсавч уйтгар гасланг нь угааж яаж давах билээ! Төрсөн, үхсэн өдрөөр нь хэчнээн уйлж унживч эдний тэр уй гашуудлын дуу шуу нь дорно зүгийн салхины аясаар Галици, Дорнод Прусст байгаа хамтын булшны хотойж суусан довуудад яахан хүрч чадах билээ!.. 

	(Үхсэн хүний нь хүүрийг өвс ургамал булж, үлдсэн улсын нь шаналгааг он жил хуучруулсаар байв. Хүний амьдрал даанч богино, бид бүхний шороо хөдөлгөх хувь тавилан хэтэрхий хомс учраас үхэж үрэгдэгсдийн ул мөр, төрөл төрөгсөдтэйгөө учирч уулзаж чадахгүй болсон хүмүүсийн дурсан үгүйлэх сэтгэлийг хээрийн салхи долоон арилгаж, санаа сэтгэлийн зовлон нь удах тусам уярч замхарч байлаа. 

	Прохор Шамилийн эхнэр нас барсан нөхрийнхөө дүү Мартин Шамиль эргэж ирээд яаж жирэмсэн эхнэрээ энхрийлж, хүүхдээ маллаж тэдэнд бэлэг сэлт тарааж байгааг хараад хатуу газрыг толгойгоороо мөргөж, шүдээрээ шороо мэрж, газар бөмбөчин мөлхөхөд дэргэд нь хүүхдүүд нь үргэсэн хонь шиг бөөгнөрч эхийгээ хараад айж бүлтийлцэн орилолджээ. 

	Хонгор минь, эцсийнхээ ганц цамцны энгэр заамыг ур! Гаслантай бэрх амьдралаас болж шингэрсэн үс гэзгээ зулгааж, цус хуртал хазсан уруулаа дахин хазаж, хар бор ажилд нухлагдсан гар хуруугаа нугачиж, эзгүйрч хоосорсон гэрийнхээ босгоны шороонд өнхөр! Одоо өрх гэрийн чинь эзэн, өөрийн чинь авааль нөхөр, үр хүүхдийн чинь эцэг байхгүй болжээ! Өөрийг чинь, өнчин нялзрай хүүхдүүдийг чинь хэн ч энхрийлэхгүй, дааж давшгүй ажил, үгүйрэл гуйранчлалаас хэн ч чамайг ангижруулахгүй, эцэж ядраад шөнө хэвтэж байхад толгойг чинь хэн ч халуун элгэндээ хайрлан тэврэхгүй, урьдынх шиг: "Битгий сэтгэлээ зовоо. Аниська! Яаж ийгээд болгоно!" гэж чамайг хэн ч аргадахгүй гэдгийг санаж яв Ажилд нухлуулж, гачигдах дутагдах зовлонд нэрвэгдэж, олон хүүхдэд дарагдсан чамд хань нөхөр болох хүн заяахгүй. Өлөн хоосон, нусгай хүүхдүүдэд чинь эцэг болох хүн олдохгүй. Өөрөө чи багтарч ойчих шахаж байж тарианыхаа газрыг хагалж, борнойдож, тариагаа хадаж хурааж, малын хашаа хороог цэвэрлэж, даагдахгүй буудайг тэргэнд ачна. Тэгэхэд гэдэс дор чинь нэг юм тасрах шиг болж сүүлд нь даавууны тамтгаар хучиж тийчлэн цус нөждөө холилдоно. 

	Алексей Бешнякийн эх хүүгийнхээ хуучин өмд цамцыг задалж үзээд нулимс бөмбөрүүлэн уйлж унжиж сэтгэлээр гуньж байтал Мишка Кошевойн авчирч өгсөн сүүлчийн цамцны үрчлээнд шингэсэн хүүгийнхээ хөлсийг үнэртэн толгой гоо наалдуулж, хоёр тийшээ найган өрөвдөлтэй нь аргагүй үглэж тамга тэмдэг, хир толбо болсон ямбуу цамцыг нь нулимсаараа тарлан болтол усалж байв. 

	Маныцков, Афонька Озеров, Евлантий Калинин, Лиховидов, Ермаков нарын зэрэг казакийн ар гэр өнчирлөө. 

	Гагцхүү Астахов Степаны хойноос хэн ч уйлсангүй, уйлах ч хүн байсангүй. Эзгүй хаягдаж, эвдэрч яйжийсан байшин нь халуун зунаар ч болов хоосорч харлана. Аксинья Жимстийн эдлэнд байсаар байв. Түүний тухай гацааныхан урьдынх шиг ийм тийм гэж ярих нь цөөрч, Аксинья ч өөрөө гэр орон руугаа татагдахгүй байгаа бололтой эргэж ирэхээ больжээ. 

	Донын тойргийн дээд биеийн казакууд бөөнөөрөө харьж ирцгээв. Арван хоёрдугаар сард Вешенск суурины гацааныхан бараг цугаараа фронтоос буцаж ирэв. 

	Татарын гацаагаар дамжин морьтой казакууд арав хорь, гуч дөчөөрөө Донын зүүн бие өөд цував. Өвгөчүүл тэднийг амдаж:

	— Хаанахынхан бэ? гэж асууна. 

	— Хар голынх. 

	— Зимовынх. 

	— Дубровкийнх. 

	— Решетовынх. 

	— Дударевынх. 

	— Гороховынх. 

	— Алимовынх гэх мэтээр хариулах дуулдана. 

	— Байлдаж ханаа юу? гэж өвөгчүүл цаашлуулахад сайхан зантай төлөв даруу нэг нь инээмсэглэж:

	— Одоо ханалаа, өвгөн минь! Зөндөө л байлдлаа гэнэ. 

	— Үхэж хатахын наахнуур юм гэр рүүгээ гэлдэрч явна гэнэ. 

	Харин ярдаг шазруун нэг нь хамаа намаагүй харааж:

	— Хөгшин зөнөг минь, сүүлээ хавчаад тонил! гэж загнана. 

	— Юу л гэж шалгаагаад байгаа юм? Чамд ямар хамаа байна

	— Ховчин живчин танай үүгээр бишгүй л байгаа биз? гэнэ. 

	Өвлийн сүүл хэрд Новочеркасскийн хавьд иргэний дайны эх үүсвэр тавигдаж, харин Донын дээд бие, гацаа, сууриныхан хүүрийн газар шиг нам гүм байлаа. Харин айлуудад зарим үед далд, зарим үед ил гэр бүлийн дажин болж, нэг талаас өвөгчүүл, нөгөө талаас фронтоос ирсэн хүмүүс тар түр хийлцэнэ. 

	Донын цэргийн мужийн төв хотын дэргэд дүрэлзэн ассан дайны тухай хүмүүс зөвхөн дутуу хагас сонсож, үүсэж бий болсон улс төрийн урсгалын учрыг ойлгож ядан, цаашид юу болохыг хүлээн харзнаж суулаа. 

	Нэгдүгээр сар хүртэл Татарын гацаа ч нам тайван байлаа. Фронтоос буцаж ирсэн казакууд нь өнгөрсөн дайнд үзэж өнгөрүүлснээс нь ч илүү хэцүү гай зовлон орон гэрийн нь үүдийг сахиж байгааг мэдэхгүй авгайнхаа хажууд бор ходоодоо борлуулан хэвтэцгээж байв. 

	 


II

	 

	Григорий Мелехов 1917 оны нэгдүгээр сард байлдаанд шалгарсан учир хорунжийн зэрэгт дэвшиж, 2-р бэлтгэл хороонд салааны офицероор томилогдов. 

	Есдүгээр сард уушгины хатгалгаа туссаныхаа дараа сар хагас амарч, өвчин нь дээрдэж засраад тойргийн эмч нарын комисст орж хуучин хороондоо дахин томилогдож очжээ. Октябрын эргэлтийн дараахан зуутын даргын тушаалд томилогдов. Орчин тойрны хэрэг явдлын улмаас, бас хорооны офицер, нэг зуутын дарга Ефим Изваринтай танилцсаны улмаас Григорийн үзэл бодол өөрчлөгдсөнийг чухамхүү энэ үетэй холбож болох юм. 

	Григорий амралтаас буцаж ирсэн анхны өдрөө Изваринтай танилцаж, түүнээс хойш ажил дээрээ, мөн ажлын бус цагаар дандаа дайралдсаар байгаад өөрөө ч мэдэлгүй түүний нөлөөнд орчихжээ.

	Гундоровск суурины чинээлэг казакийн хүү Ефим Изварин эхлээд Новочеркасскийн юнкерийн сургуульд суралцаж төгсөөд фронтод очиж Донын казакийн 10-р хороонд жил шахам алба хааж, өөрийнх нь хэлдгээр “энгэр дээрээ офицерын Георгийн одон хадуулж, бөгс хагсгүй гранатын үлтэрхий шаалгаж” аваад, үлдсэн жаахан хугацааныхаа албыг 2-р бэлтгэл хороонд өнгөрүүлсэн ажээ. 

	Изварин сүрхий чадалтай, тун сэргэлэн, боловсролын хувьд казак офицеруудын хэмжээнээс дээгүүр гарсан, бас тэгээд автономич үзлийг яг баримталдаг байв. Хоёрдугаар сарын хувьсгалаар сэргэж, хөдлөх бололцоо гармагц казакийн өвөрмөц нутгархах үзэл бүхий хэсэгтэй холбоо барьж, Донын цэргийн мужийг бүрэн автономи болгох, казак иргэдийг Хаант засаг боолчлохоос өмнө Донд ноёрхож байсан тийм захиргааг сэргээх, ухуулгыг маш чадамгай явуулж эхэлжээ. Түүх сайн мэддэг, соргог хурц ухаантай Изварин төрсөн нутаг Донын ирээдүйн чөлөөт амьдралыг, тухайлбал, тус мужийн нутаг ганц орос хүн байхгүй болж, засаг төрийн бүх эрхийг гагцхүү тойрог барьж, казакууд нь Засгийн газрын хил хязгаар дээрээ харуул тавьж, Украин, Их Оросын алинтай ч дээр доор гэхгүй адил тэгш ярилцаж худалдаа арилжаа хийх болно гэж байгаад хүний сэтгэл татмаар сайхан ярьдаг байлаа. Изварин эгэл жирийн казакууд, мэдлэг боловсролоор дорой офицеруудын толгойг эргүүлж, түүний нөлөөнд Григорий ч оржээ. Эхлээд тэд ширүүн маргадаг байсан боловч түүнтэй харьцуулахад боловсрол нимгэн Григорий гар мухар байв. Тийм ч учраас цэц булаалдахад түүнийг Изварин дорхноо мад тавьдаг байжээ. Тэр хоёр дандаа л хуарангийн аль нэг буланд маргалдаж, тэднийг сонсогчид нь голдуу Извариныг дэмждэг байлаа. Тэр бээр  ирээдүйн хараат биш амьдралын талаар казакуудад ярихдаа казакийн доод хэсгийн чинээлэг олонхын хамгийн гол болгон мөрөөддөг зүйлийг онож хөнддөг байжээ. 

	— Бид улаан буудайнаас өөр юу ч үгүй байж Орос улсгүйгээр яаж амьдрах юм бэ? гэж Григорийг асуухад Изварин уйгагүй тэсвэртэй тайлбарлан:

	— Дон мужийг ганцаараа салангид биеэ дааж амьдарна гэж хувьд бодоогүй байна. Холбооны, өөрөөр хэлбэл, нэгдсэн үндсэн дээр бид Кубань, Терек, Кавказын уулынхантай цуг амьдарна. Эрдсээр баялаг Кавказаас бид хэрэгтэй бүхнээ олно гэж ярьдаг байжээ. 

	— Чулуун нүүрсийг яах вэ? гэхэд нь

	— Донын сав газар бидний гар дор байна гэнэ. 

	— Тэр чинь Оросынх шүү дээ! гэхэд

	— Тэр чухам хэний мэдэлд, хэний нутаг дээр байх нь маргаантай асуудал л даа. Донын сав газар Оросын мэдэлд орлоо ч гэсэн бидний алдах юм тун бага. Манай холбооны улс нь аж үйлдвэр дээр тулгуурлахгүй. Шинж чанарын хувьд бид газар тариалангийн нутаг байна. Тийм болохоор бид өөрсдийнхөө жаахан аж үйлдвэрийг цатгах нүүрсийг Оросоос худалдаж авна. Нүүрсээр ч барахгүй бас бус олон зүйлийг Оросоос худалдаж авахад хүрнэ. Жишээлбэл, мод, төмөрлөгийн аж үйлдвэрийн бүтээгдэхүүн зэрэг, оронд нь бид сайн чанарын улаан буудай, нефтиэр хангана. 

	— Ингэж тусгаарлах нь бидэнд ямар ашиг байна?

	— Шууд ашигтай. Юуны өмнө бид улс төрийн асрамжаас ангижирч Оросын хаадын устгасан ёс журмыг сэргээж, гаднаас орж ирсэн бүх цагаачныг нүүлгэж гаргана. Арваад жилийн дотор гадаадаас машин авах замаар аж ахуйгаа өрнүүлж, арав дахин баяжна. Манай газар шороо бол бидний эцэг өвгөдийн цусаар услуулж, ясаар бордуулсан юм. Бид

	Орост эзлэгдээд дөрвөн зуун жил болохдоо өөрсдийгөө бодолгүй, зөвхөн Орос орны эрх ашгийг хамгаалж ирлээ. Бидэнд далайд хүрэх гарц байна. Бид маш хүчирхэг, дайчин чадварлаг армитай болно. Тэгвэл Украин байтугай Орос улс ч бидний тусгаар тогтнолд халдаж чадахааргүй болно! гэв. 

	Изварин бол дунд зэргийн гоолиг нуруутай, өргөн мөртэй, дутуу болсон овьёос шиг халиурсан шарангуй үс, хүрэн бор царай, түнтгэр дух, бага зэрэг наршсан хацар, ухаа цайвар хөмсөгтэй, ёстой л нэг казак байв. Тэр нь цээл өндөр дуугаар ярьдаг, ярьж байхдаа зүүн хөмсгөө гурвалжилж, үл мэдэг хянган хамраа тэрүүхэндээ мушилзуулдаг зантай, тэр нь дандаа юм шиншилж байдаг хүн шиг харагдуулна. Алхаа гишгээ нь зоримог, намба төрх нь додигор, дүрэлгэр хүрэн нүдтэй нь хорооны бусад офицероос ялгарч харагдана. Түүнийг казакууд хорооны даргаас ч илүү хүндэтгэнэ. 

	Изварин Григорийтой маш удаан ярилцана. Григорий саяхан болтол баттай байсан үндэс суурь маань бас л ганхаж ирлээ гэдгийг мэдээд, Москвад Снегиревийн нүдний эмнэлэгт Гаранжатай дайралдаад элдвийг эргэцүүлэн боддог болсон шигээ санаа бодол нь үймэрч эхэлжээ. 

	Октябрын эргэлтийн дараахан Григорий Изварин хоёрын дунд ийм нэг яриа болжээ. 

	Эсрэг тэсрэг зарчимд орооцолдсон Григорий большевикуудын талаар тандаж:

	— Ефим Иваныч, чиний бодлоор бол большевикуудын боддог зөв үү, эсхүл буруу юу? гэдгийг хэлж өгөөч гэж асуужээ. 

	Изварин хөмсгөө гурвалжлан, хамраа тун сонин үрчийлгээд:

	— Болдог гэнэ үү? Ха—ха... Чи ч, хонгор минь нялх хүүхэд шиг хүн юм... Большевикууд бол өөрсдийн хөтөлбөртэй, өөрсдийн хэтийн төлөвтэй, өөрсдийн хүсэл эрмэлзэлтэй улс байгаа юм. Большевикийнх өөрсдөдөө зөв, биднийх бидэндээ зөв юм. Большевикуудын нам гэж нэрлэдгийг мэднэ биз дээ? Үгүй юү? Яагаад чи мэдэхгүй байдаг билээ? Оросын ажилчны социал-демократ нам! Ойлгов уу? Ажилчны! Одоо тэд тариачид, казакуудыг зулгуйдаж байгаа юм. Гэхдээ тэдний гол нь ажилчин анги. Тэд ажилчин ангид эрх чөлөө олгож байна. Харин тариачдад шинэ, магадгүй бур ч долоон дор боолчлол учруулах вий. Амьдралд ерөөсөө тэгш байна гэж байх ёсгүй. Хэрэв большевикууд ялбал ажилчдад сайн, бусдад нь базаахгүй юм болно. Хаант ёс сэргэвэл газрын эзэд зэрэг улсад сайн болж, бусдад нь муу юм болно. Бидэнд тэдний аль аль нь хэрэггүй. Бидэнд өөрсдийн юм, давын өмнө аливаа бүхний Корнилов ч байна уу, Керенский ч байна уу, Ленин ч байна уу, асрамжаас л ангижрах нь чухал байна. Эдний ивээл асрамжгүйгээр хувиа борлуулж довоо шарлуулна. Найз нөхдөөс л бурхан биднийгээ ангижруулаад өгвөл дайсныгаа бид өөрсдөө янзална. 

	Казакийн олонх нь большевик руу татагдаад байгааг... өөрөө мэдэж байгаа биз дээ?

	— Гриша, найз минь, одоогоор казак, тариачид большевикуудтай зам нийлж байгаа нь гол зүйл гэдгийг ойлго. Яагаад тэгж байгааг ойлгож байна уу?

	— Яагаад?

	— Яагаад гэвэл... гээд Изварин хамраа мушийлган инээмсэглэж — Яагаад гэвэл большевикууд энх тайвны төлөө, нэн даруй найрамдал тогтоохын төлөө тэмцэж байна. Дайн одоо казакуудын яг энд дарамт болж байна гээд түхгэр бор хүзүүгээ тасхийтэл алгадаж, атирсан гурвалжин хөмсөг нь тэнийв. Ийм учраас казакуудаас большевизмын үнэр ханхалж, большевикуудтай хөл нийлүүлэн алхаж яваа юм. Харин дайн дуусмагц большевикууд казакийн өмч газар руу гараа сарвайж, тэгэхлээр казак, большевик хоёрын зам сална!

	Энэ бол ул үндэстэй, түүхийн үүднээс зайлшгүй тохиолдох явдал мөн. Казакийн аж амьдралын өнөөдрийн хэвшил, большевикийн хувьсгалын эцсийн ялалт социализм хоёрын дунд гаталшгүй ангал байгаа юм... гэж өндөр дуугаар ярив. 

	— Би гэж Григорий дуугарснаа намуун дуугаар, — Юу ч ойлгохгүй байна гэдгээ хэлэх байна. Над шиг хүн учрыг олоход бэрх юм... Би ч талын шуурга шиг л хуйларч явна... гэлээ. 

	— Ингэлээ гээд чи мултарч чадахгүй. Амьдрал чамд аяндаа ойлгуулаад өгнө. Ойлгуулахаар ч барахгүй аль нэг тал руу нь чамайг хүчээр түлхэж оруулна гэв. 

	Энэ яриа аравдугаар сарын хуучдаар болжээ. Гэтэл арван нэгдүгээр сард Григорий Дон дахь хувьсгалын түүхэнд багагүй үүрэг гүйцэтгэсэн өөр нэг казак — Федор Подтелковтой гэнэгүй дайралдаж, хэсэг зуур эргэлзэж байснаа нөгөө урьдын үнэн зүйл түүний сэтгэл санаанд дахиад давамгайлж иржээ. 

	Тэр өдөр үдээс хойш хүйтэн бороо шивэрч, харин үдэш тэнгэр цэлмэхэд Григорий нэг суурины танил 28-р хорооны дэд хорунжий Дроздовынхоор оръё гэж бодлоо. Арван хэдэн минутын дараа тэдний үүдэнд очиж хөлийн алчуурт гутлаа арчаад Дроздовын хаалгыг тогшлоо. Хатаж хуучирсан удамбар цэцэг, элэгдэж халцарсан тавилга бүхий өрөөнд гэрийн эзнээс гадна офицерын эвхмэл орон дээр цонхны тушаа гвардийн их буучийн вахмистрийн ногоонтой нэг хүдэр чийрэг казак сууж байв. Тэр нь цэмбэн шалбуур өмдтэй хөлөө алцайн, пэндгэр том өвдгөн дээрээ улбар шаргал үстэй том гараа тавьчихсан түгдийж суув. Цамц нь хоёр ташаагаараа биеийг нь чилдийтэл барьж, суга дороо үрчийлгээд, энгэрээрээ задрах гэж байгаа мэт үзэгдэнэ. Хаалга хяхнах чимээгээр цулгай улаан хүзүүгээ эргүүлж Григорийг ширэв татан харснаа хүүхэн харааны нь хүйтэн харц хавдаж пэмбийсэн зовхины нь цаагуур нуугдах шиг болов. 

	— Танилц, энэ бол, Гриша минь, манайхны бараг саахалт. Усть-Хоперын Подтелков. 

	— Григорий Подтелков хоёр дув дуугүй гар барилцаж, Григорий суунгуутаа гэрийн эзнийг харж инээмсэглэн:

	— Би танайхыг шавхай болгочих нь байна. Уурлахгүй биз? гэв. 

	— Үгүй, бүү санаа зов. Авгай арччихна... Цай уух уу?

	Загас шиг год шодхийсэн хурдан шаламгай, жаахан пагдгар Дроздов тамхины утаанд шарласан самоварт хуруугаа хүргэж үзээд:

	— Хүйтэн л уухаас биш гэж харамсав. 

	— Би уухгүй, санаа зовох хэрэггүй гээд Григорий папирос гаргаж Подтелковыг тамхилахад хайрцагтаа үелж шигдсэн цагаан иштэй папиросыг болцгор том хүрэн улаан хуруугаараа авах гэж баахан оролдоод эвгүйрхэн улайж:

	— Огт баригдахгүй... яасан сүрхий золиг вэ! гэв. 

	Тэгж тэгж ганц ширхэг папиросыг хайрцаг дотроос мулт татан гаргаад инээмсэглэхдээ улам жирвэгэр болсон нүдээр Григорийг харав. Түүний хээгүй байдал Григорийд таалагдав. 

	— Аль гацааных вэ?

	— Би ч өөрөө Куртовскийнх гээд Подтелков дуртайяа ярьж, — Тэнд өгсөн, харин сүүлийн үед Усть-Калиновск гацаанд сууж байсан. Та Крутовскийнх гэж сонсоо биз дээ? Тэр чинь Еланыхтай бараг залгаа байдаг. Плешаковскийн гацааг мэдэх үү? За, түүний цаахнатай Матвеев, манайхантай зэргэлдээ Тюконовскийн гацаа, түүнээс цааш миний өссөн төрсөн гацаа Дээд, Доод Крутовский гэж байдаг гэв. 

	Ярьж байхдаа тэр бээр Григорийг заримдаа “та”, заримдаа “чи” гэж нэрлэн чөлөөтэй ярьж, том гараараа нэгийн зэрэг удаа Григорийн дал мөрийг алгадав. Толийтол хуссан хүрэн улаавтар том нүүрт нь нямбай гэгч мушгисан бавгар сахал гялтганаж, норгож самнасан үс нь жаахан хулгар чихнийхээ түүгээр сэвсийж, зүүн хажууг нь шалихгүй буржийлгажээ. Анигар нүд, хэт шантгар том хамар байгаагүй сэн бол аятайхан харагдахаар хүн байв. Анх харахад ер бусын гэмээр зүйлгүй боловч Григорий сайтар ажаад нүд нь хүйтэн тугалга шиг харцтайг олж мэдэв. Эртний бэхлэлтийн хэрмийн онь шиг анигар завсраар үрлэн сум мэт жижигхэн хар нүд гялалзаж, дайралдсан харцыг далдируулан, ганцхан газар руу төөнөтөл ширтэх нь адтай ажээ. 

	Григорий түүнийг хачирхан ажиж нэг онцлог шинжийг олж мэдсэн нь Подтелков бол нүдээ бараг анивчдаггүй, ярьж байхдаа хүнийг ширүүн харцаар яг ширтэж, яриан завсраа юм болгоныг ажих боловч наршиж гандсан сормуус нь цаг ямагт аниатай байгаа мэт огт ул хөдөлнө. Хааяа нэг хавагнасан зовхио буулгаснаа гэнэт сөхөж үрлэн сум шиг бяцхан нүдээрээ эргэн тойрныг шүршиж мэт харна. 

	Григорий гэрийн эзэн, Подтелков хоёрт хандаж:

	— Нөхөд минь, мөн ч сонин юм болох нь! Дайн дуусаж, цоо шинээр амьдрах юм байх. Украинд Рада, манайд Цэргийн тойрог захирах юм байх гэв. 

	— Атаман Каледин гэж Подтелков залруулж аман дотроо бувтнав. 

	— Аль нь ч адилхан. Ямар ялгаа байна?

	— Ялгаа ч байхгүй л дээ гэж Подтелков зөвшөөрөв. 

	Григорий Изварины үгийг давтаж, түүнийг Дроздов, гвардийн их бууны энэ лут эр хоёр хэрхэн үнэлэхийг сонсох бодолтой, — Одоог хүртэл бид эх болсон Орос орондоо л өвдөг сөхрөн нахилздаг байлаа. Одоо бид өөрсдийн засаг, өөрсдийн ёс журамтай болно. Казакийн нутгаас украинчуудыг хөөж зайлуулаад хил татаж, цаашаа бай гэж хэлнэ дээ! Хуучны эцэг өвгөд шигээ аж төрнө. Хувьсгал бидэнд ашиг болно гэж би бодож байна. Дроздов, чи юу гэж бодож байна? гэв. 

	Гэрийн эзэн хамаг биеэрээ хавчганан инээмсэглэж:

	— Сайн бололгүй яах вэ! Тариачид бидэнд саад болоод амар заяа үзүүлэхээ болив. Зарлигийн атаманууд гэж Фон Таубе, Фон Граббе гэхчлэн есөн шидийн чөтгөр алгадмарууд байх юм байгаа биз! Хамаг газраа тэр олон штаб-офицеруудад хувааж өгч дууслаа... Одоо болоход турж үхсэн ч хамаагүй юм байх аа гэв. 

	Подтелков хэнд ч хандалгүй намуун дуугаар:

	— Үүнтэй Орос орон эвлэрэх юм болов уу даа? гэв. 

	— Эвлэрнэ л дээ гэж Григорий хариулав. 

	— Яг л адил болно... Жаахан өтгөн л болохоос нэг л шөл гэсэн үг. 

	— Яагаад тэр билээ?

	— Яг л тэгнэ дээ гээд Подтелков үрлэн сум шиг нүдээ бүлтгэнүүлэн, Григорийн халз өөдөөс муухай харснаа — Хөдөлмөрчид л болохоор ард түмнийг атаманууд дарангуйлж суух болно. Чи тэр есөн жорын ноёдын өмнө нахилзаж байхад тэд чамайг намалдаг дундуур чинь татаж байх болно. Бас л... Мөн ч сайхан амьдарна даа... Хүзүүнд чинь чулуу зүүгээд ганга руу шиднэ” гэв. 

	Григорий босож бяцхан өрөөн дотуур хөлхөх зуур Подтелковын өвдгөнд хэд хэдэн удаа хүрчихлээ. Тэгснээ Подтелковын өөдөөс харж зогсоод:

	— Тэгээд яах юм болж байна? гэв. 

	— Туйлд нь хүргэхгүй юү. 

	— Яаж туйлд нь?

	— Нэгэнтээ л эхэлсэн бол шангаа гүйцээж л хагалах хэрэгтэй болно доо. Хааныг болон хувьсгалын эсэргүү нарыг дарж сөнөөж байгаа бол засгийн эрхийг ард түмний гарт шилжүүлэхийн тулд чармайх хэрэгтэй. Энэ бол хүүхдүүдэд зугаа болох ёгт үлгэр. Урьд манийгаа хаад хавчдаг байсан бол одоо хаад биш, харин өөр юмнууд дарж алчих гээд байна!.. 

	— Подтелков, чи тэгээд яая гэж бодож байна?

	Подтелковын үрлэн сум шиг нүд жижигхэн ухархайнаасаа гарах гэж тэмүүлэх мэт бүлтэлзэн:

	— Ардын засаг... сонгуульт засаг тогтоох хэрэгтэй. Генералын атгад орвол дахиад л дайн гарна. Бидэнд дайн хэрэггүй. Ийм засаг хаа сайгүй, орчлон ертөнц даяар тогтож ард түмнийг дарлаж хавчдаггүй, дайн хийж улс амьтныг хяддаггүй болбол сайн санжээ! Тэгэхгүй болов уу?! Хуучин шалбуур өмдийг эргүүлж өмсөөд ч цоорхой хэвээр байна гээд Подтелков өвдгөө тасхийтэл алгадаж, ярайсан шигүү шүдээ гялалзуулан инээмсэглэж, — Бид хуучнаасаа л холхон байхгүй бол эзэн хаанаас ч долоон дор юманд манийгаа хөллөж орхино гэж мэдээрэй гэв. 

	— Тэгвэл манийгаа хэн захирах болж байна?

	— Өөрснөө захирна гээд Подтелков сэргэж дуу нь чангараад

	— Засгийн эрхийг гартаа оруулаад авчихвал захирч болно. Олом жирмийг нь сулруулаад өгвөл бид Калединыг морин дээрээс нь аваад хаячхаж чадна! гэв. 

	Григорий цантсан цонхны дэргэд зогсож гудамж, нэг сонин тоглоомоор наадаж байгаа хүүхдүүд, эсрэг талын байшингийн нойтон дээвэр явган цэцэрлэгт ургасан нүцгэн улиасны цайвар мөчрийг гөлрөн ширтлээ. Тэгэхдээ Дроздов, Подтелков хоёр юун тухай маргасныг ч дуулсангүй, үймэрсэн бодлынхоо учир ухааныг олж, ямар нэг юмыг эргэцүүлэн бодож, шийдвэрлэх гэж шаналан оролдлоо. 

	Григорий цонхны шилэн дээр юм эрээчиж дув дуугүй арваад минут зогсов. Цонхны цаадах намхан байшингийн дээвэр дээгүүр жаргаж буй өвлийн эхэн сарын илч нь суларсан наран гялалзаж, түүнийг зэвтэй дээврийн хяр дээр хажуулдуулж тавьсан нь юу юугүй өнхөрч ойчих гэж байгаа мэт үзэгдэнэ. Бороонд цохиулсан хотын цэцэрлэгээс хатсан навч сэгсийлцэн хийсэж Украин, Луганскийн зүгээс сэвэлзүүр салхи суурины дээгүүр улам улам чангарч байв. 

	 


III

	 

	Большевикийн хувьсгалаас зугтсан бүхнийг татдаг төв нь Новочеркасск болов. Зад үсэрсэн Оросын армийн хувь заяаг атгаж байсан том том генерал Донын харгис үзэлтнүүдэд тулгуурлан, тэр түшиц газраас Зөвлөлт Орос улсын эсрэг довтлох санаа өвөрлөж Донын доод бие рүү цувцгаажээ. 

	Арван нэгдүгээр сарын 2-нд Новочеркасскт генерал Алексеез ротмистр Шапроныг дагалдуулан ирж, Калединтай хэлэлцээ хийгээд сайн дурынхны отрядууд байгуулах ажилд орлоо. Ирээдүйн Сайн дурын армийн ноён нуруу нь хойд зүгээс оргож ирсэн офицер, юнкер, гавшгайчууд, сурагчид, цэргийн ангиудаас ирсэн анги давхаргаа алдсан этгээд, казакийн хамгийн идэвхтэй хувьсгалын эсэргүү нар, бас адал явдал, (“Керенскийн” мөнгөөр ч хамаагүй) ахиухан цалин пүнлүү авахыг хүссэн жирийн хүмүүсээс бүрдэж байв

	Мөн сарын хуучдаар генерал Деникин, Лукомский, Марков Эрдели нар хүрэлцэн иржээ. Тэр үеэр Алексеевын отряд мянга гаруй явган цэрэгтэй болсон байлаа

	Арван хоёрдугаар сарын 6-нд харгалзаж явсан текинчүүдийг замдаа орхиж, хувцсаа сольж зүсээ хувирган Донын хил хүрсэн Корнилов иржээ. 

	Тэгэхэд Каледин нь Румын, Австри-германы фронтод байсан бараг бүх казак хороог Дон руу татаж, Новочеркасск-Чертково-Ростов-Тихорецкийн төмөр замын шугамын дагуу байрлуулж амжсан байлаа. Гэсэн ч гурван жилийн дайнд ядарч, хувьсгалч бодол санаатай болоод фронтоос буцаж ирсэн казакууд большевикуудтай тулалдахыг төдий л дурласангүй. Морьт цэргийн хэвийн бүрэлдэхүүний дөнгөж гуравны нэг хувь нь хорооддоо үлджээ. Бүрэлдэхүүний хувьд хэвээрээ шахам хороод гэвэл Каменскийн сууринд байрласан 27, 44, 2-р бэлтгэл хороо байлаа. Тийш нь бас Петроградаас лейбгвардийн атаманы, лейб-гвардийн казакийн хороодыг очуулсан байв. Фронтоос буцаж ирсэн 58, 52, 43, 28, 12, 29, 35, 10, 39, 23, 8, 14-р хороод, 6, 32, 28, 12, 13-р батарей Чертково, Миллерово, Лихая, Глубокая, Зверево өртөө, бас уурхайн районд тус тус байрлажээ. Хопер Усть-Медведийн тойргийн казак хороод хэсэг зуур Филоново, Урюпинск, Себряково өртөөнд байрлаж байснаа тарцгаажээ. 

	Төрсөн гэр орон, гал голомтдоо татагдаж, уван цуван харьцгааж байгаа казакуудыг хориглож саатуулах тийм хүч алга байв. Донын хороодоос Петроградад зөвхөн 1, 4, 14-р хороод байсан боловч тэд тэндээ удсангүй. 

	Каледин зарим нэг онц найдваргүй ангийг тараах буюу тогтвортой ангиудаар бүслэх замаар тэднийг тусгаарлах гэж оролдлоо. 

	Арван нэгдүгээр сарын хуучдаар Каледин фронтын ангиудыг хувьсгалт Ростов руу анх удаа хөдөлгөх гэж оролдоход казакууд Аксайск хүрээд, давшихаас татгалзан буцацгаажээ. 

	“Өөдсөн” отрядуудыг зүйж нэгтгэх өргөн их ажил зохиосон нь үр дүнгээ өгч, арван нэгдүгээр сарын 27-нд Каледин, хэд хэдэн батальонтой болчхоод байсан Алексеевээс хүч зээлдэн сайн дурын батжилтай отрядаар байлдах чадалтай болоод байжээ. 

	Арван хоёрдугаар сарын 2-нд Ростов хотыг сайн дурынхны отряд байлдан эзлэв. Корниловыг тэнд очмогц сайн дурынхны отрядын зохион байгуулах төвийг тийш нь шилжүүлэв. Каледин ганцаараа үлдэж, казакуудын ангийг мужийн хилээр тарааж, Царицын, Саратосын губернитэй хил нийлсэн зааг руу хөдөлгөсөн боловч нэн чухал шаардлагатай зорилтыг шийдвэрлэхэд зөвхөн офицер-партизануудын отрядыг ашиглав. Өдөр хоногоор муудаж доройтож байгаа казакийн цэргийн эрх баригчид чухамхүү ийм л хүчинд тулгуурлахаас өөр аргагүй болжээ. 

	Донын уурхайчдыг номхотгохоор шинээр элсүүлсэн отрядуудыг явуулжээ. Тэдгээр отрядад Макеевск районд есаул Чернецов нийлэлдэв. Мөн тэнд казакийн байнгын 58-р хорооны ангиуд ч байрлаж байжээ. Түдэлгүй Новочеркасскт Семилетов, Грековын отряд, янз бүрийн баг цэрэг бий болж, хойд зүгийн Хопёрын тойрогт офицер, партизануудаас бүрдсэн “Стенька Разины отряд” гэгч байгуулагдав. Гэтэл мужийн гурван талаас улаан гвардийн цуваанууд тулж иржээ. Цохилтын хүч Харьков, Воронежид цугларч, Дон дээгүүр түгшүүрт хар үүлс хуралдан өтгөрлөө. Анхны байлдааны их бууны цуурай Украины зүгээс салхины аясаар сонстов. 

	 


IV

	 

	Новочеркасскийн дээгүүр шаравтар туяатай цүдгэр цагаан үүлс нүүж, сүмийн гэрэлт ганжрын чанх дээрх манхан хөх огторгуйд иржгэр буурал каракуль шиг нэг дор унжиж, урт сүүл нь үелзэн доошилж Кривянск суурины дээхнүүр ягаарч цайран санжина. 

	Нарны туяа төдий л хурц биш авч атаманы ордны цонхонд тусаж, нүд халтирам гялалзана. Байшингуудын төмөр дээвэр гялтганаж, Сибирийн титмээ хойд зүг рүү сунгаж барьсан хүрэл Ермак өчигдрийн бороонд норсон нойтон хэвээр байлаа. 

	Казакийн явган салаа Крещенскийн өгсүүр замаар авирч, винтовын нь жад наранд гялалзаж явав. Хааяа нэг явган хүн яваа, хөлсний морин тэрэг тачигнах чимээнээс өөр юу ч үл сонстох өглөөний нам гүмд казакуудын алхаа илхэн дуулдана. 

	Энэ өглөө Москвагийн галт тэргээр Новочеркасскт Илья Бунчук хүрэлцэн ирэв. Тэр бээр  хамгийн сүүлд бууж, энгийн хувцсанд төдий л дасаагүй бололтой хавар намрын хуучивтар пальтоныхоо хормойг үе үе татна. 

	Буудлын талбайд нэг жандарм, яасныг бүү мэд тачигнатал инээлдсэн хоёр бүсгүй алхалж явав. Бунчук халцархай муу чемоданаа сугавчлаад хот руу явлаа. Захын гудамж хүртэл хүмүүс бараг тааралдсангүй. Бунчук хотыг жишүү огтолж гараад цагийн дараа гэхэд яйжийж нурах шахсан бяцхан байшингийн дэргэд очиж зогсов. Сэлбэж засаагүй удсан тэр байшинг харахад үнэхээр хөөрхийлөлтэй санагдав. Он жил удсаны ул мөр илт харагдаж, дээвэр нь цоорч, туурга нь хазайж, цонхны нь далавч салбайн унжиж, цонх нь нөлөө саа туссан мэт далжийжээ. Бунчук хашааны явган хаалгыг онгойлгон байшин ба жижиг хашааны доторх байдлыг сэтгэл догдлон ажаад, байшингийн довжоо руу бушуухан алхлав. 

	Давчуу гудмын нь тэн хагасыг зүсэн зүйлийн хог новш дүүрсэн нэг авдар эзэлжээ. Харанхуйд авдрын өнцгийг өвдгөөрөө мөргөөд өвдсөнөө ч мэдэлгүй, хаалгыг татлаа. Үүдний намхан өрөөнд хэн ч байсангүй. Хоёр дахь өрөөнд ороод бас хэн ч алга байхлаар босгон дээр нь мэлрэн зогслоо. Ганцхан энэ л байшинд шингэсэн жигтэйхэн танил үнэр танарт толгой нь эргэх шиг болж, гэрийн доторх бүх байдлыг ажвал унтлагын өрөөний урд буланд бурхны хөрөгтэй зузаан тавиур, ор, бяцхан ширээ, хуучирч хар тарлан толбо болсон толь, толины дээр гэрэл зураг, бас хэдэн вена хийцийн матмал сандал, оёдлын машин, хэрэглээгүй байсаар удаж өнгө алдсан самовар пийшингийн дэргэд байв. Бунчукийн зүрх гэнэт хүчтэй лугшин дэлдэж, бахардсан мэт амаа ангайж уртаар амьсгалан эргэж, чемоданаа хаячхаад, галын өрөө рүү хартал нөгөө будмал том ногоон пийшин хуучнаараа сэтгэлд аятай харагдаж, цэнхэр даавуун хөшигний цаанаас хөгшин алаг муур ширтэж, түүний нүд бодлогоширсон янзтай яг л хүн шиг үгэнд дурлаж байгаа нь улс амьтан ховор орж ирдгийн шинж бололтой. Ширээн дээгүүр угаагаагүй сав суулга ундуй сундуй хөглөрч, мухар сандал дээр, бас хажууд нь ээрсэн утас хэвтэж, нэхэж дуусаагүй оймсны түрий, дөрвөн буланг нь шорлож хатгасан сүлбээр зүүнүүд гялтайна. 

	Найман жилийн дотор энд юу ч өөрчлөгдсөнгүй. Бунчук гэрээсээ өчигдөр л явсан мэт санагдана. Тэгээд гадаа гүйж гартал хашааны мухрын саравчны хаалгаар нас, зовлон хоёрт нэрвэгдэж өтөлсөн, бөгтөр эмгэн гарч ирлээ. “Ээж ээ!.. Ийм болчихсон гэж үү дээ?.. Мөн үү?..” гэж бодмогц Бунчукийн уруул чичирч, малгайгаа авч атгаад эх рүүгээ ухасхийлээ. 

	Сандарч тулгамдсан эмгэн хөдлөлгүй зогсож, гандаж шингэрсэн хөмсгөндөө алгаа хүргэн саравчлаад:

	— Та хэнтэй уулзах вэ? Танд хэн хэрэгтэй вэ? гэж асуулаа. 

	— Ээж ээ!.. гэж Бунчук намуухнаар дуу алдан, — Та чинь намайгаа танихгүй байна уу?.. гэлээ. 

	Бунчук бүдэчсээр очих зуураа дуу алдан хашхирахад эх нь хүнд юмаар цохиулсан мэт найгаад, гүйх гэсэн боловч тамир тэнхээ тасарч, салхи сөрөх мэт урагшаа хий л тэмүүлж зүтгэв. Эхийгээ унахад нь Бунчук газар хүргэлгүй тэвэрч аваад үрчлээ болсон жаахан нүүрийг нь үнсэв. Айж балмагдаж, бас хязгааргүй баярласандаа эмгэн гөлрөөд, үхээнц харцтай нүдээ байн байн анивчин:

	— Илюша!.. Илюшенька!.. Хүү минь! Ирнэ гэж огт санасангүй... Бурхан минь, чи хаанаас гараад ирэв ээ?.. гэж шивнээд тамирдаж сульдсан хөл дээрээ биеэ цэхлэх гэж оролдов. 

	Тэр хоёр гэртээ орлоо. Сэтгэл нь ихэд хөдөлсөн Бунчук хүний бариу пальто өмссөнөө сая мэдэж, түүнийгээ тайлж бие нь уужраад ширээ рүү очиж суув. 

	— Амьд уулзана гэж боддоггүй байлаа!.. Уулзаагүй хэчнээн ч жил болов доо! Хайрт минь! Ингэтлээ өсөж, өтөлсөн болохоор яаж ч би таних билээ дээ!

	— За, эжий, ямаршуу амьдарч байна даа? гэж Бунчук инээмсэглэн асуув. 

	Эмгэн хойно урд нь оруулж байгаад ярих зуур ширээгээ янзалж, цай халахаар самоварт нүүрс хийж, нулимс болсон нүүрээ халтар сарман болтол нүүрсээр будаж, хүү рүүгээ байн байн очиж гарыг нь илж, хүүгийнхээ мөрөнд наалдахад хамаг бие нь дагжина. Эмгэн өөрөө ус халааж, хүүгийнхээ толгойг өөрөө угааж, авдрын ёроолоос удаж шарлачихсан цэвэр дотуур өмд цамц гаргаж өгөөд, хайрт зочноо хооллож, шөнө дунд болтол нүд салгалгүй ширтэн сууж, энэ тэрийг асуусаар гиюүрэн толгой сэгсэрч байлаа. 

	Бунчукийг унтахаар хэвтэхэд шөнийн хоёр цаг болж, ойрх сүмийн хонх дуугарав. Тэр дорхноо таг унтаж, одоогийн явдлаа мартаад, уран дархны сургуулийн жаахан дүрсгүй сурагч гүйж харайсаар ядарчхаад нойртоо дийлдэж байхад галын өрөөний хаалга онгойж эжий нь ширүүн дуугаар: “Илюша, маргаашийнхаа хичээлийг тогтоосон уу?” гэж асууж байгаа мэт санагдаж байв. Ингэж тэнгүй их баярласан Бунчук инээмсэглэсэн хэвээр таг нойрсжээ... 

	Үүр хаяарахаас өмнө эх нь хүү рүүгээ хэд дахин очиж, хөнжил дэрийг нь засаж, туг шар үс хажуулдаж унжсан том духыг нь үнсээд сэмээрхэн холдож байлаа. 

	Бунчук нэг хоноод явлаа. Өглөөгүүр цэрэг шинель, шинэхэн цэрэг бор ногоон малгайтай нэг нөхөр нь ирж нэг юм аяархан хэлмэгц Бунчук тэр дороо чемоданаа нээж, ээжийнхээ угаасан өмд цамцыг хийж, давчуу пальтогоо ярвайсаар өмсөж, эхтэйгээ түргэн зуур салах ёс гүйцэтгэхдээ сар болоод ирнэ гэж хэлэв. 

	— Илюша, хаачих нь вэ?

	— Ростов. Эжий минь, Ростов орно. Удахгүй ирнэ... Та.. Эжий, та санаа зовох хэрэггүй! гэж эмгэнийг зоригжуулав!

	Эмгэн сандчин хүзүүндээ байсан бяцхан загалмайг мулталж хүүгээ үнсэх зуур адисалж хүзүүнд нь зүүж өгөв. Загалмайн оосрыг захны нь цаагуур оруулж өгч байхдаа хүйтэн хуруу нь салганан чичирч байв. 

	— Илюша, үүнийг зүүж яв! Энэ бол хутагт Николай Мирликийскийн загалмай шүү. Өршөөлт шүтээн минь, аварч хамгаалж байгаарай... Миний ганц хүүг... гэж энхрийлж хайрласан нүдээр загалмайд наалдуулан шивнэв. 

	Хүүгээ тэвэрч байхдаа тэссэнгүй завж нь татав татавхийж Бунчукийн шар үстэй гар дээгүүр хаврын бороо шиг халуун бүлээн дуслууд савирав. Бунчук эхийнхээ гарыг хүзүүнээсээ салгаж, царай даран гадагш гарлаа. 

	Ростовын галт тэрэгний буудал дээр хүмүүс хөл гишгэх зайгүй байв. Шалан дээр тамхины иш, наран цэцгийн самрын хальс шагангаар татахуйц зузаан хөглөрнө. Буудлын талбайд гарнизоны цэргүүд сангийн хувцас хунар, тамхи, хулгайлсан эд бараагаа наймаалж өмнө зүгийн олонх хотод байдаг зүсэм бүрийн хүмүүс хүнгэнэлдэж шуугилдан яаралгүй хөлхөцгөөнө. 

	— Ас-с-смоловскнй, ас-с-смоловскийн бутархай тамхи! гэж папирос зардаг хүүхдүүд орилолдоно. 

	Дорно зүгийн бололтой сэжигтэй байрын нэг хүн шинелийнхээ хормойг сөхөн ирмэж Бунчукийн чихэнд:

	— Ноёнтон гуай, хямдхан зарна... гэж шивнэв. 

	— Шарсан халуун самар! Самраа аваарай! гэж хаалганы хажууд наймаа хийж байгаа авгай хүүхнүүд янз бүрийн хоолойгоор хашхиралдана. 

	Жагсаал хувцас, тууз, шар товч, шавар болсон өргөн өмдтэй Хар тэнгисийн зургаан усан цэрэг олны дундуур шахцалдан чанга чанга ярьж инээлдсээр явж өнгөрөхөд хүмүүс хүндэтгэлтэй гэгч зам тавьж өгч байв. 

	Бунчук олны дундуур яаралгүй түлхэлцэж явав. 

	— Алтан гэнэ үү?! Золиг чамайг! Чиний самоварын алт л байдаг байх... Чи намайг харахгүй байна гэж бодож байна уу? гэж радио утасны багийн шөвгөр царайтай цэрэг даажигнана. 

	Тэгэхэд нь нөгөө хүн хуурамч болов уу гэмээр том гэгчийн алтан гинжээ даллан дургүй нь хүрсэн янзтай:

	— Чи харж байна уу? Алт! Червоны алт! Засгийн шүүгчээс авсан юм... За, навсайсан золиг, цаашаа тонил!.. Бас чамд шалгуулах вий... Харин үүнийг авахгүй юу? гэж хүрчигнэнэ. 

	— Флотод таарахгүй... юу л гээд тэнэглээд байгаа юм бэ? гэж ээргэлдээ байсан нэг нь хэлэх сонстоно. 

	— Яагаад таардаггүй билээ?

	— Энэ сонинууд... 

	— Жаал аа, нааш нь аваад ир!

	— Бид тав дахь дугаарт17 саналаа өгсөн. Тэгэхгүй бол болохгүй... 

	— Мамалыга! Амттайхан мамалыга! Аваарай!

	— Маргааш хөдөлнө гэж цувааны дарга амласан. 

	Бунчук намын хорооны байшинг эрж олоод хоёрдугаар давхрын шатаар авирав. Хутган жадтай япон винтовоор зэвсэглэсэн улаан гвардийн ажилчин цэрэг зам хөндөлсөж:

	— Нөхөр, та хэнтэй уулзах нь вэ? гэлээ. 

	— Би нөхөр Абрамсонтой уулзъя. Энд бий юү?

	— Зүүн гар тийшээ эргээд гурав дахь өрөө. 

	Нуруу нам, хамар томтой, цох шиг тас хар хүн зүүн гарынхаа хурууг сюртукнийхээ энгэрийн цаагуур хийж, баруун гараа гозолзуулан, нэг настайвтар төмөр замчныг аашилж байв. 

	— Ингэж болохгүй! Энэ чинь зохион байгуулалт биш! Та иймэрхүү аргаар ухуулга хийвэл тус болохоосоо ус болно!

	Төмөр замчны гэмэрхэж эвгүйрхсэн царайн байдлаас үзэхэд биеэ зөвтгөж нэг юм хэлэх гэсэн боловч цох шиг тас хар толгойтой хүн ам нээх самбаа өгсөнгүй, хэтэрхий уцаарласандаа болоод үгийг нь сонсох байтугай, нүүрийг нь харахаас дургүйцэж:

	— Митченког ажлаас нь одоохон зайлуул! Та нарын хийж байгаа ажлыг бид зүгээр харж сууж чадахгүй. Верхоцкий хувьсгалт шүүхийн өмнө хариуцлагаа хүлээх болно! Верхоцкий баригдсан уу? Тийм үү?. Түүнийг бууд гэж би шаардана! гэж хатуу ширүүн үгээр яриагаа дуусгаж минчийж улайгаад, Бунчук руу эргэж уур нь гүйцэд гараагүй бололтой эрс дуугаар, — Та ямар хэрэгтэй явна вэ? гэж асуулаа. 

	— Та Абрамсон мөн үү?

	— Тийм байна. 

	Бунчук үнэмлэх бичиг, Петроградын нэг өндөр хариуцлагатай нөхрийн явуулсан захидлыг өгөөд, дэргэд нь цонхны тавцан сандайлж суув. 

	Абрамсон уг захидлыг маш анхааралтай уншаад (чангаар зандарсандаа эвгүйрхсэн янзтай) хүрлийн инээмсэглэж:

	— Жаахан хүлээж байгаач. Одоохон тантай ярилцъя гэв. 

	Тэвдэж бачимдсан төмөр замчныг явуулж, өөрөө гараад төдхөн эрүүнийхээ дагуу цавчуулсан хөх сорвитой, бэлтгэл офицерын тэмдэгтэй, сахлаа хуссан, өндөр цэргийн хүнийг дагуулж ирээд:

	— Энэ бол манай Цэргийн хувьсгалт хорооны гишүүн. Танилц Та... уучлаарай, би таны нэрийг мартчихлаа гэв. 

	— Бунчук. 

	—... нөхөр Бунчук... та чинь пулемётчины мэргэжилтэй байх аа?

	— Тийм ээ. 

	— Тэр чинь бидэнд хэрэг болоод байна! гэж цэргийн хүн инээмсэглэв. 

	Түүнийг инээмсэглэхэд чихнээс нь аваад эрүүний шонтгорыг хүрсэн урт сорви нь ягаарч байв. 

	— Та бидэнд ажилчид, улаан гвардийнхнаас, аль болох богино хугацаанд пулемётын команд байгуулж өгч амжих уу? гэж Абрамсон асуулаа. 

	— Оролдъё. Цагаас л шалтгаална. 

	— Тэгвэл. хэчнээн хугацаа хэрэгтэй вэ? Хоёр, гурван долоо хоног болох уу? гэж цэргийн хүн Бунчук руу тонгойн асуугаад хариу хүлээж инээмсэглэв. 

	— Хэдхэн хоног л болно. 

	— Тэгвэл маш сайн байна. 

	Абрамсон духаа арчиж уцаарлангуй янзтай: — Гарнизоны ангиуд сэтгэл санааны хувьд маш доройтсон. Бодитой хүч болж чадахаа больсон. Нөхөр Бунчук, хаа ч гэсэн ялгаагүй бид бас л ажилчдад найдаж байна. Тэнгисчид ч яах вэ. Харин цэргүүд... Ийм учраас өөрсдийн пулемётчидтой больё гэж бодсон юм гээд цагарган хөх сахлаа ширвэлзүүлэн — Та эд материалын хангамжаар ямаршуу байна? Түүнийг бид даана. Та өнөөдөр хоол идсэн үү? Үгүй байж таарна! гэв. 

	Абрамсоны цох шиг толгой, баруун талаасаа гялалзсан цагаан толбо шиг бууралтсан үсийг хараад Бунчук: “Дүү минь, чи хүний цатгалан, өлсгөлөн явааг ч ганц хараад л ялгаж мэдэх болтлоо хэчнээн зовлон үзэж өнгөрүүлээ бол оо?” гэж сэтгэлийн угаас хайрлан бодлоо. Абрамсоны гэр рүү хүргүүлж явахдаа Бунчук ганцхан түүний тухай “Энэ бол залуу шиг залуу юм, большевик ч хүн юм. Хэрцгий, ширүүн авиртай ч хүний сайн чанар нь хэвээр үлджээ. Энэ нь аль нэг ажил буениулсан Верхоцкийд алах ял заахаас ч буцахгүй, харин нөхрийгөө бол хайрлаж халамжилж чаддаг хүн юм” гэж бодсоор явлаа. 

	Абрамсонтой уулзсан дотно сайхан сэтгэгдэлд автсаар яваад Таганрогийн тэртээ захад байгаа гэрт нь хүрч, ном хэвлэл дүүрсэн бяцхан өрөөнд амарч, хоол унд идэж уугаад Абрамсоны хийж өгсөн зурвасыг байрын эзэн авгайд үзүүлж орон дээр хажуулж, юугаа ч мэдэлгүй унтав.


V

	 

	Бунчук намын хорооноос өөрийн нь мэдэлд ирүүлсэн арван зургаан ажилчинтай дөрвөн хоногийн турш өглөөнөөс орой болтол ажиллав. Тэд нь янз бүрийн мэргэжлийн, тэр ч байтугай янз бүрийн насны, янз бүрийн үндэстэн ястан байв. Хоёр ачигч, Полтавын украйн үндэстэн Хвылычко, оросжсон грек Михалиди, үсэг өрөгч Степанов, найман металлчин, Парамоновын уурхайн хүрзчин Зеленков, ядруухан талхчин, армян үндэстэн Геворкянц, мэргэжлийн слесарь, орос нутгийн герман үндэстэн Иоганн Ребиндер, депогийн хоёр ажилчин байв. Арван найм дахь илгээлтийг цэрэг хөвөнтэй цамц, хэтэрхий томдсон гуталтай нэг бүсгүй авчирлаа. 

	Бунчук тэр бүсгүйн ирсэн зорилгыг мэдсэнгүй дугтуйтай дагавар бичгийг нь аваад:

	— Та буцах замдаа штабаар дайрч амжих уу? гэж асуужээ. 

	Бүсгүй инээмсэглэн гайхаж, алчуур дороос унжиж гарсан үсээ засаад, хулчгардуугаар:

	— Намайг та нар руу томилж ирүүлсэн... гээд хэсэгхэн зуур түгдэрснээ — Пулемётчин болгохоор гэв. 

	Бунчук минчийтэл улайж:

	— Цаадуул чинь солиороо юу? Надад ямар эмэгтэйчүүдийн батальон байгаа биш?. Та уучлаарай, энэ бол танд тохирохгүй ажил. Эрэгтэйчүүдийн бяр чадал шаардах хүнд ажил... Энэ чинь юу болж байна аа?. Тийм ээ, би таныг авч чадашгүй нь! гэв. 

	Тэгээд хөмсөг атируулан нөгөө авчирсан бичгийн дугтуйг задалж, намын гишүүн нөхөр Анна Погудког таны мэдэлд очууллаа гэж эрс тулган бичсэнийг гүйлгэж харснаа илгээлт бичигт хавсаргасан Абрамсоны доорх зурвасыг хэд дахин уншлаа. 

	 

	“Эрхэм нөхөр Бунчукт!

	Тан руу тун сайн нөхөр Анна Погудког томилон явуулав. 

	Шаргуу хүсэж гуйсны нь дагуу явуулахдаа үүнийг та сайн пулемётчин болгоно байх гэж бид найдаж байна. Энэ бүсгүйг би мэдэх юм. Тун ч хүлээж авууштай хүн гэдгийг Танд хэлээд хүсэх ганцхан зүйл бол чухаг ажилчин боловч омголон ширүүн (залуугийн зан нь арилаагүй) зантай бүсгүй байгаа юм. Үүнийг болчимгүй хэрэг хийчихээс сэрэмжлэн харж, мэдэж байгаарай. 

	Танай багийг нэгтгэн нягтруулах гол цөм нь энэ найман металлчин дамжиггүй мөн. Тэдний дотроос Боговойд гол анхаарлаа тавиарай. Маш ажилсаг, шударга үнэнч, хувьсгалч нөхөр байгаа юм. Танай пулемётчидын отряд интернационалч бүрэлдэхүүнтэй байгаа нь сайн хэрэг, байлдааны чадвартай ч байх болно. 

	Сургуулиа түргэлж үзээрэй. Манайхан руу Каледин довтлох сурагтай байгаа шүү. 

	Нөхөр ёсны баяр хүргэж ёсолсон

	С. Абрамсон”

	 

	Бунчук өмнөө зогсож байгаа бүсгүйг хялавхийж харлаа. (Энэ бол сургууль хийдэг Москва гудамжны нэг байшингийн зооринд болсон хэрэг ажээ) Нүүрийг нь бүдэг сүүдэр халхлаад байдал төрх нь төдий л мэдэгдсэнгүй. 

	— Яах вэ тэгээд? Та өөрөө ийм хүсэлтэй юм бол... Абрамсон ч бас гуйжээ... Эндээ бай даа гэж Бунчук дургүйхэн хэлэв. 

	Онигор амтай “максим” Бунчукийн чадамгай гар хурууны үзүүрээр хэрхэн яаж задарч салж байгааг хүмүүс пулемётын тал бүрээс шавж, дээрээс нь өнгийж, урдах хүмүүсийнхээ нуруун дээр тэгнэж, өлөн нүдээр олзуурхан харцгаана. Бунчук пулемётыг яг таг оновчтой, яаралгүй хөдлөн дахин угсарч, эд ангиудын бүтэц, зориулалтыг тайлбарлаж, яаж эзэмших аргад сургаж, шагайх, онилох журмыг харуулж, сумны таших, нисэх, тусах хэмжээг тайлбарлана. Байлдааны үед дайсанд буудуулахгүйн тулд яаж байрлахыг зааж, будаг нь холцорсон халхавчийн ард өөрөө хэвтэж, ашигтай сайн газрыг яаж сонгож олох, сумтай хайрцгийг хаана тавих тухай ярина. 

	Талхчин Геворкянцаас бусад нь тун амархан ойлгож авч байв. Ганцхан Геворкянц л урагшгүйтэж, хэчнээн харуулавч пулемёт задлах, угсрах дүрмийг тогтоож чадахгүй хольж самуураад тэвдэж:

	— Яагаад болохгүй байна вэ? Би л... буруу... Үүнийг энд хийх байжээ. Дахиад болохоо байлаа! гэж амандаа шивнэж уцаарлахлаараа: — Яах вэ? гэж хэлдэг байжээ. 

	— Чамд л “яах юм бэ дээ?” болж байгаа байх! гэж дух, хацар дээрээ дарийн хөх тарлан сорви бүхий хүрэн бор царайтай Боговой шоолж: — Яагаад болохгүй байна вэ гэвэл чи л өөдгүй болоод тэр. Ингэж хийх хэрэгтэй! гээд эд ангийг нь зөв байранд нь мэдэмхий хийж харуулаад, — Би бол хар багаасаа цэргийн эрдэм сонирхсон хүн гээд хүмүүсийг инээлгэн хөх цоохор нүүрээ хуруугаараа чичин, — Багадаа их буу хийгээд тэсэлчихсэн чинь өөрөө ингэж баларсан юм. Тэгсний ачаар л одоо ингэж чадлаа үзүүлж байна гэлээ. 

	Нээрээ ч тэр бээр пулемётыг хэнээс ч хурдан хялбар сурч амжлаа. Геворкянц л ганцаараа хоцорч, урам нь хугаран:

	— Бас л биш! Яагаад энэ вэ? Бүү мэд гэж уйлагнан үглэх нь олонтоо сонстоно. 

	— Ямар дүүрсэн илжиг вэ! Нахичеванийхны дотроос ганц ийм хүн олдох гэж дээ! гэж грек Михалиди уурлаж уцаарлана. 

	— Мөн ч ховорхон тохиолдох амьтан юм аа! гэж дуу цөөтэй Ребиндер дэмжинэ. 

	— Чам шиг хүн гурилаа л зуурч суувал таарна! гэж Хвылычко дамшиглаж, цөм даажигнан инээлдэв. 

	Степанов л ганцаараа минчийж улайгаад зэвүү нь хүрсэн янзтай:

	— Хэл амаа билүүдээд байхын оронд нөхөртөө заах өгөөч! гэж уурлав. 

	Тэр саналыг депогийн өвгөжөөр ажилчин ханхгар том биетэй, бүлтгэр Крутбгоров дэмжиж:

	— Та нарын инээлдэх яамай, ажил саатаж байна! Нөхөр Бунчук, та энэ кунсткамера (Кунсткамер гэж хачин чамин зүйлсийг цуглуулсан газрыг хэлдэг) нэг бол янзалж ав, эсхүл хөөж тараа! Хувьсгал ажилд ороод байхад та нар ингэж бөөн инээд болж суух! гэж мантгар том гараа занган унзад хоолойгоо шахав. 

	Анна Погудко юм бүгдийг маш их сонирхож, Бунчукаас салахгүй шалж, эв хавгүй пальтоны нь ханцуйнаас угзчин, пулемётын дэргэдээс салдаггүй байв. 

	— Гол төмрийн уутны ус хөлдчихвөл яах вэ? Салхи ихтэй байвал сум аль хэр гажих вэ? Нөхөр Бунчук, үүнийг юу гэдэг юм бэ? гэж шалгаагаад, юу гэж хариулахыг чагнан, зөөлөн харцтай том хар нүдээрээ үнэмшихгүй байгаа янзтай хардаг байв. 

	Түүнийг дэргэдээ байхад Бунчук нэг л хачин эвгүйрхэж, тэр байдлаа мэдэгдэхүйн тулд зориуд хүйтэн царай гаргаж, түүнд илүү их шаардлага тавьдаг байсан боловч өглөө болгон яг долоон цагт даарсан байдалтай хоёр гараа хөвөнтэй ногоон цамцныхаа ханцуйд шургуулж, цэрэг том гутлаа чирсээр байшингийн зооринд орж ирэхэд нь сэтгэл догдлох шиг нэг л хачин болдог болжээ. Погудко бол Бунчукаас нуруугаар нам агаад биеийн хөдөлмөр хийдэг эрүүл чийрэг бүсгүйчүүлийн адил махлаг бадриун, шалихгүй бөгтөрдүү, хамаг юмны нь гайхамшигт чимэг болсон хурц том нүд байгаагүй сэн бол хөөрхөн гэмээргүй хүүхэн байлаа. 

	Бунчук дөрөв хоног цуг хичээллэхдээ бүсгүйг тухтай ажиж ч амжсангүй. Зооринд бүдэг харанхуй, тэгээд ч ер нь нүүр царайг нь харах эвгүй, харахаар зав ч гараагүй ажээ. Харин тав дахь өдрийн үдэш цуг гадагш гарлаа. Погудко түрүүлж хамгийн дээд талын довжоон дээр гараад нэг юм асуух гээд эргэхэд нь Бунчук үдшийн гэрэлд царан зүсийг нь хараад дуу алдах шахаж билээ. Хүүхэн ердийнхөө заншлаар үсээ засаж илээд толгойгоо гэдийсхийн Бунчук руу жишүү харж хариулахыг нь хүлээн зогслоо. Гэтэл Бунчук юу хэлснийг нь сонссонгүй, амттай сайхан сэтгэгдэлдээ баригдаад шатаар аяархан өгслөө. Погудко амьсгаадсандаа болоод (алчуураа авалгүй үсээ засахад эвгүй байжээ) оройн наранд сайтар гэрэлтсэн хамрын самсаа нь үл мэдэг сэртэлзэж байлаа. Уруул амны нь байдал эрэлхэг зоригтой боловч хүүхдээрээ булбарай, шалихгүй дорвогор дээд уруулын нь бүдэгхэн цайвар арьсан дээгүүр маш жижигхэн үс харлаж үзэгдэнэ. 

	Бунчук цохиулах мэт тонгойн, даажигнах байдлаар:

	— Анна Погудко... хоёрдугаар пулемётчин чи чинь ямар нэг л хүний аз жаргал шиг сайхан харагдаж байх шив! гэхэд Погудко:

	— Дэмий юм! гэж хэлээд инээмсэглэн: — Нөхөр Бунчук дэмий юм бүү ярь!. Бид буудлагад хэдэн цагт явах вэ? гэж асууж байна гэв. 

	Харин Анна инээмсэглэхдээ нэг л эгэл жирийн байдалтай болжээ. Бунчук зэрэгцэж зогсоод ув улаан гэрэлдээ хавь ойрыг умбуулж буй нартай гудамжийг ширтэн, намуун дуугаар:

	— Буудлагад уу? Маргааш. Чи хаачих вэ? Чи хаана суудаг юм бэ? гэв. 

	Погудко хотын тэртээ захын нэг гудамжийг нэрлэв. Тэгээд хоёулаа хамт явлаа. Тэднийг замын зөрлөг дээр Боговой гүйцэж очоод:

	— Бунчук аа! Маргааш хэдийд яаж цугларах вэ? гэв. 

	Тихая төглийн цаана цугларна, Крутогоров, Хвылычко хоёр пулемётоо морин тэргээр аваачна. Өглөөний наймд цугларцгаана гэж Бунчук хэлж өглөө. Боговой тэдэнтэй цуг хоёр хороолол өнгөрөөд салав. Бунчук, Анна Погудко хоёр хэдэн минут таг дуугүй явснаа Погудко Бунчукийн хажуугаас хялавхийн хараад:

	— Та казак хүн үү? гэж асуулаа. 

	— Тийм. 

	— Офицер явсан уу?

	— Хаанаас би офицер байх вэ дээ!

	— Та аль нутгийнх вэ?

	— Новочеркасскийнх. 

	— Ростовт ирээд удсан уу?

	— Хэдхэн хонолоо. 

	— Түүнээс өмнө хаана байсан бэ?

	— Петроградад. 

	— Намд хэдэн онд элссэн бэ?

	— Мянга есөн зуун арван гурван онд. 

	— Таны гэр орон хаа байдаг вэ?

	— Новочеркасскт гэж Бунчук түргэн гэгч хэлснээ, гуйх байдлаар гараа сунгаж — Жаахан хүлээж байгаач, чи Ростовынх гэл үү? гэж асуув. 

	— Үгүй, би Екатеринославд төрсөн. Сүүлийн үед л энд сууж байсан. 

	— Одоо асууж эхэлье... Чи украйн хүүхэн үү?

	Погудко хэсэг зуур эргэлзэж байснаа шуудхан:

	— Биш гэж хариулав. 

	— Еврей юү?

	— Тийм ээ. Тэгээд юү гэж? Хэлээр минь мэдэгдэж байна гэж үү?

	— Үгүй. 

	— Яагаад намайг еврей гэж мэдээ вэ?

	Бунчук хөлөө олох гэж алхаагаа багасгах зуур:

	— Чих, нүдний хэлбэр, Тэгээгүй бол чи үндэстнээсээ бараг өмнөө юм... гэж хэлээд хэсэг бодлого болсноо, — Ингэж бидэнтэй нийлсэн чинь сайн хэрэг гэв. 

	— Яагаад? гэж Погудко сонирхов. 

	— Ийм учиртай юм аа. Еврей нар цуутай улс. Би өөрөө ажилчин хүн болохоор мэднэ. Еврей нар хүмүүсийг зөвхөн зааж чийглүүлэхээс биш, өөрснөө дайны галд орохгүй үлдэж хоцордог улс гэж олонх ажилчин боддог. Тэр бол буруу. Тэр буруу ойлголтыг, жишээлбэл, чи зад няцааж байна. Чи ер нь сургуульд байсан уу?

	— Байсаан. Би ноднин жил гимнази төгссөн. Ингэхэд та ямар боловсролтой вэ? Ярианы байдал таныг ажилчин биш гаралтайг илчилж байгаа болохоор би асууж байна. 

	— Би ном их уншсан хүн дээ. 

	Тэр хоёр яаралгүй явав. Погудко зориуд жижиг гудамжаар тойрч, өөрийнхөө тухай цухас яриад, Корниловын хөдөлгөөний тухай, Питерийн ажилчдын санал сэтгэлийн тухай, Октябрын эргэлтийн тухай Бунчукаас асууж сонирхсоор л явав. 

	Тэртээ голын эргийн хавьд винтовоор буудаж, пулемёт тачигнан анир чимээгүй байдлыг эвдэв. Тэгэхэд Анна:

	— Энэ ямар системийн пулемёт вэ? гэж асуулаа. 

	— Льюис байна. 

	— Дайзтай сумнаас хэд хэрийг буудав аа?

	Бунчук эргийн дэргэд аргамжаатай зогсох шүүртэй онгоцноос үдшийн гэгээ тасарч буй огторгуй өөд гар шиг сунаж байгаа прожекторын эрдэнийн чулуу мэт гялтганасан туяаг сонирхон харсаар юу ч хариулсангүй. 

	Хүн амьтангүй хотоор тэр хоёр даруй гурван цаг сэлгүүцээд Аннагийн суудаг байшингийн хаалганы дэргэд салцгаав. 

	Бунчук учрыг ухаж мэдэлгүй сэтгэл нь их л ханамжтай гэртээ харилаа. Өөрөө өөрийгөө мэхэлж, тэгж мэхэлж байгаагаа мэдсээр атлаа: “Сайн ч хүн, ухаантай ч бүсгүй юм! Сайн ярьж авсан биш сэтгэл дулаацах шиг болов. Энэ хэдэн жилд сэтгэл зүрх ч гэж хатуурч орхижээ. Ер нь хүмүүстэй үерхэж танилцах нь чухал байна. Тэгэхгүй бол цэргийн газрын талх шиг хатаж орхино вий...” гэж бодлоо. 

	Цэргийн хувьсгалт хорооны хурлаас дөнгөж сая ирсэн Абрамсон пулемётчидыг хэрхэн бэлтгэж байгаа тухай асууж, тэр завсраа бас Анна Погудког сураглан:

	— Анна ямар байна? Тэнцэхгүй бол нь бид өөр ажил шилжүүлээд, оронд нь хүн өгч болно шүү гэлээ. 

	— Үгүй, юу гэсэн уг билээ! гэж Бунчук цочоод, — Тун авьяаслаг бүсгүй юм! гэв. 

	Түүний тухай яримаар маш их санагдсан боловч биеэ хүчлэн барьсны эрхээр дуугүй өнгөрлөө. 

	 


VI

	 

	Арван нэгдүгээр сарын 25-ны үдийн алдад Новочеркасскаас Ростов руу Каледины цэрэг хөдөлж давшилт эхлэв. Төмөр замын шугам дагаж, замын далангийн хоёр талаар Алексеевын отрядын офицерууд таруу эгнээгээр давшиж, баруун гарын жигүүрээр саарал хувцастай юнкерүүд бөөнөөрөө урагшилж явав. Генерал Поповын сайн дурын отряд зүүн гарын жигүүрийн улаан шороотой гангыг гатлав. Алсаас жижигхэн хар толбо мэт үзэгдэх зарим хэсэг нь ганга руу харайн орцгоож, наад биед нь гараад бие биеэ хүлээж зогссоноо наашаа цуварч эхлэв. 

	Нахичеваны захад эгнэн тарж хэвтсэн улаан гвардийнхан сандарцгаав. Хүн болсоор анх удаа винтов барьж үзэж байгаа ажилчдын олонх айж, хар пальтогоо намрын шавар шалбаагт хутгасаар мөлхөлдөж, зарим нь толгойгоо өндийлгөн тэртээ талд давшиж яваа цэргүүдийг харцгаана. 

	Бунчук эгнээний дунд пулемётынхоо дэргэд сөхөрч суугаад дурандана. Урьд өдөр нь эв хавгүй пальтогоо шинелиэр сольсон болохоор угаас сурсан юм биед нь уужуу аятайхан байлаа. 

	Хүмүүс команд өгөөгүй байхад сандарч гал нээв. Тэд чимээ аниргүй байдалд удаан тэсэж байж чадсангүй. Түрүүчийн буу дөнгөж тасхиймэгц Бунчук уурлаж, босон харайгаад:

	— Буудахаа больцгоо!.. гэж хашхирлаа. 

	Хашхирах дуу нь бууны дуунд дарагдахад Бунчук гараар дохиж олонд дуулдтал бархирах гэж оролдоод бүтэхгүй болохоор “Галлаад!” гэж Боговойд команд өглөө. Боговой инээмсэглэмээр янзтай боловч шороо шиг барлайж харласан нүүрээ бууныхаа замагт наалдуулан шагайж, хуруугаа гохны бариул дээр тавилаа. Пулемётын танил дуу Бунчукийн чихэнд тачигнан сонстов. Өөрсдийн пулемётын оноог ажиглан, эгнэж хэвтсэн дайсныг хэсэг зуур ажигласнаа ухасхийн босож, өөрсдийн эгнээний араар бусад пулемёт руу гүйлээ. 

	— Галлаад!

	Хвылычко айж, баярласан царайгаар Бунчук рүү эргэж хараад

	— Байлгаад бай хөө!. Хо-хо-хо-хо! гэж орилов. 

	Төвөөсөө гурав дахь пулемётын дэргэд тааруухан улс байсан болохоор Бунчук тийшээ гүйж очлоо. Тийнхүү явах зуур тонгойж суугаад дурандахад дурангийн цантсан дугариг хүрээн дотор бүртэлзсэн саарал бут шиг юмнууд үзэгдэж байв. Тэндээс үе үе сүрхий оновчтой буудаж байлаа. Бунчук бушуухан хэвтээд, гурав дахь пулемётынхоо тусгал буруу байгааг олж ажиглав. 

	Эгнэж хэвтсэн хүмүүсийн араар мурилзан мөлхөж явахдаа:

	— Доогуур шагайгаач, золигууд минь! гэж хашхична. 

	Тэдний толгой дээгүүр дайсны сум үхлийн уриа шиг шүнгэнэж, алексеевийнхан сургууль хийж байгаа шигээ тун мэргэн буудацгаах ажээ. 

	Учир зүггүй дээшээ өлийсөн пулемётын дэргэд пулемётчид үг сүггүй тарайлцаж, хэтэрхий дээгүүр шагайсан наводчик грек Михалиди хамаг сумаа дуустал завсар чөлөөгүй галлана. Хажууд нь зэвхийтлээ айсан Степанов бэвтэгнэж, ард нь Крутогоровын төмөр замын найз толгойгоо яст мэлхий шиг газар шааж, хөлөөрөө шороо тийрэн бөгсөө тонтойлгочихсон хэвтэнэ. 

	Бунчук Михалидийг түлхэж зайлуулаад пулемётын овоо харааг тааруулж баахан шагайж байгаад галлахад пулемёт нэгэн жигд чичиргэнэн тачигнаж үр дүн ч гарч, урд хойноо оролцон давшиж явсан бөөн юнкер халцгай газар нэгийгээ хаяад толгодын хажуугаас гэдрэгээ эргэж уван цуван зугтлаа. 

	Бунчук өөрийнхөө пулемёт руу буцаж очив. Цонхийж цайсан Боговой (Хацар дээрх дарийн толбо нь тодхон хөхөрч байв) хажуулдаж хэвтээд, хараал тавьсаар бүдүүн гуяныхаа шархыг боож байв. 

	Дэргэд нь хэвтэж байсан час улаан үстэй улаан гвардийн нэг цэрэг дөрвөн хөллөөд:

	— Экээ нь охморуудыг буудаад!. Буудаач! Давшиж явааг нь харахгүй юу?! гэж орилно. 

	Офицеруудын отряд замын даланг дагаж журамтайхан цувралдаж гүйлдэнэ. 

	Боговойн халааг Ребиндер аваад яарч сандралгүй, сумаа хэмнэн чадамгай галлаж эхлэв. 

	Гэтэл зүүн жигүүрээс Геворкянц толгой дээгүүрээ сум шүнгэнэх бүрд унаж туссаар Бунчук рүү туулай шиг дэгдэлхийлэн гүйж ирээд:

	— Болдог биш!. Гацчихлаа! гэж уухилав. 

	Бунчук тахиралдаж хэвтэцгээсэн хүмүүсийн араар бараг ил гүйлээ. 

	Пулемётынхоо хажууд сөхөрч суугаад, дух руугаа унжсан үсийг зайлуулан, дайсны эгнээг саравчлан харж байсан Аннаг холоос харангуутаа Бунчук жигтэйхэн айж:

	— Хэвтээч! Чамайг хэвт гэж байна! гэж зандарлаа. 

	Анна Бунчук руу харснаа суусаар л байв. Тэгэхэд нь Бунчук аль муухайгаар хараасаар гүйж очоод шуудхан түлхэж хэвтүүлэв. 

	Крутогоров халхавч хуягийн ард чичирч:

	— Гацаж орхилоо! Явдаггүй! гэж Бунчук рүү шивнээд нүдээрээ Геворкянцыг эрж, — Муухай золиг, алга болчихлоо! Муу үлэг гүрвүүл зугтлаа шүү... ёолж орилсоор байгаад зүрхийг үхүүлж орхилоо! Садаа болоод байх юм!. гэж үглэв. 

	Хусаагүй удсан арзгар хар сахалд нь шавар наалдаж хатсан Геворкянц могой шиг мушгиралдаж мөлхсөөр хүрч ирэв. Түүнийг Крутогоров хэсэг зуур харснаа, хөлс дааварласан бухан хүзүүгээрээ эргэж буун дуунаас дутахгүй чангаар:

	— Сум хаана хийсэн бэ?.. Хөсрийн үхдэл! Бунчук! Ээ, Бунчук! Үүнийгээ татаж авахгүй бол би үгүй хийнэ шүү! гэж загнав. 

	Бунчук пулемётыг ухаж байтал халхавчинд нь сум тасхийтэл тусахад халуун төмөр барьсан мэт гараа бушуухан татав. 

	Тэр бээр  пулемётыг засчхаад өөрөө галлаж эхлэв. Айхгүй цувралдаж давшсан алексеевынхныг хэвтэхэд хүргээд өөрөө нуугдах газар хайж буцаж мөлхөв. 

	Дайсны гинжин эгнээ улам ойртож, винтовоо барьж хааяа нэг хэвтсээр давшиж яваа сайн дурынхныг дурангаар харахад илхэн болов. Галлах нь ч ширүүслээ. Улаан гвардийн эгнээнд гурвын зэрэг хүн алагдаж тэдний буу сумыг нөхөд нь мөлхөн очиж мулталж авав. Крутогоровын пулемётын дэргэд хэвтсэн Анна, Бунчук хоёрыг харсаар байтал улаан гвардийн нэг залуухан хүү суманд өртөв. Тэр бээр  удтал тийчилж, шуухинаж, хөлөөрөө газар балбаж байгаад хоёр гар дээрээ өндийж янцагласнаа амьсгаа тавив. Аннаг хажуугаас нь ажиглахад бүлтийж дүрлийсэн том нүдэнд нь айж сүрдсэн шинж илт харагдав. Анна алагдсан залуугийн хуучирсан цэрэг ороолттой хөлийг харж гөлрөөд хажууд нь 

	— Сум аль! Сум! Аль! Хүүш, хүүхээн, сум аль! гэж Крутогоровын хашхичиж байгааг ч сонссонгүй. 

	Калединыхан улаан гвардийнхныг хоёр жигүүрээр нь холуур ороож бүслэв. Нахичеваний захад ухарч яваа улаан гвардийнхны хар пальто, шинель бүртэлзэж, баруун гарын жигүүрийн захад байсан пулемёт цагаантны гарт орж, нэг юнкер грек Михалидийг халз тулган буудаад, хоёр дахь пулемётчиныг нь сургуулийн хиймэл өвсөн мануухай шиг жадаар сүлбэж, үсэг өрөгч Степан л ганцаараа үлдлээ. 

	Шүүрдэгч онгоцноос их буугаар буудаж эхэлмэгц улаан гвардийнхан ухрахаа болив. 

	— Эгнээд! Миний хойноос! гэж хашхираад хувьсгалт хорооны гишүүн, Бунчукийн танил хүн удирдан түрүүлж гүйлээ. 

	Улаан гвардийн эгнээ шарвасхийн бутарснаа давшиж эхлэв. Бунчук, түүнд наалдах шахсан Крутогоров, Анна, Геворкянц нарын хажуухнаар гурван хүн бараг шөргөөх шахам өнгөрөв. Тэдний нэг нь тамхи татаж, нөгөө нь явуут дундаа бууныхаа замгаар өвдгөө цохиж, гурав дахь нь пальтоныхоо шавар болсон хормойг сүрхий ширтэнэ. Үхэх сэхэхээ үзэлцэхээр биш, харин найз нөхдийн найраас харьж яваа юм шиг явав. Тэр нь гэмэрхсэн янзтай мушилзан инээмсэглэж, үглээ эхнэр маань аль зэрэг аашилдаг бол гэсэн янзтай шавар болсон пальтогоо харсаар явлаа. 

	Холхон шиг байгаа хорго хайс, түүний цаана бөөгнөрч байгаа бор саарал хувцастай хүмүүсийг заагаад Крутогоров:

	— Тэднүүсийг хараач! гэж хашхирав. 

	— Тааруулж зоогоод! гэж хэлээд Бунчук пулемётыг баавгай шиг хөндлөн эргүүлэв. 

	Пулемётын цоглог дуу дахин тачигнахад Анна чихээ таглаж явган суув. Хайсны цаадтайх хүмүүс бужигналдах нь нам гүм болж тэндээс хэдэн минутын дараа буун дуу зэрэг зэрэг пижигнэж сум нь толгой дээгүүр дүүлэн өнгөрч эхлэв. 

	Пулемётын дуу бөмбөр шиг тажигнаж, сумны хоосорсон тууз могой шиг мушгиралдан хөвөрнө. Бусад бууны ганц нэг дуу тодоос тод тас түсхийж, хар тэнгисчдийн шүүрдэгч онгоцноос буудсан их бууны сум толгой дээгүүр хяхнан шунгинаж байв. Хурган малгай, англи маягаар богино тайрсан сахалтай улаан гвардийн нэг өндөр цэрэг их бууны сум өнгөрөх бүрд өөрийн эрхгүй бөхөлзөн үдэж:

	— Семен, байлгаад бай! Семен оо! Ахиухан шиг байлгаад бай! гэж хашхирч байхыг Анна харлаа. 

	Нээрээ ч их бууны сум нэг дор сүрхий олноор бууж байлаа. Тэнгисчид буудалцаж, янз бүрийн буугаар хольж галлана. Алгуурхан ухарч яваа Каледины хэсгийг тэсэрдэг сумаар тасралтгүй галлаж, нэг сум ухарч яваа дайсны эгнээний тэг дунд дэлбэрч багил хүрэн хар шороо босоод, хүмүүсийг хүйс тэмтрэн шүүрдээд, шороо, утааг замхрахад онгойсон хар нүх л харагдав. Хуй салхи шиг тэсрэлт болж улс амьтны үхэж үрэгдэж байгаа нь ойрхон харагдахад Анна дурангаа хаяж дуу алдаад, аймшигт явдалд төөнөрч хорссон нүдээ шороотой алгаараа таглав. Тэгээд хоолой нь бачимдан чахрах шиг болов. 

	Бунчук Анна руу тонгойж:

	— Юу болоо вэ? гэж чангаар асуув. 

	Анна шүд зууж, томорсон хүүхэн хараа нь харанхуйлаад:

	— Чадахгүй нь... гэлээ. 

	— Сэтгэлээ чангал! Чи... Анна, сонсож байна уу? Анна! Ингэж болдоггүй юм! Бол-дог-гүй юм! гэж Бунчук чихэнд нь захиран зандрав. 

	Баруун гарын жигүүрийн бяцхан өндөрлөгийн хажуугийн гуунд дайсны явган анги бөөгнөрч байлаа. Түүнийг харчхаад Бунчук пулемётоо авч тохиромжтойхон газар очоод өндөрлөг, гуу хоёрыг хараандаа авч галлав. 

	Та—та—та—та—та! Та—та—та—та—так! гэж Ребиндерийн пулемёт үе үе тачигнана. 

	Хориод алхмын газраас нэг хүн ууртай гэгч сөөнгө дуугаар:

	— Дамнуурга! Дамнуурга алга гэж үү?. гэж хашхирах сонстов. 

	— Оноо хара-аа. Арван найм... Салаа галлаад! гэж фронтын цэргийн салааны дарга уянгалуулан командалж дуулдав. 

	Үдэш оройхонтой түрүүчийн цас лавшиж, цаг хэртэй болоод нойтон цас хээр тал хийгээд байлдагч эгнээнүүдийн давшиж, ухрахдаа чийрлэж гишгэлсэн газар, энд тэндгүй үлдээсэн овгор овгор хар хүүрүүдийг хучиж өнгөлөв. 

	Үдэш болоход Календиныхан ухарцгаав. 

	Шинэхэн цас орж газрын өнгө бүүдийж цайсан энэ шөнө Бунчук пулемётын заставд байв. Крутогоров нэг газраас олж авсан гоё нэмнээг толгой дээгүүрээ нөмөрч, бүдүүн ширхэгтэй нялцгай мах идэж, нулимлан, амандаа хараал тавина. Геворкянц мөн тэндхийн нэг хашааны хаалган дээр даарч хөхөрсөн хуруугаа тамхины галд ээж, харин Бунчук сумны цагаан төмөр хайрцаг сандайлаад, даарч дагжсан Аннаг шинелийнхээ хормойд ороож, тас атгасан нойтон алгыг нь нүднээс нь холдуулж байгаад үе үе үнсэнэ. Энхрийлж хайрлах үгэнд төсөөрчихсөн бололтой:

	— Яаж ингэж болдог юм бэ?. Чи чинь зоригтой хүн байсан шүү дээ... Аня, биеэ барь! Аня! Хонгор минь! Иймэрхүү юманд дасна аа... Эндээс явчихаас ичиж зовоод байвал өөр янзтай бай! Харин алагдсан улсыг тэгтлээ харж болохгүй... Хажуугаар нь хараагүй юм шиг л гараад явчихвал дажгүй! Элдвийн юм бүү бод. Сэтгэлээ хазаарлаж бай. Чи өөрөө тэгэхгүй гэж хэлдэг байсан ч гэсэн эмэгтэй хүний зан авир чамайг дийлж байгааг харж байгаа биз дээ гэж ярьж суулаа. 

	Анна юу ч дуугарсангүй. Алганаас нь намрын нойтон шороо ханхалж, эмэгтэй хүний халуун илч төөнөнө. 

	Өтгөрөн лавших цас бүүдгэр цагаан хөшгөөр огторгуйг халхлаад хашаа хороо, хавь ойрын хээр тал, анир чимээгүй хот мансууран үүрэглэх мэт боллоо. 

	 


VII

	 

	Ростовын хавьд, Ростов хот дотор зургаан өдрийн турш байлдаан болов. 

	Тулалдаан гудамж зээл, замын уулзуурт болж, улаан гвардийнхан Ростовын буудлыг хоёр ч удаа алдаж, тэндээс дайсныг хоёр ч удаа хөөж гаргалаа. Зургаан хоногийн дотор аль аль талаас олзлогдсон хүн гарсангүй. 

	Арван нэгдүгээр сарын 26-ны үдэш Бунчук Аннатай цуг барааны өртөөний хажуугаар өнгөрөхдөө, улаан гвардийн хоёр цэрэг олзолж авсан нэг офицерыг буудаж байгааг хараад Анна руу эргэж янзыг нь үзэх байдлаар:

	— Энэ ч зөв дөө! Эднийг хайр найргүй хядаж л байх

	хэрэгтэй! Тэд биднийг уучилдаггүй, бид уучлуулахыг ч хүсэхгүй, эднийг өршөөх хэрэг алга. Чөтгөр алгадмарууд! Энэ бузар амьтдыг газар орноосоо шүүрдэж цэвэрлэх л хэрэгтэй! Ерөөсөө хувьсгалын хувь заяаг шийдвэрлэж байхад зөөлөн сэтгэл гаргаж болохгүй. Ажилчид ингэж байгаа нь долоон зөв! гэлээ. 

	Нөгөөдөр нь Бунчук өвчилж, дотор муухай болсоор улам дордож, хамаг биеийн нь тэнхээ тасраад чих нь шуугьж, толгой нь дөжирч өвдсөөр нэг хоног хөл дээрээ, гэлдэрлээ. 

	Бут цохигдож үрэн таран болсон улаан гвардийн бяцхан отрядууд арван хоёрдугаар сарын 2-нд үүрээр хотоос ухарлаа. Бунчук пулемёт, шархтан ачсан хөсгийн хойноос Анна, Крутогоров хоёроор түшүүлж авав. Зүүдэлж байгаа мэт дааж давшгүй хүнд төмөр шиг болсон хөлөө зөөж гишгэн, тамир тэнхээгүй биеэ чүү чамай авч явахад Аннагийн зовж өрөвдсөн харц тусаж:

	— Илья, тэргэнд сууж яв, сонсож байна уу? Илюша, чи намайг ойлгож байна уу? Гуйя чамайг, тэргэнд суу, бие чинь муу байна шүү дээ! гэж хэлж байгаа нь алсаас сонстох мэт болж байв. 

	Гэтэл Бунчук Аннагийн үгийг байтугай, гэдэсний хижиг тусаад түүндээ дийлдэж яваагаа ч мэдэхгүй байжээ. Гаднаас жигтэйхэн танил хүний дуу ухаан санаанд нь нэвтрэн орох гэж оролдож, Аннагийн айж бачимдсан хар нүд тэртээ хол гялалзаж, Крутогоровын сахал сүртэй гэгч мушгирч хуйларч байгаа мэт үзэгдэж байжээ. 

	Бунчук толгойгоо базалж, гал ноцох мэт халуун оргиж минчийсэн нүүрээ том алгаараа дарна. Нүднээс нь цус шүүрч, зах хязгааргүй үл үзэгдэх сиймгэр хөшгөөр халхлагдсан орчлон ертөнц тэр аяараа дайвалзан, хөл дороос нь шилжрэх гэж байгаа шиг санагдаад, ухаан самуурч, нүдэнд нь хачин жигтэй юмс үзэгдэж эхэлжээ. Байн байн зогсож, тэргэн дээр суулгах гэсэн Крутогоровтой ноцолдож, Аннагийн гараас гараа мултлах гэж угзчин:

	— Хэрэггүй! Хүлээж бай! Чи хэн бэ?. Анна хаана байна? Надад атга шороо өгөөч... Эднийг миний командаар пулемётоор буудаж устга! Шууд хараагаар! Байз! Халуун байна! гэж шуухинана. 

	Түүнийг тэд тэргэн дээр гаргаж албаар хэвтүүлэв. Хэсэгхэн зуур түүнд янз бүрийн юм холилдож үнэртэх шиг болж сандаргаад, ухаан орох гэж хүчлэн оролдсон боловч болж өгсөнгүй, чимээ аниргүй сэгсгэр хар юм битүүлж бүрхэх шиг болжээ. Гагцхүү тэртээ дээр хэсэгхэн хөх өнгөтэй ямар нэг шатанхай юм цогшин асаж, шижир алтан оч гялбаа мэт үелзэн гялалзаж байв. 

	 


VIII

	 

	Байшингийн дээврээс сүрлийн шаравтар өнгө шингэсэн мөсөн цацгууд тасран унаж шил шиг жингэнэн бутарна. Дулааны урь орж, гацааны дундуур цас цоохорлоод, үс нь гуужаагүй үнээнүүд гудамжаар юм шиншлэн тэнэнэ. Болжморууд малын хашаанд овоолсон хуурай мөчир дээгүүр шавж, хаврын байдлаар шагширна. Талбай дээр Мартин Шамиль хашаанаас зугтаж гарсан тарган зээрд морио хөөцөлдөж, морь нь Дон маягийн туужуур сүүлээ өргөж, даахирсан дэлээ салхинд хийсгэн туурайгаараа бөөн бөөн нойтон цас хол хол шидэлсээр талбай тойрч гүйгээд сүмийн хашааны дэргэд зогсож, тоосго үнэрлэж байснаа эзнээ ойрхон тулж очмогц барьж яваа хазаарыг нь хүрэвтэр нүдээр хялавхийж харчхангуутаа нуруугаа хотойлгон, дахиад хар хурдаараа давхиж зугтав. 

	Хаврын эхэн сарын бүрхэг дулаан өдрүүд газар дэлхийг эрхлүүлж, казакууд Доныг хараад гол эрт ханзарч ус халих нь гэж хүлээж байлаа. Тэр өдөр Мирон Григорьевич арын хашаандаа удтал зогсож, нугын сэвсгэр зузаан цас, Донын цайвар ногоон мөсийг хараад: “Хараач, энэ жил бас ноднингийнх шиг л шал нял болох нь. Мөн ч их цас аа! Газар тулдаа л хотойхгүй дааж байх юм даа!” гэж бодлоо. 

	Митька дан ногоон цамцтайгаа үхрийн хашаа цэвэрлэж, цагаан хурган малгай ар шил дээр нь яаж тогтож байгаа юм бол гэмээр ёндойж, хөлөрч норсон үс нь дух руугаа унжиж, түүнийгээ үхрийн баас болсон халтар алгаараа илж хойшлуулна. Хашааны хаалганы дэргэд шахаж хураасан хөлдүү хүйдсэн дээр нэг саглагар ямаа тонгочно. Хонинууд сүлжмэл бургасан хашаа налж, томорсон нэг төлөг эхээ хөхөх гэхэд цаадах нь мөргөж хөөнө. Хажуухантай нь угалзан эвэртэй хар ирэг анжис шөргөөж зогсоно. 

	Хаалгыг нь шар шавраар будсан амбаарын хажуугийн хунгар дээр шар хөмсөгтэй дарвагар нохой тэрийн хэвтэнэ. Өвгөн Гришака удахгүй хавар болж загасны тороо сэлбэх цаг ирэх нь гэж бодсон янзтай таягаа тулан амбаарын гаднах хананы саравч дор дүүжлээстэй байгаа загасны тулман торыг ширтэнэ. 

	Мирон Григорьевич үтрэм рүү очиж хураалгаатай өвсийг эзэн хүний нүдээр барагцаалж хэмжээд, ямаа зулгааж унагаасан хар будааны сүрлийг хамуураар шууж эхэлтэл гаднын хүмүүс ярилцах сонстов. Тэгмэгц хамуурыг сүрлийн орой дээр чулуудчихаад малын хашаа руу явлаа. 

	Митька алцайж зогсоод найз бүсгүйнхээ хийж өгсөн тамхины уутыг хоёр хурууныхаа салаанд хавчуулан тамхи ороож, хажууд нь Христоня, Иван Алексеевич хоёр зогсож байв. Христоня цэнхэр атаман малгайнхаа ёроолоос тамхи ороох тос болсон цаас гаргаж, Иван Алексеевич бургасан хашааны хаалга налж зогсоод шинелийнхээ энгэрийг ярж, цэрэг хөвөнтэй цамцныхаа хармааг уудална. Эрүүн дээрээ харласан гүнзгий ацтай, сахлаа толийтол хуссан түүний царайд ямар нэг юмаа мартчихсан байдал ажиглагдана. 

	— Мирон Григорьевич, сайхан хонов уу гэж Христоня мэндлэв. 

	— Сайн л хонолоо, хүүхдүүд минь!

	— Бидэнтэй тамхи татаач. 

	— Баярлалаа. Саяхан татсан. 

	Мирон Григорьевич казакуудтай гар барьж мэндлээд, улаан оройтой гурван тал малгайгаа авч, сэгсгэр цагаан үсээ илбэж инээмсэглэн:

	— Залуу атаманууд, ямар сайхан юм дуулгахаар ирэв дээ? гэж асуулаа. 

	Түүнийг Христоня толгойноос хөлийг нь хүртэл ширтсэнээ шууд хариу дуугарсангүй, эхлээд тамхиныхаа цаасыг баахан шүлсдэж үхрийн хэл шиг барзгар ширүүн том хэлээрээ долоож ороосон хойноо сая бүдүүн дуугаар:

	— Митрийтай уулзах ажилтай ирлээ гэв. 

	Тэдний хажуугаар өвгөн Гришакаг загасны торны цагариг барьсаар майжганаж өнгөрөхөд Иван Алексеевич, Христоня хоёр малгай авч мэндлэв. Өвгөн Гришака цагаригийг үүдний довжоон дээр аваачиж тавьчхаад буцаж ирэв. 

	— Дайчид, та нар яагаад гэртээ сууцгааж байдаг билээ? Эхнэрийнхээ хажууд дулаацаж ханаагүй юу? гэж асуулаа. 

	— Яагаад байна? гэж Христоня асуув. 

	— Христошка, чи дуугүй бай! Бас л мэдээгүй гэх үү?

	— Би юу ч мэдээгүй! Өвгөн гуай, үнэндээ надад мэдсэн юм даанч алга! гэж Христоня учирлав. 

	— Саяхан Воронежоос Сергей Платонычийн танил ч юм уу, садан ч юм уу нэг худалдаачин ирсэн гэнэ. Тэгээд тэр хүн Чертковын сууринд харийн цэрэг-нөгөө большакууд гэдэг нь ирчихсэн байна гэж ярьжээ. Оросууд бидэнтэй дайтах гэж байхад та нар гэр орондоо бүгж суудаг улс уу? Өмхий золиг... Митька, чи сонсож байна уу? Чи яагаад дуу шуугаа хураачихаа вэ? Та нар ер нь юу бодож явдаг улс вэ?

	— Бидэнд бодсон юм алга аа гэж Иван Алексеевич инээмсэглэв. 

	— Юу ч боддоггүй чинь л муу даа! Та нарыг ятуу шиг урхидаж барина! Та нарыг тариачин харчуул олзолж аваад намалдгийг чинь нармийлгаад өгнө дөө! гэж өвгөн Гришака омогдов. 

	Мирон Григорьевич мушилзан инээмсэглэж, Христоня хацраа илж хусаагүй удсан сахлаа ширчигнэтэл маажив. Иван Алексеевич тамхиа сорох зуур Митькаг ажихад түүний ногоон нүд инээмсэглэж байгаа, эсхүл цадиггүй шунаг хорслоор манарч байгаа нь ойлгогдохгүй мууран нүдний нь хүүхэн хараа ёлтгонож байв. 

	Иван Алексеевич, Христоня хоёр өвгөн Гришакатай хэсэг зуур ярилцаж байгаад салах ёс гүйцэтгэж, Митькаг хаалга руу дуудаж аваачаад:

	— Чи яагаад өчигдөр хуралд очсонгүй вэ? гэж Иван Алексеевич ширүүхэн асуулаа. 

	— Зав болсонгүй. 

	— Мелеховынхоор хэсэх болохоор зав олдоод байгаа биз?

	Митька толгойгоо дохиж малгайгаа духдуулаад зэвүү нь хүрсэн янзтай:

	— Очоогүй л байгаа биз. Яриа гаргаад байх юу байна? гэв. 

	— Фронтоос ирсэн манай гацааныхан цөм байсан. Петро Мелехов л очоогүй. Чи мэдсэн үү... манайхнаас Каменск руу төлөөлөгч явуулахаар шийдсэн. Тэнд нэгдүгээр сарын 10-нд фронтоос ирсэн хүмүүсийн их хурал болно. Шодож үзээд Христоня, чи бид гурав явахаар болсон гэхэд нь

	— Би явахгүй гэж Митька шуудхан хэлэв. 

	— Юу гэсэн үг вэ? гэж Христоня хөмсөг зангидаж, Митькагийн цамцны товчноос бариад 

	— Нөхдөөсөө тасарч холдох нь уу? Гар нийлэхгүй байна уу? гэв. 

	— Наадах чинь Мелеховын Петькатай... гэж Иван Алексеевич Христонийн шинелийн ханцуйнаас дугтарч царай нь хувьсхийгээд 

	— За явъя. Энд яриад бүтэхгүй юм байна... Митрий, чи явахгүй юм биз дээ? гэв. 

	— Үгүй. “Явахгүй” л гэж хэлснээс хойш явахгүй. 

	— За тэгвэл баяртай! гэж Христоня дургүй янзтай толгой дохив. 

	— Сайн яваарай!

	Митька нүд буруулан халуун гараа сунгаж тэдэнтэй салах ёс гүйцэтгээд гэр өөдөө явав. 

	— Муухай амьтан! гэж Иван Алексеевич аман дотроо хэлээд хамраа сэртэлзүүлэн, цаашаа явж байгаа Митькагийн ханхгар ар нурууг хараад 

	— Муухай амьтан! гэж тодхон гэгч давтаж хэлэв. 

	Тэр хоёр замдаа фронтоос ирсэн зарим хүмүүстэй уулзаж Коршунов татгалзсан учраас маргааш хуралд хоёулхнаа явах болсноо мэдэгдлээ. 

	Нэгдүгээр сарын 8-нд үүрээр Христоня, Иван Алексеевич хоёр мордож, тэднийг Яков Подкова өөрийн сайн дураар хүргэж өгөхөөр явлаа. Хос сайн морь хөллөсөн сумт чарга тэр дорхноо гацаанаас гарч гүвээ давав. Дулаанд замын цас нь хайлсан газраар чарганы ул шаварт зууралдаж, морьд хударга сунган угзчиж зүтгэсээр явлаа. 

	Тэд чарганы хойноос явган дагаж, үүрийн жаварт минчийж улайсан Подкова зайр мөсийг гутлаараа нажигнатал гишгэлэн алхалж хацар нь ягаарч зууван шарх нь үхсэн арьс шиг хөхөрнө. 

	1916 онд Дубно хотын хавьцаа германы хорт хийнд хордсон Христоня замын хажуугийн тарлан цасан дээгүүр амьсгаадсаар цэвэр агаар амьсгалан өгсөнө. 

	Гүвээн дээр гарахад салхи ч ширүүн, хүйтний эрч ч илүү байв. Казакууд таг дуугүй болж, Иван Алексеевич нүүрээ үстэй дээлийнхээ заханд шургуулчихсан явлаа. Алсын зурвас ой ойртож, зам дундуур нь зүсэж, дов толгод бүхий хяр өөд өгсөнө. Ой дотор салхи горхины ус урсах мэт ширжигнэж, саглагар царсны шаравтар ногоон холтсон дээгүүр хэсэг хэсэг улаан зэв шиг хайрс байгаа нь хээ угалз мэт алаглана. Тэртээ хол шаазгай шогширч, нэг шаазгай сүүлээ далбилзуулан зам дээгүүр нисэж, салхинд дийлдэн улаавтар өдөө цухалзуулж жаахан хазайгаад хийсэх мэт хурдан өнгөрөв. 

	Гацаанаас эхлээд ганц ч үг дуугараагүй явсан Подкова, Иван Алексеевич руу эргэж (Хэлэх гэсэн үгээ хэдийнээс бэлдсэн бололтой) үг нэг бүрээ тасалж байгаад:

	Дайнгүйгээр өнгөрөхийг л их хурал дээр хичээж үзээрэй. Дайнд дуртай хүн гарахгүй шүү гэв. 

	— Ойлголоо гэж Христоня зөвшөөрөөд эрх тааваараа нисэж яваа шаазгайг атаархан ширтэж, ухаан бодолгүй атлаа азтай жаргалтай тэр шувууг хүний амьдралтай зүйрлүүлж бодлоо. 

	Тэд Каменскт нэгдүгээр сарын 10-ны үдэш очлоо. Том суурины гудамжаар баахан хүн төв рүү цувж, хөл хөдөлгөөн ихтэй байгаа нь мэдэгдэв. Иван Алексеевич Христоня хоёр Григорий Мелеховын байрыг сураглаж очиход гэрийн зээгтэй ухаа хонгор үстэй, өндөр авгай Григорийг их хуралд очсон гэж хэлэв. 

	— Тэр их хурал чинь хаана болж байгаа юм бэ? гэж Христоняг асуухад гэрийн эзэгтэй:

	— Тойргийн захиргаа, шуудан хоёрын нэгэнд байх гэж хэлээд хэнэг ч үгүй үүдээ тасхийтэл хаалаа. 

	Их хурал ид болж байлаа. Олон цонхтой том өрөөнд төлөөлөгчид чүүтэй чаатай багтжээ. Олон хүн шат, цонхон дээр, бас зэрэгцээ өрөөнд шахцалдана. 

	Христоня:

	— Намайг дагаад гэж хэлээд олны дундуур янцаглан тохойлдож ёворсоор зүтгүүлэв. 

	Түүний хойноос гарсан нарийхан завсраар Иван Алексеевич шахцалдаж орлоо. Их хурал болж байгаа өрөөний бараг яг үүдний хажууд очоод, ярианы байдлаар нь Донын доогуурх нутгийн бололтой нэг казак Христоняг татаж зогсоогоод:

	— Цурхай минь, хамаагүй зүтгэхээ болиоч! гэж хэгжүүрхэв. 

	— Оруулчих л даа!

	— Наанаа бай! Орох зайгүйг харж байгаа биз дээ!

	— Шумуул минь, оруулахгүй бол нясалж орхино шүү. Няц дарж орхино гэж мэдээрэй! гээд Христоня намхан казакийг яах ийхийн завдалгүй өргөж зайлуулчхаад урагшаа зүтгэж орлоо. 

	— Ай даа, ёстой нэг чөтгөр юм даа!

	— Мөн ч булиа атаман байна даа!

	— Дөрвөн ямхын их буу ачаад явсан ч дажгүй амьтан юм даа!

	— Цаадхыгаа мөн аятайхан зайлуулчхав аа! гэлцэв. Тууврын мал шиг шахалдаж зогссон казакууд инээлдэж бусдаас толгой өндөр Христоняг аргагүй шагшран харцгаана. 

	Григорийг арын хананы дэргэд байж байхыг оллоо. Тэр бээр  явган сууж тамхи татан, 33-р хорооны төлөөлөгч нэг казактай ярилцаж байснаа нутгийнхнаа хармагц унжуу хар сахлаа сэрвийлгэн инээмсэглэж:

	— Хүүш... ямар салхи нь та нарыг аваад ирэв ээ? Иван Алексеевич, сайн уу. Христоня гуай, мэнд сайн уу? гэв. 

	Христоня төө илүү том алгаараа Григорийн гарыг атгаж:

	— Мэнд нь мэнд, харин үр төлөөр л ядуухан шив дээ гээд инээлээ. 

	— Манай гэрийнхэн ямаршуу байна?

	— Дажгүй, мэнд уламжилсан. Ирж уулзаач гэж аав чинь хэлүүлсэн. 

	— Петро яаж байна?

	— Петро... гээд Иван Алексеевич хямсгардуу мишилзээд

	— Петро манайхны нөхөдтэй нийлэхээ больсон гэв. 

	— Мэдсээн. Тэр ч яах вэ. Наталья ямар байна? Хүүхдүүд нь? Тэдэнтэй тааралдаж явав уу?

	— Цөм эрүүл энх байгаа, мэнд хүргэсэн. Аав чинь л баахан гомдсон янзтай... 

	Христоня толгойгоо өндөлзөн тэргүүлэгчдийн ширээний ард суугаа хүмүүсийг ажиглана. Тэр нь хүмүүсийн ар талд суусан ч бүх юм илхэн харагдана. Хурлын жаахан завсарлагаагаар Григорий энэ тэрийн тухай баахан асууж сураглав. Иван Алексеевич гацаа болон гацааныхны сониныг ярихдаа фронтынхон хуралдаж, Христоня тэр хоёрыг сонгож ирүүлсэн тухай цухас танилцуулав. Каменскт чухам юу болж байгааг асууж эхэлтэл ширээний цаанаас нэг хүн босож:

	— Одоо, сууриныхан, уурхайн ажилчны төлөөлөгч үг хэлнэ. Анхааралтай сонсож, бас хурлын журам сахихыг хүсье гэж мэдэгдэв. 

	Дунд зэргийн нуруутай нэг хүн дээш нь босгож самнасан ёрдгор үсээ засчхангуутаа ярьж эхэлмэгц, зөгий шиг шаагьсан олны чимээ тас хяргуулах мэт нам гүм болов. 

	Тэр хүний үнэн голоосоо хэлж буй цогтой халуун хэдэн үгнээс эхлээд Григорий ба бусад хүмүүс хүний итгүүлэх чадал гэдгийг ойлгож авав. Илтгэгч нь казакуудыг Оросын ажилчин анги, тариачидтай тэмцэлдүүлэхээр турхирч түлхэж байгаа Каледины урвагч бодлогын тухай, казакууд ба ажилчид хоёрын эрх ашиг ижил болох тухай, хувьсгалын эсэргүү казакуудтай тэмцэх талаар большевикуудын тавьж байгаа зорилтын тухай ярилаа. 

	— Бид, хөдөлмөрчин казакуудад ах дүүгийн гараа сунгаж цагаан гвардийн дээрэмчидтэй тэмцэх тэмцэлд фронтоос ирсэн казакууд бидний үнэнч холбоотон болно гэж найдаж байна. Эзэн хааны өдүүлсэн дайны фронт дээр ажилчид казакууд цусаа хамт урсгаж байсан бол Каледины өдөж өөгшүүлсэн хөрөнгөтний зулбасгуудыг эсэргүүцэх дайнд бид цуг байлдах ёстой! Байлдах ч болно! Хөдөлмөрчдийг олон зуун жилийн турш боолчилж байгаа этгээдийн эсрэг бид мөр зэрэгцэн байлдах болно! гэж илтгэгчийн дуу хүнгэнэн цуурайтаж байлаа. 

	— Айхавтар нохой юм даа! Ёстой нэг авч тавьж байна даа... гэж Христоня бахархан шивнээд Григорийн тохойг ярвайтал нь базав. 

	Иван Алексеевич ч амаа жаахан ангайн байн байн анивчиж:

	— Зөв! Яг зөв дөө! гэж үглэж суув. 

	Төлөөлөгчийн дараагаар нэг өндөр уурхайчин салхинд ганхаж байгаа мод шиг найгаж байгаад үг хэллээ. Нугастай мэт тэнийж босоод цугларагсдыг харж, олны шуугиан намдахыг баахан хүлээж зогслоо. Тэр уурхайчин нь чиргүүл онгоцны төмөр утсан мушгиа аргамж шиг бат чийрэг, гурзгар янхигар, зэсийн зэв шиг ногоовтор туяа бүхий царайтай хүн байв. Нүүрийнх нь шар үсний нүхнүүдэд чулуун нүүрсний угаагдашгүй нунтаг хар тоос шигж, мөнхийн харанхуйд газрын хэвлийн бараан давхрааг ширтсээр байгаад өнгө жавхаагаа алдсан бүргэд шонхрын нүд нь чулуун нүүрс лүгээ адил гялтганана. Тайрмал богино халимгаа сэгсчин, нударгаа зангидаж ган хайлуулагчийн шилээвэр шиг бүлж байгаад:

	— Фронт дээр ямар этгээд цэргүүдэд алах ял ногдуулж байлаа? Корнилов! гээд хэл нь хурдсаж, дуу нь чангараад

	— Казакууд аа! Ах дүү нар аа! Ах дүүс минь! Та нар хэнтэй нийлэх гээд байна даа? Манийг бие биеийнхээ цусыг ууцгааг гэж Каледин хүсэж байгаа юм! Тэгүүлэхгүй! Тэгэхгүй! Тэдний ажил бүтэхгүй! Цус нөжийг нь урстал бид зад цохиод өгнө! Махчин бирдүүдийг далайд живүүлнэ! гэж хашхирлаа. 

	— Гайгүй нохой юм даа! гээд Христоня ангайтал инээж гараа савчин тэссэнгүй: 

	—Зөв хөө! Угаадсыг нь сайн шиг хийгээд өгөг! гэхэд Иван Алексеевич айж:

	— Амаа тат! Христоня, чи яаж байна? Чамайг гаргаад хаяж орхих вий! гэв. 

	Букановск гацааны казак, хоёр дахь удаагийн сонгуулийн БОТГХ-ны дэргэдэх казакийн хэлтсийн анхны дарга Лагутин эв найрлага муутай боловч цус маханд шингэж орохуйц амьд хурц үгээр казакуудыг төөнөж гарав. Хурлын дарга Подтелковыг үг хэлж дуусахад англи маягаар сахлаа тайрсан, ганган, царайлаг Щаденко үг хэлэхээр бослоо. 

	— Энэ хэн гэгч вэ? гэж Христоня сарвагар гараа сунган зааж Григоригоос шалгаалаа. 

	— Щаденко. Большевик цэргийн дарга. 

	— Тэгвэл энэ?

	— Мандельштам. 

	— Хаанахынх вэ?

	— Москвагаас ирсэн хүн. 

	— Эд нар хэн хэн гэгч вэ? гэж Христоня Воронежийн хэсэг төлөөлөгчийг заалаа. 

	— Христан, чи жаахан дуугүй байгаач. 

	— Сонирхмоор санагдаад болохгүй юм байна шүү дээ! Гайгүй, чи надад хэлээд өг л дөө. Подтелковтой зэрэгцэж суугаа тэр нарийхан урт хүн хэн гээч вэ?

	— Кривошлыков. Еланых. Горбатов гацааных. Цаадах нь манай гацааны Кудинов, Донецков. 

	— Дахиад нэг юм асууя... Тэр тэр... Биш байна! Тэр хамгийн захад суугаа сэвлэгтэй хэн бэ?

	— Елисеев... Аль сууриныхыг мэдэхгүй гэв. 

	Эдгээр хариултад сэтгэл ханасан Христоня таг чиг болж, шинэ шинэ илтгэгчийг мөн л анхааралтай сонсож, олон зуун хүний дотроос ганцаараа бүдүүн хоолойгоор “Зүй-тэй хө!” гэж бархирч байв. 

	Казак большевикуудын нэг Стехиний дараагаар 44-р хорооны төлөөлөгч босож, бүдүүн халуун үгийг хүчээр түлхэж байгаа мэт хэлж гарав. Тэр бээр  нэг юм хэлчхээд агаарыг тамгалсан мэт хэсэг зуур таг чиг болж, хамраа хоржигнотол татавч түүний үгийг хүмүүс тун их талархаж, үе үе сайшаан бархиралдана. Түүний хэлснийг казакууд халуунаар дэмжиж байгаа бололтой байв. 

	— Ах дүүс минь! Ард түмнийг гомдоолгүй, энэ чухал ажлыг нам тайван аргаар дуусгахын тулд бид манай их хурлыг ингэж угтах хэрэгтэй! гээд ээрүү хүн шиг түгдэрснээ 

	— Цуст дайн гаргуулалгүй өнгөрөхийн тулд бид үүнийг хэлж байна. Гурван жил гаруй нуувчид бүгж хэвтсэн байж дахиад дайтвал казакууд нэгэнт чадлаа бараад байна... гэв. 

	— Зүй-тэй!

	— Маш зүйтэй!

	— Бид дайтахыг хүсэхгүй!

	— Большевикуудтай, Цэргийн тойрогтой ч хэл амаа ололцох хэрэгтэй. 

	— Яавал яаг гэж болохгүй, эв журмаар л... Ихэрхээд байх хэрэг алга!

	Подтелков нударга зангидан ширээг лүсхийтэл шаахад, шуугиан нам гүм болов. 

	44-р хорооны төлөөлөгч сибирь сахлаа ширвэлзүүлэн үгээ үргэлжлүүлж:

	— Бид депутатынхаа их хурлаас Новочеркасск руу төлөөлөгч томилон очуулж сайн дурынхныг болон янз бүрийн партизаныг эндээс зайлаач гэж сайн санааны үүднээс гуйгаад үзэх хэрэгтэй. Мөн большвеикуудад ч манай энд хийгээд байх юм байхгүй. Бид ажилчин ард түмний дайсантай өөрсдөө учраа ололцоно. Бидэнд бусдын туслалцаа хэрэггүй. Хэрэв шаардагдвал, “Та минь, туслаач” гэж тэднийг гуйна гэв. 

	— Иймэрхүү яриа ажилд тус болохгүй!

	— Зүй-тэй!

	— Байз, байз! Юу нь “зүйтэй” гэж? Манийгаа шалчийлгачихсан хойно тусламж гуйж суух болох нь ээ. Үгүй, шөл болоогүй цагт эмээгийн сэтгэл тайвшрахгүй гэдэг байх аа. 

	— Өөрсдийнхөө засагтай болох хэрэгтэй. 

	— Тахиа нь үүрэндээ суувч өндөг нь.. гэгч болох нь ээ! Ард түмнийг мунхаг гэх нь үү! гэлцэв. 

	44-р хорооны төлөөлөгчийн дараа Лагутин уриалан дуудсан, галтай хурц үгээ урсгаж эхлэхэд хүмүүс хашхиралдаж, арван минут завсарлах санал гаргав. Гэвч хүмүүсийн шуугианыг дөнгөж намдмагц Подтелков шахцалдаж халууцсан олны зүг хандаж:

	— Казак найзууд минь! Биднийг энд зөвлөлдөж байхад хөдөлмөрчин ард түмний дайснууд нойрмоглож суухгүй. Бид бол хонь нь бүрэн, чоно нь цатгалан байгаасай гэж бодож байхад, харин Каледин тэгж бодохгүй байна. Тэр бээр  энэ их хуралд оролцсон бүх хүнийг баривчлах тушаал гаргасныг бид олж авлаа. Тэр тушаалыг одоо өндөр дуугаар уншиж сонсгоно гэв. 

	Их хурлын гишүүдийг баривчлах тухай Каледины тушаалыг сонсгомогц төлөөлөгчдийн дотор палхийн түгшиж, аль ч суурины майданаас зуун хувь илүү шуугиан дэгдлээ. 

	— Хий ярьж цаг барахын оронд явж ажлаа бодъё!

	— Чи-мээ-гүй! Чи-мээгээ!. 

	— Юуны чинь “чимээгүй”! Бураад бай!. 

	— Лобов! Лобов! Наадуулдаа хэдэн үг хэлээд өгөөч!. 

	— Жаахан хүлээж бай!. 

	— Каледин тэнэг амьтан биш шүү!

	Хүмүүсийн яриаг дув дуугүй чагнан, төлөөлөгчдийн шоволзож гозолзсон толгой, гарыг харж суусан Григорий тэссэнгүй босож өлмий дээрээ өндийн:

	— Дуугаа татаач, муусайн чөтгөрүүд! Та нар ямар зах дээр наймаа хийж байгаа биш. Подтелков үг хэлэх гээд байна! гэж зандарлаа. 

	Иван Алексеевич 8-р хорооны нэг төлөөлөгчтэй маргалдав. 

	Христоня өөр рүүгээ дайрч давшилсан нэг цэрэгтэй ана мана үзэлцэж:

	— Энд ер нь харуул манаа шиг байх ёстой! Чи надад... Юу л гэж бураад байна?. Маланья! Ээ чааваас, чи ч хариугүй найз юм! Бидний арга гох нарийн. Өөрснөө дөнгөнө! гэж хэдэрлэнэ. 

	Хүмүүсийн шуугианыг (хүч нь буурсан салхинд улаан буудай бөхийн налчийдаг шиг) гүйцэд намжаагүй байхад Кривошлыков хүүхэнцэр нарийхан хоолойгоор:

	— Каледин сөнөтүгэй! Казакийн цэргийн хувьсгалт хороо мандтугай! гэж хашхирах нь олны шуугианыг нэвт өрөмдөх шиг болов. 

	Хүмүүс шуугилдаж, чих цоргисон их шуугиан дунд сайшаан талархах бүдүүн дуу нүргэн цуурайтав. Кривошлыков гараа өргөсөн хэвээр зогсож хуруунууд нь жимсний навч шиг үл мэдэг салганан чичиргэнэнэ. Хүмүүсийн нүсэр их шуугианыг дөнгөж намдмагц Кривошлыков чоно авлаж яваа хүмүүсийн хашхиралддаг шиг хангинасан нарийхан хоолойгоор:

	— Өөрсдийнхөө дотроос Казак цэргийн хувьсгалт хороог сонгох, Калединыг эсэргүүцэх ажлыг... зохион байгуулахыг тэр хороонд даалгах санал байна! гэж хашхирлаа. 

	— За-а-а-а а! гэх хүмүүсийн дуу их бууны сум тэсрэх мэт нирхийж, байшингийн таазны шавар ховхрон хэсэг хэсэг бутарч ойчиж байв. 

	Хувьсгалт хорооны гишүүдийг сонгож эхлэв. Үг хэлсэн 44-р хорооны төлөөлөгч тэргүүтэй үл шалих цөөн хүн л Цэргийн засгийн газартай эв найрамдлын журмаар хэлэлцэн тохиролцохыг шаардсан боловч их хуралд оролцогсдын олонх нь тэднийг дэмжсэнгүй. Өөрсдийг нь баривчлах тухай Каледины тушаалыг сонсоод казакуудын хор шар буцалж Новочеркасскийг идэвхтэй эсэргүүцэхийг шаардлаа. 

	Григорийг хорооны штабаас яаралтай дуудсан учраас сонгууль тарахыг хүлээж чадсангүй. Явахдаа Христоня, Иван Алексеевич хоёрт

	— Тарангуутаа манайхаар очоорой. Гишүүдэд ямар улс сонгогдохыг сонирхъё гэж захив. 

	Иван Алексеевич шөнө эргэж ирээд дөнгөж босго алхмагцаа:

	— Даргаар нь Подтелковыг, нарийн бичгийн даргаар нь Кривошлыковыг сонголоо! гэв. 

	— Гишүүдээр нь?

	— Лагутин Иван, Головачев, Маниев, Кудинов бас хэн ч билээ дээ. 

	— Христоня яасан бэ? гэж Григорий асуулаа. 

	— Казакуудтай цуг Каменскийн эрх баригчдыг баривчлахаар явсан. Хор шар нь буцлаад ноцох нь дутуугүй юм явсан. Хэцүү эр шүү!

	Христоня үүрээр буцаж ирээд, амандаа нэг юм үглэсээр гутлаа тайлах гэж баахан шуухинав. Григорий дэн асааж, Христонийн нүүр нэл цус болж, духны нь дээхэнтэй сум шүргэж гарсан байхыг хараад:

	— Хэн чамайг ингэж орхив? Боох уу? Би одоохон... Хүлээж байгаарай боолт олъё гэж орноосоо босон харайгаад марль боолт эрлээ. 

	— Нохойн шарх шиг аяндаа анина биз. Цэргийн дарга намайг нагаанаар маажиж байхгүй юу. Бид зочид шиг гол хаалгаар нь ороод очтол эсэргүүцэж эхэлдэг байна шүү. Бас нэгийг маань шархтуулсан. Эд бадыг нь хийгээд офицер хүний сүнс ямар байдгийг үзье гэтэл казакууд хориглоод болсонгүй. Би бол ч ганц сайн болгоож тавих байсан..., Үзэх үзэхдээ өвдтөл нь үзэж тавих байсан! гэж Христоня уцаарлав.


IX

	 

	Каменскт хуралдсан их хурал тарсны маргааш Донын казакийн 10-р хороо их хуралд оролцогсдыг толгой дараалан баривчилж, казакийн хамгийн хувьсгалч ангиудын зэвсгийг хураахаар Каледины тушаалаар Каменск сууринд хүрэлцэн ирлээ. 

	Тэр үеэр төмөр замын өртөөн дээр цуглаан болж, үй түмэн казак бужигнаж, илтгэгчийн үгийг хүн бүр янз янзаар ойлгон шуугилдаж байв. 

	Подтелков индэр дээр гарч:

	— Өндөр настан өвгөчүүл, ах дүүс минь, би бол ямар ч намд ороогүй, большевик биш хүн. Би бол ганцхан зүйл, тухайлбал, ямарваа дарлал мөлжил, нударган, хөрөнгөтөн, баячуудгүй бүх нийтээр эрх дураараа амьдардаг болохын тулд шударга ёс баримталж, зол жаргал эдэлж, бүх хөдөлмөрчдийн ах дүүгийн хэлхээ холбоо тогтоохыг эрмэлзэж байгаа хүн... Тийм байдлыг большевикууд бий болгох гэж эрмэлзэж, түүний төлөө тэмцэж байна. Большевикууд бол ажилчид, казак бидний нэг адил хөдөлмөрчин хүмүүс юм. Гэхдээ большевик ажилчид бол биднээс илүү ухамсартай улс байгаа юм. Биднийг мунхаг харанхуй ёсонд төөрөлдөж байхад тэд хот суурин газар байж амьдралыг биднээс илүү ойлгож сурсан улс юм. Ийм болохоор би хэдийгээр большевик намд элсээгүй ч гэсэн большевик хүн болж таарч байна гэж ярилаа. 

	Донын хорооныхон галт тэрэгнээс буугаад цуглаан руу очицгоолоо. Хорооны боловсон хүчний тэн хагас шигшмэл өндөр дэгжин гундровынхон бусад хороодын казакуудтай нийлэлдэж, сэтгэл санаа нь тэр дорхноо эрс хувирав. “Каледины шийдвэрийг биелүүл!” гэсэн хорооны даргынхаа тушаалыг казакууд эсэргүүцэж, большевикийн талынхны хүчтэй ухуулгын улмаас казакуудын дунд үймээн гарч эхлэв. 

	Энэ үеэс Каменск суурин фронт орчмын байдалтай болж, яаруу сандруу байгуулсан казакийн отрядууд эзэлж авсан галт тэрэгний өртөөг эзэмшин хамгаалахаар очицгоож, Зверево-Лихаягийн чиглэлээр олон цуваа угсраа угсраагаар хөдөлж, ангиудын удирдлагыг өөрчлөн сонгох ажил явагдаж, дайтах дургүй казакууд Каменскаас сэмээрхэн явцгааж байлаа. Гацаа, суурины төлөөлөгчид хожуу ирцгээж, гудамж зээлээр ер бусын хөл хөдөлгөөнтэй болж байв. 

	Донын цагаантны засгийн газрын төлөөлөгчид Цэргийн дүүргийн дарга Агеев, дүүргийн гишүүд 

	— Светозаров, Уланов, Карев, Бажелов, цэргийн ахлагч Кушнарев нарын бүрэлдэхүүнтэйгээр нэгдүгээр сарын 13-нд Каменскт хэлэлцээ хийхээр ирлээ. 

	Тэднийг галт тэрэгний буудлын дэргэд маш олон хүн угтлаа. Лейб-гвардийн атаманы хорооны казакуудаас бүрдсэн хамгаалагчид төлөөлөгчдийг цахилгаан шуудангийн конторын байшинд хүргэж өглөө. Цэргийн хувьсгалт хорооны гишүүд, хүрэлцэн ирсэн засгийн газрын төлөөлөгчидтэй бүхэл шөнөжингөө хуралдлаа. 

	Цэргийн хувьсгалт хорооноос арван долоон хүн оролцлоо. Доноос урваж, большевикуудтай эвслээ гэж Цэргийн хувьсгалт хороог зэмлэсэн Агеевын үгийг хамгийн түрүүнд Подтелков эрс няцаалаа. Дараа нь Кривошлыков, Лагутин хоёр үг хэлэв. Цэргийн ахлагч Кушнаревыг үг хэлэхэд байшингийн гудамд шахцалдаж зогссон казакууд үе үе үг хэлүүлэхгүй хашхиралдаж байлаа. Нэг пулемётчин хувьсгалт казакуудыг төлөөлөн, Новочеркасскийн төлөөлөгчдийг баривчлахыг шаардав. 

	Зөвлөгөөн ямар ч үр дүнд хүрсэнгүй. Хэлэлцээр байгуулж чадахгүй нь илт болмогц засгийн эрхийн тухай асуудлыг нэгмөсөн шийдвэрлэхийн тулд Цэргийн хувьсгалт хорооны төлөөлөгчийг Новочеркасскт очуулах тухай цэргийн дүүргийн гишүүн Каревын саналыг шөнийн хоёр цагийн үед зөвшөөрцгөөв. 

	Донын засгийн газрын төлөөлөгчдийн хойноос Цэргийн хувьсгалт хорооны Подтелков тэргүүтэй төлөөлөгчид Новочеркасск орохоор мордлоо. Нийтийн саналаар төлөөлөгчдөд Подтелков, Кудинов, Кривошлыков, Лагутин, Скачков, Головачев, Минаев нарыг сонгож, Каменскт баривчлагдсан атаманы хорооны офицеруудыг барьцаанд үлдээлээ. 

	Вагоны цонхоор харахад шуурга шуурч, замын хажуугаар босгосон цас тогтоох эвдэрч яйжийсан шургааган хайсан дээгүүр салхи мөлийтөл долоож дагтаршсан хунгар эрэглэж, үелж хамарласан өнгөн дээгүүр нь шувууны мөр хээ угалз шиг эрээлсэн үзэгдэнэ. 

	Хойд зүгт төмөр замын зөрлөг, утасны шон зурайж, нэл цас болсон зах хязгааргүй аглаг цөл цайран мэлтийнэ. 

	Подтелков цонхны хажууд шинэхэн савхин хүрэм өмссөн сууна. Түүний эсрэг талд хүүхэд шиг хавчиг мөртэй туранхай Кривошлыков бяцхан ширээ түшиж цонхоор ширтэн, хүүхдэрхүү тунгалаг нүдэнд нь юу болдог бол гэж эмээх шинж тодорно. Лагутин шингэн шар сахлаа самаар самнана. Гүжирмэг том казак Минаев уурын пийшингийн хоолой дээр гараа ээж, суудал дээрээ хавчилзана. 

	Головачев дээд талын орон дээр хэвтээд Скачковтой аяархан ярилцана. 

	Вагонд тамхины утаа тунарч, сэрүү татна. Төлөөлөгчдийн гишүүд Новочеркасск руу төдий л их итгэлтэй биш явав. Ярих юм ч олдохгүй, цөм дуу шуу ч үгүй дүнсийж явсаар Лихая өртөө өнгөрлөө. Подтелков:

	— Ажил бүтэхгүй байх. Хэл амаа ололцохгүй биз гэж ерөнхий санаагаа хэлэв. 

	— Дэмий л явж байна даа гэж Лагутин дэмжив. 

	Дахиад л таг чиг болцгоов. Подтелков загасны торны нүхээр сүвэгч шургуулж байгаа мэт гарынхаа сарвууг хөдөлгөж, савхин хүрмийнхээ гялтганах бүдэг туяаг үе үе шохоорхон харна. 

	Новочеркасск ойртлоо. Минаев газрын зураг дээр хотоос тахирлан холдож буй Дон мөрнийг олж хараад намуухан дуугаар ингэж ярилаа. 

	— Атаманы хороонд цэргийн алба хааж хугацаа дууссан казакуудыг гэрт нь буцаадаг байж билээ. Авдар сав, хувцас хунар, морьдоо вагонд ачаад цуваа хөдөлж, Воронежийн дэргэд ирж Доныг анх гатлахад галт тэрэгний машинч хамгийн аяархан ямар явалт байдаг тийм л аяархан явдаг сан... Ямар учиртайг машинч нар анддаггүй байж. Галт тэрэг дөнгөж гүүрэн дээр гармагц тэнд юу болдог гэж санана! Казакууд галзуурах шиг болж: “Дон! Манай Дон! Дөлгөөн Дон! Манийгаа тэжээдэг хайрт эцэг! Ур-р-р-а-а-а!” гэж хашхиралдаад л гүүрэн дээрээс вагоны цонхоор ус руу гүүрний дайсны төмөр сараалжны завсраар малгай, хуучин шинель, шалбуур өмд, дэрний уут, цамц янз бүрийн жижиг сажиг юмаа шидэлдэг байж билээ. Цэргээс буцаж харихдаа Донд тэгж бэлэг барьдаг байв. Усан дотор атаманы цэнхэр малгайнууд хун шувуу, лянхуа цэцэг шиг хөвж яваа харагддаг сан... Аль эрт дивангараас тэгж заншсан юм гэнэ билээ гэв. 

	Галт тэрэг аядсаар зогсов. Казакууд суудлаасаа босоцгоолоо. 

	Кривошлыков шинелийнхээ бүсийг чангаруулах зуур:

	— За ингээд ирдэг байжээ! гэж мушилзан инээмсэглэв. 

	— Талх давс барьсан хүмүүс алга л байна! гэж Скачков алиалах гэж оролдлоо. 

	Зоримог байрын өндөр есаул хаалга тогшилгүй орж ирээд төлөөлөгчдийн гишүүдийг цоргисон хүйтэн харцаар толгой дараалан харангуутаа илт дээрэлхэх байдлаар:

	— Та нарыг дагалдаж яв гэж надад даалгасан. Большевик ноёд минь, вагоноос бушуухан шиг зайлж үз. Хүн амьтан олон цугларчихвал... та нарын амь насыг би хариуцахгүй шүү гэж хэллээ. 

	Есаул төлөөлөгчдийн дотроос Подтелковыг, ялангуяа түүний шинэхэн савхин цамцыг олзуурхан ширтэж, шууд дайсагнах янзаар:

	— Вагоноос бушуу гарцгаа! гэж командлав. 

	— Казакуудаас урван тэрсэлсэн нөгөө зандалчид нь эд нар шүү дээ! гэж вагоны хажууд цугларсан олны дотроос урт сахалтай нэг офицер чангаар хэлэв. 

	Подтелковын царай хувьсхийж үл мэдэг сандарсан янзтай байгаа Кривошлыков руу хялавхийн харав. Подтелковын хойноос дагалдаж буусан Кривошлыков мишилзэн инээмсэглээд:

	— “Манийг нялуун үгээр магтаж сайшаахын оронд зэрлэг балмадаар хорсон занахыг нь л сонсож байх шив...” Федор дуулж байгаа биз? гэж шивнэлээ. 

	Подтелков сүүлчийн үгийг сонсоогүй ч гэсэн инээмсэглэв. Тэднийг баахан офицер харгалзагчид дагалдаж явав. Өөрсдийн гараар тамлаж эд бадыг нь хийх гэж хорхойтсон олон хүн мужийн захиргааны байшин хүртэл муу муухайгаар харааж зүхэн хашхиралдаж явав. Төлөөлөгчдийг офицер, юнкерүүд байтугай, ямар нэгэн казакууд, ганган хээнцэр хүүхнүүд, сурагчид хүртэл дур зоргоор авирлан хэл амаар доромжилно. 

	Дургүй нь хүрсэн Лагутин дагалдаж яваа офицеруудын нэгэнд

	— Та нар яасан заваан юм хийж байдаг улс вэ! гэж хэллээ. 

	Тэр офицер Лагутиныг оройноос улыг нь хүртэл үзэн ядах нүдээр ширэв татан хараад:

	— Амь гарахын төлөө бурхан тэнгэрт залбир... Би эрх мэдэлтэй сэн бол чамайг уу... үү-ү-үх-хээр! гэж шивнэн занав. 

	Түүнийг залуувтар нэг офицер муухай харж хориглов. Тэр зуур Скачков Головачевт:

	— Урхинд ч нэг орлоо! гэж шивнэхэд

	— Цаазын газар руу тууж яваа юм шиг л байна гэв. Мужийн захиргааны танхимд цугларсан хүмүүс багтахгүй байв. Ирсэн төлөөлөгчдийг журам сахиулагч зуутын нэг даргын заавраар ширээний нэг талд суулгаж байх зуур засгийн газрын гишүүд хүрч ирлээ. 

	Бөгтөрдүү Каледин Богаевскийг дагуулан гэтэж яваа чоно шиг бөгтийж тис түсхийтэл алхалж ирээд сандлаа гэдрэглүүлэн сууж, хэнэггүй байдлаар офицерын цагаан тэмдэг нь гялтганасан бор ногоон малгайгаа ширээн дээр тавьж, үсээ илээд, зүүн гараараа цамцныхаа ташаан талын том хармааны товчийг товчлонгуутаа, түүнд нэг юм хэлсэн Богаевский руу хазайсхийн чагнав. Түүний хөдлөх бүр нь ихэрхүү удаан, хүчиндээ бардсан, ерөөсөө засгийн эрхэнд олон жил байсан хүмүүсийн адил байдал төрх, толгойгоо хөдөлгөх, алхах гишгэх нь хүртэл бусдаас гойд ялгаатай болчихсон үзэгдэнэ. Түүнд Подтелковтой адил байдал нэлээд ажиглагдана. Харин ихэмсэг байдалтай Каледины хажууд зиндаархаж суугаа Богаевский хариугүй жол, бас тэгээд эхлэх гэж байгаа хэлэлцээнээс сүрхий хулчийж байгаа янзтай байлаа. 

	Богаевский нөмөрч унжсан шар сахалтай амаа бавалзуулж хавчаар шилтэй сөлөрдүү нүдээ ёлтолзуулж байгаад нэг юм ярихдаа цамцныхаа захыг засаж, ёгжгор эрүүгээ байн байн илж, сэрвэгэр том хөмсгөө хөдөлгөх нь тэвдэж сандарсан шинжийг илэрхийлнэ. 

	Каледины хоёр талд цэргийн засгийн газрын гишүүд суулаа. Тэдний зарим нь Каменскт очсон хүмүүс, тухайлбал, Карев, Светозаров, Уланов, Агеев, жаахан цаахнатай нь Елатонцев, Мельников, Боссе, Шошников, Поляков нар байв. 

	Митрофон Богаевскин Каледийд нэг юм хэлэхийг нь Подтелков сонслоо. 

	Тэгээд Богаевский өөдөөсөө харж суугаа Подтелков руу хялавхийн харснаа:

	— Эхлэхэд болно гэж би бодож байна гэв. 

	Подтелков инээмсэглээд төлөөлөгчдийн ирсэн зорилгын тухай тодорхой мэдэгдэв. Кривошлыков хувьсгалт цэргийн хорооны тулган шаардах бичгийг ширээ дамжуулан тавихад Каледин цав цагаан алгаараа уг бичгийг түлхэж холдуулаад эрс шийдмэг дуугаар:

	— Энэ бичгийг засгийн газрын гишүүд нэг бүрд танилцуулах гэж цаг алдах явдалгүй. Та тулган шаардах бичгээ чангахан уншчихаж үз. Тэгсний дараа хэлэлцье гэлээ. 

	— Унш гэж Подтелков тушаав. 

	Подтелков үүртэж тэвдэх янз эс үзүүлэхийг хичээвч төлөөлөгчдийн бусад гишүүний нэг адил төдийлөн итгэлтэй биш байв. Кривошлыкой босож, хүүхэнцэр нарийхан бөгөөд бүдэгхэн дуу нь танхимд пиг дүүрсэн хүмүүсийн дээгүүр хөвөх шиг болж:

	— “Байлдааны ажиллагааг явуулахад цэргийн ангиудыг удирдах Донын цэргийн мужийн бүх эрх мянга есөн зуун арван найман оны нэгдүгээр сарын арванаас эхлэн цэргийн атаманы мэдлээс Донын казак цэргийн хувьсгалт хороонд шилжинэ. 

	Хувьсгалт цэргийг эсэргүүцэн байлдаж байгаа бүх отрядыг энэ оны нэгдүгээр сарын арван таванд татан буулгаж тэдний зэвсгийг сайн дурын нөхөрлөл, юнкерийн дунд сургууль, прапорщикийн18 сургуулийн нэг адил хураана. Эдгээр байгууллагад оролцож явсан бөгөөд угаас Донд оршин сууж байгаагүй бүх хүнийг Дон мужийн хязгаараас шилжүүлж суулгана. 

	Тайлбар: Зэр зэвсэг, эд хэрэглэл, хувцас, хунарыг Хувьсгалт цэргийн хорооны комиссарт хураалгасан байвал зохино. Новочеркасскаас гарч явах үнэмлэх бичгийг Хувьсгалт цэргийн хорооны комиссар шийтгэн олгож байна. 

	Новочеркасск хотыг хувьсгалт цэргийн хорооны заавраар казакийн хороод эзлэх ёстой. 

	Цэргийн дүүргийн гишүүдийн эрх мэдлийг энэ нэгдүгээр сарын арван тавнаас эхлэн хүчингүйд тооцно. 

	Цэргийн засгийн газар цус урсгахаас зайлсхийн эрх мэдлээ сайн дураар устгаж, тус мужид бүх хүн амын байнгын хөдөлмөрчний засаг байгуулах хүртэл засгийн эрхийг мужийн казак цэргийн хувьсгалт хороонд нэн даруй шилжүүлж байгаагаа бүх Дон муж, суурин, гацаанд нийтээр зарлан мэдэгдэж байна” гэх цуурайтав. 

	Кривошлыковыг дөнгөж уншиж дуусмагц Каледин чангаар:

	— Та нарыг ямар ангиуд томилж ирүүлсэн юм бэ? гэж гэж асуулаа. 

	Подтелков, Кривошлыков хоёр бие бие рүүгээ харалцаад амандаа тоолж байгаа мэт:

	— Лейб-гвардийн атаманы хороо, леиб-гвардиин казак хороо зургаадугаар батарей, дөчин дөрөвдүгээр хороо, гучин хоёрдугаар батарей, арван дөрөвдүгээр тусгай зуут.. гээд Подтелковыг зүүн гарынхаа хурууг дарахад танхимд байсан хүмүүс жиг жуг гэлцэж даажигнан инээлдэв. Тэгмэгц Подтелков хөмсгөө атируулан, парвигар шар үстэй гараа ширээн дээр тавиад өндөр дуугаар 

	— Хорин наймдугаар хороо, хорин наймдугаар батарей, арван хоёрдугаар хороо... гэж тоочлоо. 

	— Хорин есдүгээр хороо гэж Лагутин хажуугаас нь аяархан нэмэхэд Подтелков улам ч зоригжиж чанга дуугаар: 

	—... Хорин есдүгээр хороо, арван гуравдугаар батарей, Каменскийн нутгийн баг, аравдугаар хороо, хорин долоодугаар хороо, хоёрдугаар явган батальон, хоёрдугаар бэлтгэл хороо, наймдугаар хороо, арван дөрөвдүгээр хороо гэв. 

	Аахар шаахар асуулт тавьж товчхон санал солилцсоны дараа Каледин өвчүүгээрээ ширээний ирмэг налж тонгойгоод Подтелковыг халз ширтэн:

	— Та нар Ардын комиссар нарын зөвлөлийн засгийг хүлээн зөвшөөрч байгаа юу? гэж асуулаа. 

	Подтелков аяга ус ууж, шилэн савтай усыг таваг дээр тавьж сахлаа ханцуйгаараа арчаад:

	— Зөвшөөрөх эсэхийг зөвхөн ард түмэн л хэлэх ёстой гэж бөөрөнхийдүү хариулав. 

	Мэдэх юмаар багахан Подтелковыг илүү дутуу юм чалчиж орхиж магадгүй гэж айгаад Кривошлыков ярианы хажуугаас оролцож:

	— “Ардын эрх чөлөө намын”19 төлөөлөгчдийн оролцсон тийм байгууллагыг казакууд тэвчиж чадахгүй. Бид казакууд болохоор казак захиргаатай байх ёстой гэв. 

	— Зөвлөлийг элдэв комиссар мэтийн этгээд толгойлж байхад та нарыг ямар улс гэж ойлгох ёстой болж байна?

	— Тэднийг Орос орон итгэж байгаа юм. Бид ч итгэж байна!

	— Та нар тэдэнтэй холбоотой байх уу?

	— Тэгнэ!

	Түүнийг Подтелков дэмжиж:

	— Бид хүнийг биш, үзэл санааг урьтал болгодог юм гэв. Цэргийн засгийн газрын нэг гишүүн:

	— Тэр Ардын комиссар нарын зөвлөл чинь ард түмний ашиг тусын тулд ажилладаг юм уу даа? гэж хэнэггүй асуув. 

	Түүнийг Подтелков хялавхийн хараад инээмсэглэн, савтай ус руу гар сунган аягалж шунаг гэгч залгиад өр зүрхэнд нь ассан галыг тунгалаг усаар унтраах шиг болж цангаа нь гарлаа. 

	Каледин хуруугаараа ширээ тогшин:

	— Та нарт большевикуудтай нийлэх зүйл байна уу? гэж сорьж асуулаа. 

	— Бид Дон мужид казакийн засаг захиргаа тогтоохыг хүсэж байна. 

	— Харин хоёрдугаар сарын дөрвөнд Цэргийн дүүрэг хуралдах гэж байгааг та бүгд мэдсэн байх ёстой. Гишүүдийг шинээр сонгоно. Та нар харилцан хяналт тогтоохыг зөвшөөрөх үү?

	— Үгүй! гээд тонгойж суусан Подтелков дээшээ болж

	— Хэрэв та нар цөөнх болбол бид та нарыг захирах болно гэж түс тас хариуллаа. 

	— Тэгвэл энэ чинь албадсан хэрэг болно шүү дээ!

	— Тийм ээ. 

	Подтелковыг ширтэж суусан Богаевский Кривошлыков руу харж:

	— Та нар Цэргийн дүүргийг хүлээн зөвшөөрч байна уу? гэв. 

	Подтелков өргөн мөрөө хавчисхийгээд:

	— Мужийн цэргийн хувьсгалт хороо хүн амын төлөөлөгчдийн их хурал хийлгэх болохоор... Тэр чинь цэргийн бүх ангийн хяналтад ажиллаж болно л доо. Хэрэв их хурал бидний хүслийг эс хангавал бид түүнийг зөвшөөрөхгүй гэв. 

	— Хэн түүнийг шүүж шалгаруулах юм болж байна? гэж Каледин хөмсөг атируулав. 

	— Ард түмэн! гээд Подтелков омогтой гэгч гэдийж, савхин цамцаа хяхнуулан, сийлбэртэй сандлын түшлэгийг налав. 

	Жижиг завсарлагын дараа Каледин ярьж эхэллээ. Танхимын шуугиан нам гүм болж, атаманы намуухан бүдэг дуу тодоос тод цуурайтаж:

	— Цэргийн хувьсгалт хорооны шаардсанаар засгийн газар эрх мэдлээ устгаж чадахгүй. Тус засгийн газрыг Донын бүх хүн ам өөрснөө сонгосон юм. Эрх мэдлээ устга гэдэг шаардлагыг бидэнд гагцхүү хүн ам л тавихаас биш, аль нэг хэсэг бусаг ангид этгээд тавих ёсгүй. Та нар ёс дэглэмээ Дон мужид тулган нялзаах гэж эрмэлзэж байгаа большевикуудын ялт ухуулгын нөлөө хоморгод орчхоод биднийг засгийн эрхээ шилжүүл гэж шаардаж байна. Та нар большевикуудын гарт зэвсэг нь болоод сохроор ашиглагдаж байна. Та нар бол бүх казакийн ард түмний өмнө хүлээх асар их хариуцлагаа ухамсарлаж мэдэхгүй, германы хөлсний этгээдийн дур хүслийг хангаж байна. Та нар бүх хүн амын зориг хүслийг илэрхийлсэн, засгийн газартай хагаралдах замд халтиран орж, төрсөн нутаг орондоо үзэгдэж сонстоогүй гай зовлон учруулж байгаагаа сайтар эргэцүүлэн бодож үз гэж би зөвлөж байна. Би заавал засгийн эрхийг барина гэхгүй. Цэргийн их дүүрэг цугларч нутаг орныхоо хувь заяаг шийднэ биз. Харин түүнийг цуглартал би эрх тушаалаа эдэлж байх ёстой. Сайтар эргэцүүлж бодохыг би эцсийн удаа зөвлөж байна гэв. 

	Дараа нь казакийн засгийн газрын болон харийн ангиудын гишүүд ярьцгаалаа. Эсер Боссе нялуун амлалтаар дүүрсэн баахан үгээр Хувьсгалт хорооны гишүүдийн толгойг эргүүлэх гэж оролдлоо. 

	Түүний үгийг Лагутин өндөр дуугаар тасалж:

	— Засгийн эрхийг Хувьсгалт цэргийн хороонд шилжүүл гэж бид шаардаж байна! Цэргийн засгийн газар үнэхээр асуудлыг тайван аргаар шийдвэрлэе гэж бодож байгаа бол хүлээж суух явдалгүй... гэхэд Богаевский инээмсэглэж:

	— Тэгвэл? гэв. Тэгэхэд нь Лагутин үгээ үргэлжлүүлж:

	—... Засгийн эрх Хувьсгалт хороонд шилжсэнийг нийт даяар зарлах хэрэгтэй. Танай Дүүргийг цугларна гэж хориод хоног хүлээж сууж хэрхэвч таарахгүй! Ард түмний уур хилэн туйлдаа хүртэл зангираад байна гэлээ. 

	Карев баахан шулганаж, Светозаров эвлэрүүлэх гэж хий дэмий оролдлоо. 

	Тэдний ярианд зэвүү нь хүрсэн Подтелков өөрсдийнхнөө ширэв татан ажиглахад Лагутин хөмхий зангидан цонхийж. Кривошлыков ширээ ширтэн тонгойж, Головачев нэг юм хэлэх гэж байж ядан өндөлзөнө. Хэсэг зуур хүлээзнэж байгаад Кривошлыков “Хэл!” гэж аяархан шивнэв. 

	Тэгж хэлэхийг нь хүлээж байсан мэт Подтелков сандлаа гэдрэглүүлж тавиад хүнийг итгүүлэхүйц жинтэйхэн үг олж хэлэх гэж тэвдэж түгдэчсээр удаахан шиг:

	— Та нар тэс өмнөө юм ярьж байна! Үнэхээр цэргийн засгийн газарт итгэсэн байвал би тавьсан шаардлагаасаа дуртайяа татгалзах байлаа... Гэтэл ард түмэн итгэхгүй байна шүү дээ! Иргэний дайныг бид биш, та нар л сэдэж байна! Яах гэж та нар казакийн нутаг дээр зүсэн зүйлийн оргодол генералуудыг орогнуулж байгаа юм бэ? Үүнээс чинь болоод большевикууд манай дөлгөөн Дон руу дайлаар ирж явна. Би та нарт бууж өгөхгүй! Хэрхэвч буухгүй, энэ толгой мөрөн дээр байсан цагт бууж өгөхгүй! Бид та нарыг хөдөлбөргүй баримтаар няцаана! Цэргийн засгийн газар Доныг аварна гэдэгт би л үнэмшихгүй! Та нарт захирагдахгүй гэж байгаа ангиудад ямар арга хэмжээ авч байна вэ?.. Ийм л байна шүү дээ. Та нар яах гэж “сайн дурынхныг” уурхайчдын эсрэг тавьж байна вэ? Энэ чинь газар сайгүй улс амьтны уур хилэнг бадруулж байна... Цэргийн засгийн газар иргэний дайн дэгдээхгүй гэдгийг хэн хариуцахыг надад хэлж өгөөч... Та нар юугаар ч биеэ халхалж чадахгүй. Ард түмэн, фронтоос ирсэн казакууд биднийг дэмжиж байна! гэв. 

	Танхимд хүмүүс жиг жуг инээлдэх нь салхи сэвэлзэх шиг болж, Подтелковыг харааж зүхэж, хашхиралдах сонстов. Тэдэн рүү Подтелков хор шар нь буцалсан баргар хүрэн улаан нүүрээ хандуулж уур хилэнгээ барьж чадсангүй:

	— Та нар одоо инээлдэвч, дараа уйлах цаг ирнэ! гэж хашхираад Каледин руу эргэж үрлэн сум шиг нүдээрээ шүрших мэт ширтэн: — Засгийн эрхийг хөдөлмөрчин ард түмний төлөөлөгч бидэнд шилжүүлж, бүх хөрөнгөтнийг, мөн Сайн дурын армийг зайлуулахыг бид шаардаж байна!.. Танай засгийн газар ч бас зайлбал зохино! гэлээ. 

	Каледин ядарчихсан янзтай толгойгоо нугдайлган:

	— Би Новочеркасскаас хаашаа ч явах гээгүй, явах ч үгүй гэв. 

	Бяцхан завсарлагын дараа хурал үргэлжилж Мельников хурц ширүүн үг хэлэв. 

	— Улаан гвардийн отрядууд казакийн ард түмнийг хүйс тэмтрэхээр Донын нутагт цөмрөн ирлээ! Тэд тэнэг мунхаг дэглэм журмаараа Орос орныг баллачхаад, одоо бас манай мужийг баллах гэж явна! Хуурамч нэр алдар зүүсэн, үл бүтэх хэсэг бусаг этгээд ард түмний тусын тулд улс орныг удирдан залж явсан жишээ баримт түүхэнд байхгүй. Орос орон нойрноосоо сэрж, тэр золбин этгээдийг шүүрдэн хаяна. Гэтэл бусдын мунхаг явдалд автаж харалган сохор болсон та нар большевикуудад үүд хаалгаа нээж өгөхийн тулд засгийн эрхийг бидний гараас мулталж авах гэж санаархаж байна! Тэгж чадахгүй! гэхэд Подтелков:

	— Засгийн эрхийг Хувьсгалт хороонд л шилжүүлчихвэл улаан гварди довтлохоо болино... гэж хэллээ. 

	Цугларагсдын дотроос цэргийн албанд жирийн казакаас эхлэн дэд есаулын зэрэгт хүргэл зүтгэж, георгийн дөрвөн зэргийн одонгоор шагнуулсан дэд есаул Шеин үг хэлэх зөвшөөрөл Калединаас авч, үзлэгт орж байгаа мэт цамцныхаа хуниасыг засчхангуутаа юу юугүй аманцарлан хадуурч гарлаа. 

	— Сууриныхан минь, эдний үгийг сонсож суухын хэрэг юу байна? гэж гараа илд шиг савчин захирангуй чанга дуугаар, — Большевикуудтай бид зам нийлэхгүй! Дон болоод Казакийн ард түмнээс урван тэрсэлсэн этгээд л засгийн эрхийг Зөвлөлд өгөх тухай ярьж, казакуудыг большевикуудтай нийл гэж уриална! гэж хашхираад Подтелков руу харж шууд хуруугаараа зүхэж байгаад бүх биеэрээ бөгцийн, — Подтелков, та, та нар шиг юу ч мэдэхгүй, бичиг үсэг ч үгүй казакийн үгэнд Донынхныг орно гэж бодож байна уу? Ордог юм гэлээ гэхэд орон гэрээсээ хөөгдсөн хэсэг бусаг цадиггүй казакууд л орох байх! Гэсэн ч, нөхөр минь, цаадуул чинь нойрноосоо сэрээд чамайг дүүжилнэ дээ! гэв. 

	Танхимд байсан хүмүүсийн толгой салхинд ганхсан наран цэцгийн түрүү шиг найгаж, сайшаах дуу шааг тавилаа. Шеинийг суухад ард нь зогсож байсан цэргийн түрүүчийн погоонтой, хуниас бүхий оодон нэхий дээлтэй өндөр офицер сайшаан дал мөр рүү нь алгадаж, Шеинийг тойроод баахан офицер шавлаа. Нэг хүүхэн их л баярласан янзтай улангассан чахруун дуугаар:

	— Баярлалаа, Шеин! Баярлалаа! гэж хэлж байгаа нь сонстов. 

	— Сайн байна, есаул Шеин! Брависсимо! гэж галеркаас салдаггүй гимназийнхны нэг эр тахиа шиг баргиа хоолойгоор хашхирч дэд есуал Шеиний цолыг шууд нэг шат ахиулж байв. 

	Каменскт байгуулагдсан хувьсгалт хорооны гишүүдийг элдвээр ятгах гэж Донын засгийн газрын ноёд түшмэд зөндөө оролдов. Танхимд тамхины утаа дүүрч, цэнхэр манан татаад жигтэйхэн бүгчим болов. Өдрийн наран цонхоор шагайж өнгөрөөд, цонхны шилэнд цан хүүргийн мөсөн навчис наалдаж, цонх сандайлж суугаа хүмүүст үдшийн мөргөлийн хонх, салхи шуугих завсраар галт тэрэгний сөөнгөдүү дуу сонстож байв. 

	Лагутин тэссэнгүй, Цэргийн засгийн газрын нэг илтгэгчийн угийг тасалж, Калединд хандан:

	— Ажил хэргийг шийдвэрлэвэл шийдвэрлэ, дуусгах цаг боллоо! гэв. 

	Түүнийг угтуулж Богаевский намуухан дуугаар:

	— Битгий сандар Лагутин! Энэ ус байна. Гэр бүлтэй, бас тэгээд нөлөө саагийн согогтой хүн сандарч тэвдэх халгаатай. Тэгээд ч ер нь илтгэгчийн үгийг тасалж болдоггүй ёс бий. Энд чинь ямар нэг депутатын зөвлөл хуралдаж байгаа биш шүү дээ! гэж хэгжүүрхэв. 

	Лагутин эгзэгтэй хариулт өгсөн боловч улсын анхаарал дахиад л Каледин руу хандлаа. Каледин анхныхаа л янзаар улс төрийн аргаар мадлах гэж үзэлцсээр боловч Подтелковын жирийн бөгөөд зузаан хуяг шиг хариултад тулж шантарсаар байлаа. 

	— Биднийг засгийн эрхээ шилжүүлбэл большевикууд Дон руу давшихаа болино гэж та хэлсэн. Та ч яах вэ, тэгж бодож байгаа юм байж. Харин Донд хүрч ирсэн большевикууд чухам яах нь бидэнд мэдэгдэхгүй байна. 

	— Миний хэлснийг большевикууд нотолж өгнө гэдэгт Хороо итгэж байна. Бидэнд засгийн эрхээ шилжүүлж, “сайн дурынхныг” Доноос зайлуулаад үзвэл большевикууд яаж дайныг дуусгахыг харж болно! гэв. 

	Каледин удалгүй суудлаасаа бослоо. Түүний хэлэх хариуг эртээс бэлдэж, Лихая өртөөг довтлохоор отряд бөөгнөрүүлэх тушаалыг Чернецов аль хэдийн хүлээж авсан байжээ. Харин Каледин цаг хожихын тулд зөвлөгөөнийг хойшлуулах гэж:

	— Донын засгийн газар, хувьсгалт хорооны саналыг жич хэлэлцэж хариуг маргааш өглөөний арван цагийн үед бичгээр өгнө гэлээ. 

	 


XI

	 

	Хувьсгалт хорооны төлөөлөгчдөд маргааш өглөө нь Донын засгийн газар доор дурдсан хариуг гардуулав. Түүнд өгүүлсэн нь:

	 

	“Донын Цэргийн засгийн газар атаманы болон казакийн лейб-гвардийн 44, 28, 29-р хороод, 10, 27, 23, 8-р ангиуд, бэлтгэлийн 2-р хороо, 43-р хороо, 14-р тусгай, мөн гвардийн 6-р зуут, 32, 28, 12, 13-р батарей, 2 р явган батальон, Каменскийн нутгийн багийг төлөөлөн Хорооны төлөөлөгчдийн шийтгэн ирүүлсэн Казакийн хувьсгалт цэргийн хорооны шаардлагыг хянаж хэлэлцээд, тус засгийн газар бол мужийн бүх казак хүн амын төлөөлөгчид даруй мөн болохыг зарлан мэдэгдэж байна. Хүн амын сонгосон засгийн газар нь Цэргийн дүүргийг дахин хуралдуулах хүртэл бүрэн эрхээ эдлэх ёстой юм. 

	Донын Цэргийн засгийн газар нь Дүүргийн хуучин бүрэлдэхүүнийг тарааж, суурин ба цэргийн ангиудын депутат нарыг шинэчлэн сонгох нь чухал гэж үзлээ. Бүх казакийн хүн амын (бүрэн чөлөөтэй ухуулж таниулах замаар) саналыг шууд, тэгш, нууц хураах үндсэн дээр чөлөөтэй сонгосон шинэ бүрэлдэхүүн бүхий Дүүрэг нь энэ оны хоёрдугаар сарын 4-нд бүх казак бус хүн амынхны их хурлын зэрэгцээгээр Новочеркасск хотод цугларна. Гагцхүү Дүүрэг нь хувьсгалаар сэргээгдсэн бөгөөд тус мужийн казак хүн амыг төлөөлсөн хууль ёсны байгууллага учраас Цэргийн засгийн газрыг халах ба шинээр сонгох эрхтэй болно. Үүний зэрэгцээгээр Дүүрэг нь цэргийн ангиудыг хэрхэн захирах тухай, засгийн эрхийг хамгаалагч отряд, сайн дурын шадар цэргийг цаашид байлгах эсэх асуудлыг хэлэлцэнэ. Сайн дурын армийг байгуулж ажиллуулах тухайд гэвэл тэднийг мужийн Цэргийн хорооны оролцоотойгоор засгийн газрын хяналтад авахаар нэгдсэн засгийн газар аль эрт шийдвэрлэсэн юм. 

	Цэргийн засгийн газраас тавьсан гэж үзэж байгаа цагдаа нарыг уул уурхай-заводын Дүүргээр хоёрдугаар сарын 4-нд шийдвэрлэнэ гэж засгийн газар мэдэгдэж байна. 

	Орон нутгийн аж амьдралыг тохинуулахад зөвхөн нутгийн хүн ам л оролцох учраас тус мужид ёс дэглэмээ тулган хүлээлгэхийг эрмэлзэж байгаа большевикийн зэвсэгт отрядыг мужийн нутагт нэвтрүүлэхгүйн тулд засгийн газар Дүүргийн хүсэл зоригийг биелүүлэн, бүхий аргаар эсэргүүцэх нь чухал гэж үзэж байна. Өөрсдийнхөө аж амьдралыг гагцхүү оршин суугчид өөрснөө л тохинуулах ёстой. 

	Засгийн газар иргэний дайн хийхийг хүсэхгүй, харин түүнийг найрамдлын журмаар эцэс болгохыг эрмэлзэж байгаа тул большевикийн отряд руу төлөөлөгчөө очилцуул гэдэг саналыг Хувьсгалт цэргийн хороонд тавьж байна. 

	Өөр мужийн отрядууд тус мужийн дэвсгэр нутагт үл цөмрөн орвол иргэний дайн ч гарахгүй бөгөөд засгийн газар нь зөвхөн Донын хязгаарыг хамгаалж, огтхон ч давшиж байлдахгүй, Орос орны бусад нутагт хүсэл зорилгоо тулган нялзаахгүй учраас аль нэг хөндлөнгийн этгээд Донд хүсэл зорилгоо тулган нялзаахыг бид хүсэхгүй. 

	Засгийн газар суурин, цэргийн ангиудад сонгуулийг бүрэн чөлөөтэй явуулах болзлыг хангаж байгаа бөгөөд иргэн нэг бүр Цэргийн Дүүргийн товлон зарласан сонгуульд ухуулга хийж үзэл бодлоо хамгаалж болно. 

	Бүх дивизийн доторх казакуудын гачигдал дутагдлыг судлахаар одоо ангиудын төлөөлөгчдөөс бүрдсэн комисс гаргаж ажиллуулбал зохино. 

	Донын Цэргийн засгийн газар нь Донын хязгаарыг хамгаалах хэвийн ажилдаа эгж орохыг Хувьсгалт цэргийн хороонд болон төлөөлөгчөө ирүүлсэн ангиудад анхааруулж байна. 

	Өөрснөө Донын ангиуд засгийнхаа газрыг эсэргүүцэж, дөлгөөн донынхон завсар хоорондоо дайтаж эхэлнэ гэж Цэргийн засгийн газар огтхон ч бодохгүй байна. 

	Хувьсгалт цэргийн хороог сонгосон ангиуд өөрснөө төрж, тэдний оронд очсон бух анги нь мужийн бүх цэргийн ангийг нэгтгэж байгаа одоогийн Мужийн цэргийн хороонд төлөөлөгчөө ирүүлбэл зохино. 

	Хувьсгалт цэргийн хороо баривчилсан бүх хүнийг нэн даруй суллаж, засаг захиргаа нь мужийн дотроо хэвийн аж амьдралыг сэргээх зорилгоор үүрэгт ажилдаа буцаж орвол зохино гэж Цэргийн засгийн газар шаардаж байна. 

	Хувьсгалт цэргийн хороо нь казак цэргийн ангиудын зөвхөн үл ялих хэсгийг төлөөлж байгаа учраас бүх анги, тэр тусмаа казакийн бүх ард түмний өмнөөс шаардлага тавих эрхгүй билээ. 

	Казакийн тойрог, бүх мужийн казак бус хүн амын их хурал нь Украин, Сибирь, Кавказ болон бүх казак цэргийн нэг адил Зөвлөлт засгийг зөвшөөрч болохгүй гэж үзсээр байгаа болохоор Хувьсгалт цэргийн хороо нь Ардын комиссар нарын зөвлөлтэй харилцаж мөнгөн тусламж авсаар байгаа нь Дон мужид Ардын комиссар нарын зөвлөлийн нөлөөг дэлгэрүүлж байгаа бөгөөд зүйд огтхон ч үл нийцэх зүйл гэж Цэргийн засгийн газар үзэж байна. 

	Цэргийн Засгийн газрын дарга, 

	цэргийн атаманы орлогч М. Богаевский, 

	Донын цэргийн ахлагч Елатонцев, Поляков, Мельников.”

	 

	Зөвлөлт засгийн төлөөлөгчидтэй хэлэлцээ хийхээр Таганрог руу Донын засгийн газраас томилон одуулсан төлөөлөгчдийн бүрэлдэхүүнд Каменскийн хувьсгалт хорооны гишүүн Лагутин, Скачков хоёр явалцаж, Подтелковыг бусад хүний хамт Новочеркасскт түр саатуулж байх завсар Чернецовын хэдэн зуун явган цэрэг, хүн, их буу, хоёр хөнгөн их буу бүхий отряд Зверево, Лихая гэдэг хоёр өртөөг уулгалан дайрч эзлээд, тэнд хоёр их буу бүхий нэг рот цэргийг үлдээж гол хүчээрээ Каменск руу давшлаа. Чернецов казакийн хувьсгалт ангиудын эсэргүүцлийг Умард Донецын бяцхан өртөөний хавьцаа няцааж, нэгдүгээр сарын 17-нд Каменскийг эзлэв. Гэтэл хэдхэн цагийн дараа Саблины улаан гвардийн отрядууд Зверевогоос, дараа нь Лихая өртөөнөөс Чернецовын үлдээсэн сэргийлэх ангийг цэвэрлэв гэсэн мэдээ ирэв. Тийшээ Чернецов зүтгүүлэв. Богино цагийн дотор төвлөрсөн цохилтоор Москвагийн 3-р отрядыг сөхрүүлж, тулалдаанд Харьковын отряд тун сүрхий хохирол үзэж, улаан гвардийнхан хуучин байр руугаа сандан мэндэн зугтлаа. 

	Лихая өртөөний чиглэлийг хэвийн байдалд оруулмагц гол санаачилгыг гартаа авсан Чернецов Каменск руу эргэлээ. Түүнд нэгдүгээр сарын 19-нд Новочеркасскаас нэмэлт хүч ч очлоо. Чернецов маргааш нь өглөөгүүр Глубокая суурин руу давшихаар шийдлээ. 

	Цэргийн зөвлөл зуутын дарга Линьковын саналаар Глубокая сууриныг алсуур тойрч эзлэхээр шийдвэрлэв. Төмөр замын чиглэлд Каменскийн хувьсгалт хорооны ангиуд, бас тэдэнд хамжилцахаар Чертковоос очсон улаан гвардийн отрядууд сүрхий эсэргүүцнэ гэж айгаад замын дагуу давшихаас Чернецов зүрхшээж байжээ. 

	Шөнө гүн ар талаар нь ороож бүслэхээр хөдөлж цувааг Чернецов өөрөө удирдлаа. 

	Үүр хаяарах шахаж байхад Глубокая сууринд хүрлээ. Маш нарийн зохион байгуулалт хийж эгнэн тарцгаалаа. Чернецов сүүлчийн шийдвэрээ өгөх зуур мориноосоо бууж, чилсэн хөлөө амрааж нэг зуутын даргад:

	— Ёсорхоод байх хэрэггүй шүү, есаул аа! Та миний хэлснийг ойлгов уу? гэж тушаалаа. 

	Чернецов зайртсан цасыг савхин гутлаараа нажигнатал гишгэж, даарч ягаарсан чихээ бээлийтэй гараараа үрчин, саарал хурган малгайгаа хажуулдуулан дарав. Догшин харцтай тунгалаг нүдний нь доод зовхи нойргүй хоносноос цагариглаж хөхрөөд, уруул нь омголтож, богинохон тайрмал сахал дээгүүр нь уур цан бурзайна. 

	Хэсэг дулаацаад мориндоо мордож, бор ногоон өнгөтэй офицер оодон дээлийнхээ нугаларсныг засаж, жолоогоо эмээлийн бүүргэнээс мулталж авангуутаа, Дон үүлдрийн зээрд халзан морио давирч, инээмсэглэн шийдмэг чанга дуугаар:

	— Эхэлье! гэв. 

	 


XII

	 

	Каменскт фронтоос ирсэн казакуудын их хурал болохын өмнөхөн дэд есаул Изварин цэргээс оргожээ. Урьд өдөр нь Григорий дээр ирж оргож зайлах гэж байгаагаа битүүхэн цухуйлгаж:

	— Одоогийн нөхцөлд цэрэгт байна гэдэг хэцүү болжээ. Казакууд эсрэг тэсрэг хоёр юм—большевикууд, хуучин хаант байгуулал хоёрын дунд аль ч учраа олохгүй тэвдэж байна. Каледины засгийн газрыг дэмжих амьтан алга. Энэ нь бас Каледин зарим талаар адил тэгш байх эрхээ эдэлж чадахгүй мунгинаж байгаатай холбоотой юм. Бидэнд бол харийнхныг байвал зохих газарт нь байлгаж чадахуйц тийм хатуу чанга, шийдэмгий хүн л хэрэгтэй байна... Миний хувьд гэвэл нэгмөсөн тавиад туучихгүйн тулд одоохондоо Калединыг дэмжвэл дээр гэж үзэж байна гээд хэсэг дуугүй болж тамхиа татаж сууснаа — Чи ч... улааны шашинд орчихоо шив дээ? гэв. 

	— Бараг л гэж Григорий зөвшөөрөв. 

	— Үнэнээсээ юү? Эсхүл Голубов шиг казакуудын дунд нэр хүнд олохын тулд уу?

	— Надад нэр хүнд хэрэггүй. Би өөрөө мултрах нүх сүв эрж сууна. 

	— Чи хананд наалдсаар байгаад хаалгыг нь олсонгүй л дээ. 

	— Харж л байя... 

	— Григорий минь, чи бид хоёр дайсан болж дайралдах вий л гэж айж байна. 

	— Ефим Иваныч, тулалдааны талбарт нөхрийгөө хэзээ таньдаг байлаа даа гэж Григорий инээмсэглэв. 

	Изварин хэсэг сууж байгаад явчихсан нь өглөөгүүр сураггүй алга болчихсон байжээ. 

	Их хурлын өдөр Вешенск суурины Лебедийн гацааны атаманы хорооны цэрэг нэг залуу Григорийнхоор ирэв. Григорий нагаанаа цэвэрлэж, бууны тосоор тосолж суув. Залуу атаман жаахан сууж байгаад гарахынхаа алдад, гагцхүү түүнийг хэлэх гэж ирсэн атлаа, үгийн ташрамд (Атаманы хорооны офицер байсан Листницкий Григорийн хүүхнийг салгачихсан гэдгийг мэддэг байсан учраас Листницкийтэй галт тэрэгний өртөөн дээр гэнэгүй дайралдсанаа хэлэх гэж ирсэн байжээ) хэлж буй байдлаар:

	— Григорь Пантелевич, би өнөөдөр галт тэрэгний өртөөн дээр таны найзтай дайралдлаа гэв. 

	— Хэн бэ?

	— Листницкий. Та түүнийг таних байх аа?

	— Хэзээ дайралдав? гэж Григорий сүрхий сонирхон асуув. 

	— Цагийн өмнөхөн. 

	Григорий нам суулаа. Хэзээ язааны гомдол зүрхийг нь анч нохой хазах шиг болов. Дайснаа урьдынх шиг тийм айхавтар хорсож занаагүй боловч иргэний дайн эхэлсэн одоогийн нөхцөлд дайралдвал бид хоёроос цус урсана гэдгийг мэдэж байлаа. Листницкийн тухай гэнэт дуулчхаад, шарх сорви нь хуучирч аниагүй, эвгүйхэн үгээр хөндвөл дахиад цус садрах юм байна гэдгийг ойлголоо. Заналт этгээдийн гайгаар амьдрал нь өнгө жавхаагаа алдаж, урьдын хальж бялхсан баяр баясгалан нь хатаж горзойсон гашуун уйтгараар солигдож, гандаж хувхайрсан цэцэг мэт болсныг бодоод Григорий хуучин өшөөгөө гайгүй сайн авчихаар л байлаа. 

	Тэгээд хэсэг зуур дуугүй болж, нүүрийн нь улсхийж барайсан өнгө буурахлаар:

	— Энд суухаар ирээ юм болов уу? Мэдээгүй биз? гэж асуув. 

	— Үгүй биз дээ. Черкасск руу л явж байгаа байлгүй. 

	— А-а-а... 

	Залуу атаман их хурал, хорооны сонины тухай ярьж байгаад явлаа. Түүнээс хойш хэдэн өдөр Григорий сэтгэл зүрхэндээ улалзан төөнөж байгаа нурмыг унтраах гэж хэчнээн оролдовч болсонгүй. Тэр бээр  элий балай юм шиг явдаг болж, Аксинья нь улам ч их санагдаж, ам нь гашуун оргиж, зүрх нь чинэрч бадайрна. Натальяг санавч, хүүхдүүдээ бодовч он жил удаж эл дол болчхоод төдийлөн баярлах, гийх шинжгүй. Сэтгэл зүрх нь аанай л Аксянья руу өөрийн эрхгүй тогтож ядан тэмүүлсээр байв. 

	Чернецовт шахагдаж Каменскаас яаралтай ухрах болж, бутарч тарсан Донын хувьсгалт хорооны отрядууд ба тэн хагас нь сарнисан казак зуутууд галт тэргэнд хам хум ачаалж, даахгүй хүнд зүйлсээ хаялж аяллын байдлаар хөдөллөө. Зохион байгуулалт дутагдаж, тэдний яггүй их хүчийг бөөгнөрүүлж хуваарилах шийдэмгий, чангахан гартай хүн үгүйлэгдэж байжээ. 

	Сонгуульт дарга нарын дотроос сүүлийн хэд хоногт хаанаас ирснийг бүү мэд гэнэт бий болсон цэргийн ахлагч Голубов шалгарч, хамгийн дайчин казакийн 27-р хороог командлан, юу юугүй хатуу журамд орууллаа. Казакууд олдохгүй хүн олдлоо, цэргүүдийг бөөгнөрүүлэх, үүрэг зорилгыг нь хуваарилж өгч чадах хүн байна гэж үзээд Голубовт үг дуугүй захирагдлаа. Цүлцгэр хацар, нүүрэмгий бүлтгэр нүдтэй, бүдүүн офицер Голубов галт тэрэгний өртөөн дээр казакуудыг ачаа удаан ачлаа гэж сэлмээ далайн зандарч:

	— Та нар ч яасан улс вэ? Тоглож байгаа улс уу? Үзээрийн мондиуд!.. Ачаа-лаад!.. Үг дуугүй захирагдахыг хувьсгалын нэрийн өмнөөс би та нарт тушааж байна!.. Юу гэнэ ээ?.. Тэр дэмий юм чалчдаг хэн бэ?.. Танхай этгээдийг буудна шүү!.. Дуугүй бай!.. Би үймээн гаргагчид, хувьсгалын эсэргүү нартай таарахгүй шүү... гэж омогдлоо. 

	Казакууд ч захирагдав. Харин ч тэр байдал нь хуучин заншлаасаа салж амжаагүй яваа олон хүмүүст аятайхан ч юм шиг санагдаж байжээ. Урьдын цагт догшин ч байлаа гэсэн дарга хүн казакуудын нүдэнд сайхан харагддаг байжээ. Голубов шиг тиймэрхүү хүний тухай: “Энэ ч эндэгдэл гаргавал адасга хуулчхаад, энхрийлэхээ хүрвэл дахиад оёчих хүн дээ” гэж ярилцдаг байжээ. 

	Донын хувьсгалт хорооны ангиуд Глубокая суурин руу тэр аяараа түрж орлоо. Бүх хүчийг командлах эрх чухамдаа Голубовын мэдэлд шилжиж, энд тэнд сарнисан ангиудыг хоёрхон хоногийн дотор эмхэлж, эзэлсэн Глубокая сууриныг хориглон хамгаалах зохистой арга хэмжээ авлаа. Түүний шаардлагаар Григорий Мелехов 2-р бэлтгэл хорооны хоёр зуут, атаманы хорооны нэг зуутаас бүрдсэн дивизионыг командлах болов. 

	Нэгдүгээр сарын 20-ны үдшийн бүрэнхийгээр Григорий харуулд гаргасан атаманыхныг шалгахаар байраасаа гартал хашааны хаалган дээр Подтелковтой халз дайралдав. Цаадах нь Григорийг таниад:

	— Чи чинь Мелехов уу даа? гэв. 

	— Тийм ээ. 

	— Чи хаачих нь вэ?

	— Харуул эргэе. Черкасскаас ирээд удаж байна уу? За юу болов доо?

	Подтелков хөмсөг атируулан:

	— Ард түмний заналт дайснуудтай ямар эв түнжинтэй уулзаж болдог биш. Ямар заль хэрэглэснийг нь харж байгаа биз? Хэлэлцээ хийж... тэр хооронд Чернецовыг хөдөлгөсөн байна шүү дээ. Каледин ёстой муухай амьтан! За надад зав алга, би одоо штаб руу яарч явна гэв. 

	Подтелков тэр дорхноо Григорийгоос салж хотын төв рүү том том алхлан одов. 

	Подтелков Хувьсгалт хорооны даргаар сонгогдохоосоо өмнө Григорий болон бусад таньдаг казакуудтайгаа харилцах байдал нь мэдэгдэхүйц өөрчлөгдөж, дуу шуу нь ч хүртэл ихэрхүү, дээрэлхүү маягтай болжээ. Эрх тушаал эгэл жирийн казак эрийн толгойг ийнхүү эргүүлжээ. 

	Григорий шинелийнхээ захыг босгоод хурдлан алхлав. Шөнийн жавар нэмэгдэх янзтай, киргизийн зүгээс салхи эргэж, огторгуй цэлмэж, хүйтний эрч чангарч, цас мөс хатуурч шаржигнана. Сар, шатаар өгсөж яваа доголон хүн шиг зүтгэсээр алгуурхан дээшилж, байшингуудын тэртээх нүцгэн тал хөхрөн бүүдийж манаран сүүмэлзэнэ. Үдшийн гэгээ бүдгэрч, шөнийн харанхуйтай солилдоод, газрын бартаа, баримжаа, өнгө гэгээ ялгагдахаа байж юм бүхэн ердийнхөөсөө өөр, үлгэр домгийн юм шиг сүүмэлздэг үдшийн тийм цаг байв. Тийм үед юмны үнэр танар ч хүртэл муудаж, онцгой хачин өнгө аястай болдог ажээ. 

	Григорий харуулаа эргэчхээд гэртээ буцаж ирлээ. Гэрийн эзэн, төмөр замын албан хаагч, дүрсгүй маягийн шөвгөр царайтай хар хүн цан халаахаар тавьчхаад ширээний хажууд сууж:

	— Давших гэж байна уу? гэж асуув. 

	— Мэдэгдээгүй байна. 

	— Эсхүл тэдний давшихыг харзнаж байна уу?

	— Аяндаа мэдэгдэнэ биз. 

	— Маш зүйтэй. Та нар давших шаардлагагүй гэж бодож байгаа бол хүлээсэн нь дээр байлгүй. Хориглож байлдах нь дээр л дээ. Би өөрөө германы дайнд саперчин явсан хүн, тактикийн стратегийг бузгай л мэддэг байлаа... Хүч л багавтар байна даа?

	— За боллоо гэж Григорий түүний яриаг тээршээж зайлсхийв. 

	Гэтэл гэрийн эзэн ширээний хажууд эргэлдэж, цэмбэн хантааз өмссөн шөрөг загасных шиг туранхай гэдсээ маажлан:

	— Их буу олонтой юу? Үхэр буу, үхэр буу? гэж салахгүй шалгаав. 

	— Цэрэгт алба хаасан байж цэргийн ёс мэддэггүй юм уу даа? гэж Григорий зэвүү нь хүрсэн янзтай эгдүүцээд, түүнийг бараг муужирч унатал ширэв татан муухай харж, — Цэргийн алба хаасан байж цэргийн ёс мэддэггүй вий!.. Чи ер нь, ингэхэд манай цэргийн тоо, бидний төлөвлөгөөний талаар надаас байцааж шалгаах ямар эрхтэй юм бэ? Одоохон чамайг аваачиж байцаалгана... гэв. 

	— Ноён... офицер!.. Хоо.. хоо... хонгор!.. гэж гэрийн эзэн үгээ ч гүйцэд хэлж чадахгүй дуу нь бачимдан цонхийж, арзгар сахалтай амаа ангайн — Тээ... тээ... тэнэглэж байгаа нь энэ! Уучлаарай... гэж гуйлаа. 

	Григорий цай уух зуураа гэрийн эзнийг гэнэгүй нэг харахад огторгуйн цахилгаан гялбах мэт нүд нь далдираад, харин харцаа буруулахад байдал нь эрс хувьсаж эелдэгхэн, бараг бишрэнгүй янзтай болж байжээ. Тэдний гэр бүлийнхэн эхнэр, хоёр том охин нь хоорондоо шивнэлдэж байв. Григорий хоёр дахь аяга цайгаа гүйцэд уулгүй тасалгаа руугаа орлоо. Удалгүй Григорийтой цуг байрласан 2-р бэлтгэл хорооны зургаан казак ирээд цай ууж шуугилдаж инээлдэв. 

	Зүүрмэглэж хэвтсэн Григорий тэдний ярианы зах зухыг сонслоо. Нэг нь (Луганск суурины казак, салаан дарга Бахмачевыг дуугаар нь танив) ярьж бусад нь хааяа нэг дуугарч байв. 

	— Намайг байхад болсон юм. Горловын районы арван нэгдүгээр уурхайнх гэнэ, гурван уурхайчин ирээд бид нар байгууллага байгуулсан, буу зэвсэг хэрэгтэй болоод байна, аргагүй туслаач гэдэг байна. Тэгтэл нэгнийгээ үнэмшихгүй янз гаргахад хувьсгалт хорооны нэг төлөөлөгч, — Би өөрөө сонссон! гэж дуугаа өндөрлөөд: “Нөхөд минь, бидэнд юу ч байхгүй, Саблинд л хэл” гэдэг байна шүү. Яагаад байхгүй байдаг билээ? Илүү винтов зөндөө байсныг би мэдэж байлаа. Хамаг учир нь түүндээ биш байжээ... Бидний хэрэгт энгийн харчуулыг оролцох нь гэж хардсан хэрэг байжээ гэж ярив. 

	— Тэр зөв өө! Тэднийг зэвсэглэж орхивол байлдах, байлдахгүйн хооронд явж байгаад, харин газрын асуудалд хүрэхлээр гараа сарвайх улс байгаа юм гэж нэг нь хэлэв. 

	— Тэр адасгыг ч бид мэдэж байна! гэж гурав дахь нь бүдүүн хоолойгоо шахав. 

	Бахмачев бодлогошрон халбагаараа аягаа тогшиж, түүнийхээ аянд тохируулан аажуухан гэгч дуугаар. 

	— Ингэж байж таарахгүй. Большевикууд нийт ард түмнээ бодож байхад бид л өөдгүй большевикууд юм даа. Калединыг л түлхчихвэл бид болгоож тавина... гэв. 

	— Ээ дээ, хонгор минь! гэж нэг нь дулдираа бараг хүүхдээрээ нарийхан дуугаар, — Өгөхөөр юм бидэнд юу ч байхгүй гэдгийг ойлго! Нэг хүнд ашигтай бүтэн хагас десятин газар ногддог юм гэхэд энд цул элс, ганга гуу, бэлчээр байна шүү дээ. Бид юугаа өгөх юм бэ? гэлээ. 

	Чамаас ч авахгүй л дээ. Харин газар ихтэй баячуул ч бий. 

	— Цэргийнхний газрыг яах бол?

	— Маш их баярлалаа! Аминыхыгаа өгчхөөд, ахаасаа гуй гэх нь үү?.. Чиний бодол ч мөн байна даа. 

	— Цэргийнхний газрыг өөрснөө хэрэглэнэ. 

	— Тэр ч ярилтгүй. 

	— Шунал дэндэнэ шүү!

	— Юуны чинь шунал!

	— Дээд Донын казакуудыг нүүлгэх гэж байж магадгүй. Тэдний газар ч гэж цул шар элс гэдгийг бид мэднэ. 

	— Тэр дээ!

	— Эсгэж эвлүүлдэг нь бид биш. 

	— Үүний учрыг ч бид балга тагш юмгүйгээр олохгүй нь дэг ээ. 

	— Хүүш нөхөд өө! Өнөөдөр архины агуулахыг бут ниргээд нэг маань спиртэд живж үхсэн шүү. 

	— Хээ, уух юм сан. Хавирга сүврэгээ халуун оргитол уумаар байна санж гэлцэв. 

	Казакууд шалан дээгүүр дэвсгэр засаж хэвтээд биеэ маажин, эвшээлгэж, газрын тухай, газрыг яаж хуваарилах тухай нөгөө яриагаа үргэлжлүүлж байгааг зүүрмэглэж хэвтсэн Григорий халти мулт сонсов. 

	Үүрээр цонхон дор буун дуу тасхийж, казакууд босон харайлдаад, Григорий цамцаа өмсөх гэж ханцуйгаа олохгүй тэвдэв. Явуут гутлаа углаж, шинелиэ шүүрч авлаа. Гадаа буун дуу нижигнэж, пулемёт тачигнаад, нэг хүн хаалганы хажууд айсан дуугаар:

	— Буугаа аваад!.. Буугаа аваад!.. гэж ориллоо. 

	Чернецовын эгнэж давшсан цэргүүд харуулынхыг ухрааж шахсаар Глубокая суурин руу орж эхэлж байв. Униартсан бүдэг харанхуйд морьтой хүмүүс давхилдаж, явган цэргүүд пижигнэтэл зугтаж яваа сонстов. Гудамжны уулзуур дээр пулемёт зоож, гучин казак гудамж боож хөндөлсөөд, бас нэг хэсэг нь салаа гудамжийг гүйлдэн өнгөрөв. Газар сайгүй буу сумлаж, замаг тачигнана. Дараагийн нэг гудамжинд тод өндөр дуугаар:

	— Гурав дахь зуут бушуулаад! Тэр хөлөө олохгүй байгаа хэн бэ?.. Номхон! Пулемётчин, баруун жигүүрт гараад! Бэлэн үү? Зуу-т... гэж командлах сонстоно. 

	Их бууны салааны дугуй тарчигнаж, морьд нь хар эрчээрээ хурдлан, хөтөч нар ташуураа учир зүггүй савчина. Сумны хайрцаг харжигнаж, дугуй тачигнан, их бууны суурь доргих чимээ хотын захад улам ширүүсэж буй жижиг бууны дуутай холилдоно. Ойрхон гэгч нэг пулемёт дуугарч, зүг чиггүй харайлгаж явсан хээрийн гал тогооны морин тэрэг зэргэлдээ байшингийн буланд суулгасан шонд тээглэж онхолдов. 

	— Сохойсон чөтгөр!.. Харахгүй байна уу?! Дээгүүр нь харайлгах дутаа юу? гэж хаанаас бүү мэд, үхтлээ айсан нэг хүн уцаарлан орилох дуулдлаа. 

	Григорий зуутаа чүү чамай цуглуулж аваад суурины зах руу ергүүлэв. Гэтэл тэндээс ухарч яваа казакууд бөөнөөрөө нөмөрч ирлээ. 

	— Хаачих нь вэ? гэж Григорий түрүүчийн казакийн винтовоос шүүрч ээрлээ. 

	— Тавиач!.. Тавиач, муу, нохой!.. Юу гэж хүнийг ээрээд байгаа юм бэ? Ухарч явааг харахгүй байна уу?.. гэж цаад казак нь уцаарлав. 

	— Наадахыгаа хүчээр буцаа!.. 

	— Дийлддэг юм биш... 

	— Бид хаашаа явах вэ?.. Аль зүг рүү... Миллеровын суурин руу явах уу? гэж нэг бачимдаж амьсгаадсан дуу сонстлоо. 

	Григорий суурины захад гарч нэг урт саравчны хавьцаа зуутаа эгнүүлэх гэтэл дахиад зугтаж яваа олон хүн тэднийг хамж, Григорийн зуутынхан тэр зугтаж яваа казакуудтай холилдоод эргэж гудамж руу сад тавилаа. 

	Григорий ууртаа багтарч бачимдан чичирч байгаад:

	— Зогс!.. Бүү зугт... Буудлаа!.. гэж бархирав. 

	Түүний үгийг сонсох хүн олдсонгүй. Пулемётын гал гудамжаар шавхуурдахад казакууд бөөн бөөнөөрөө газар хэвтэн хярж ойролцоо байгаа хана руу мөлхөлдөн, хөндлөн гудамж руу тэмүүлцгээнэ. 

	Салааны дарга Бахмачев Григорийн хажуугаар гүйж өнгөрөхдөө түүний нүүр рүү тулж шагайн:

	— Одоо дийлдэхээсээ өнгөрсөн, Мелехов оо! гэж хашхирлаа. 

	Григорий шүдээ хяхнатал хавирч, винтовоороо далласаар хойноос нь гүйлээ. 

	Ухаан зүггүй сандарч үймсэн ангиуд Глубокая сууринаас учир замбараагүй зугтаж эхлэв. Тэд отрядынхаа эд хэрэглэлийг бараг дагууд нь орхиод ухарцгаалаа. Дөнгөж үүр хаяарахын алдад зуутуудыг цуглуулж сөрөх давшилтад оруулав. 

	Минчийн улайж, нэл хөлөрсөн Голубов оодон нэхий дээлийнхээ энгэр заамыг ярчихсан буцаж эгнэн давшиж яваа 27-р хорооныхоо өмнүүр гүйж гөлмөн төмөр доргиулах шиг хангинасан хоолойгоор:

	— Алхаа-аад!.. Бүү хэвт!.. Марш, марш!.. гэж хашхирна. 

	14-р батарей галын шугамд орж, буунуудыг салгаж байрлуулаад, батарейн ахлах офицер сумтай хайрцаг дээр гарч дурандана. 

	Байлдаан 6 цагт эхлэв. Казакууд Воронежоос ирсэн Петровын отрядын улаан гвардийнхантай холилдон эгнэж хөдлөөд цасан цагаан талыг хар тарлан зээгээр эмжив. 

	Өглөө нарны жавар гарч, салхинд сэмэрсэн үүлсийн доогуур цус шүүрсэн улаан туяа цухуйв. 

	Григорий атаманы зуутын хэсгийг 14-р батарейг хамгаалуулахаар үлдээж, бусдыг нь өөрөө авч давшлаа. 

	Их бууны түрүүчийн сум чернецовынхны эгнээнээс хамаагүй наана тусаж, тэсрэлтийн навсайсан улаан хөх гал дээшээ цойлов. Хоёр дахь сум нь онов бололтой лүсхийв. 

	Их бууны дуу угсраа угсраагаар нижигнэж сум нь:

	— Шуг-шуг-шуг!.. гэж шуугьсаар холдож байлаа. 

	Их буунууд хэсэг зуур тасралтгүй галлаж, тэртээ хол “пан” гэж тэсрэхээс өөр дуу чимээ нам гүм болов. Давуулж буудсаны дараах сумны тусгал дайсны эгнээнд улам л ойртсоор байлаа. Григорий салхины өөд анивчсаар “Одоо л нэг онов бололтой!” гэж бах нь ханаж байв. 

	Баруун арын жигүүрт 44-р хорооны зуутууд давшиж Голубов өөрийнхөө зууттай төв рүү нь дайрлаа. Түүний зүүн гар талд Григорий, зүүн жигүүрийн үзүүр барьж улаан гвардийн отрядууд давшив. Григорийн зуутад өгсөн гурван пулемётын дарга, улаан гвардийн нэг хүрлэгэр царай, нэл үс болсон том гартай намхан офицер дайсныг давшуулахгүй чадамгай галлаж, атаманы эгнээтэй цуг давшиж яваа нэг пулемётоос огт салахгүй явна. Түүний хажууд улаан гвардийн шинельтэй нэг чийрэг хүүхэн явна. Григорий эгнэсэн цэргүүдийнхээ араар эргэж явахдаа: “Энэ банзлыг! Галын шугамд орохдоо хүртэл хүүхнээс салдаггүй байх нь. Ийм улс ч яаж байлдах вэ дээ!.. Хүүхдээ, ор дэр, муусайн новштой нь хамт чиргүүлээд ирэх нь дутжээ!..” гэж зэвүү нь хүрэв. 

	Пулемётын командын дарга Григорий руу очиж, нагааныхаа мөрөвчийг засаад:

	— Энэ отрядыг та командалж яваа юу? гэв. 

	— Тийм ээ би!

	— Би атаманы хагас зуутын хэсэгт хамгаалах гал нээлгэе. Манайхныг алхуулахгүй байгааг та харж байгаа биз. 

	— Аваад бай гэж зөвшөөрөөд Григорий пулемёт гэнэт таг болж хүн хашхирах чимээгээр эргэж харлаа. 

	Бавгар сахалтай булиа том пулемётчин:

	— Бунчук!.. Буугаа улайсгаж орхих нь... Яаж ингэж болох юм бэ? гэж уурлаж байлаа. 

	Түүний хажууд сөхөрч суугаа шинельтэй өдөн алчуур эрүүвчилсэн хүүхний цогтой хар нүд Григорийд Аксиньяг санагдуулж, хэсэгхэн зуур амьсгаа дарж тэр бүсгүйг гунигтай харцаар гөлрөн харлаа. 

	Өдөр дундын үед Голубовын зарлага давхиж ирээд Григорийд зурвас гардуулав. Хээрийн тэмдэглэлийн дэвтрээс өм урж авсан цаасан дээр сарайтал таталсан нь:

	 

	“Таны командад өгсөн хоёр зуутын хамт галын шугамаас гарч эндээс харагдаж байгаа салхин тээрмийн зүүн биеийг чиглэн жалга дагаж дайсны баруун жигүүрийг хумихаар яаралтай хөдлөхийг Донын хувьсгалт хорооны өмнөөс танд тушааж байна... Тийнхүү хөдлөхөө аль болохоор нууцгай хийгээрэй. (хэсэг гаргагдахгүй үг)... Биднийг ид дайралтад ормогц дайсныг жигүүрээс нь цавчиж цохь. 

	Голубов”

	 

	гэсэн байлаа. 

	Григорий хоёр зуутаа галын шугамаас гаргаж моринд нь мордуулаад явах чиглэлээ дайсанд мэдэгдэхгүйг хичээн ар тийш буцаж явлаа. 

	Хорин мод газар тойрч, морьд нь гүнзгий цасанд умбачин явав. Тэдний яваа жалганд цас дүүрч, зарим газар морины гэдсэнд хүрч байлаа. Григорий их буу дуугарахыг чагнан, Румынд явахдаа алагдсан герман офицероос мулталж авсан цагаа байн байн харж хожимдох вий гэж айна. Яваа чиглэлээ луужингаар шалгахад нэлээд зүүгээртсэн байв. Өргөн хотгор дагаж цулгай газар гарав. Морьд нь уур савсан цантаж, цавь сугаар нь хөлс дааварлана. “Бууцгаа!” гэж командлаад Григорий өөрөө хамгийн түрүүнд гүдгэр өөд авирч гарлаа. Морьдоо жалганд морь баригчидтай үлдээгээд казакууд Григорийн хойноос нүцгэн бэл дагаж гүдгэр өөд өгсөцгөөв. Григорий өөрийнхөө хойноос цастай гүдгэр өөд аруу таруухан авирч яваа зуу гаруй хүнийг эргэж хараад яггүй хүчтэйгээ мэдэж зориг орлоо. Ерөөсөө тулалдаанд ороход Григорий ч гэсэн, казакууд ч гэсэн ханьтай олуул л байвал зүрх зориг ордог байжээ. Григорий байдал төлөвийг ажиглаад, замын бартааг бодолцоогүйгээс болж дор хаяж хагас цаг хожимдсоноо ойлгов. 

	Голубов стратегийн зорилготой давшилт хийж чернецовынхны ухрах замыг бараг хааж, хажуугаас нь шахаж, хагас бүслэгдсэн дайсныг эгцлэн цохиж байлаа. Их буу нижигнэж, винтовын дуу төмөр хайруулд чулуу өнхрүүлж байгаа мэт тачигнаж, умайтал хавчигдсан чернецовынхныг тэсрэх сум ширвэж, газар сайгүй их бууны сум дэлбэрнэ. 

	— Эг-нээд!.. гэж командлан Григорий зуутуудаа аваад дайсны хажуу жигүүрээс давшиж буудлагын сургууль хийж байгаа мэт хэвтэлгүй босоогоороо эгцлэн давшиж ортол “максимкаар” галлаж байсан чернецовын нэг самбаатай эр ганц сайн шүршсэн биш казакууд гурвыгаа нухуулаад шалавхан хэвтэцгээлээ. 

	Гурван цагийн үед зэрлэг сум Григорийтой найзархаж цад бүрхүүлтэй бөөрөнхий халуун тугалга зузаан гуянд нь тусав. Халуу оргиж, цус алдаад дотор нь эвгүй болоход Григорий шүд зууж, эгнээн дундаас мөлхөн гарч зориг чангалан босох гэснээ толгойгоо гэдгэсхийгээд муужирч суув. Сум нь нэвтэлж гараагүй болохоор хөлийн нь өвчин улам нэмэгдлээ. Зэрлэг сум ташиж ирээд Григорийг онохдоо шинель, өмд, арьсыг нь цоолоод булчинд нь тогтчихсон ажээ. Шархирч хатгаад хөдөлж ч болохгүй байв. Григорий хэвтээд Румыны Трансильваний ууланд гараа шархтчихаад байхад 12-р хорооны давшиж байсныг санахад тэр аттакийн бүх байдал: Сэвлэгт, уур хилэн нь бадарсан Мишка Кошевой, шархтсан даргаа чирээд уулын уруу гүйж яваа Емельян Грошев ив илхэн харагдах шиг боллоо. 

	Григорийн туслах офицер Любишкин Павел зуутыг командлах болж түүний тушаалаар хоёр казак Григорийг морь баригчдад хүргэж өгөв. Казакууд Григорийг моринд нь мордуулж өгөөд:

	— Шархаа засаж боогооч дээ гэж өрөвдөж зөвлөв. 

	— Боолт байна уу?

	Григорий мориндоо нэгэнт мордсон боловч жаахан боссоноо бууж өмдөө шувтлаад, ус болтлоо хөлөрсөн нуруу, гэдэс, хөлөө хүйтэн жаварт хайруулан ярвайж байгаад тонгоргоор зүссэн юм шиг цус садарсан ангархай шархыг хам хум боолоо. 

	Тэгээд зарлагаа дагуулж анх сөрөх давшилт эхэлсэн газар руугаа нөгөө тойруу замаар гэлдэрлээ. Цасанд шигдсэн морьдын мөр, хэдхэн цагийн өмнө зуутаа авч явсан танил жалгын байдлыг ширтэнхэн явтал нойр нь хүрч, яагаад ч бүү мэд, гүдгэрийн цаахнатай болж байгаа явдал нь тэртээ холын огт хүртээлгүй юм мэт санагдлаа. 

	Гүдгэрийн цаана винтовын дуу энд тэндгүй тачигнаж, өөрсдийгөө хамгаалж байгаа дайсны их буу пижигнэн, хааяа пулемёт байлдааны дүнгийн үл үзэгдэх тойм зургийн хүрээг гаргаж байгаа мэт тачигнаж байв. 

	Григорий гурван мод газар жалга дагаж яваад морьдоо үүртэж ядраад байхлаар:

	— Тэгш газар гар гэж зарлагадаа хэлмээр болоод жалгын зузаан хунгар дотроос гарцгаалаа. 

	Тэртээ талын дундуур алагдсан хүмүүс суугаа турлиах шиг энд тэнд тарлантаж, алсын гүвээний орой дээгүүр эзгүй морь давхих нь хорхой шавж мэт өчүүхэн харагдана. 

	Аажим аажмаар сийрч байгаа Чернецовын цэргийн гол хэсэг байлдаанаас мултраад Глубокая суурин руу ухрахаар эргэж байгаа нь Григорийд харагдлаа. Тэгээд морио ширүүхэн ергүүлэв. Тэртээ ундуй сундуй хэсэг бөөн казакууд явах үзэгдэнэ. Тэдний хамгийн наад хэсэг рүү давхиж очтол Голубов оодон нэхий дээлийнхээ шарлачихсан хурган дотортой энгэрийг товчилж папах малгайгаа хажуулдуулан дараад, дух нь нэл хөлс болчихсон эмээл дээрээ жишүүлдэнхэн сууж байв. Голубов вахмистрийн маягийн ёрдгор сахлаа имрэн, сөөнгө дуугаар:

	— Мелехов, сайн байна! Чи чинь шархтчихаа юу даа? Золиг байна даа! Яс нь зүгээр үү? гэснээ хариу хэлэхийн завдалгүй: — Чернецовынхныг гавал дундуур нь сайн татлаа! Гавлыг нь хага дэлссэн!.. Офицеруудын отряд нь цуглуулж авах юмгүй болтлоо бут үсэрсэн. Сүүлийг нь сайн мушгиж өглөө! гэж малийтал инээлээ. 

	Григорий тэднээс тамхи гуйж татлаа. Талаар нэг казакууд, улаан гвардийнхан цувж, тэртээ өмнө багширсан олон хүний тэндээс нэг казак давхиж ирээд:

	— Дөчин хүнийг олзолж авлаа, Голубов оо!.. Дөчин офицерыг Чернецовын хамт гэж холоос хашхирлаа. 

	— Нээрээ юү?! гэж Голубов айсан янзтай эмээл дээрээ хавчганаснаа хөл цагаан өндөр морио хайр найргүй ороолгосоор давхиж одлоо. 

	Григорий жаахан азнаж байгаад хойноос нь цогиулав. 

	Олзлогдсон баахан офицерыг 44-р хороо, мөн 27-р хорооны нэг зуутын гучин казак бүсэлчихсэн тууж явлаа. Зугтааж явахдаа оодон дээлээ тээршээж явсан Чернецов ганцхан дан савхин цамцтай хамгийн түрүүнд нь алхалж явав. Зүүн мөрний нь погон ханзарч, зүүн нүдний нь хавьцаа цус шүүрнэ. Тэр бээр  хөл алдахгүй түргэн алхална. Папах малгай хажуулдаж дарсан нь хэнэггүй эршүүд харагдуулна. Ягаахан царайд нь айж сандрах шинж огт үгүй, хэдэн хоног хусаагүй бололтой хацар эрүүнд нь нэл сэрвэгэр шар сахал халиурна. Тэр нь давхиж очсон казакуудыг ширэв татан муухай харж үнэн голоосоо үзэн ядах нугачаа хоёр хөмсөгний нь хоорондуур горви татан тодрох бөгөөд явуут чүдэнз зурж папирос асаагаад жимбэгэр ягаан уруулынхаа завжинд тас зуув. 

	Офицеруудын олонх нь залуучууд, буурал толгойтой хүн хэдхэн байлаа. Хөлөө шархтсан нэгийг нь хоцрох гэхлээр зэнтгэр толгойтой жаахан шар казак нуруу руу нь бууны бөгсөөр нударна. Хэнэггүй байрын өндөр есаул Чернецовтой бараг мөр зэрэгцэн алхалж, өөр хоёр офицер (нэг нь хорунжий, нөгөө нь зуутын дарга) сугацалдчихсан инээлдэж явав. Тэдний хойноос буржгар үстэй, толгой нүцгэн, ханхгар цээжтэй юнкер дагалджээ. Нэг офицер нь айхавтар даруулж хадсан погоонтой шинель нөмөрсөн, бас нэг нь малгайгүй учраас офицер улаан юүдэнгээ хүүхэнцэр төрхийн цэвэрхэн нүдэндээ хүртэл углачихсан, юүдэнгийн нь бүч мөрөн дээр нь салхинд годолзож явав. 

	Голубов сүүлд нь явж байснаа зогсож казакуудыг:

	— Наашаа чагнаж бай... Олзлогдогсдыг бүрэн бүтэн байлгахыг та нар байлдаан-хувьсгалын үеийн хатуу сахилгын хатуу хариуцна! Ганц ч хүн дутаалгүй штабт аваачиж өгөөрэй! гэж зандарлаа. 

	Тэгээд нэг казакийг дуудаж, морин дээрээ зурвас эрээчиж эвхээд:

	— Одоохон давхи! Үүнийг Подтелковт аваачиж өг гэв. Тэгсний дараа Григорий руу хандаж:

	— Мелехов, чи тийшээ очих уу? гэв. 

	Голубов Григорийг очно гэхлээр түүнтэй зэрэгцэж очоод:

	— Чернецовыг би өөрөө дааж авна гэж Подтелковт хэлээрэй! Ойлгов уу?.. Ойлгосон бол тэгж хэлээрэй гэв. Яв гэв. 

	Григорий олзлогдогсдоос түрүүлэн давхиж нэг суурины ойролцоо хээр буудалласан хувьсгалт хорооны штабт хүрлээ. Ногоон бүрээстэй пулемёт зоож дугуйд нь цас мөс баарцаглаж хөлдсөн таврич хийцийн өргөн аралтай тачанка тэрэгний хажууд Подтелков явж байлаа. Тэнд бас штабын мэдээ баригч хэдэн офицер, казак зарлагууд савхин гутлынхаа өсгийгөөр газар дэвслэн дэвхцэж байв. Минаев бас Подтелковын нэг адил галын шугамаас дөнгөж сая эргэж ирээд тэрэгний урд дээр хөлдүү цагаан талх шажигнатал зажилж суулаа. 

	— Подтелков! гэж Григорий зайдуухан очоод — Одоо олзлогсдыг тууж ирнэ. Чи Голубовын зурвасыг уншсан уу? гэж асуулаа. 

	Подтелков ташуураа тасхийтэл савж, газар ширтэн, царай нь хүрлийгээд:

	— Голубов надад падгүй!.. Түүний хүсэх ч яамай байна! Тэр хувьсгалын эсэргүү дээрэмчнийг Голубовт даалтаар өгөх гэж үү?.. Өгөхгүй!.. Цөмийг нь буудаж, цааш нь харуулна! гэж зандарлаа. 

	— Голубов Чернецовыг даалтаар авна гэж байна билээ. 

	— Өгөхгүй!.. Өгөхгүй л гэж хэлсэн бол дуусаа! Өөр юм алга! Түүнийг хувьсгалт шүүхээр шүүж, одоохон шийтгэх хэрэгтэй. Бусад нь тэгэхээ болиг!.. гээд ойртож яваа олзлогдогсдыг ширтэн намуун дуугаар, — Энэ Чернецов нарт ертөнц дээр хэчнээн хүний цус урсгасныг чи мэдэж байна уу? Нуур далай гэж мэдээрэй!.. Хэчнээн уурхайчны толгойг залгисан гээч!.. гэснээ дахиад л уур хилэн нь шатаж, хоёр нүд нь улангассан мэт эргэлдэж, — Өгөхгүй!.. гэж хэллээ. 

	Гэтэл Подтелковын уур хилэн Григорийд халдварлах мэт болоод хор шар нь хөдөлж хоолой нь чичирч:

	— Чи битгий орилоод бай. Та нарын шүүх чинь олдоод байна! Чи өөрөө тийшээ очоод үз! гэж хамар нь сэртэлзэн хуруугаараа гэдгэрээ заагаад, — Олзлогдогсдыг захирдаг амьтад чинь хэтэрхий олдоод байна! гэж омогдов. 

	Подтелков ташуураа хумьж атган цаашаа явснаа холоос:

	— Би тэнд очсон! Энд тачанка дээр амь хоргодож байсан гэж бүү бодоорой. Харин Мелехов, чи наад амаа татаарай!.. Ойлгов уу?.. Чи хэн болоод хэнтэй ярьж байна вэ? За ийм л байна!.. Офицер зангаа тат! Хэн хавьтсан нь биш, хувьсгалт хороо шүүдэг юм... гэж зандрав. 

	Григорий морио давчин Подтелков руу тулж очоод, шархтайгаа мартаад үсэрч буутал, хөлийнхөө өвчинд нам цохиулж ойчив. Шархнаас нь халуун цус булаглан урслаа. Тэгснээ ганцаараа босож арай гэж тачанка хүрээд, хойд дугуйн нь нуман дээр хажуулдаж тэгнэв. 

	Олзлогдогсод ирж, харгалзаж яваа явган ангийнхан нь штаб хамгаалж байсан зарлага, казакуудтай холилдов. Казакуудын байлдааны омог хараахан дарагдаагүй нүд нь сүртэй гэгч гялалзан байлдаан яаж шувтарсан тухай нэгд нэггүй ярьцгааж байв. 

	Подтелков умбарсан цасан дотуур паацганан олзлогдогсдын өмнөөс очлоо. Хамгийн нүүрт Чернецов гялалзсан тунгалаг, хорсолтой нүдээр Подтелковыг ширтэж, жимийсэн ягаан доод уруулаа яргар цагаан шүдээр хазаж баруун хөл дээрээ сул зогсоод зүүн хөлөө сул орхив. Подтелков халз өөдөөс нь тулж очоод хамаг бие нь дагжиж, огт цавчдаггүй ширүүн нүдээрээ бутарч умбарсан цасыг харснаа Чернецовын шантаршгүй хүйтэн харцны өөдөөс гэнэт ширтэж, түүний зоригийг үзэн ядах харцаар мохоолоо. 

	Подтелков бурчигнасан намуун хоолойгоор:

	— Баригдаа биз... Зандалчин! гэж хэлээд алхам ухарч, хацар дээгүүр нь ташуу сэлэмдэх шиг мушилзан инээмсэглэв. 

	— Казак ард түмнээс урван тэрслэгч! Үл бүтэх этгээд! Урвагч! гэж Чернецов шүд зуун занав. 

	Подтелков алгадуулах мэт ольсхийж далдираад шанаа нь барлайж, амаа ангасхийгээд хий сорлоо. 

	Дараачийн нь явдал яах ийхийн завдалгүй залгав. Шүд зууж зэвхий царайлсан Чернецов элгэндээ гараа зангидан Подтелковын өөдөөс бөгцийж очлоо. Ам нь татвалзаж хараал зүхэлтэй холилдсон нэг юм хэллээ. Түүний чухам юу хэлснийг яаралгүй ухарч байсан ганцхан Подтелков л сонслоо. 

	— Чамд ч бас ингэж байх цаг ирнэ... Мэдэж байна уу? гэж Чернецовын дуу бүр чангарлаа. 

	Тэр үгийг олзлогдсон офицерууд, харгалзагчид, штабынхан цөм сонслоо. 

	— Тийм бий... гэж чахруу хоолойгоор хяхнаад Подтелков сэлмийнхээ бариулыг шүүрэв. 

	Цөм таг чиг болж, цас шажигнаж Минаев, Кривошлыков, бас хэдэн хүн Подтелков руу ухасхийлээ. Гэтэл Подтелков тэднээс урьтаж бүх биеэрээ баруун гар тийшээ хазайсхийн явган суумаар болоод сэлмээ сугалан урагшаа ухасхийж Чернецовын гавал дундуур маш хүчтэй цавчлаа. 

	Чернецов давхийн зүүн гараа өргөөд толгойгоо халхалж амжсан боловч царвуу нь ташуу цавчуулж санжаад, гэдийсэн толгой руу нь сэлэм чимээ имээ ч үгүй шигдэж орохыг Григорий харлаа. Эхлээд малгай нь ойчиж, дараа нь Чернецов амаа аймшигтай ярвайж, аянгын цахилгаанаас далдирах мэт нүдээ тас аниад шилбэ нь хугарсан будааны түрүү шиг намуухан хазайж уналаа. 

	Түүнийг Подтелков дахиж нэг цавчаад, хундан улаан цус болсон сэлмийнхээ ховилыг арчсаар нас ахисан хүн шиг тэнтэр тунтар алхлан холдов. 

	Подтелков тачанка руу тулж очсоноо харгалзагч нар руу гэнэт эргэж боргох мэт архирсан дуугаар:

	— Иймэрхүү экээ нь... цавчаад бай!! Цөмийг нь! Олзлогдогсдын цусыг урсгаж, зүрхийг нь сугал! гэж хашхирлаа. 

	Бууны дуу галзуурсан мэт тачигнаж, офицерууд түлхэлцэн бутарч зугтацгаав. Офицер улаан юүдэн угласан хүүхэнцэр цэвэрхэн нүдтэй бага дарга гараараа толгойгоо халхлан зугтсан нь суманд оногдоод саад дээгүүр харайх мэт нэг цовхроод дахиж боссонгүй. Эрээгүй маягийн өндөр есаулыг хоёр казак зэрэгцэн цавчихад сэлмийн ирэн дээрээс шүүрч бариад сархинаг болтлоо хэрчүүлсэн алганы нь цус ханцуй руу нь садарч, нэг үе сөхөрч, нэг үе гэдрэгээ ойчиж, нялх хүүхэд шиг цасанд толгойгоороо гудчин орилоход цус хурсан том нүд, зогсоо зайгүй орилж байгаа том хар ам л харагдаж байлаа. Нүүр, нүд, ам руу нь завсар зайгүй цавчихад шаналсан нарийхан хоолойгоор хашхирсаар л байв. Бүс нь тасарсан шинельтэй нэг казак цавчиж ядаад дийлдэхгүй болохоор буудаж амийг нь таслав. Буржгар юнкерийг алдчихын даваан дээр атаманы хорооны нэг залуу дагз руу нь цохиж алав. Бас тэр залуу шинелиэ салхинд дэрвүүлэн зугтсан зуутын нэг даргын далан дундуур буудахад цаадах нь оцойж суучхаад үхэн үхтлээ цээжээ маажиж байв. Буурал үстэй дэд есаулыг тэр дор нь дуусгасан боловч амь тавьтлаа хөлөөрөө насыг хонхойтол малтаж, харин түүнийг казакууд өрөвдөж амийг нь таслаагүй бол уяатай омголон морь шиг бас л нэлээд тэлчлэх байв. 

	Олзлогдогсдыг хядаж эхлэхтэй хамт Григорий тачанканаас хөндийрч Подтелковыг манарсан нүдээр алдалгүй гөлөрч ширтэн хазганасаар хурдан гэгч дөхөж очлоо. Тэгтэл араас нь Минаев бэлхүүсээр тэвэрч гарыг нь мушгин, нагааныг нь салгаж аваад нүүр рүү нь цөхөрчихсөн нүдээр ширтэн:

	— Чи бол яая гэж бодож байсан бэ? гэж амьсгаадан асуув. 


XIII

	 

	Хөхрөн татсан цэлмэг өдрийн тунгалаг наранд уул хярын нүд цоргим цасан нуруу ёотон шиг цайран гялалзаж, түүний “наадтай Ольховын Рог хэмээх эдлэн даавууны өөдсөөр зүйж хийсэн хөнжил шиг эрээлжлэн үзэгдэнэ. Түүний зүүхэнтэй Свинюх суурин хөхрөнтөж, баруунтай нь бяцхан гацаанууд, бас германы колони бараан толбо шиг тарлантаж, нугачааны наадтай Терновская гол цэнхэрлэнэ. Слободын зүүн биед ганга жалга болсон арай багавтар гүвээ атираатан дүнхийж, түүн дээгүүр Кашар орсон төмөр утасны шонгууд шургааган хашаа шиг сэрийлцэнэ. 

	Ховорхон тохиолддог жавартай, тунгалаг өдөр байлаа. Нарны хоёр талд хялмаа солонголон суунаглаж, хойд зүгээс ширүүн салхи үлээж, хээр талд явган шуурга тавина. Гэсэн ч зах хязгааргүй цасан тал тунгалагхан цэлийж, хөхөвтөр манан татсан огторгуйн дорнод хаяаны атар тал л цайрч манарна. 

	Миллеровоос Григорийг аваачиж явсан Пантелей Прокофьевич Ольховын Рогт буулгүй Кашар хүрч унтахаар шийдлээ. Өвгөн Григорийн цахилгаан утсыг авмагцаа гэрээсээ гарч нэгдүгээр сарын 28-ны орой Миллеровод ирсэн ажээ. Григорий эцгийгээ тээхийн буудалд хүлээж байв. Тэд өглөө эртлэн гарч 11 цагийн үеэр Ольховын Рогийг өнгөрөв. 

	Григорий Глубокая суурины дэргэд болсон байлдаанд шархтсаныхаа дараа Миллерово дахь хээрийн цэргийн эмнэлэгт долоо хоног хэртэй хэвтэж хөлөө өнгөцхөн эмчлүүлээд шууд харихаар шийджээ. Нутгийн казакууд морь унааг нь залгуулж, Григорий нэг талаар сэтгэл дундуур, нөгөө талаар баяртай харьж явлаа. Донд засгийн эрхийн төлөө тэмцэл ид өрнөж байгаа үед ангиасаа салсанд сэтгэл дундуур, харин гэр орныхонтойгоо уулзаж гацааныхаа барааг харна гэж бодохоос баяртай байв. Аксиньятай дахиж уулзах хүслийг өөрөө өөрөөсөө нуувч түүний тухай бас л бодсоор байлаа. 

	Эцэгтэйгээ уулзаад төдий л их сүйд майд болсонгүй. Пантелей Прокофьевич ч (Петро чихийг нь нэлээд халууцуулсан болохоор) Григорийгоо хөмсөг зангидан харж, юу л болдог бол гэж сэтгэл түгшин дургүй нь хүрсэн янзтай шилбэлзэж байлаа. Галт тэрэгний өртөөн дээр байхдаа үдэш Дон мужид дэгдсэн хэрэг явдлын тухай Григорийг баахан шалгааж, хүүгийнхээ хариултад сэтгэл хангагдаагүй янзтай, бууралтсан сахлаа үмхэн, ширээр улласан эсгий гутлаа ширтэн, хамраа мушилзуулж суув. Маргах дургүй байсан боловч Калединыг өмөөрөн сүйд майд болж мөн л Григорийг аашилж хазгар хөлөөрөө газар дэвсэж ч байв. 

	— Чи надад битгий заа! Намар Каледин манай гацаагаар ирсэн! Майдан цуглаж, тэр бээр ширээн дээр гараад өвөгчүүлтэй хөөрч шашны сударт заасан ёсоор тариачин харчуул ирж дайн хийнэ. Хэрэв та нар цаашаа наашаа гуйвж дайваад байвал хамаг юмыг чинь мулталж аваад газар нутгийг чинь эзэлнэ гэж ярьж таниулж өгсөн. Дайн гарна гэдгийг Каледин бүр эрт мэдэж байсан. Тэгэхэд та нар шиг нохойн гөлөгнүүд юугаа бодож явдаг байна? Эсхүл Каледин та нараас юм бага мэддэг юм уу? Арми толгойлж явсан тийм эрдэм чадалтай генерал хүн чамаас бага мэднэ гэж үү дээ? Каменскт чам шиг л эрдэм боловсролгүй, хөндий торх шиг амьтад дүүрч улс амьтны тархи толгой эргүүлж байна. Чиний тэр Подтелков чинь хаанахын хүн бэ? Вахмистр гэл үү?.. Уухай! Яг л над шиг юм байна. Ийм л байгаа юм даа!.. Насалдгаа насаллаа. Одоо цаашаа холдохгүй! гэв. 

	Григорий эцэгтэйгээ маргаад ашиггүйг нь мэдээд төдий л их улайрсангүй. Гэтэл Чернецовыг алж, олзлогдсон офицеруудын хэргийг шүүж таслалгүйгээр буудаж алсныг Григорий огтхон ч уучилж мартаж чадахгүй байлаа. 

	Хос морь ганц аралтай чаргыг огт торохгүй чирч, чарганы хойноос уясан Григорийн эмээлтэй морь жигдхэн ергөнө. Багын танил газар Кашар, Поповка, Каменка, Доод-Яблоновск, Грачев, Ясеновка зэрэг гацаа, эдлэн замд тааралдлаа. Григорий гацаагаа хүрэх бүх замын турш саяхны хэрэг явдлын талаар хойно урд нь оруулан бодож, ирээдүйг бүдүүн тоймоор ч атугай гадарлаж төлөвлөх гэж оролдсон боловч сэтгэл санаа нь гэртээ харьж амарна гэхээс цааш хэтрэхгүй мухардаж байлаа. “Харьж жаахан амарч, шархаа эдгээтэл учир нь олдоно биз... Яах нь аяндаа мэдэгдэнэ байх..” гэж бодлоо. 

	Дайн байлдаанд явж эцэж ядарсан нь мэдэгдэж, үзэн ядах үзлээр буцалж бургилсан харш буруу, үл ойлгогдох ертөнцөөс жигшиж холдмоор санагдана. Өнгөрсөн бүх явдал нь холион бантан болсон эсрэг тэсрэг зүйл шиг санагдаж, зөв зам харгуй олно гэдэг бэрхтэй болж, умбарсан элс шиг гишгэсэн газрын хөрс бутарч, зам харгуй нь олон салаа болоод, чухам алинаар нь явахыг итгэхэд хэцүү болж байв. Большевикуудад татагдаж, өрөөл бусдыг дагуулж нийлээд явж байснаа гэнэт санаа нь хувирч сэтгэл нь хүйтрэв. “Изварины хэлдэг зөв гэж үү? Хэнийг нь дагах вэ?” Үүнийг л Григорий чарганы түшлэг налчхаад ойлгож ядан бодож явлаа. Харин хавар болохоор тарианы самнуур, тэрэг бэлдэж, улаан бургасаар тор сүлжиж тэнгэр сайхан болж газар хатахад хөдөө гарч ажил хийхийн хүслэн болсон гараараа анжис зээтүү барьж, хүч тамираа шалган, цасны чийгийн сэнгэнэсэн сайхан үнэрээ алдаагүй хар хөрсийг анжсаар хагалахад умбарсан шороо, зүлэг ногооны сайхан үнэр сэнгэнэнэ гэж санахад сэтгэл нь тайтгарах шиг болж байв. Үхэр малын бууц арилгаж, өвс бордоо шүүрдэж, шарилж хиагийн өжмөл ааг, малын өтгийн нялуун үнэр амьсгалж байх юм сан гэж санагдана. Нам тайван, үймээн шуугиангүй байх сан гэж санагдаж эргэн тойрны байдал, хөллөсөн морьд, нэхий дээл өмссөн эцгийнхээ түгдгэр нурууг Григорий ширүүн харцаараа ажаад ичингүйрэн баясах сэтгэл төрнө. Нэхий дээлийн үнэр, цэвэрлэж арчаагүй гэрийн морьд, эдлэнгийн хашаа, байшингийн дээвэр дээр гарчихсан хашхирч байгаа тахианы аль алин нь бараг мартагдсан хуучин амьдралыг санагдуулна. Тэрхэн хооронд энэ аглаг зэлүүд газрын амьдрал нь толгой мансуурмаар амттай сайхан санагдаж байлаа. 

	Маргааш орой нь тэд гацаанд хүрч, Григорий гүвээн дээрээс Донын тэртээ талыг ажиглахад булга минж шиг сагсайсан зэгс хулстай Хүүхэний хотгор, хатсан улиангар үзэгдэж, харин Донын гарам нь урьд байсан газраасаа өөрчлөгдсөн байлаа. Гацаа, ижил дасал болсон хашаа хороод, сүм, талбай... Григорий өөрийнхөө байшинг хараад сэтгэл хөөрч, толгой нь дүнсийрэх шиг болов. Өчнөөн төчнөөн бодол сэтгэгдэл төрж, малын хашаа дахь худгийн хөшүүрэг молчгор саарал гараа өргөн дуудах мэт харагдана. Пантелей Прокофьевич эргэж хараад:

	— Сайхан байгаа биз? гэж инээмсэглэв. 

	— Сайхнаар барах уу даа!.. гэж Григорий шууд үнэнээ хэллээ. 

	— Эх орон гээч ийм л байдаг юм даа! гэж Пантелей Прокофьевич бах нь ханасан янзтай шүүрс алдав. 

	Тэд гацааны төв рүү чиглэж, морьд уулын уруу хар эрчээрээ харайлгахад, хөнгөн чарга хоёр тийшээ хайвалзав. Григорий эцгийнхээ санааг гадарлаж байсан боловч:

	— Чи яах гэж гацаа руу яваад байна? Гудамж руугаа зайлаач! гэлээ. 

	Пантелей Прокофьевич цан хүүрэг болсон сахлаа бувалзуулан эргэж хараад:

	— Хөвүүдээ жирийн казак байхад нь дайнд үдэж мордуулсан минь офицерын зэрэгт хүрээд ирлээ. Ингэхэд би хүүгээ гацааныханд гайхуулж явах нь бахархалтай биз дээ? Харж атаархаг! Миний сэтгэл шар тос хийсэн гал шиг л болоод байна шүү! гэж нүд ирмэв. 

	Пантелей өвгөн төв гудамжинд орж хазайсхийж байгаад морьдоо өндөр дуугаар хашхирч цацагтай ташуураар тасхийтэл ширвэхэд морьд нь гэртээ ойртсоныг мэдээд (зуун дөчин мод газар яваагүй мэт) год үсрэн харайлгав. Дайралдсан казакууд мэхэлзэж, малын хашаа, байшингийн цонхоор эхнэр хүүхнүүд саравчлан харцгааж, тахианууд гудамж хөндлөн хашхиралдан хамхуул шиг хуйлран гүйлдэнэ. Ямар ч саадгүй явсаар төв талбай өнгөрөв. Григорийн морь Моховын хашаанд уяатай нэг морийг хараад толгойгоо өргөн янцгаав. Гацааны зах болж Астаховын байшингийн орой цухуйлаа... Гэтэл яг энд замын эхний зөрлөг дээр нэг базаахгүй хэрэг мандаж, зам хөндөлдөн гүйж явсан гахайн тоорой зайлж амжилгүй морин дор орж ууцаа хуга гишгүүлээд босож чадахгүй муухай чарлан өнхөрлөө. 

	— Ямар чөтгөр нь чамайг ийш нь хөөв!.. гэж Пантелей Прокофьевич хараагаад, гэмтсэн тооройг ташуураараа ороолгож амжив. 

	Тэр тоорой нь Афонька Озеровын бэлэвсэн эхнэр, хэл ам нь барагддаггүй хэрцгий ширүүн зантай Анюткагийнх байжээ. Анютка гэрээсээ гүйж гараад алчуураа эрүүн дороо зангидангуут Пантелей Прокофьевичийг мориныхоо амыг татаад эргэж хартал нь аль муухайгаар хараалаа. 

	— Амаа тат, тэнэг өлөгчин! Юу л гэж орилоод байсан юм бэ? Муу хамуутай торойг чинь төлөөд өгнөмз!.. 

	— Муу ёрын буг!.. Чөтгөр!.. Чи өөрөө түүхийтэй хазгар нохой!.. Би чамайг одоохон атаманд аваачиж өгнө!.. гэж Анютка гараа савчин яншаад 

	— Өнчин өрөөсөн амьтныг дайрч албал ямар байдгийг чамд би үзүүлээд өгье!.. гэж омогдлоо. 

	Пантелей Прокофьевич таг мухардаж, барайж хүрлийгээд:

	— Муухай лүд! гэж хашхирлаа. 

	— Өөдгүй турк!.. гэж Озерова орилов. 

	— Эхийнхээ толгойг залгисан гичий! гэж Пантелей Прокофьевич бүдүүн дуугаар заналаа. 

	Гэсэн ч Анюткагийн үг ундран урсаж:

	— Царай алдсан цагаачин!.. Хөгшин зөнөг! Хүний борной

	хулгайлдаг!.. Хүний эхнэр эзгүйчилдэг!.. гэж алаг шаазгай шиг шогширлоо. 

	— Чам мууг би одоохон ташуураар!.. Амаа тат! гэж зандравч цаадах нь болих байтугай, харин энэ яваа насандаа зуугийн ихэнхийг насалж, яггүй их юм үзсэн Пантелей өвгөнийг ичиж улайж хөлсийг нь чахартал ам хэлээр булав. 

	Хүн амьтан гудамжинд уван цуван гарч, өвгөн Мелехов, цайлган шударга бэлэвсэн эхнэр Озерова хоёрын дунд гэнэгүй үүссэн хэрүүлийг үгэнд дурлан чагнаж байгааг хараад Григорий уурлаж:

	— Хөдлөөч! Юу л гээд салахгүй байгаа юм бэ? гэлээ. 

	Пантелей Прокофьевич:

	— Үүний хэл ам гэж... урт цулбуур л гэсэн үг! гэж нулимаад, Анюткаг өөрийг нь дайруулах гэж байгаа мэт морь доо ухасхийтэл ташуурдлаа. 

	Хэсэг хашаа өнгөрөөд Пантелей Прокофьевич одоо ч дажгүй байх гэсэн янзтай эргэж хараад:

	— Нулимж аашлаад ч хэрэг алга!.. Ээ дээ, нэг дайсан гарлаа... Тэсхийсэн золиг, тэхий дундуураа тасраасай! Чамайг муу тооройтой нь хамт хавтгайлчихдаг байж л дээ! Хэлийг нь иймэрхүү дугуйгаар дайруулбал усан цэврүү болох вий гэв. 

	Дэргэдүүр байшингийн цонхны цэнхэр будагтай далавчнууд жирэлзэн өнгөрч, Петро нөмгөн цамцтай, толгой нүцгэн гарч хашааны хаалга нээж өгөв. Байшингийн үүдэнд цагаахан алчуур цухалзаж, инээн баяссан, хархан нүдтэй Дуняшкагийн царай харагдлаа. 

	Петро дүүгээ үнсэж, нүүр рүү нь зэрвэсхэн хараад:

	— Эрүүл шив дээ? гэв. 

	— Шархтсан. 

	— Хаана?

	— Глубокая суурины дэргэд. 

	— Тэнд ямар золигоо хийж очоо вэ! Аль эрт гэртээ ирэхгүй гээд Петро Григорийг өхөөрдөн найршааж сэгсчсэнээ Дуняшкад шилжүүлэв. Григорий дүүгийнхээ торниж оворжсон монцгор мөрийг тэвэрч уруул, нүдийг нь үнсээд, гэдрэг ухарч:

	— Дуняка, чи ч ер нь яасан том болчихоо вэ!.. Хэн ч тоож харахгүй тэнэг амьтан болно гэж бодож байсан минь ийм сүрхий бүсгүй болчих гэж дээ! гэж өхөөрдлөө. 

	Дуняшка:

	— За яршиг даа, ах минь! гэж Григорийнх шиг цав цагаан шүдээ яралзуулан инээгээд Григорийн чимхэхээс зугтлаа. 

	Хүүхэд тэврээд гарч ирсэн Ильинишнагаас Наталья урьтлаа. Түүний өнгө зүс орсон нь гайхалтай. Гялалзсан хар үсээ хойш нь самнаж толгойнхоо ард бөөгнөрүүлж зангидсан нь ягаахан хацартай баясгалант царайд нь тун тохирчээ. Наталья Григорийд наалдан тэвэрч, хацар, сахлыг нь хэд хэд түргэн гэгч хам хум үнсмээр болж. Ильинишнагийн гараас хүүгээ авч Григорийд өгөөд:

	— Хүүгээ ямар болсныг хараач! гэж баясан бахархлаа. 

	— Аль, би хүүгээ үзье! гэж сэтгэл нь догдолсон Ильинишна Натальяг түлхэж зайлуулав. 

	Эх нь Григорийн толгойг тонгойлгон духыг үнсэж нүүрийг нь ширүүн гараараа илбэнгүүтээ баярласандаа уйллаа. 

	— Охиноо хараач, Гри-и-шаа!.. За май, ав!.. 

	Натальяг алчуурт ороосон охиноо эцгийн нь нөгөө гарт бариулахад Григорий Наталья, эжий, хоёр хүүхдийнхээ чухам хэнийг харахаа мэдэхгүй тэвдэв. Хөмсөг зангидсан ширүүн харцтай бяцхан хүү нь мөн л ширүүндүү харцтай ширвэгэрдүү хар нүд, өтгөн урт хөмсөг, хөхөвтөр цулцгар зовхи, боровтор биетэй тэр аяараа Мелеховын удам мөн болох нь илт харагдаж байв. Хүү нь хиртэй жаахан хуруугаа амандаа хийж, хүнийрхээд эцгийгээ нүд салгалгүй ширтэнэ. Охин нь жаахан айгаад анхааралтай боловч мөн л тиймэрхүү хар нүдтэй бөгөөд нүүрийг нь алчуур таглаад бүтэн харагдсангүй. 

	Григорий хоёр хүүхдээ тэвэрсэн хэвээр байшин руугаа алхтал хөл нь янгинаж:

	— Наташа, эднийг аваач... Тэгэхгүй бол би чинь довжоо өөд гарч давахгүй нь шиг байна... гэж мишилзэв. 

	Галын өрөөний тэг дунд үсээ засаад зогсож байсан Дарья инээмсэглэн Григорийн өөдөөс хайвалзан очиж жирэлзэн инээмсэглэсэн нүдээ аниад уруулыг нь бүлээн нойтон уруулаар шовхийтэл үнсчхээд:

	— Тамхины үнэртэй гэдэг нь! гэж бэхээр зурсан тал сар шиг хөмсгөө солбилзуулан маасганав. 

	— Аль вэ, чамайг дахиад нэг харъя! Аргагүй л аавын хүү юм даа!

	Хүүгээ ээжийнхээ мөрөнд наалдахад өхөөрдөл хайр нь бадарсан Григорий инээмсэглээд сэтгэл нь догдлов. 

	Улаан хамжаартай шалбуур өмд, улаан бүс, улаан оройтой малгай өмссөн Пантелей Прокофьевич чаргаа тойрон хазганаж, Петро нь Григорийн морийг саравчинд оруулчхаад эмээлийг нь үүдэнд авчирч тавих зуураа, чарганаас боошигтой керосин буулгаж байсан Дуняшка руу эргэж хараад нэг юм хэлэв. 

	Григорий тайчиж, нэхий дээл, шинелиэ орны толгойд тохож, үсээ самначхаад вандан дээр сууж, хүүгээ дуудаад:

	— Мишатка, наашаа ир. Чи чинь яагаад намайг танихгүй байна даа? гэв. 

	Мишатка гараа амандаа хийж мушилзан очоод, ширээний дэргэд бишүүрхэн зогсоход пийшингийн тэндээс эх нь өхөөрдөж бахархан хараад, охиныхоо чихэнд нэг юм шивнэж гараасаа буулгаад:

	— Очооч! гэж аяархан түлхлээ. 

	Григорий хоёулыг нь хамж аваад өвөр дээрээ суулгаж:

	— Боргоцой шиг хүү минь, намайгаа танихгүй л байна уу? Полюшка, чи аавыгаа танихгүй гэж үү? гэлээ. 

	— Чи аав биш (эгчтэйгээ цуг байгаадаа зориг орж) гэж Мишатка аман дотроо шивнэлээ. 

	— Тэгвэл хэн бэ?

	— Чи танихгүй казак. 

	— Мөн хэлэв ээ!.. гэж Григорий инээд алдаад 

	— Тэгвэл чиний аав хаана байгаа юм бэ? гэв. 

	— Манай аав цэрэгт явсан гэж (хамгийн нүүрэмгийгээрээ) охин нь үнэмшүүлье гэсэн янзтай тонгойж байгаад хэлэв. 

	— Тэр аав чинь энэ л дээ, хүүхдүүд минь! Гэр орноо мэддэг болог. Тэгэхгүй бол чинь бүхэл жилээр тэнэсээр байтал таних амьтан алга болно вий! гэж Ильинишна яггүй сүрхий далимдуулаад Григорийг инээхэд инээмсэглэж 

	— Ингээд байвал чамаас эхнэр чинь ч удахгүй буцах вий. Бид Натальядаа нэг хар хүн олж өгдөг юм билүү гэж байсан. 

	— Чи яаж байгаа нь тэр билээ, Наталья? гэж Григорий гэргийгээ тоглож цаашлуулав. 

	Наталья өөрийнхнөөсөө эвгүйрхэн ичиж, Григорий руу очиж хажууд нь суугаад тоймгүй баяссан нүдээр нөхрийгөө удтал ширтэж, халуун, ширүүн алгаараа Григорийн туранхай бор гарыг илбэв. 

	— Дарья, ширээ зас!

	— Наадах чинь хоол ундаа зэхүүлэх эхнэртэй хүн шүү гэж инээд алдаад, нөгөө л шилбэлзэн найгасан алхаагаараа пийшин руу намилзан очив. 

	Дарья огтхон ч өөрчлөгдсөнгүй, нөгөө л нарийхан, гоолиг хэвээр, цэвэрхэн туранхай хөлдөө яг таарсан хөхөвтөр ноосон оймс, сөөхий гутал өмссөн нь сийлж хийсэн мэт бөгөөд чивхийтэл бие барьсан хуниастай улаан ягаан банзал дээгүүрээ угалзтай цав цагаан хормогч уяжээ. Дараа нь эхнэрийгээ харахад хувцас хунарт нь зарим нэг өөрчлөлт орж, нөхрийгөө ирнэ гэж ханцуйдаа нарийхан торон шуумагтай хөх сатин цамц өмссөн нь биед нь яв цав таарч, зөөлхөн том мөөм нь томбойж, дээгүүрээ яг бие барьж доошоо хуниастай намирсан өргөн хөх банзал өмсжээ. Зорж хийсэн мэт булцгар, шулуухан хөл, сэтгэл татам живхгэр гэдэс, тарган байдасных шиг бандгар бөгсийг хажуугаас нь хараад: “Казак бүсгүй ямар ч хүүхнүүдийн дундаас андашгүй ялгарах юм. Хамаг юмаа харагдахаар, дуртай бол хар, дургүй бол байг гэсэн янзтай хувцасладаг заншилтай улс юм. Харин эрэгтэйчүүл нь л гэж ар өвөр нь ялгагдахгүй шуудайтай гурил шиг амьтад юм даа..” гэж Григорий бодлоо. 

	Түүний тэгж ажиглаж байгааг Ильинишна харчхаад хариуд нь гайхуулах янзтай:

	— Манайхны офицерын эхнэрүүд ингэж л хувцаслаж явдаг юм даа! Хотын хүүхнүүдийг ч дагуулахгүй! гэлээ. 

	— Эжий, та юу яриад л байна? гэж Дарья угтаж аваад

	— Бид хотынхныг гүйцэх ч гайгүй хэвтэнэ! Ээмэг минь хугарчихсан. Тэртэй тэргүй олигтой эд биш байсан даа! гэж урваганав. 

	Григорий эхнэрийнхээ хавтгай өргөн нуруун дээр гараа тавьж амьдралдаа анх удаа: "Нүд булаамаар хөөрхөн хүү. хэн юм.. Надгүйгээр яаж байсан юм бол? Харчуул хараад атаархаж, мань хүн ч өөрөө бас хэн нэгнийг хараад атаархсан байх. Тэгээд эзгүйчилсэн байвал яана?" гэж бодлоо. Гэнэтхэн тэгж бодмогц зүрх нь луг гээд, дотор нь эвгүй болов. Тэгээд өргөст хэмхийн ооны сайхан үнэр ханхалж, гялтганасан ягаан царайг ажиглан анхаарч ширтэхэд, Наталья эвгүйрхэн далдирч:

	— Чи яагаад их хараад байна? Саначихаа юу? гэж шивнэлээ. 

	— Саналгүй яах вэ. 

	Григорий сэтгэлдээ сэв суулгахгүйг хичээвч тэрхэн зуур тийм гэж хэлэх юмгүй ч болов эхнэртээ эгдүүцэх нэг л юм цээжинд нь сэрвэлзэв. 

	Пантелей Прокофьевич янцагласаар орж ирээд бурхандаа залбирч:

	— За дахиад мэнд усаа мэдэлцье! гэлээ. 

	— Тайван сайхан, өвгөн минь.. Даарчихаа биз? Бид зөндөө хүлээлээ. Хав халуун шөл уу гэж Ильинишна халбага хангинуулан түгдэлзэв. 

	Пантелей Прокофьевич хүзүүгээ ороосон улаан алчуураа тайлж, хөлдүү ултай эсгий гутлаараа дэвслэн, нэхий дээлээ тайлж, сахалдаа буурцаглаж хөлдсөн мөсийг шувтарч хаяад Григорийн хажууд сууж:

	— Даарсан биш гацаанд ирээд дулаацав байна... Анюткагийн тооройг дайруулчхаад... гэлээ. 

	— Ямар Анюткагийн? гэж Дарья үгэнд дурлаад сэвсгэр цагаан талхаа ч идэхээ болив. 

	— Озеровын муухай золигийн гарч ирээд загнаж байгаа гэдэг! Тийм, ийм луйварчин, хэний гэнэ ээ борной хулгайлсан л гэнэ. Ямар борной юм бол? Чөтгөр бүү мэд!

	Пантелей Прокофьевич өөртөө Анюткагийн өгсөн бүх нэр хочийг нэгд нэггүй тоочоод, харин залуудаа бусдын эхнэрийг илүүчилж, нүгэл үйлдсэн гэж зэмлэснийг нь ярьсангүй. Григорий ширээнд очиж суухдаа жуумалзан инээмсэглэв. Гэтэл Пантелей Прокофьевич хүүгийнхээ өмнө өөрийгөө цагаатгах гэсэн янзтай:

	— Хүний аманд ормооргүй нүгэлтэй юм чалчсаныг нь яана! Буцаж очоод тас ташуурдъя гэтэл Григорийтой явсан болохоор тэгж байх нь эвгүй байлаа гэв. 

	Петро үүд нээж, Дуняшка халзан улаан тугал оруулж ирэв. 

	Петро тугалыг өшиглөөд:

	— Шар тосны сайн өдөр уурагтай гамбир идэцгээнэ дээ! гэж хөгжилтэй гэгч мэдэгдэв. 

	Григорий хоол идчихээд уутаа задалж гэрийнхэндээ бэлэг тараав. 

	— Май, эжий... гэж том ноосон нөмрөг алчуур бэлэглэхэд Ильинишна залуухан хүүхэн шиг баярлаж ичсэн янзтай мөрөн дээгүүрээ тохоод толины өмнө мөрөө хавчилзуулан эргэлдэхэд Пантелей Прокофьевич:

	— Хөгшин янгирцаг байж бас толины өмнө! Түй!.. гэж эгдүүлэв. 

	— Үүнийг, аав, чамд... гэж түргэн гэгч хэлээд Григорий өндөр орой, час улаан бүслүүртэй цоо шинэ казак малгай гаргаж өгөв. 

	— Ээ бурхан минь! Би чинь малгайгаар ягтаад байсан, ашгүй. Энэ жил хоршоонд ч алга... Зуныг юугаар өнгөрүүлсэн гэж бодно... Сүмд хуучин юмтай очих эвгүй гэдэг. Энэ муу хуучирч, мануухайд угламаар болсон юмыг өмсөж явсан гэж Пантелей өвгөн, хүүгийн нь бэлгийг хүн булааж авчих гэж байгаа мэт хялав цалавхийж үглэв. 

	Харин толинд очиж тааруулах гэтэл Ильинишнаг ширэв татан харахлаар самовар руугаа хазганан очиж, малгайгаа тааруулан жишүүлдэсхийж өмслөө. 

	— Зөнөг чинь, яаж л байна даа? гэж Ильинишна аашлахад Пантелей Прокофьевич:

	— Ээ бурхан! Чи ер нь шал тэнэг амьтан шүү! Самовар болохоос толь юм уу? Тэр дээ! гэж адарлав. 

	Григорий эхнэртээ банзал хийх ноосон даавуу өгч, хүүхдүүддээ фунт балтай боов тарааж, Дарьяд чулуун шигтгээтэй мөнгөн ээмэг, Дуняшкад цамцны даавуу, Петрод хайрцаг янжуур, фунт тамхи бэлэглэв. 

	Хүүхнүүдийг бэлгээ үзэлцэн шуугилдаж байх хооронд Пантелей Прокофьевич галын өрөөнд гилбэрийн ноён шиг цээжээ түхийлгэн:

	— Казакийн лейб-гвардийн хорооны казак гээч энэ байна! Шагнагдаж ч явлаа! Эзэн хааны үзлэгийн тэргүүн шагналыг дэлсэж явлаа! Эмээл хазаар, бүрэн хэрэглэл авч байна! Хараач хөө! гээд алхалж явав. 

	Петро буудай шиг шар сахлаа зажлан эцгийгээ шохоорхож, Григорий мишилзэн инээв. Тэгээд тамхи татацгааж байтал Пантелей Прокофьевич цонхоор болгоомжилсон байртай шагайж харчхаад:

	— Айл хунар, хамаатан садны янз бүрийн улс ирээгүй байхад... чи тэнд юу болж байгааг Петрод ярьж өг гэлээ. Григорий гараа сарваж:

	— Уралцаж л байна гэв. 

	Петро тухалж суугаад:

	— Одоо большевикууд хаана ирээд байна? гэж асуув. 

	— Тихорецк, Таганрог, Воронеж, энэ гурван зүгээс ирж явна. 

	— Ингэхэд танай хувьсгалт хороо юу бодож байна? Яах гэж тэднийг манай нутагт оруулав аа? Христоня, Иван Алексеевич хоёр ирээд янз бүрийн юм ярьж л байна билээ. Би л тэднийг үнэмшихгүй. Тэнд байдал арай ч тийм биш байх... 

	— Хувьсгалт хороонд хүч алга. Казакууд орон гэр рүүгээ оргоцгоож байна. 

	— Түүнээс болоод л Зөвлөл рүү хэвийж байгаа хэрэг болох нь ээ?

	— Тийм л дээ. 

	Петро хэсэг таг болж, дахиж тамхи асаагаад, дүүгийнхээ нүд рүү халз ширтэн:

	— Чи аль талд нь байгаа юм дээ? гэлээ. 

	— Би Зөвлөлт засгийн төлөө. 

	— Тэнэг гэдэг нь! гэж Пантелей Прокофьевич дарь шиг дүрсхийгээд 

	— Петро, чи наадахдаа учрыг нь хэлж өг! гэв. 

	Петро инээмсэглэж, Григорийн дал мөрийг алгадан:

	— Манай энэ ч эмнэг морь шиг догшин хүн дээ. Аав та үүнд нэг удаа яриад болно гэж санана уу? гэв. 

	— Надад ярих хэрэггүй! гэж Григорий уурлаад Би өөрөө ямар сохор биш... Фронтынхон юу гэж ярьцгааж байна? гэв. 

	— Фронтынхон бидэнд юугаа ярих вэ! Чи тэр тэнэг Христоняг мэдэхгүй биш дээ? Тэр юугаа ойлгох юм бэ? Хүн амьтны толгой эргэчхээд хаачихаа ч мэдэхээ болиод байна... Бүр бөөн зовлон болж байна! гэж Петро сахлаа үмхэн

	— Хавар тийшээ юу болохыг харж бай. Хамаг юм зад үсрэх вий... Бид фронт дээр большевикууд болж явлаа, харин одоо бол ухаан орох цаг болжээ. Наашаа тэмүүлж байгаа улсад “Бид хүний юуг ч авахгүй, бидний юмыг ч битгий ав” гэж казакууд хэлэх ёстой. Харин танай Каменскт бузар муу хэрэг гарсан гэх шив. Большевикуудтай түншлээд, цаадуул нь ёс дэглэмээ тогтоож байгаа нь тэр дээ гэв. 

	— Гришка, чи бод. Чи бол эргүү тэнэг эр биш. Казак бол казак л байсан, казак хэвээрээ үлдэх ёстой гэдгийг чи ухаарвал зохино. Өмхий оросууд манийг захирах ёсгүй. Харь нутгийнхан одоо ямар яриатай болоод байгааг чи мэдсэн биз? Бүх газрыг хүн толгойтой бүгдэд хуваах гэнэ ээ. Энэ ямар вэ дээ?

	— Дон мужид аль эртнээс оршин суусаар ирсэн харь гарлын хүн амд газар өгнө л дөө. 

	— Салаавч л өгвөл таарна. Тэдэнд үмхүүлэх юм энэ!. гэж Пантелей Прокофьевич далбагар хумстай хуруугаараа салаавч тавьж Григорийн хянган хамрыг тойруулан баахан чичлээ. 

	Гадаа довжоон дээгүүр хүн явах чимээ гарч, дангинатал хөлдсөн босго хяхнаад Аникушка, Христоня, туулайн арьс хадсан эв хавгүй өндөр папах малгайтай Томилин Иван нар орж ирцгээв. 

	— Мэнд амар байна уу? Пантелей Прокофьевич гуай, одоо ч архиа гаргана даа! гэж Христоня хашхирав. 

	Түүнийг хашхирахад пийшингийн хажууд зүүрмэглэж хэвтсэн тугал цочиж орилоод, гүйцэд тэнцүүрээ олоогүй хөл дээрээ дэнхэлзэн босож гаднаас ирэгсдийг дугариг том хар нүдээрээ ширтэн, лав л айснаас бололтой шалан дээр шожигнотол шээс алдлаа. Дуняшка нурууг нь аяархан алгадаж болиулаад шээсийг нь арчаад хөтөвч тавьж өгөв. 

	— Тугал айлгачихлаа, юун том дуутай юм! гэж Ильинишна үглэв. 

	Григорий казакуудтай гар барилцаж, сууцгаахыг урилаа. Түдэлгүй гацааны тэр хавийн бас хэдэн казак орж ирлээ. Яриандаа болоод тамхи хэтэрхий татацгаасан нь дэнлүү сүүмэлзэн, тугал найтаалгаж эхлэв. 

	Ильинишна шөнө дундын үеэр зочдыг хөөж:

	— Чөтгөр алгадмарууд! Утааны яндангууд, гадаа хашаанд очоод савсуулцгаа! Яв Яв! Хүү маань амарч амжаагүй байна. Та минь, явцгааж үз! гэж уцаарлав. 

	 


XIV

	 

	Григорий өглөө хамгийн сүүлд сэрэв. Түүнийг дээврийн ирмэг доогуур, цонхны нуухны цаагуур нуугдсан болжморууд хаврынх шиг чанга жиргэж сэрээлээ. Цонхны далавчийн завсраар нарны алтан шар туяа цацарч, үдийн мөргөлийн хонх хангинаж байв. Өнөөдөр ням гариг шүү дээ гэж Григорий сая санав. Хажууд нь Наталья байсангүй. Дөнгөж саяхан боссон бололтой хэвтсэн дэр нь халуухан хэвээр байв. 

	— Наташа! гэж Григорий дуудав. 

	Дуняшка орж ирээд:

	— Ах аа, юу гээ вэ? гэлээ. 

	— Цонх онгойлгоод, Натальяг дууд. Цаадах чинь юу хийж байна?

	— Эжийтэй хоёул боов хийж байна. Одоохон ирнэ. 

	Наталья орж ирж, харанхуйд нүдээ дасган анивчаад:

	— Сэрээ юү? гэв. 

	Натальяагийн гараас исгэсэн гурил ханхална. Григорий хэвтээгээрээ Натальяг тэвэрч, урьд шөнийг санаад инээд алдлаа. 

	— Чи таг унтчихаа биз?

	— Тийм! Шөнө ядарсан шүү... гэж Наталья инээмсэглээд ичингүйрэн улайж, нүүрээ буруулан Григорийн үстэй цээжинд наалдуулав. 

	Григорийн шархыг боолцож, авдраас гоёлын шалбуур өмд гаргаад:

	— Загалмайтай мундирээ өмсөх үү? гэж асуухад Григорий:

	— Яах юм түүгээр! гэж айсан янзтай дургүйлхэв. 

	Гэтэл Наталья бууж өгсөнгүй:

	— Өмс л дөө! Аав дуртай байх вий. Чи авдарт хадгалж байхын тулд шагнуулаагүй юм байгаа биз дээ? гэж аргадав. 

	Натальяг гуйгаад байхлаар нь зөвшөөрч Петрогийн сахлын хутга авч сахлаа хусаад нүүр, хүзүүгээ угаалаа. 

	— Хүзүүнийхээ үсийг хуссан уу? гэж Петро асуув. 

	— Өө золиг, мартчихжээ. 

	— За суу, би хусаад өгье. 

	Хүйтэн мэс хүзүүг нь хайрч, Петро хүүхэд шиг хэлээ гаргачхаад хусаж байгааг Григорий толинд харлаа. 

	— Хүзүү чинь тарианд зүтгүүлсэн шарын хүзүү шиг чөрийж орхижээ гэж Петро инээмсэглэв. 

	— Сангийн хоолоор ч таргалахгүй байх шүү. 

	Григорий энгэр дүүрэн загалмайтай, хорунжийн погоонтой мундирээ өмсөж, цантаж хөлөрсөн толинд хараад өөрийгөө бараг таньсангүй, ихрийн өрөөсөн шиг адилхан, туранхай өндөр, цыганархуу хар офицер үзэгдлээ. Петро дүүгээ шохоорхон:

	— Чи ч хурандаа шиг л байна? гэж магтана. 

	Тэр үг Григорийд аятайхан санагдаж, галын өрөө рүү ортол Дарья мэлрэн ширтэж, Дуняшка:

	— Хүүе, чи яасан гоё юм!.. гэж дуу алдлаа. 

	Ильинишна нулимсаа барьж чадсангүй хар хиртэй элгэвчээрээ нүдээ арчиж, үг хаяж даажигнасан Дуняшкад хэгжүүрхэж:

	— Чи ийм л сүрхий хүүхдүүд гаргаарай! Ямар ч л болсон миний хоёр хүү хүний зэрэгт хүрлээ! гэв. 

	Наталья нөхрийгөө янаг хайрын гал дүрэлзсэн цогтой нүдээр салалгүй ширтэнэ. 

	Григорий шинелиэ нөмөрч гадаа гарлаа. Шарх нь хөндөгдөөд довжоогоор буухад хэцүүхэн байвч хаалганы хайс түшиж “Таяг л тулах болох нь дээ” гэж бодлоо. 

	Хөлд нь туссан сумыг Миллеровод ярж аваад шарх нь хүрэн товх болж хатсан учраас арьс нь таталдаад хөл нугалж болохгүй болжээ. 

	Байшингийн хаяавч дээр муур нарлаж, довжооны хажуугийн цас ээвэр наранд хайлж, шалбааг тогтжээ. Григорий хашаа хороогоо анхааралтай, баяртай ажив. Эхнэр хүүхнүүдийн хэрэгцээнд зориулж довжооны хажуухантай зоосон үзүүртээ дугариг жаахан банзтай шон Григорийд түүний бага насыг санагдуулав. Түүн дээр шөнөдөө довжооноос буулгүй савтай сүү тавьдаг, өдөртөө сав суулга хатааж, хөтөвч тавьж наранд шардаг байжээ. Хашаа дотор зарим нэг өөрчлөлт орж, амбаарын хувхайрч цайрсан хаалгыг шар шавраар будаж, саравчийг шинэхэн сүрлээр дээвэрлэж, босгож хураасан түлээ нэлээд шингэрч хагасыг нь хашаа хороо засахад хэрэглэсэн бололтой. Зоорь булсан овгор шороо үнс шиг цайрч дээр нь үржлийн арваад цоохор эмэгчин тахиаг тойруулчихсан хэрээ шиг тас хар азарган тахиа өрөөсөн хөлөө атийсан зогсоно. Саравч дор өвлийн цас уснаас гамнаж хийсэн гэр аж ахуйн багаж, тэрэгний арал сэрийж, дээврийн цоорхойгоор туссан нарны туяанд төмөр хадуурын сэжүүр гялалзана. Жүчээний дэргэдэх овоолготой хүйдсэн дээр хэдэн галуу сууж, голланд үүлдрийн согсгор сүүлтэй эр галуу хажуугаараа хазганаж өнгөрсөн Григорийг ихэрхүү зантай ширэв татан харж байв. 

	Григорий аж ахуйгаа эргэж нэгд нэггүй үзээд буцаж гэр рүүгээ оров. 

	Галын өрөөнд хайлсан шар тос, халуун талх амттайхан гэгч ханхалж, Дуняшка эрээн тавагт хатаасан алим угаана. Түүнийг хараад Григорий хөгжиж:

	— Давсалсан шийгуа бий юү? гэв. 

	— Наталья, зоориноос аваад ир! гэж Ильинишна хэлэв. 

	Пантелей Прокофьевич мөргөлөөс ирж, ламын хишиг хэлтэрхий талх авчраад гэрийнхнийхээ тоогоор ес хувааж ширээн дээр тавив. Өглөөний цай унд ууж идэхээр сууцгаав. Петро бас гоёж сахлаа хүртэл тосолчихсон Григорийтой зэрэгцэж суулаа. Тэдний өөдөөс хараад Дарья мухар сандлын өнцөг дээр суув. Тос түрхсэн ягаан хацар дээр нь нарны туяа өрөмдөн тусахад Дарья нүдээ жирвийлгэн наранд гялалзсан дугариг хар хөмсгөө дургүйхэн буулгав. Наталья охиноо жигнэсэн хулуугаар хооллож инээмсэглэн байхдаа Григорийг үе үе харна. Дуняшка эцгийнхээ хажууд, Ильинишна пийшинд ойролцоо захдуухан суув. 

	Баярын өдөр сайн идэж уудаг заншлаараа цадаж ханатлаа арвихан шиг идэцгээлээ. Хонины махтай ногоотой шөл, гурилтай хоол, дараа нь хонины чанасан мах, шарсан тахиа, хонины шийрээр хийсэн царцаамаг, шарсан төмс, шар тостой бэрээс, хатаасан жимстэй хоормог, уурагтай гамбир, давсалсан шийгуа идэцгээв. Цэрийтлээ цадсан Григорий биеэ дааж ядан босож үлгэн салган залбирмаар болчхоод орон дээрээ очиж уухилан хэвтлээ. Пантелей Прокофьевич дахиад нэг бэрээс авч халбагаар хавтгайлж голыг нь хонхойлж гялтганасан шар тос дүүргээд тос дааварласан бэрээсэйг нямбай гэгч халбагадаж гарлаа. Хүүхдэд хайртай Петро Мишаткаг хооллох зуур хацар, хамарт нь тараг түрхэж даажигнана. 

	— Ах, битгий өвчигнөөд бай л даа!

	— Яагаа вэ?

	— Юу л гэж тараг түрхээд байгаа юм бэ?

	— Яадаг юм бэ?

	— Эжийд хэлнэ шүү!

	— Хэлээд яадаг юм бэ?

	Жаахан Мишаткагийн уур хүрч Мелеховын удмын хүрлэгэр хар нүд нь нулимс гүйлгэнэн бүлтэлзээд хамраа алгаараа шувтарч аргаар хэлээд болохгүй болохоор нь:

	— Боль, бүү түрх!.. Эрваа!.. Тэнэг! гэж хашхирлаа. 

	Петро бахаа ханатал чанга инээж, зээ хүүгээ цаашлуулан халбагатай таргийг нь нэг ам руу нь хийж, нэг хамарт нь түрхэнэ. 

	— Нялх хүүхэд шиг л... Хүүхэд оролдоод байгаарай... гэж Ильинишна үглэнэ. 

	Дуняшка Григорийн дэргэд очиж суугаад ингэж ярилаа. 

	— Петрогийн мангар гэдэг, дандаа нэг болохгүй юм үүсгэж байдаг. Ойрмог Мишаткатай гадаа гараад цаадах нь бие засах гээд: “Ах аа, довжооны хажууд болох уу?” гэж асуужээ. Тэгсэн чинь Петро: “Болохгүй, жаахан холд” гэжээ. Тэгэхлээр нь Мишатка жаахан холдоод: “Энд болох уу?” гэхэд Петро: “Болохгүй, тэр амбаар руу оч” гэжээ. Тэгээд бас амбаараас жүчээ рүү, жүчээнээс үтрэм рүү дагуулж гүйсээр байтал цаадах нь тэссэнгүй өмдөндөө гоожуулчихжээ... Натальягийн уурласныг яана! гэж ярилаа. 

	— Аль, би өөрөө иднэ! гэж Мишатка шуудангийн тэрэгний хонх шиг жингэнэв. 

	Петро сахлаа мушилзуулан инээмсэглээд зөвшөөрсөнгүй:

	— Үгүй хөө! Заавал би чамд идүүлнэ гэв. 

	— Би өөрөө иднэ!

	— Үүдний өрөөнд байгаа гөлөгтэй нохойг харсан уу? Тэдэнд хүүхнүүд угаадас идүүлдэг шүү дээ. 

	Тэдний яриаг чагнаж инээмсэглэсээр Григорий тамхиа ороов. Тэгтэл Пантелей Прокофьевич очиж:

	— Өнөөдөр Вешка ордог юм бил үү гэв. 

	— Тийшээ очиж яах нь вэ? 

	Пантелей Прокофьевич хатсан жимстэй хоормогоор ханхийтэл хэхрүүлж сахлаа илбээд:

	— Тэнд очиж дархантай уулзах ажил байна. Хоёр хом засуулсан юм сан гэв. 

	— Үдийн хоолноор ирэх үү?

	— Яах нь вэ? Орой тийшээ л ирнэ байх. 

	Өвгөн жаахан амарч байгаад энэ жил сохорсон хөгшин гүүгээ жалдгай чарганд оруулж хөдлөв. Нуга дамжиж явсаар хоёр цагийн дараа Вешенская суурин хүрч шуудангаар ороод, хомоо авч, шинэ сүмийн дэргэд суудаг хуучин танилынх руугаа чиглэв. Гэрийн эзэн цай унд, наануу цаануутай хүн болохоор өвгөнийг хоол ид гэж суулгаад архи хундагалж:

	— Шуудангаар оров уу? гэж асуулаа. 

	Пантелей Прокофьевич шилэн домбыг соргог гэгч хачирхан хараад ангийн мөр олсон нохой шиг унхиадан:

	— Шуудангаар орлоо гэж яаралгүйхэн хариулав. 

	— Шинэ сонин юм сонссонгүй юу?

	— Шинэ юм уу? Би л хувьд сонссонгүй. Юу болоо вэ. 

	— Каледин Алексей Максимович маань бурхан болчихсон юм байх аа. 

	— Юу гэнэ ээ чи?!

	Пантелей Прокофьевичийн царай харан байтал зэвхийрч ногоороод, нөгөө зэвүүн домбо, үнэр танарыг ч мартаж гэдийн сандлынхаа түшлэгийг налав. Гэрийн эзэн их л дүнсгэр байдалтай анивчин:

	— Өнөөдөр Новочеркасскт биеэ буудчихлаа гэж утсаар мэдэгдсэн гэнэ. Манай мужийн урдаа барих ганц генерал байсан юм сан. Жирийн цэрэг ч байсан, арми ч командалж явлаа. Ээ дээ, бас сайхан зантай хүн сэн! Юу ч гэсэн казакийн ард түмнийг гомдоохгүй хүн байсан даа гэлээ. 

	— Тэгэхлээр хөө, түнш минь! Одоо яадаг хэрэг вэ? гэж

	Пантелей Прокофьевич хундагатай архийг холдуулаад цөхөрсөн янзтай асуув. 

	— Аа бүү мэд! Хэцүү л цаг болж байна. Сайн сайхан амьдарч байсан бол хүн яалаа гэж өөрөө өөрийгөө хороох вэ?

	— Юунаас болоод тэгээ юм бол оо?

	Өвгөний түнш хуучин шашинтан хэрзгэр казак ууртай нь аргагүй, мэдэхгүй гэж гараа саваад:

	— Фронтоос ирсэн казакууд өөрөөс нь холдож, большевикуудыг муж руу оруулсан байна, тэгээд л атаман өөрөө талийж орхио байлгүй. Ийм хүн олдох уу даа? Үгүй юү? Манийгаа хамгаалах хүн байна уу? Каменскт ямар нэг хувьсгалт хороо үүсээд фронтоос ирсэн казакууд тийшээ явцгаасан гэнэ. Манай энд ч бас... Сонсоо биз дээ? Атаманаа үгүй хийгээд, мөн тиймэрхүү хувьсгалт хороог сонго гэсэн тушаал тэндээс ирсэн. Нөгөө ажилчин харчуул толгойгоо өндийлгөж байгаа нь энэ дээ! Тэр муусайн мужаан, төмөрчин, мөнгө гулдраачин Вешкад намгийн шумуул шиг олон болсныг яана! гэв. 

	Пантелей Прокофьевич буурал толгойгоо унжуулан баахан дуугүй сууснаа гэнэт дээш болж жигтэйхэн ширүүн, эвгүй хараад:

	— Чиний энэ домбонд юу байгаа юм бэ? гэлээ. 

	— Жаахан спирт. Кавказаас зээ маань авчирч өгсөн юм. 

	— За хөө тэгвэл, найз минь, талийгаач атаман Каледины хойдохыг ёсолчихъё, Тэнгэрийн оронд төрөх болтугай! гэв. 

	Хоёул ууж эхлэв. Гэрийн эзний охин нүүртээ сэвхтэй өндөр бүсгүй зууш тавив. Эхлээд Пантелей Прокофьевич эзнийхээ чарганы хажууд унхайтал зогсож байгаа гүү рүүгээ хялавхийн хартал найз өвгөн нь:

	— Мориндоо санаа зоволтгүй, өвс ус өгүүлнэ гэв. 

	Тэгээд ч Пантелей Прокофьевич ам халаасан яриа, дотор халаасан хундагатай спиртэд болоод морь байтугай, ертөнцийн явдлыг ч таг мартлаа. Григорийн тухай холбоо хэлхээгүй юм урсгаж, халамцар найзтайгаа чухам юун тухай маргаснаа ч хожим мэдээгүй ажээ. Нэг мэдэхэд л үдэш болж, унтаад яв гэж гуйхыг нь анзааралгүй учиргүй явахаар шийдлээ. Гэрийн эзэн хүүгээрээ гүүг нь чарганд оруулж, өөрөө өвгөнийг чарганд суулгаж, зочноо үдэж гаргая гэж бодоод жалдгай чарга дотор хоёр өвгөн тэврэлдээд бараг хэвтэж орхилоо. Чарга нь цулгай нугад хүрэн хүртлээ эхлээд хашааны хаалга, дараа нь дайралдсан өнцөг булан бүрд тээглэсээр гэлдэрлээ. Гэтэл зочноо гаргаж өгч яваа өвгөн найз учир зүггүй уйлж, чарга дээрээс сайн дураараа өнхөрч ойчоод босож чадахгүй дигваранз шиг дөрвөн хөллөөд баахан хараал тавилаа. Пантелей Прокофьевич ч гүүгээ ороолгож ергүүлээд, үдэж байгаа найзыгаа дөрвөн хөллөн хамраараа цас гудчин мөлхөж:

	— Битгий гижигд л дээ!.. Боль л доо, битгий гижигдээч! гээд хөгжилтэй гэгч хяхнатал инээж байхыг ч эргэж харсангүй. 

	Яггүй хэд ташуурдуулсан гүү нь чухам хаашаа явахаа мэдэхгүй чиглэсэн зүг рүүгээ ширүүлэн ергүүлэв. Түдэлгүй эзэн нь архины аагт автаж, чарганыхаа хашлагыг дэрлээд таг нойрсов. Жолоо нь унжиж залах эзэнгүй болсон гүү яах ч аргагүй болж сажиллаа. Эхний зөрлөг дээр чигээ алдсан гүү малый Громченок гацаа хүрэх замаар орж жаахан яваад тэр замаа ч алдлаа. Зам харгуйгүй атар талд гарч, ойн захад гүнзгий цасан дундуур умбачуулан уухилсаар нэг хотгор уруудаж, чарга нь бутанд тээглээд зогслоо. Угзрах доргионд агшин зуур сэрсэн өвгөн өндийж сөөнгө хоолойгоор:

	— Ээ чөтгөр!.. гэж хашхирчхаад дахин хэвтэв. 

	Чаргатай гүү ойг мэнд өнгөрч Дон руу ашгүй зүгээр бууж зүүнтэйгээс салхины аясаар ханхалсан хөрзөнгийн үнэрээр Семеновын гацааг чиглэв. 

	Гацаанаас хагас мод зайтай, Донын зүүн биед хаврын задгай үерийн ус хальж тунадаг цүнхэл ганга байдаг байжээ. Ганганы хажуугийн элсэн эрэг нь ширгэдэггүй булагтай учраас цүнхлийн ус өвөлдөө хөлддөггүй, нэл ногоон зайрмаг ус эргэлдэж, Доныг дагасан зам түүнээс болгоомжлон огцомхон тойрч гардаг байжээ. Хаврын задгай үерийн их ус Дон руу буцаж орох үед тэр цүнхлийн ёроолоор бужигнасан их эргүүлэг гардаг гүн усны ёроол, эргэн дээрээс налж ойчсон хожуулын дэргэдүүр булуу цагаан загас байдаг байжээ. 

	Мелеховын долир гүү цүнхлийн зүүн ирмэгийн зайрмаг чиглээд гэлдэрч, хориод алдын газар очтол Пантелей Прокофьевич тийчгэнэж нүдээ дургүйхэн нээхэд багил харанхуй огторгуйн шаргал одод түүхий үрэл шиг ногоорон ширтэцгээж харагдлаа. “Шөнө болжээ...” гэж Пантелей өвгөн бүүр түүр бодоод:

	— Но, но—о! Хөгшин сөдрөг чамайг! гэж мориныхоо жолоог угз татлаа. 

	Долир гүү хурдлан хатирлаа. Урдхантай нь байгаа усны үнэр хамар руу нь сэнхийхэд чихээ хулмалзуулан, гайхсан долир нүдээрээ эзнээ ширэв татан харлаа. Тэгээд юу юугүй ус хоржигнох чимээ сонстмогц муухай чарлан булт үсэрч гэдрэгээ ярдаглав. Түүний хөлд эргэлдсэн цасны дор санжганаж хөлдсөн мөс нажигнаж, хүрцэг цас нурлаа. Үхтлээ айсан гүү шуухинаад хамаг хүчээрээ хойд хоёр хөл дээрээ уллаж тогтохыг хичээтэл урд хоёр хөл нь ус руу халтирч ороод хойд хөлийн даралтад зайр мөс тэр аяараа цуурч дуу алдах шиг болоод ус цэлэлзэж, хөөрхий гүү зайр ус руу тэр чигээрээ орж хойд хоёр хөлөө атиралдуулан чарганы сумыг өшиглөв. Тэрхэн зуур Пантелей Прокофьевич хэрэг биш болж байгааг мэдэж чарганаас үсэрч буугаад гэдрэгээ зугтлаа. Гүүний хойноос татагдсан чарга чанх дээшээ гозойж элэгдсэн ул нь одны гэрэлд гялсхийгээд хар ногоон эргүүлэг рүү шумбан далдарч, үлтэрхий мөстэй усны долгио чарганд арай хүрэлгүй дугариглан бялбалзаж байхыг харангуутаа өвгөн гэдрэгээ жигтэйхэн хурдан ухарч холдсоны дараа сая босож:

	— Та минь ээ, та минь, ирээч!.. Жив-ж үх-лээ! гэж орилов. 

	Архины ааг хоромхон зуур алга болов. Ногоон зайр руу гүйж очтол саяхан хагарсан арзгар мөс гялтганаж усны хар гадаргуу дээр үлтэрхий мөс салхины аясаар эргэлдэж, хар ногоон долгио хуй салхи шиг хуйлран хүрчигнэж байв. Эргэн тойрон цөм үхсэн мэт нам гүм, шөнийн харанхуйд тэртээд айлын гэрэл ёлтолзоно. Хилэн хар огторгуйд дөнгөж цайруулсан будаа шиг үй түмэн од улангасах мэт жирвэлзэж, зөөлөн салхинд хуйларч боссон явган шуурга зайрын хар амыг гурилан цагаан тоосоор мялаахад ус үл мэдэг уур савсмаар болоод баярласан мэт жигтэйхэн зэвүүн харлаж байв. 

	Пантелей Прокофьевич одоо болсон хойно бархирч хашхирах нь балай хэрэг гэж ойлгоод, согтуу баларч явж хаана ирж ийм хэрэг мандуулаа бол гэхээс өөрөө өөртөө уурлаж бачимдав. Гарт нь ганцхан ташуур л үлджээ. Буухдаа авч амжсан байжээ. Хараалын муугаар харааж, өөрийнхөө ар нурууг баахан ташуурдавч нэхий дээлтэй болоод өвдөх шинж алга. Тэглээ гээд дээлээ тайлах нь дэмий санагдлаа. Сахлаасаа туг үс зулгааж, өнөөдрийн худалдаж авсан юм, гүү, чарга, хомынхоо үнэ өртгийг бодохоос уур цухал нь улам бадарч ус руу дөхөж очлоо. Тэгээд живж үхэж байгаа гүү рүүгээ харж чичиргэнэсэн чахруун хоолойгоор:

	— Сохойсон чөтгөр! Муу адасга! Өөрөө живж байж бас намайг живүүлэх шахлаа! Ямар чөтгөр нь чамайг алгадаа вэ?! Чамайг тэнд чөтгөр шулмууд унаж дагина даа. Харин гуядаж ороолгох юм л тэдэнд алга байх!.. Май, та нар, ташуур ав!.. гээд ууртаа болж яргай ташуураа далайн усны гол руу чулуудлаа. 

	Ташуур нь усанд шааж гозойсноо бултгасхийгээд далд орлоо. 

	 


XV

	 

	Казакийн хувьсгалт ангиудыг Калединыхан салам цохисны дараа Миллерово өртөөнд шилжиж очихоос өөр аргагүй болсон Донын Хувьсгалт хороо Каледины болон украйны хувьсгалын эсэргүү радыг эсэргүүцэн байлдаж буй цэргийн ангийн удирдагчийн нэр дээр доорх тунхаг бичгийг явуулав. Үүнд:

	 

	“Харьков. 1918 оны нэгдүгээр сарын 19. Луганск. № 449. 18 цаг 20 минут. Дон мужийн хувьсгалт хороо доор дурдсан Дон мужийн тогтоолыг Петроградын Ардын Комиссар нарын Зөвлөлд уламжилж өгөхийг Танд хүсэж байна. 

	Казак цэргийн Хувьсгалт хороо Каменск сууринд хуралдсан фронтынхны их хурлын тогтоолын үндсэн дээр:

	1. Бүгд Найрамдах Зөвлөлт Орос улсын төрийн төв засаг, Казак, тариачид, цэрэг, ажилчдын депутат нарын зөвлөлийн их хурлын Төвийн Гүйцэтгэх Хороо хийгээд түүний байгуулсан Ардын Комиссар нарын Зөвлөлийг хүлээн зөвшөөрсүгэй. 

	2. Казак, тариачид, ажилчдын депутат нарын зөвлөлийн их хурлаас Дон мужийн хязгаар нутгийн засгийг үүсгэн байгуулсугай гэж тогтов”. 

	Тайлбар: Дон мужийн газрын асуудлыг уг мужийн их хурлаар нэг мөр болгон шийдвэрлэнэ гэжээ... 

	 

	Тэр тунхгийг хүлээж аваад үүний урьд Чернецовын отрядыг бут цохиж, байдлыг хэвийн болгоход туслалцсан улаан гвардийн отрядууд хувьсгалт хорооны цэрэгт туслахаар хөдлөв. Санаачилга хувьсгалт хорооны гарт шилжив. Саблин, Петровын улаан гвардийн отрядууд Зверево, Лихая өртөөг эзэлсний дараагаар хувьсгалт хорооны казак ангитай хүч хавсран, давшилтаа үргэлжлүүлж дайсныг Новочеркасск руу шахлаа. 

	Таганрогийн чиглэлийн баруун жигүүрт явсан Сиверс, Никлиновка суурины хавьд Кутеповын сайн дурын отрядад цохиулж их буу, 24 пулемёт, нэг хуягт тэргээ алдаж Амвросиевка слободад зэрэгцэв. Гэтэл Сиверсийг цохиулж ухрах өдөр Таганрогийн Балтийн заводод ажилчид бослого гаргаж юнкерүүдийг хотоос хөөн гаргажээ. Сиверс сэхэл авч давшаад сайн дурынхныг Таганрог хүртэл шахлаа. 

	Зөвлөлтийн цэргүүд мэдэгдэхүйц амжилт олж, Сайн дурын армийг болон Каледины “өөдсөн” отрядуудын үлдэгдлийг гурван талаас нь шахлаа. Сайн дурын арми Ростов хотыг орхиж Кубань руу ухарлаа гэж Корнилов нэгдүгээр сарын 28-нд Калединд цахилгаанаар мэдэгджээ. 

	29-ний өглөө есөн цагт атаманы ордонд Донын засгийн газрын гишүүдийн яаралтай зөвлөгөөн хийхээр зарлав. Каледин гэрээсээ нэлээд сүүлд ирж, ядарчихсан янзтай ширээний ард налж суугаад, тэнд тавиастай байсан бичиг цаасыг өөр рүүгээ дөхүүлэв. Нойргүй хоносон бололтой хацрын нь дээд талд шарлаж, өнгө жавхаа, гал цог нь буурсан гонсгор нүдний нь доогуур хөхрөөд, хөгширч хүүршиж эхэлж байгаа мэт туранхай нүүр нь шарангуй туяатай болсон үзэгдэнэ. Каледин яаралгүй гэгч Корниловын цахилгаан, Новочеркасскийн хойдтой улаан гвардийн түрэлтийг хориглож байгаа ангиудын дарга нарын мэдээг уншиж, сэвсийтэл давхарласан олон цахилгааныг палигар цагаан гараараа нямбай гэгч илж тавиад бэлцийж хөхрөнтсөн зовхио сөхөж харалгүй сулхан дуугаар:

	— Сайн дурын арми ухарч явна. Муж, Новочеркасск хоёрыг хамгаалахаар зөвхөн зуун дөчин долоон морьт цэрэг үлджээ... гэлээ. 

	Зүүн нүдний нь зовхи таталдаж, жимийсэн уруулын нь завж шазвалзаад Каледин дуугаа өндөрлөн:

	— Бидний байдал найдваргүй боллоо. Хүн ам биднийг дэмжих байтугай дайсагнадаг болжээ. Хүч ч алга, эсэргүүцээд ашиггүй болов. Илүү их хохирол үзэж, хий цус урсгахыг би хувьд хүсэхгүй байна. Иймд эрх мэдлээ халж, засгийн эрхийг өөр хүмүүст шилжүүлэх санал байна. Би цэргийн атаманыхан эрх тушаалаас огцорлоо гэв. 

	Өргөн том цонх руу ширтэж суусан Митрофан Богаевский хавчаар шилээ засаж, эргэж харалгүй:

	— Би ч бас эрх тушаалаасаа огцорлоо гэв. 

	— Засгийн газар бүхэлдээ огцрох нь мэдээж. Ингэхлээр бид засгийн эрхийг хэнд шилжүүлэх вэ? гэдэг асуудал гарч ирж байна. 

	— Хотын думд гэж Каледин шуудхан хариулав. 

	— Түүнийг ёс журмын дагуу гүйцэтгэх хэрэгтэй гэж засгийн газрын гишүүн Карев шийдэж ядан дуугарав. 

	Цөм хэсэг зуур нэг л хачин таг дуугүй болцгоов. Нэгдүгээр сарын бүрхэг өглөөний сүүмгэр гэрэл цантсан цонхоор муухан тусаж, манан будан, цан хүүрэг бүрхсэн хот дуу шуу ч үгүй дүнсийнэ. Амьдралын судасны лугшилт бараг сонстохоо болив. Их бууны дуу (Сулын өртөөний орчим болж байгаа байлдааны чимээ) хөл хөдөлгөөнийг зогсоож, хотыг үл харагдах аюул нөмрөв. 

	Дүрвэж ирсэн хэрээнүүд мөргөлийн цагаан сүмийн орой дээгүүр улай харсан мэт хуйларч эргэлдэн чанга чанга хашхиралдах нь цонхоор дуулдаж, цогчин дуганы талбайд шинэхэн цас хөхөрч сэвсийнэ. Түүгээр хааяа нэг явган хүн, хөлсний чарга өнгөрч, утас шиг хар мөр нь дурайн үлдэж байв. 

	Таг чиг байдлыг хага зүсэх мэт Богаевский засгийн эрхийг хотын Думд шилжүүлэх акт тогтоох санал гаргав. 

	— Шилжүүлэх ажлыг уг нь тэдэнтэй хамтарч гүйцэтгэмээр юм. 

	— Хэзээ цугларвал тохиромжтой вэ?

	— Дөрвөн цагаас хойш. 

	Нөгөө анир чимээгүй байдал арилсанд засгийн газрын гишүүд баярласан мэт засгийн эрхийг шилжүүлэх, хэзээ цугларах тухай ярилцаж эхлэв. Каледин дув дуугүй, ширээг бүлцгэр хумсаараа аяархан тогшиж суув. Багсайж унжсан хөмсөгний нь дороос гялтгануур чулуу шиг нүд нь гөлийж мэнэрнэ. Хэтэрхий ядарч, цөхөрч, сонирхол нь буураад харц нь хүртэл этгээд ёозгүй болсон үзэгдэнэ. 

	Засгийн газрын нэг гишүүнийг нөгөөтэйгөө маргаж баахан юм улиглаад байхад нь Каледин цухалдуу намуун дуугаар:

	— Ноёд оо, товчхон шиг ярьж үзээч! Цаг манийгаа хүлээхгүй. Орос орон чалчсаар байгаад л баларлаа шүү дээ. Хагас цаг завсарлая. Ярьж хэлэлцээд... үүнийгээ бушуухан дуусгавал таарна гэв. 

	Каледин гэр рүүгээ явав. Засгийн газрын гишүүд хэсэг хэсэг хуваагдаад чимээгүйхэн ярьцгаана. Каледины бие муухан шиг байна гэж нэг нь хэлэв. 

	— Алексей Максимович шиг ийм хүнд таарах ганцхан сайн арга бол биеэ хорлох л арга гэж шивнэлдэх нь цонхны хажууд зогсож байсан Богаевскийд дуулдав. 

	Богаевский цочих шиг болоод Каледины байр руу бушуухан алхаллаа. Удсан ч үгүй Богаевский атамантай цуг буцаж ирэв. 

	Засгийн эрхийг актын хамт шилжүүлэхээр хотын Думтай цуг дөрвөн цагт цугларахаар шийдлээ. Калединыг босоход бусад нь дагалдав. Каледин засгийн газрын хамгийн хашир гишүүдийн нэгтэй салах ёс гүйцэтгэх зуураа Каревтай нэг юм шивнэлдэж байгаа Яновыг хараад:

	— Юу болоо вэ? гэж асуулаа. 

	Янов жаахан эвгүйрхсэн янзтай ирж:

	— Засгийн газрын казак биш гишүүд замын зардал гуйж байна гэв. 

	Каледин ярвалзаж:

	— Надад мөнгө алга... Залхуутай юм! гэж уцаарлав. 

	Тэд тарцгаав. Тэр яриаг сонссон Богаевский Яновыг дуудаж хүмүүсээс холдуулаад:

	— Миний өрөөнд оръё. Светозаровыг үүдэнд хүлээж бай гэж хэлээч гэлээ. 

	Тэд бөгцийсхийгээд хурдан хурдан алхалж яваа Каледины хойноос дагалдаж гарцгаав. Богаевский тасалгаандаа ороод Яновт боодолтой мөнгө өгч:

	— Май арван дөрвөн мянга. Цаадуулдаа өг гэв. 

	Үүдэнд Яновыг хүлээж байсан Светозаров мөнгө авч талархан гар барьчхаад гарч одов. Янов өлгүүрээс шинелиэ авах зуур түчигнэх чимээгээр шат өөд эргэж харлаа. Каледины адъютант Молдавский шатар цовхрон бууж ирээд:

	— Доктор! Бушуулаарай! гэж хашхирлаа. 

	Янов шинелиэ шидчихээд шат өөд ухасхийв. Жижүүрийн адъютант зарлага нар үүдний өрөөнд байсан хүмүүс, дээрээс бууж ирсэн Молдавскийг тойров. 

	Царай нь хувирч цонхийсон Янов:

	— Юу болоо вэ?! гэж хашхирлаа. 

	— Алексей Максимович өөрийгөө буудчихлаа! гээд Молдавский шатны хайс тэгнэн учиргүй чарлан уйлав. 

	 Богаевский гүйж ирээд бээрсэн хүн шиг уруул нь дагжин:

	— Юу? Юу? гэж түгдэчлээ. 

	Шатаар дээшээ баахан улс бие биеэсээ түрүүлэн пижигнэтэл гүйлдэв. Амаа ангайн амьсгаадсаар гүйж очсон Богаевский том хаалгыг хамгийн түрүүнд түр тархийтэл хүчтэй нээж, үүдний нь өрөөгөөр дамжин Каледины ажлын байр руу гүйлээ. Тасалгааны цаадах бяцхан өрөөний дэлгээстэй хаалгаар өлөн саарал эхүүн утаа тунарч, шатсан дарийн үнэр ханхалж байв. 

	Каледины эхнэр танигдмааргүй аймшигтай муухай бачимдсан хоолойгоор:

	— Ай, ай! А—а—а—ха—ха!.. Але—о—оша! Хайрт минь... гэж орилох сонстов. 

	Богаевский бүгчимдсэндээ болоод цамцныхаа захыг ханз яраад жижиг өрөөнд гүйж орлоо. Карев цонхны хуучирсан шармал бариулаас зуурчихсан түгдийж, хоёр дал нь холдож нийлэн дагжиж, үе үе оволзоно. Насанд хүрсэн хүний хүнгэнэтэл ан араатан шиг архиран орилох дуунд Богаевский золтой л муужирч унасангүй. 

	Каледин аяны төмөр орон дээр гараа элгэн дээрээ зөрүүлж тавьчихсан дээшээ хараад сунайтал хэвтэнэ. Толгой нь байшингийн туурга тийш ялимгүй хазайж, хүрэнтсэн нойтон дух хацрыг нь дэрний цагаан уут жааз шиг хүрээлж, нүд нь нойрмоглосон мэт дутуу аниастай, зоримог байдалтай, ам нь шаналсан янзтай мурийжээ. Каледины хөлийн дэргэд эхнэр нь сөхөрч ойчоод өнхчиж чихэнд хадсан янгинуур дуугаар орилно. Орон дээр кольт буу хэвтэнэ. Түүний хажуухнаар Каледины цамцыг дагаж нарийхан хар хүрэн цус хөгжүүн омогтой тахиралдан урсаж байв. 

	Орны хажуу дахь сандал дээр френчийг нямбай гэгч тохож, явган ширээн дээр бугуйн цаг тавиастай байв. 

	Богаевский аягүй ярвайн ганхасхийгээд сөхрөн сууж, өтгөн хар цуу шиг хөлс хулмас ханхалсан зөөлхөн бүлээн цээжинд нь чихээ наалдуулж чагналаа. Каледины зүрх лугшихаа больсон байв. Тэр хэдэн минутад Богаевскийн бүх анхаарал сонсголдоо шилжиж, хэчнээн мэрийж чагнавч ширээн дээрх бугуйн цагийн чаг чаг гэх жигд цохио, амь тавьсан атаманы эхнэрийн эхэр татан мэгших чимээ, гадаа гуаглалдаж байгаа хэрээнүүдийн тавлах мэт чахруун дуунаас өөр юу ч дуулдахгүй байв. 

	 


XVI

	 

	Бунчукийг нүдээ анх нээхэд Анна нулимс гүйлгэнэсэн хар нүдээр инээмсэглэн харж байв. 

	Бунчук гурван долоо хоног ухаангүй дэмийрч, гурван долоо хоногийн турш үзэх, барих юмгүй хоосон зохиомол ертөнцөд тэнүүчиллээ. Арван хоёрдугаар сарын харин дөрөвний орой ухаан орж, мэлэрсэн ширүүн нүдээр Аннаг удтал гөлрөн ширтээд, Аннатай холбоотой бүгдийг дурсан санах гэж оролдовч ухаан тархи нь дүйрч дүнсийгээд бодох санах гэсэн юмны ихэнх нь тэртээ цаана нуугдчихаад олдож өгсөнгүй. 

	— Уух юм өгөөч... гэж нөгөө өөртөө бараг дуулдахааргүй холдчихсон дуугаар хэлчхээд тэгж хэлсэндээ баярлан инээмсэглэв. 

	Анна баярлаж инээмсэглээд бушуухан очиж:

	— Май уу! Би барьж байя гээд Бунчукийг аяганаас барих гэхлээр болиуллаа. 

	Бунчук арай гэж толгой өндийлгөн салганаж байж оочлоод ядарсандаа болж дэрэн дээрээ үг сүггүй хажууллаа. Хажуу тийшээ баахан ширтэж, нэг юм хэлэх гэснээ биеийн ядралдаа дийлдээд үүрэглэж эхлэв. 

	Дахиад л сэрж түрүүчийнх шиг юу юуны түрүүнд өөр рүү нь айсан янзтай ширтсэн Аннагийн нүд, дэнлүүний улбар шар гэрэл, түүний будаггүй банзан таазанд туссан дугариг цагаан гэрлийг харлаа. 

	— Анна, наашаа ир. 

	Анна очиж гарыг нь барихад Бунчук Аннагийн гарыг сулхан атгалаа, 

	— Бие чинь ямар байна?

	— Хоёр зуу насалчихсан юм шиг л хэл, толгой, хөл тэр аяараа хүнийх болчихжээ гэж Бунчук үг үгээр тасалж хэлээд хэсэг дуугүй болсноо, — Надад хижиг тусаа юу? гэлээ. 

	— Хижиг. 

	Эргэн тойрныг хармаар болоод, дуулдахтай үгүйтэй шахам:

	— Хаана байна? гэв. 

	Юу асуусныг нь Анна дорхноо ойлгон инээмсэглэж:

	— Бид Царицынд ирээд байна гэв. 

	— Чи... Яагаад?

	— Би ганцаараа чамтай үлдсэн гэж нэг бол учраа гаргах, эсхүл хэлээгүй юмаа хэлэх гэсэн янзтай бушуухан гэгч, — Чамайг гаднын улсад орхичхож болохгүй байлаа. Тэгээд чамайг харж арчилж бай гэж Абрамсон, товчооны нөхөд намайг гуйсан юм... Ингээд л чамайг салахгүй дагаж ирлээ гэв. 

	Букчук харц, гарынхаа сулхан хөдөлгөөн хоёроор баярласнаа илэрхийлэв. 

	— Крутогоров хаачсан бэ?

	— Воронежоор дайраад Луганск явсан. 

	— Геворкянц?

	— Тэр маань... хижгээр өнгөрчихсөн шүү дээ. 

	— Өө!.. 

	Талийгаачийн дурсгалыг хүндэтгэх мэт таг чиг болцгоов. 

	— Чамаас л айж байлаа. Чи тун муу байсан шүү... гэж Анна аяархан хэллээ. 

	— Боговой яасан бэ?

	— Цөмөөрөө үзэгдэхээ байсан. Зарим маань Каменск руу явцгаасан. Ингэхэд ярих чамд муу биш үү? Чи сүү уух уу?

	Бунчук толгой сэгсрээд арай гэж хэл амаа эвлүүлэн:

	— Абрамсон хаачсан бэ?

	— Воронеж руу яваад долоо хонож байна. 

	Тэгээд эвгүйхэн эргэлдтэл толгой нь эргэж, нүд нь харанхуйлав. Сэрүүхэн алга духанд нь наалдахад сая нүдээ нээлээ. Ухаан алдчихаад байхад хамаг муу муухайг минь хэн цэвэрлэж асарч байсан бол оо? Анна гэж үү дээ? гэдэг ганц асуулт сэтгэлийг нь шаналгааж, хацар нь үл мэдэг улайгаад:

	— Намайг чи ганцаараа асарч байсан уу? гэж асуулаа. 

	— Тийм ээ, ганцаараа. 

	Бунчук хана руу эргэж харж хэвтээд:

	— Ичихгүй... золигууд! Чамд л лай татаж хаячхаад явжээ... гэж шивнэв. 

	Хижгийн хүндрэлээс болж Бунчукийн сонсгол мууджээ. Түүнийг бүрмөсөн эдгэрсэн хойно чихийг нь эмнэнэ гэж Царицын хорооноос ирүүлсэн эмч Аннад хэлсэн ажээ. Бунчук тун удаж байж эдгэрлээ. Хоолонд дуртай нь жигтэйхэн болжээ. Гэвч Анна хоолыг нь маш хатуу саасаар байлаа. Үүнээс болж тэр хоёр муудалцдаг байжээ. 

	— Чи надад дахиад сүү өгөх үү?

	— Дахиад ууж болохгүй. 

	— Гуйя, өгөөч! Чи намайг өлсгөөж алах гэж байгаа хэрэг үү?

	— Илья минь, чи ойлгооч. Би чамд хэмжээнээс хэтэртэл хоол өгч чадахгүй гэхэд Бунчук гомдолтой нь аргагүй таг болоод хана руу эргэж баахан уухилснаа нэг хэсэг ярихаа больдог байжээ. Анна өрөвдөөд түүнийг янз бүрээр аашлахыг тэсэж өнгөрүүлдэг байжээ. Хэсэг болоод Бунчук ярвайчихсан бүр ч өрөвдмөөр маягтай эргэж хараад:

	— Давстай байцаа идэж болохгүй юу? Аня, хайрт минь, өгөөч дээ!.. Чи намайг бодооч!.. Хортой гэж үү?.. Аль эмч нарын дэмийрэхийг тэр гэх вэ! гэж гуйдаг байв. 

	Аннаг эрс хориглоод байхлаар нь:

	— Чамд намайг доромжлох эрх олгоогүй! Би өөрөө айлын авгайг дуудаад хоол гуйлаа! Чи ер нь нинжин сэтгэлгүй, дүүрчихсэн хүүхэн юм!.. Би бүр чамайг харахаас үзэн яддаг болж байна гэж хатуу ширүүн үгээр Аннаг гомдоодог ч байв. Тэгэхэд нь Анна ч тэсэлгүй:

	— Чамайг би асарч харж байсны минь хамгийн сайн шан нь энэ болох шив дээ гэж хэлчихдэг байлаа. 

	— Чамайг миний дэргэд үлд гэж би л гуйгаагүй дээ!.. Тэглээ гэж намайг тамлах чинь шударга биш байна. Чи эрүүлээрээ далимдуулж байна. За яах вэ... Чи надад юу ч өгөхөө боль! Би үхнэ л биз... Ямар гарзтай юм биш!

	Тэгж хэлэхэд нь Анна уйлах шахаад уруул нь умалзаад ирдэг байсан боловч биеэ барьж аяыг нь дагуулсхийн тэвчиж өнгөрөөнө. 

	Харин нэг удаа илүү хуушуур өгөөгүйгээс болж айхавтар ширүүн тар түрхийлцээд, Бунчук буруу харж хэвтэх зуураа нүдний нь нулимс мэлтэлзэж байхыг Анна харчхаад элэг нь эмтрэх шиг болсон ажээ. 

	— Чи ер нь хүүхэд шиг юм! гээд галын өрөө рүү гүйн очиж таваг дүүрэн хуушуур авчирч:

	— Илюша, хонгор минь, ид ид! Одоо битгий уурла! Энэ сайн шарагдсаныг нь ид! гэж салганасан гараараа Бунчукт атгуулж өгчээ. 

	Бунчук сэтгэл нь үймэрч идэхээ больё гэж бодовч тэссэнгүй нулимсаа арчиж, өндийж суугаад идэж гарчээ. Буруугаа гэмшиж зөөлхөн буржгар сахал багсайтал ургасан зурвагар туранхай нүүрээ мушилзуулан инээвхийлэхэд уучлал гуйсан нүдээр гөлгөнөн харж:

	— Би ч хүүхдээс долоон дор болжээ... Бараг уйлах шахаж байхыг минь хараа биз... гэлээ. 

	Түүний гурзгар нарийхан хүзүү, энгэрийг нь ярсан цамцны цаанаас цухуйж байгаа овон товонтой хэрзгэр цээж, яс нь гурдайсан гарыг нь хараад Анна хэзээ ч үзээгүйгээр хайрлах сэтгэл төрөөд ягдгар шар духан дээр нь анх удаа зөөлхөн гэгч үнслээ. 

	Бунчук гурван долоо хоног байж сая тасалгаа дотуур хүнээр түшүүлэлгүй ойр зуур явдаг боллоо. Хатаж турсан хөл нь туйваад явах сургууль дажин хийхэд хүрчээ. 

	— Анна, хараач явж байна! гээд ганцаараа хурдан алхахад хөл нь биеэ даахгүй нахилзан нугардаг байв. 

	Бунчук аль дайралдсан юмыг түшихэд хүрч, настай хүн шиг хацрынхаа хамаг арьсыг үрчийлгэж байгаад инээдэг байв. Тачигнатал инээж явсандаа тамирдаад орон дээрээ үг сүггүй унана. 

	Тэдний байр усан буудлын хавьцаа байсан болохоор Ижил мөрний толигор цас, голын цаад талын өргөн зэгэл ой, долгиотон үелсэн толгод цонхоор үзэгдэнэ. Анна огт санамсаргүй байдалд орчихсон сонин хачин амьдралаа бодож цонхоор ширтэн зогсдог байлаа. Бунчук өвдсөн биш тэр хоёрын амьдрал хачин ойртжээ. 

	Урт удаан зүдүүртэй аяллын дараа Бунчуктай цуг Царицынд ирэхэд эхлээд уйлмаар хэцүү байжээ. Тэгээд хайр сэтгэлтэй хүнийхээ хажууд дэргэд нь байж хамаг нууц далдыг нь анх удаа ичиж зоволгүй үзэж харахад хүрчээ. Шүд зууж байгаад Бунчукийн дотуур хувцсыг сольж, халуу цоргисон толгойн нь бөөс хуурсыг шүүрдэж, гулдан чулуу шиг хүнд биеийг нь эргүүлж тойруулж, бүлээн амьтай бүрхүүл төдий яс арьс болсон эрэгтэй хүний туранхай нүцгэн биеийг нууцгайхан харахад дотор нь зарс хийдэг байжээ. Дургүй нь хүрч ой гутмаар болдог байвч өнгөн талын хир буртаг, өтгөн шингэн нь Аннагийн зүрхний гүнд баттай хадгалагдаж байсан сэтгэлийн хайранд нь толбо суулгаагүй ажээ. Бунчукийн эрхэнд автагдаад аливаа бүх зовлон зүдүүрийг гэтлэн давж сурчээ. Үнэхээр ч гэтлэн давжээ. Харин сүүл сүүлдээ зөвхөн өрөвдөх сэтгэл төрж, амраг хайрын ёроолгүй ундарга нь гадагшаа шүүрч нэвчсэн ажгуу. 

	Бунчук нэг өдөр:

	— Энэ бүгдээс болоод намайг харахаас л дургүй чинь хүрдэг болсон байх аа? Тийм үү? гэж асуучихлаа. 

	— Энэ бүхэн надад сорилт боллоо. 

	— Юуны? Тэвчээртэй байхын уу?

	— Үгүй, хайр дурлалын. 

	Бунчук буруу хараад удтал биеэ барьж чадахгүй уруул нь чичирч байжээ. Энэ сэдвээр тэд дахиж яриагүй ажээ. Зөвхөн амаар ярилцах нь шал дэмий бөгөөд илүү зүйл болжээ. 

	Нэгдүгээр сарын дундуур тэд Царицынаас Воронеж орохоор явлаа. 

	 


XVII

	 

	Нэгдүгээр сарын арван зургааны орой Бунчук, Анна хоёр Воронежид очиж, тэнд хоёр хонов. Гэтэл Каменскийг цэвэрлэх гэж дайрсан калединыханд шахагдаж Донын хувьсгалт хороо итгэлтэй ангиудынхаа хамт Миллеровод очсоныг сонсоод тэр хоёр Миллерово орохоор явлаа. 

	Миллерово хүн амьтан, хөл үймээн ихтэй байлаа. Бунчук тэнд хэдэн цаг болоод дараачийн галт тэргээр Глубокая суурин руу хөдөллөө. Очсон өдөртөө пулемёт ангийг хүлээн авч маргааш нь Чернецовын отрядтай байлджээ. 

	Черецовыг бут цохисны дараахан тэр хоёр гэнэт салах учир тохиолдлоо. Өглөөгүүр Анна штабаас хөгжүүн боловч бага зэрэг санаа зовсон гүйж ирээд:

	— Хүүе, Абрамсон энд ирээд байна. Чамтай уулзах тун их хэрэгтэй гэнэ. Харин сониноос би өнөөдөр явлаа гэв. 

	— Хаашаа? гэж Бунчук гайхлаа. 

	— Абрамсон бид хоёр хэдэн нөхөдтэй цуг Луганск руу ухуулгын ажлаар явлаа. 

	— Чи отрядаа орхих гэж үү? гэж Бунчук хүйтэвтэр асуулаа. 

	Анна инээд алдан, улайсан нүүрээ Бунчукийн хацарт наалдуулж:

	— Үнэнээ хэл, отрядаа ч биш, чамайгаа орхиж байгаа минь чамд уйтгартай байгаа биз дээ? Энэ ч түр шүү дээ. Чиний хажууд байснаас тэр ажилд очвол би илүү тус болно гэж итгэж байна. Пулемётыг хэдийгээр Бунчук шиг туршлагатай даргын удирдлагаар судалсан ч гэсэн тэр ажлыг бодвол ухуулга нь миний мэргэжилд илүү таарах юм гэв. 

	Төдхөн Абрамсон ирлээ. Тэр нь нөгөө л цоохор цох шиг алаг цоог бууралтсан, давирхай шиг хар үстэй, хөнгөн шуурхай, зоримог шаламгай хэвээр байв. Бунчукийг хараад үнэн голоосоо баярлав. 

	— Босоод ирэв үү? Маш сайн байна! Аннаг бид аваад явлаа гээд тамирыг нь таних гэсэн янзтай нүдээ жирвийлгэн харснаа, — Чи татгалзахгүй биз дээ? Үгүй юү? За тэгвэл... за тэгвэл маш сайн байна! Та нар Царицынд хоёулхнаа байж дасчихсан байх гэж бодоод би ингэж асууж байгаа юм гэлээ. 

	— Нуух юу байх вэ, Аннаг явуулчих хэцүү л байна гэж Бунчух хөмсгөө зангидаад урвагархан инээмсэглэв. 

	— Хэцүү гэнэ үү?! Аль хэцүүг хэлэх вэ... Анна, чи дуулав уу?

	Бунчук тасалгаа дотуур хөлхөж явснаа авдрын араас тоос болсон Гарин-Михайловскийн ботийг гаргаж сэгсрээд, Аннатай салах ёс гүйцэтгэж эхлэв. 

	— Анна, чи удах уу?

	— Явж бай. Би одоохон гэж Анна хөшигний цаанаас дуугарлаа. 

	Анна хувцсаа сольж, хармаатай цэрэг ногоон цамц дээгүүрээ суран бүс бүсэлжээ. Мээм нь үл мэдэг бондойгоод, энд тэндээ нөхөөстэй боловч өлөн тоосгүй цэвэрхэн хар банзлаа өмсчихсөн гарч ирлээ. Саяхан угаасан үс гэзэг нь хөвсийж задарна. Анна шинель өмсөж, бүслэх зуураа түрүүчийн хөгжүүн байдал нь арилж хоолой нь сөөгөөд:

	— Чи өнөөдөр давшилтад оролцох уу? гэлээ. 

	— Оролцолгүй яах вэ! Би чинь гараа хумхиад суухгүй шүү дээ. 

	— Гуйх л юм... Болгоомжтой яваарай! Чи намайг бодож болгоомжтой явах уу? Тэгнэ биз. Би чамд илүү хоёр хос ноосон оймс үлдээлээ. Битгий даараарай, хөлөө норгохгүй байхыг бодоорой. Луганскт очоод чамд захиа бичнэ гээд нүд нь гэнэт гөлөрч салах ёс гүйцэтгэх зуураа:

	— Чамайгаа орхих надад хэчнээн хэцүү байгааг чи харж байгаа биз. Эхлээд Абрамсоныг Луганск яв гэхэд би баярлаж байсан. Харин одоо чамгүй тэнд байна гэхээс хамаг юм хоосрох шиг санагдаж байна. Янаг дурлалын явдал одоо хэрэггүй, тээр дараа болно гэдгийг яриад ч юу хийх вэ... За ямар ч л байсан баяртай!.. гэв. 

	Тэр хоёр хүйтэвтэр байдлаар салцгаалаа. Анна нэгэнт шийдсэн зоригийнхоо эрч хүчийг алдчихаас айж байгааг ойлгох хэрэгтэйг Бунчук ч мэдлээ. 

	Бунчук үдэж мордуулахаар гарлаа. Анна хоёр мөрөө солбилзуулсаар эргэж харалгүй алхлав. Бунчук дуудъя уу гэж бодсоноо, салах ёс гүйцэтгэж байхад жишүү зэрэмдхэн ширвэж харах зуур л нүд нь ус оргиж байхыг ажигласан болохоор зоригоо чангалж хөгжүүн зоримог янз үзүүлэн:

	— Ростовт уулзана байх гэж найдаж байна! Сайн яваарай. Анна! гэж хашхирлаа. 

	Анна эргэж харчхаад хурдлан алхлав. 

	Аннаг явчихсаны дараа Бунчукийн дотрыг ганцаардах сэтгэл халуун нурам шиг төөнөв. Гаднаас буцаж тасалгаандаа орсон боловч халуун төмөрт хайруулсан мэт гүйж гарлаа... Тэнд байгаа бүх юм Аннаг санагдуулж, барьсан бүгд нь, мартсан нусны алчуур, цэрэг цүнх, зэс аяганд хүртэл үнэр нь шингэсэн байжээ. Бунчук ямар нэг эрхтнээ таслуулчихсан мэт болж шинэ байдалд дасаж чадахгүй сэтгэл хачин үймрээд орой болтол сууринаар дэмий тэнэж, нэр үл таних улаан гвардийнхан, казакуудыг ширтэвч таних хүн түн цөөхөн дайралдлаа. 

	Нэг гудамжинд урьд германы дайнд цуг явж байсан казак дайралдаж, тоглоё гэж уриад байр руугаа чирэв. Ширээний ард Петровын отрядын улаан гвардийнхан саяхан ирсэн Мокроусовын тэнгисчидтэй “очко” татацгааж байв. Тамхины утаа дүүрсэн өрөөнд хөзөр шал палхийж, Керенскийн мөнгө шарчигнаж, хүмүүс хараалцан эрээ намбагүй хашхиралдана. Бунчук агаарт явах нь дээр санагдаад гарлаа. 

	Ашгүй цагийн дараа давшилт эхэлсэн биш Бунчукт завшаан болов. 

	 


XVIII

	 

	Калединыг үхсэнээс хойш Новочеркасск суурин засгийн эрхийг Донын цэргийн байлдааны атаман генерал Назаровт шилжүүлж, нэгдүгээр сарын 2-нд Дүүрэгт чуулахаар цугларагсад Назаровыг зарлигийн атаманаар сонгов. Дүүрэгт төлөөлөгчдийн цөөнх цугларч өмнөд тойргийн доод Донын сууриныхан голдуу ирсэн учраас уг цуглааныг Бага Дүүрэг гэж нэрлэжээ. Дүүргийн дэмжлэг хүлээсэн Назаров арван наймаас тавь хүртэлх насны эрчүүлийг цэрэгт татах дайчилгаа зарлав. Дайчилгаа хийхээр сууринуудад зэвсэгт отряд очуулна гэж сүрдүүлсэн боловч казакууд цэрэгт тун дурамжхан явцгаалаа. 

	Бага Дүүрэг ажиллаж эхэлсэн өдөр генерал Краснощековын Донын казакийн 6-р хороо цэргийн ахлагч Тацины удирдлагаар Румыны фронтоос аяллын журмаар Новочеркасскт хүрч ирэв. Тэд Екатеринославаас эхлээд большевикийн бүслэлтийг сэтлэн шувт байлдсаар явж, Пятихватка, Межевая, Матвеев-Курганы ойролцоо бас бус олон газар сүрхий цохиулсан боловч ганц ч офицер хоролгүй, гарз хохирол бараг үзэлгүй иржээ. 

	Хороог баяр ёслол хийж угтлаа. Цогчин дуганы талбайд мөргөл үйлдсэний дараа Назаров казакуудыг сахилга бат дэг журмыг хатуу сахиж Доныг хамгаалахаар хүрэлцэн ирсэн явдалд баяр хүргэлээ. 

	Уг хороог удсан ч үгүй Сулин хэмээх галт тэрэгний өртөөний дэргэд фронтод оруулаад хоёрхон хонож байтал большевикийн ухуулгад автаж, галын шугамыг дур зоргоор орхин явж, Цэргийн засгийн газрыг хамгаалахаас татгалзлаа гэсэн базаахгүй мэдээ Новочеркасскт иржээ. 

	Дүүргийн ажил явуулга шулхайж, большевикуудыг тэмцэж дийлэхгүй нь хэн бүхэнд тодорхой болов. Эршүүд, шаламгай генерал Назаров ч өөрөө Дүүргийн хуралдаан дээр бөөн бодол болж санаа сэтгэл нь хямарч буй янзтай алгаараа духаа таглаж, гараа тулаад дүнхийж суудаг болов. 

	Эцсийн найдвар будааны хальс шиг хийсэж, улаан гвардийнхан Новочеркасск, Ростовт тулж ирлээ. Бууны дуу Тихорецкийн хажуухантай нүжигнэж, улааны дарга хорунжий Автономов цэргээ авч Царицынаас Ростов руу хөдөллөө гэсэн цуу тарлаа. 

	Сиверст шахуулж, араасаа Гниловын казакуудад буудуулсан ахмад Черновын отряд Ростовт орж ирлээ. Гарах зам багасаж, Ростовт байх нь аюултайг ойлгоод Корнилов тэр өдөртөө Ольгинск суурин руу хөдлөх тушаал гаргалаа. 

	Темерникийн ажилчид төмөр замын буудал, эргүүлийн офицеруудыг бүхэл өдөржингөө буудлаа. Үдэш Ростовоос Корниловын цэргийн их цуваа хөдөлж, Донын мөсөн дээгүүр Аксай руу цатгалан хар аварга могой шиг мушгиралдан хөврөлдөв. Нойтон сэвсгэр цасан дээгүүр явган цэргүүд нэвсийтэл алхалж, гялгар товчтой гимназийнхны шинель, реалист сургуулийн ногоовтор хувцастай сурагчид мэр сэр үзэгдэвч ихэнх нь цэрэг, офицерууд байв. Салаануудыг хурандаа, ахмадууд толгойлж, эгнээн дотор бага даргаас аваад хурандаа хүртэл зэрэг тушаалын офицер юнкерүүд алхацгаана. Тоо томшгүй олон ачаа хөсгийн хойноос дүрвэсэн хөгшин, хижээл, хот маягийн пальто, галоштой догь догь хүмүүс дагана. Тэрэгний хажууд гүнзгий цасан дотуур авгай хүүхнүүд өндөр өсгийтэй гутлаараа халтирч бүдэчсээр мацганана. 

	Корниловын хорооны нэг ротод есаул Евгений Листницкий явна. Түүнтэй зэрэгцэж жагсаал янзаар живхийтэл хувцасласан штабс-ахмад Старобельский, Суворовын Фанагорийн гренадерийн хорооны поручик Бочагов, бууралдуу улаан шаргал үстэй, шүдгүй, хөгшин, хашир үнэг шиг офицер, дэд хурандаа Ловичев алхалж явав. 

	Үдшийн харуй бүрий болж, жавар нэмэгдээд, Донын адгаас хужир шүү ханхалсан чийгтэй салхи үлээж хайрна. Листницкий зөөлөн цасыг хутган хөл алдахгүй алхалж, ротын хажуугаар гүйцэн өнгөрч яваа хүмүүсийг ажиглана. Замын хажуугаар Корниловын хорооны дарга ахмад Неженцев, Преображенскийн гвардийн хорооны дарга агсан хурандаа Кутепов шинелийнхээ энгэрийг ярж, саравчтай малгайгаа ар шил рүүгээ дарчихсан явж өнгөрөв. 

	Дэд хурандаа Ловичев винтовоо лавшруулж атгаад:

	— Ноён дарга аа! гэж Неженцевийг дуудлаа. 

	Дүрлэгэр том нүд, хүрз шиг тайрмал сахал, өргөн духтай, тугал шиг хүрэн нүдтэй Кутеповыг эргэж харахад түүний мөрөн дээгүүр Неженцев нааш харлаа. 

	— Нэгдүгээр ротыг хурдал гэж тушаахгүй юу! Ингэж гэлдрээд байвал хөлдчих вий. Бидний гутал норчихсон. Тэгэхэд ингэж алхаад... 

	— Шал балан юм болж байна! гэж орилоо Старобельский тачигналаа. 

	Неженцев юу ч дуугарсангүй хажуугаар нь өнгөрөв. Тэр нь Кутеповтой нэг юмны тухай маргалдаж явав. Төдхөн тэднийг Алексеев гүйцэж түрүүлэв. Хөтөч нар сүүлийг нь сойсон цатгалан хар морьдыг ороолгож, морьдын хөлөөс цасан товх тал тал тийшээ үсчинэ. Нар салхинд осгортож улайсан нүүр, ёрдойж сэрвийсэн цагаан сахал, мөн тийм цагаан хөмсөгтэй Алексеев саравчтай малгайгаа чихэндээ хүртэл дарж, зүүн гараараа пальтоныхоо захыг атгаж, хөлөө атийгаад тэрэгнийхээ түшлэгийг налжээ. Хэзээ язааны танил тэр царайг хараад офицерууд инээмсэглэн үдэж байв. 

	 Олны хөлд талхигдсан замын энд тэнд шар ус нэвчин шүүрч, хөл зуугаад явахад хэцүү, гутал нэвт норно. Листницкий алхах зуураа урдаа яваа хүмүүсийн яриаг чагнана. 

	Үстэй хүрэм өмсөж, жирийн казак папах малгай тавьсан баргил хоолойтой нэг офицер:

	— Поручик, та харав уу? Улсын Думын дарга Родзянко гэнэ ээ, нэг өвгөн явган таварч явна гэв. 

	— Орос орон ч Голгоф20 өөд авирч явах шив дээ... 

	Нэг хүн цэрэндээ хахаж цацан ханиалгах зуураа:

	— Нээрээ л Голгоф... ганц ялгаа нь дардан замын оронд цас бас тэгээд нойтон, ёрын хүйтэн зам байх шив гэж алиалахыг оролдов. 

	— Ноёд оо, хаана хоноглох юм болж байна?

	— Екатеринодарт. 

	— Прусст бид нэг ингэж аялж билээ... 

	— Кубань манийгаа ямаршуу угтдаг бол доо?.. Юу гэнэ ээ?.. Тэнд ч өмнөө л дөө. 

	— Танд тамхи байна уу? гэж поручик Головачев Листницкийгээс асуув. 

	Головачев ширүүн ноосон бээлийгээ тайлж, папиросыг нь авч баярлалаа гээд, цэрэг маягаар нусаа шорд гэтэл нийж хуруугаа шинелийнхээ хормойд шувтрав. 

	— Поручик ч ардчилсан маяг сурч байх шив дээ?.. гэж дэд хурандаа Ловичев жуумалзан инээв. 

	— Арга ягдахад сурах л юм байна шүү. Та ч... Тийм олон нусны алчуур бэлдэж авсан юм уу?

	Ловичев хариу дуугарсангүй. Бууралтаж байгаа улаан шаргал сахал дээр нь цулцгар ногоон нус унжиж, үе үе хамраа хоржигнотол сорж, хуучин шинелийг нь нэвт үлээсэн жавар хайрахад жихүүцэн үрчийнэ. 

	Листницкий эгнээнийхээ хүмүүс, замаар тахиралдан яваа цувааны толгойг харж өр зурх нь үлтрэх шиг болоод “Орос орны сор нь болсон хүмүүс маань эд нар шүү дээ” гэж бодлоо. 

	Дэргэдүүр давхиж өнгөрсөн хэдэн морьтны дотор Корнилов Дон угсааны өндөр тоомсог унасан явав. Түүний ташаандаа жишүү хармаатай цайвар ногоон оодон нэхий дээл, дун цагаан папах малгай цувааны дээгүүр удтал шоволзлоо. Корниловыг хажуугаараа өнгөрөхөд офицеруудын батальон “ура” гэж бүдүүн дуугаар хашхиралдав. 

	Ловичев настай хүний байдлаар бүгшүүлэн, өөрийгөө дэмжих болов уу гэсэн янзтай Листницкийг нүд буландан хараад:

	— Энэ бүгд ч яах вэ, ар талд үлдсэн гэр бүлийнхэн л... Гэр бүл маань Смоленскт хоцорсон... Эхнэр, охин хоёртой юм сан. Охин маань зул сард арван долоотой болсон... ямар вэ дээ, есаул аа? гэв. 

	— Тэр ч тийм шүү... 

	— Та ч бас гэр бүлтэй биз дээ? Новочеркассийнх уу?

	— Үгүй, Би Донын тойргийнх. Эцэг маань ганцаараа үлдсэн. 

	— Тэд маань юу болж байдгийг бүү мэд... Тэр хоёр тэнд надгүйгээр... гэж Ловичев ярилаа. 

	Түүний үгийг Старобельский уцаарлан тасалж:

	— Цөмийн маань гэр бүл хоцорсон. Дэд хурандаа, та юу л гэх гээд байгаа юм бэ? Би ойлгохгүй байна. Хачин улс байх юм даа! Ростовоос гарч амжаагүй байж... гэв. 

	— Старобельский! Петр Петрович! Та чинь Таганрогийн дэргэдэх тулалдаанд явалцсан байх аа? гэж арын эгнээнээс нэг хүн чангаар асуув. 

	Страобельский зэвүү нь хүрсэн янзтай эргэн харснаа хямсалзан инээмсэглэмээр болов. 

	— Аа... Владимир Георгиевич, та ямар хувь заяагаар манай салаанд ирээ вэ? Шилжиж ирээ юү? Хэнтэй нь түнжин хагараа вэ? Мөн... Тэр ч ойлгогдож байна... Та Таганрогийн тухай асуув уу даа?.. Байх ч байсан л даа... Тэгээд юу гэж? Түмэн зөв... Түүнийг алчихсан. 

	Тэдний яриаг дутуу хагас чагнаж явсан Листницкийд Жимст эдлэнгээс явсан нь, эцэг нь, Аксинья санагдаж, гэнэт уйтгар гунигийн утаа элэг зүрхийг нь майдах шиг болов. Тэгээд үлгэн салган гэлдэрч урд талдаа хөл нийлүүлэн алхлах аясаар сэрийлцэн найгаж яваа угсраа жадтай винтов буунууд, шоволзон ганхаж яваа папах, саравчтай малгай, юүдэнтэй толгойнуудыг хараад:

	“Остракизмд21 нэрвэгдсэн энэ таван мянган хүн нэг бүрийн дотор одоо яг л минийх шиг үзэн ядах хязгааргүй занал хорсол бадарч яваа байх. Цустай нохойнууд манийг Оросоос хөөж гаргаад энд няц гишгэнэ гэж бодож байгаа вий. Харж л байя!.. Корнилов биднийг Москва руу аваачихдаа л аваачна!” гэж бодлоо. 

	Тэрхэн зуур Корниловын Москвад очсоныг санаж, тэр өдрийн тухай бодоод сэтгэл нь баярлав. 

	Цувааны ард талд, ротын сүүл хавьцаа их буучид яваа бололтой морьд тургилдаж, тэрэг тачигнан, морины хөлс ч үнэртэнэ. Тэр сэтгэл хөдлөм ижил дасал үнэрийн аясаар Листницкий эргэж харахад түрүүлж явсан залуу прапоршик Лиотницкийг хараад хэзээ язааны танил юм шит инээмсэглэж билээ. 

	 

	* * *

	 

	Гуравдугаар сарын 11-ний үеэр Сайн дурын арми Ольгинск суурины районд цугларлаа. Новочеркасскаас 1600 орчим морьт цэрэг, 5 их буу, 40 пулемёт бүхий отрядтайгаа Донын цаад тал руу буруулж одсон Донын цэргийн байлдааны атаман, генерал Поповыг Ольгинскт хүрэлцэн ирэхийг хүлээгээд Корнилов давшилтад орохыг азнаж байв. 

	Попов штабынхаа дарга хурандаа Сидорин, хэд хэдэн офицерын хамт Ольгинскт 13-ны өглөө давхиж ирлээ. 

	Поповыг Корниловын буусан байшингийн хажуугийн талбайд зогсож, эмээлийнхээ бүүргэнээс барин, хөлөө арай гэж эмээл дээгүүрээ давуулж ядан буухыг завдтал хав хар үстэй, бор царайтай, хавтгалж шиг хурц нүдтэй зарлага залуу гүйж очоод түшиж буулгав. Түүнд мориныхоо жолоог өгчхөөд Попов байшингийн довжоо өөд маадайтал алхлав. Сидорин бусад офицерын хамт бууж, Поповын хойноос дагалаа. Зарлагууд морьдыг жижиг хаалгаар хашаанд оруулж, хижээл насны нэг майга зарлагыг морьдод хүүдийтэй буудай уяж өгч байх хооронд нөгөө хар залуу нь тэр айлын зарц бүсгүйтэй танилцаж, наадах нь мангуу юм хэлэхэд даавуу алчуурыг ганган маягаар зангидаж, нүцгэн хөлдөө урт түрийтэй галош угласан, улаан хацартай зарц бүсгүй инээд алдан, залуугийн хажуугаар шалбааг дундуур шал пал халтичсаар саравч руу гүйв. 

	Нас ахисан түхгэр том биетэй Попов байшинд орж, үүдний нь өрөөнд зарлагынхаа тоссон гар дээр шинелиэ хаяж өгөөд, ташуураа өлгөж, нус цэрээ удтал чанга нийв. Зарлага Попов, Сидорин хоёрын хаана орохыг зааж, Сидорин үсээ явуут самнаж, их танхим руу орцгоов. 

	Зөвлөгөөнд дуудагдсан генералууд цөм цугларсан байв. Ширээний цаана Корнилов дэлгээстэй газрын зураг дээр тонгойж, баруун гар талд нь сахлаа саяхан хуссан шөвгөр туранхай Алексеевийн цагаан толгой гялайж, Деникин ухаалаг хурц нүдээ ёлтолзуулан Романовскийтой ярьж байв. Холоос харахад Деникинтэй төстэй Лукомский сахлаа чимхлэн тасалгаа дотуур алхална. Марков хашаа руу харсан цонхны хажууд зогсож, морьдынхоо хажууд холхиж яваа зарлага казакууд зарц бүсгүйтэй яаж марзганаж байгааг ажиглана. 

	Гаднаас ирсэн хүмүүс мэнд усаа мэдэлцээд ширээ рүү очицгоож байлаа. 

	Алексеев замын тухай, Новочеркасскаас яаж гарсан тухай аахар шаахар хэдэн асуулт тавив. Зөвлөгөөнд Корниловын урьсан Кутепов хэдэн жагсаал офицерын хамт орж ирлээ. 

	Корнилов хэнэггүй тайван янзтай тухлан сууж байгаа Поповын халз өөдөөс харж:

	— Генерал, та отрядынхаа хүний тоог хэлж өгөөч гэв. 

	— Мянга таван зуун морьт цэрэг, их бууны батарей, дөчин пулемёт үйлчлэгчдийн хамт. 

	— Ямар учраас Сайн дурын арми Ростовоос гарах болсныг та нар мэдэж байгаа биз. Өчигдөр бид зөвлөлдөж Сайн дурын отрядын байлдаж байгаа Екатеринодарын чиглэл барьж Кубань руу хөдлөхөөр шийдлээ. Бид энэ маршрутаар хөдөлнө... гээд Корнилов харандааны үзүүрлээгүй талаар газрын зургийг зааж, яаруу байдлаар:

	— Замдаа Кубаний казакуудыг элсүүлж, бидний замд саад хийх гэж оролдож байгаа, зохион байгуулалт муутай, байлдах чадлаар сул, хүн цөөтэй улаан гвардийн отрядуудыг бут цохино... гэснээ шал өөр зүг рүү ширтэж суугаа Поповыг ширэв татан харж:

	— Би таныг отрядтайгаа Сайн дурын армитай нийлж, цугтаа Екатеринодар руу яв гэдэг санал тавих гэж байна. Хүч салангид байх нь бидний эрх ашигт нийцэхгүй гэв. 

	— Түүнийг чинь л би гүйцэтгэж чадахгүй юм байна гэж Попов шуудхан зөрлөө. 

	Алексеев түүн рүү хазайсхийн:

	— Яагаад тэр билээ? гэв. 

	— Яагаад гэвэл би Донын мужийн нутгаас гарч, аль тэр Кубань руу очиж чадахгүй. Бид хойд талаараа Доноор халхавч хийж байдал чухам юу болохыг өвөлжөөнийхөө районд байж харзнана. Өнөө маргаашийн дотор дулааны урь эхэлчихвэл Доноор их буу битгий хэл морьт цэрэг гатлах нөхцөлгүй болох учраас дайсан идэвхтэй байлдаан хийж чадахгүй. Харин өвөлжөөний район бол морь малын тэжээл, талх тарианы хангамж сайтай учраас бид ямар ч үед аль ч чиглэлд партизаны аргаар байлдаж болно гэж Попов хөдөлбөргүй шалтгаар Корниловын саналыг няцаах гэж оролдлоо. Тэгээд улам цаашилж, Корниловыг ярих гээд байхлаар нь шууд толгойгоо сэжлэн:

	— Би хэлэх юмаа бүрэн хэлчихье... Үүнээс гадна бас харгалзаж үзэхгүй бол болохгүй чухал нэг хүчин зүйл байгаа юм. Тэр бол манай казакуудын санаа сэтгэлийн байдал юм гээд долоовор хуруундаа шигтгэж хийсэн алтан бөгжтэй булцгар цагаан гараа сунгаж дуугаа өндөрлөн, тэнд байгаа хүмүүсийг эргэн тойрон харж, — Хэрэв бид Кубань руу эргэвэл отрядууд задарч бутрах аюул учирна. Казакууд явахгүй байж чадна. Миний отрядуудын байнгын, хамгийн батжилтай хэсэг бол казакууд. Гэтэл тэд зан суртахууны хувьд... жишээлбэл, танайхны ангиудын нэг адил төдий л тогтвортой биш гэдгийг мартаж болохгүй. Тэд ерөөсөө ухамсаргүй улс. Явахгүй л гэвэл өнгөрөх нь тэр. Зориглож байгаа нь энэ гээд бид отрядгүй хоцорч чадахгүй гээд Корниловыг бас л яриулсангүй, үгээ үргэлжлүүлж — Та бүгд уучлаарай. Бидний шийдвэр ийм байгааг та нарт хэллээ. Үүнийг бид өөрчилж чадахгүй гэдгээ би танд илэрхийлж байна. Хүч салангид байх явдал бидний эрх ашигт нийцэхгүй нь зүй мөн хэдий боловч энэ байдлаас гарах ганцхан арга байна. Кубаний казакуудын санаа сэтгэлийн байдал намайг багагүй түгшүүлдэг болоод байна. Ингэхлээр миний түрүүчийн хэлснийг анхаарч, Сайн дурын арми Кубань руу явалгүй, харин Донын отрядуудтай хамт Донын цаад талд гарвал дээр биз гэж би бодож байна. Тэнд түр зуур амсхийж тэнхрээд хавар тийшээ Оросоос ирэх сайн дурын хүмүүсээс хүч сэлбэж авна биз... гэв. 

	Өчигдөрхөн Алексеевын эсрэг саналыг нь тас эсэргүүцэж Донын цаад талд гарахаас ч буцахгүй байсан Корнилов:

	— Үгүй! Өвөлжөөнд очих хэрэггүй. Манай зургаан мянга шахам хүн байна... гэлээ. 

	— Хүнс хэрэглэгдэхүүний тухайд гэвэл өвөлжөөний районоос сайн газар байхгүй гэдгийг эрхэмсэг танд батлан илэрхийлье. Тэнд та нар хувийн морин заводынхноос морьд авч армийнхаа заримыг уналгатай болгож болно. Тэгвэл та нар хээрийн маневрын дайн хийх боломжтой ч болно. Сайн дурын арми морьт ангиар ядуу. Ингэхлээр та нарт морьт цэрэг маш чухал болно. 

	Энэ өдөр Корнилов чухам аль чиглэлийг сонгож авах талаар гуйвж, бусдын дэмжлэг эрж байсан бололтой Алексеевт тун ч их найдах байдал үзүүлж, түүний үгийг тун анхааралтай чагнаж байлаа. Зориглосон юмаа тов тодорхой шийдвэрлэж сурсан өвгөн генерал Екатеринодар руу хөдлөх нь зүйтэй гэдгийг хэдхэн чамбай үгээр зөвтгөж:

	— Чухамхүү энэ чиглэлээр бид большевикийн цагаригийг хялбархан сэтэлж, Екатеринодарын хавилдаа байлдаж байгаа отрядтай нийлэлдэж чадна гэв. 

	— Михаил Васильевич гуай, хэрэв амжихгүй бол яах вэ? гэж Лукомский болгоомжтойхон асуулаа. 

	Алексеев уруулаа умалзуулан, газрын зургийг барагцаалан зааж:

	— Бүтэхээ байлаа ч гэсэн бид Кавказын уул хүрч армиа жижгэрүүлэх бололцоотой юм гэв. 

	Түүнийг Романовский дэмжив. Марков хэдэн ширүүхэн уг хэлэв. Алексеевын буурьтай нотолгоо юугаар ч няцаах нөхцөлгүй мэт байсан боловч Лукомский үг хэлэх зөвшөөрөл авч аль аль талыг тэнцүүлэн:

	— Би хувьдаа генерал Поповын саналыг дэмжиж байна гээд яаралгүй, үг бүрээ цэгнэн, — Кубань руу хөдлөх нь маш их бэрхшээлтэй учраас тэр бэрхшээлийг давна гэж үзэх нөхцөл алга. Наад зах нь бид хоёр ч удаа төмөр зам гатлахад хүрнэ... гэв. 

	Зөвлөгөөнд оролцогчдын харц Лукомскийн хуруугаар заасан газрын зураг руу хандлаа. Лукомский цааш үргэлжилж:

	— Большевикууд манийг зүгээр ч угтахгүй. Хуягт галт тэрэг тавих нь мэдээж. Манайхны ачаа бараа хүнд, шархтан олон, тэднийг орхичхож болохгүй. Энэ бүгд армид маш их тээр дараа болж, түргэн ахихад нь бэрхшээл учруулж байна. Тэгээд бас Кубаний казакууд бидэнтэй найрсаг харилцана гэх итгэл чухам хаанаас гарсан нь надад ойлгогдохгүй байна. Большевикийн засагт нэрвэгдсэн Донын казакуудын жишээгээр үзэхэд бид ер нь иймэрхүү цуурхал ярианд маш их хашир, дотроо ухаантай, дороо суурьтай хандах ёстой. Хуучин Оросын армийн авчирч тараасан большевикийн трахом кубанийханд ч бас халдаад байна... Тэд дайсагнах буруу үзэлтэй болчихсон ч байж магадгүй. Ингээд би үгийнхээ төгсгөлд зүүн тийшээ Донын цаад руу гарч, тэнд хүчээ хуримтлуулж аваад большевикуудыг сандаргая гэдэг саналаа давтан хэлж байна гэв. 

	Олонх генералын саналыг дагаж Корнилов Великокняжескийн баруун талыг барьж хөдлөөд замдаа армийн жагсаалын бус ангиудыг морь уналгаар хангаж аваад, тэндээсээ Кубань руу эргэхээр шийдлээ. Тэгээд зөвлөгөөнийг тарааж Корнилов Поповтой хэдэн үг солилцож хүйтэндүү байдлаар салах ёс гүйцэтгэж, тасалгаа руугаа явлаа. Хойноос нь Алексеев дагалдан оров. 

	Донын отрядын штабын дарга, хурандаа Сидорин давируулаа хангинуулсаар үүдэн дээр гарч баярласан янзтай:

	— Морьд аваад ир! гэж зарлага нарыг дуудав. 

	Цайвар сахалтай зуутын дарга, хасаг залуу сэлмээ дарж барьсаар хаалга руу шалбааг дундуур шал палхийлгэсээр гүйж ирээд

	— Ноён хурандаа юу болж тарав аа? гэж шивнэн асуув. 

	— Ер нь зүгээр! гэж Сидорин бах нь ханасан янзтай аяархан дуугараад, — Манайхан Кубань руу явахыг татгалзсан. Одоо явцгаая. Изварин. та бэлэн үү? гэв, 

	— Бэлэн, одоохон морьд авчирна. 

	Зарлага нар морьд авчирлаа. Тов үстэй хар казак нөхдөө харж:

	— Зүгээр сайн уу? гэж асуув. 

	Өвгөжөөр зарлага нь мишилзэн:

	— Адууны хамуу л гэж мэдээрэй гэв. 

	— Тэгвэл мялаах юм биш үү?

	— Битгий тэнэглэ, өнөөдөр чинь мацаг барьдаг өдөр байхгүй юу гэв. 

	Цэрэгт Григорий Мелеховтой цуг байсан Изварин унжуу бөгс, өл халзан дух, цагаан хоншоортой мориндоо ухасхийн мордож зарлага нарт:

	— Гудамж руу гараад! гэж тушаалаа. 

	Попов, Сидорин хоёр генералуудын нэгэнтэй салах ёс гүйцэтгээд шатаар бууж ирлээ. Нэг зарлага морь барьж, Попов генералыг түшиж хөлийг нь дөрөөлүүлэв. Генерал казак ташуураа савчин морио гуядаж ергүүлэхэд түүний хойноос зарлага казакууд, Сидорин, бусад офицерын хамт хөдөлж, эмээл дээрээ оцойн хазайсхийгээд ергүүлцгээв. 

	Сайн дурын армийн хоёр хонож хүрсэн Мечетинск сууринд

	Корнилов өвөлжөөний районы тухай нэмэлт мэдээ хүлээж авлаа. Тэр нь базаахгүйхэн мэдээ байжээ. Тэгээд Корнилов жагсаал ангийн дарга нараа цуглуулж Кубань руу явах болсноо мэдэгдэв. 

	Нийлэлдэх тухай саналыг хоёр дахь удаа тавиулахаар Попов руу зарлага офицер очуулсан нь түүний армийг Старо Ивановск суурины хавьцаа гүйцэж очив. Поповоос авчирсан хариу нь мөн л хуучин янз байв. Попов сүүлчийн саналыг эелдэг бөгөөд хүйтэвтэр маягаар няцааж, нэгэнт гаргасан шийдвэрээ өөрчилж чадахгүй тул одоогоор Сальск тойрогтоо байна гэсэн хариу бичжээ. 

	 


XIX

	 

	Новочеркасскийг алсуур бүслэх гэж тойруу замаар хөдөлсөн Голубовын отрядтай цуг бас Бунчук явав. Хоёрдугаар сарын хорин гурванд тэд Уурхайн сууринаас гарч Раздорск сууриныг дайрч, шөнө болсон хойно Мелиховск слободад очив. Маргааш нь тэндээс үүрээр хөдлөв. 

	Пагдгар махлаг Голубов түрүүлж морио зогсоо зайгүй ташуурдсаар отрядаа хурдан маршаар авч явлаа. Шөнө Бессергеневск сууриныг өнгөрч морьдоо түр зуур амруулаад, од үл үзэгдэх бүрхэг шөнө дунд бас л сүүтгэнэлцэн аялахад дардан замын зайрмаг мөс морьдын туурайнд шаржигнана. 

	Кривянск суурины хажууд замаа алдсан боловч төдхөн өөрсдийнхөө замд дахин орлоо. Кривянскт тэднийг очиход үүр тэмдгэрч байлаа. Хүн амьтан алга, талбайн хажуу дахь худгийн дэргэд ганц казак өвгөн онгоцны мөс ховхолж байв. Голубов очиж уулзав. Отряд хүлээж зогсов. 

	— Мэнд сайн байна уу?

	Казак бээлийтэй гараа яаралгүй малгайдаа хүргэж ёслоод:

	— Сайн, сайн байна уу? гэж дурамжхан дуугарав. 

	— Өвгөн гуай, танай суурины казакууд Новочеркасск руу явчихаа юу? Танайхныг дайчлаа юу? гэж Голубов асуулаа. 

	Өвгөн юу ч дуугаралгүй, сүхээ бушуухан аваад хашаа руугаа явлаа. 

	Голубов буцаж хараал тавиад:

	— Хөдлөөд! гэж хашхирав. 

	Тэр өдөр Цэргийн Бага дүүрэг Константиновск сууринд нүүхээр зэхэж байжээ. Донын цэргийн байлдааны шинэ атаман, генерал Попов зэвсэгт хүчнээ Новочеркасскаас гаргаж, цэргийн үнэ бүхий зүйлсээ аль хэдийн зөөчихсөн байв. Голубовыг Мелиховын сууринаас Бессергеневск чиглэн хөдөллөө гэсэн мэдээг өглөөгүүр хүлээж аваад Новочеркасскийг хэрхэн ямар болзолтойгоор тавьж өгөх тухай хэлэлцээ хийлгэхээр Дүүргээс есаул Сиволобовыг томилон явуулжээ. Түүний хойноос ямар ч эсэргүүцэлгүй явсаар Голубовын морьт цэргүүд. Новочеркасскт орлоо. Голубов өөрөө усан хулгана болтлоо хөлөрсөн морьтойгоо баахан казак дагуулан Дүүргийн байшин руу хар хурдаараа давхиж очлоо. Байшингийн үүдэнд хийх ажилгүй хэдэн хүн бөөгнөрч, нэг зарлага казак эмээлтэй морь барьчихсан Назаровыг хүлээн зогсов. 

	Бунчук мориноосоо үсэрч буунгуутаа хөнгөн пулемётоо авч Голубов болон бусад казакийн хамт Дүүргийн байшинд гүйж орлоо. Хаалга нээгдмэгц их танхимд байсан төлөөлөгчид эргэж хараад царай нь дорхноо хувхай цайв. Олон казак дагуулан орсон Голубов үзлэг хийж яваа мэт яарч бүдчин:

	— Босоод! гэж командалчхаад, тэргүүлэгчдийн ширээ рүү очлоо. Захирангуй ширүүн дууны аясаар Дүүргийн гишүүд сандлаа таржигнуулан босоцгоож, харин Назаров л ганцаараа суусаар байв. 

	— Та Дүүргийн хуралдааныг таслах ямар эрхтэй хүн бэ? гэж Назаров зандрав. 

	— Та нарыг баривчиллаа! Дуугүй бай! гэж Голубов хүрлийн улайчихсан Назаров руу гүйж очоод, генерал хүрмийн нь мөрөн дээрх погооныг мулт татаж аваад сөөнгөдүү чахруун дуугаар: — Чамайг бос гэж байна! Үүнийг аваад яв!.. Чи!.. Чамд хүн үг хэлж байна уу?! Алтан погоонтнууд!.. гэж зандрав. 

	Бунчук хаалган дээр пулемётоо зоов. Дүүргийн гишүүд үргэсэн хонь шиг хуйлрав. Бунчукийн дэргэдүүр казакууд генерал Назаровыг, цонхийж үхтлээ айсан Дүүргийн дарга Волошинов, бас хэдэн хүний хамтаар чирч гаргалаа. 

	Тэдний хойноос хацар нь улайж, царай нь барайж минчийсэн Голубов сэлмээ хангинуулан алхалтал Дүүргийн нэг гишүүн гараас нь шүүрч:

	— Ноён хурандаа, уучилж хайрлаач, манийгаа хааш нь аваачих нь вэ? гэж гөлөлзөв. 

	Түүний мөрөн дээгүүр бас нэг чөргөр толгой цухуйж:

	— Бид явж болох уу? гэв. 

	— Яв, золиг! гэж хашхирснаа Голубов Бунчукийн хажууд очиж Дүүргийн гишүүдийг эргэж хараад газар дэвслэн:

	— Зайлцгаа... та нартай... тийм зав надад алга! Зэ!.. гэж зандрав. 

	Хээрийн салхинд боргишсон Голубовын сөөнгө дуу их танхимд хэзээ хойно болтол цуурайтаж байлаа. 

	Бунчук эжийндээ хонож, маргааш нь Ростовыг Сиверс авлаа гэсэн мэдээг Новочеркасскт олж сонсмогцоо Голубовоос зөвшөөрөл авч Ростов руу дан мориор гарлаа. 

	Бунчук урьд “Окопная правда” сонины эрхлэгч байхад нь танилцсан Сиверсийн штабт хоёр хоног ажиллаж, хувьсгалт хорооны байраар очсон боловч Абрамсон, Анна хоёрын алиныг ч олсонгүй. Баривчлагдсан цагаан гвардийнхныг хатуу чанга шүүж, залхаан шийтгэх хувьсгалт шүүх Сиверсийн штабын дэргэд байгуулагдав. Бунчук шүүхийн ажилд хамжилцан, ав баривчилгаанд оролцож, өдөржингөө ажиллаад, маргааш нь юу ч болов гэж хувьсгалт хороогоор очтол шатан дээрээс Аннагийн танил дууг сонслоо. Зүрх нь чинэрч бадайраад Аннагийн ярих, инээх дуулдаж буй хоёр дахь өрөө рүү аяархан гэтэж орлоо. 

	Урьд хотын комендантын байрлаж агсан тасалгаанд тамхины утаа тунарч, булангийн алцгар ширээний цаадтай товчгүй шинель, тотгыг нь буулгасан цэрэг папах малгайтай нэг хүн юм бичиж, түүнийг тойроод оодон нэхий дээл, пальто өмссөн цэрэг, энгийн олон хүн бөөгнөрчээ. Тэд хэд хэдэн газар салж бөөгнөрөөд, тамхи татаж ярьцгаав. Анна цонх руу хараад зогсож байв. Абрамсон цонхон дээр өвдгөө салаавчлан сууж, түүний хажууд улаан гвардийн өндөр литва залуу гилжийсхийн зогсож, чигчий хуруугаа гозойлгон тамхи ороох зуур ямар нэг инээдтэй юм ярих бололтой. Анна гэдийж байгаад тачигнатал инээж, Абрамсон хамаг байдгаараа ярвайн инээж, ойр орчимд байгаа хүмүүс нь тэр яриаг чагнаж инээлдэнэ. Улаан гвардийн залуугийн нүүрийн балт сүхээр сийлсэн мэт гүнзгий үрчлээс бүрд нь ухаалаг харц бөгөөд шазруун янз тодорно. 

	Бунчук Аннагийн мөрөн дээр гараа тавьж:

	— Сайн байна уу, Аня! гэв. 

	Анна эргэж хараад нүүр, хүзүү нь нэл улайж, нулимс нь гүйлгэнээд:

	— Чи ч хаанаас гараад ирэв ээ? Абрамсон, хараач! Энэ шинэхэн зоос шиг хүнийг хараач! Чиний санаа зовоод байдаг чинь ирлээ гээд догдолсон сэтгэлээ барьж чадсангүй, эгцэлж харсан ч үгүй хаалга руу холдов. 

	Бунчук Абрамсоны халуун гарыг атгаж хэдэн үг солиод, тэнгүй их баярлаж ангайтал инээснээ мэдээд Абрамсоны асуултыг (Чухам юу гэж хэлснийг нь ойлгосонгүй) хариулалгүй Анна руу очлоо. Анна зүв зүгээр болчихсон, харин ч эвгүйрхсэндээ болоод нэлээд хөгжүүн байдалтай инээвхийлэн:

	— За дахиад ч мэндэлчихье. Ямаршуу явж байна? Бие ч зүгээр үү? Хэзээ ирээ вэ? Новочеркасскаас уу? Чи Голубовын отрядтай явсан уу? Аа тийм бий... За тэгээд юу байна даа? гэв. 

	Бунчук хөдөлбөргүй хурц харцыг нь нүд салгалгүй ширтсээр асуултыг нь хариуллаа. Гэтэл Аннагийн харц удах тутам уярч далдиран:

	— Хэдэн минут гадаа гаръя гэв. 

	Тэднийг Абрамсон дуудаж:

	— Та хоёр мөд ирэх үү? Нөхөр Бунчук, тантай уулзах ажил бий. Бид чамайг нэг ажилд ашиглая гэж бодож байгаа гэв. 

	— Би цаг болоод ирнэ. 

	Гадаа гараад Анна шууд Бунчукийн өөдөөс эелдэгхэн нь аргагүй харж уцаарлангуй янзтай гараа саваад:

	— Илья, Илья, би тун аягүй эвгүйрхэж орхилоо шүү... Яг л жулдрай охин шиг! Энэ бол нэгдүгээрт гэнэт цочирдсоноос, хоёрдугаарт бид хоёрын хагас дутуу байдлаас болж байгаа юм. Чухам ингэхэд чи бид хоёр ч хэн гэгч болж байна даа? Дуунд гардаг “янаг амраг хоёр” уу? Луганскт байхад Абрамсон надаас “Чи чинь Бунчуктай явдаг юм уу даа?” гэж асуусан шүү. Би үгүй гэсэн. Тэглээ ч гэсэн Абрамсон айхавтар ажигламтгай залуу байгаа юм. Нүдэндээ дайралдсан юмыг харалгүй өнгөрнө гэдэг ч хол л доо. Надад юу ч хэлээгүй, гэвч үнэмшихгүй байгаа нь нүдээр нь андашгүй байв гэлээ. 

	— Чи өөрийнхөө тухай, ямар байгаагаа яриач. 

	— Бид ч тэнд ажил гэдгийг хийж тавьсан л даа! Хоёр зуун арван нэгэн морьт цэрэгтэй бүхэл бүтэн отряд байгуулсан. Зохион байгуулалт, улс төрийн ажил хийлээ. Тэр бүгдийг яаж хоёрхон үгээр ярих вэ дээ? Тэгээд бас чамайг харчихсан биш тархи толгойд юм санагдахаа больчихлоо гэж ярьж байснаа, — Чи хаа... хаана хонож явна? гэж асуулаа. 

	— Энд, нөхдийндөө. 

	Сиверсийн штабын байранд хоносон гэж худлаа хэлчихсэндээ Бунчук бантаж түгдэрлээ

	— Чи өнөөдрөөс манайд шилжиж очооч. Миний хаана суудгийг санаж байгаа биз дээ? Чи намайг хүргэж өгдөг байж билээ. 

	— Олно оо... Харин гэрийнхэн чинь надаас эвгүйрхэхгүй байгаа?

	— Чамаас хэн ч ичиж эвгүйрхэхгүй, ер нь тэр тухай ярихыгаа болиорой гэв. 

	Үдэш Бунчук цэрэг томоохон цүнхэнд багтчих жаал зугаа юмаа аваад Аннагийн суудаг хотын захын гудамжаар орлоо. Байшингийн бяцхан тоосгон жигүүрийн босгон дээр нэг чавганц дайралдав. Царайгаар Аннатай бага зэрэг төстэй: нүд нь мөн л гялтгар хар, хамар нь монхор, харин арьс нь үрчийж өнгөө алдаад, өтөлж шүд нь унаад, хацар ам нь хонхойжээ. 

	— Та чинь Бунчук уу? гэж эмгэн асуув. 

	— Тийм ээ. 

	— Та ор, ор. Таны тухай охин маань надад ярьсан гэв. 

	Эмгэн Бунчукийг бяцхан өрөөнд оруулж юмаа хаана тавихыг зааж өгөөд, үе мөчний өвчтэй мойног хуруугаараа эргэн тойрон зааж:

	— Та энд байх болно. Энэ орыг танд бэлдсэн юм гэв. 

	Тэр хөгшин мэдэгдэхүйц еврей аялгуутай ярих ажээ. Тэднийд эмгэнээс гадна Анна шиг цэнхэр нүдтэй, сулжгар маягийн жаахан бүсгүй байв. 

	Нэлээд болсны дараа Анна ирж дуу шуу болоод:

	— Манайхаар хэн ч ирээгүй юү? Бунчук ирээгүй юү? гэв. 

	Эх нь өөрсдийнхөө хэлээр нэг юм хэлтэл Анна бяцхан өрөөний хаалга руу гэтэж очоод:

	— Чиний өрөөнд орж болох уу? гэлээ. 

	— Болно болно. 

	Бунчук сандал дээрээс босоод тосож очлоо. 

	— За ямар байна? Юмаа эмхэлж дуусав уу? гэж Анна санаа нь амарсан янзтай инээмсэглэн хараад:

	— Чи юм идэж уусан уу? Ийшээ оръё гэв. 

	Бунчукийг цамцны ханцуйнаас хөтөлж үүдэн талын өрөөнд оруулаад:

	— Ээж ээ, энэ миний найз гэж инээмсэглээд 

	— Үүнийг та гомдоож болохгүй шүү гэв. 

	— Чи юу хэлж байна! Тэгж болдог юм уу?. Энэ чинь зочин маань байхгүй юу. 

	Шөнө боловсорч гүйцсэн хүйс цэцгийн хонх дэлгэх адил гэнэт буун дуу тачигнаж, үе үе пулемёт дуугарснаа нам гүм болж, өвлийн шөнийн үнэгэн харанхуйгаар гудамж зээлийг нөмрөн хучив. Цэвэр нямбай зассан бяцхан өрөөнд Бунчук, Анна хоёр удтал суулаа. 

	— Энд би бүсгүй дүүтэйгээ байдаг байсан. Ламын гэр шиг хөгжилгүй өрөө байгаа биз. Гимназид суралцсан хүнд баймаар хямд тосон зураг байтугай, гэрэл зураг ч байхгүй байгаа биз гэж Анна ярилаа. 

	— Та нар юугаар, яаж амьдардаг байсан бэ? гэж Бунчук ярианы дунд асуулаа. 

	Анна битүү бахархах янзтай:

	— Би Асмоловын фабрикт ажилладаг, бас хичээл заадаг байв. 

	— Одоо тэгвэл?

	— Ээж юм оёдог, Хоёулхнаа болохоор ч бидэнд хэрэглэх юм бага л даа. 

	Бунчук Новочеркасскийг авсан тухай, Зверево, Каменскийн ойролцоо хэрхэн яаж байлдсанаа нэгд нэггүй ярилаа. Анна Луганск, Таганрогт ажилласнаа бас ярилаа. 

	Шөнө арван нэгэн цагт эхийгээ өрөөнийхөө гэрлийг унтраамагц Бунчукийн өрөөнөөс Анна явлаа. 

	Гуравдугаар сард Бунчукийг Донын хувьсгалт хорооны дэргэдэх хувьсгалт шүүхэд ажиллуулахаар томилов. Ажилд талхигдаж олон шөнө нойргүй хоносон нойрмог нүдтэй өндөр дарга Бунчукийг тасалгааныхаа цонх руу аваачиж, бугуйн цагаа илж байгаад (хуралд очих гэж яарч байжээ):

	— Хэдэн онд намд элссэн бэ? Болж байна. Ингэхлээр чи манайд комендантаар ажиллана. Бид урьд шөнө комендантаа хээл хахуулийн хэрэгт... “Духонины штаб” руу тонилгочихсон. Хүн тарчлаах, дээрэмдэхээс өөр юм мэддэггүй муухай чоно байсан. Тиймэрхүү хүн бидэнд хэрэггүй. Энэ бол бузар муухай ажил. Гэсэн ч энэ ажил дээр намын өмнө хүлээсэн хариуцлагаа хэзээд бүрэн дүүрэн ухамсарлаж байх ёстой. Харин чи миний хэлж байгааг зөв ойлгох хэрэгтэй! гээд хүн чанараа алдаж болохгүй гэдэг үгийг онцлон тэмдэглэж, — Бид аргагүй чухал болсон учраас хувьсгалын эсэргүү нарыг устгаж арилгаж байна. Тэглээ гээд уг ажлыг цирк болгон хувиргаж болохгүй. Чи миний хэлж байгааг ойлгов уу? Ойлгосон бол сайн. Очиж ажлаа хүлээж ав гэлээ. 

	Тэр шөнө Бунчук арван зургаан улаан гвардийнхны хамт шөнө дундын алдад хотоос гурван мод зайтай газар буудан алуулах ял заагдсан таван хүнийг буудаж хороов. Тэдний хоёр нь Гнилов суурины казак, бусад нь Ростовынх байлаа. Бараг өдөр болгон шахам шөнө дундын үеэр ялтнуудыг ачааны машинаар хотын захад аваачиж, нүх малтуулдаг болов. Тэгээд Бунчук улаан гвардийнхныг жагсааж хүйтэн төмөр шиг жингэнэж хайрсан чанга дуугаар:

	— Хувьсгалын дайснуудыг хяргаад!.. гэж командалж нагаанаар дохидог байв. 

	Долоо хоногийн дотор Бунчук шороонд дарагдсан юм шиг хатаж турж харлаад, нүд нь хонхойн, татвалзан анивчиж явдаг зовхи нь уйтгартай гөлгөр нүдийг нь халхалж хүрэхээ больжээ. Түүний барааг Анна зөвхөн шөнө л олж хардаг болов. Анна өөрөө хувьсгалт хороонд ажилладаг байв. Шөнө орой болсон хойно харивч Бунчукийг ирснээ мэдэгдэж цонх тогшихоос нааш унтахгүй хүлээж суух ажээ. 

	Нэг орой Бунчукийг мөн л шөнө дунд өнгөрсөн хойно буцаж ирэхэд нь хаалга нээж өгөөд:

	— Хоол идэх үү? гэж асуулаа. 

	Бунчук юу ч хэлсэнгүй согтуу хүн шиг гуйвсаар өрөөндөө ороод шинель, малгай, гуталтайгаа орон дээр нам хэвтжээ. Анна очиж нүүр рүү нь харлаа. Нүдээ аньж, тас зуусан шүдний нь завсраар шүлс бурзайж, хижгээс болж шингэрсэн үс нь хөлөрч духандаа наалдсан байв. Анна хажууд нь суув. Өрөвдөх, хайрлах сэтгэл Аннагийн зүрхийг хумслах мэт шимшрүүлж:

	— Чамд хэцүү байна уу, Илья? гэж шивнэв. 

	Бунчук Аннагийн гарыг базаж, шүдээ хавираад хана руу харж хэвтэв. Тийнхүү ганц ч үг хэлсэнгүй тэр чигээрээ унтаж, нойрон дундаа үл мэдэгдэх юм шаналан үглэж, босон харайх гэж оролдож байв. Дутуу аньсан зовхины нь завсраар нүдний нь шар хальс бэлцийтэл цухуйж байхыг хараад Анна цочиж айлаа. 

	Анна өглөө Бунчукийг:

	— Чи эндээс зайл! Фронтод очвол дээр. Илья! Чи ер нь хачин болчихлоо! Чи энэ ажлаас болж балрах нь гэж гуйлаа. 

	— Дуугүй бай!.. гэж Бунчук улангасаж цайрсан нүдээ эргэлдүүлэн зандрав. 

	— Битгий орилж хашхираад бай! Би чамайг гомдоогоо юу?

	Бунчук цээжиндээ зангирч хуралдсан уур хилэнг ганц хашхираад ховх татаж хаясан мэт гэнэт таг чиг болж, ядарчихсан янзтай алгаа ширтэн:

	— Хүний шаарыг устгана гэдэг бузар булай ажил юм байна. Хүнийг буудна гэдэг эрүүл мэнд, сэтгэл санаанд ч хортойг харж байгаа биз... Чи ч дээ... гэж анх, удаа Аннагийн байхад элдэв муухайгаар харааж

	— Тэнэг хүн, зэрлэг араатан, эсхүл улайрсан амьтан л ийм бузар булай ажил хийдэг байх. Тийм биз дээ? Хүн болгон цэцэг навч дэлгэрсэн сайхан цэцэрлэгт зугаацахыг боддог. Гэтэл, чөтгөр алгадмар, тэр цэцэг, модыг суулгаж тарихаас өмнө хог новшийг нь цэвэрлэх бөөн ажил байдаг байна шүү дээ! Хөрсийг нь бордох хэрэгтэй! Гар хуруугаа бузарлах хэрэгтэй! гээд Аннаг дув дуугүй болоод буруу харахад нь хүртэл дуугаар өндөрлөн 

	— Хог новшийг нь устгах хэрэгтэй. Гэтэл түүнээс сэжиглэж байх!. гэж булцгар улаан нүдээ анивчин ширээ шааж омогдов. 

	Аннагийн эхийг хаалгаар шагайхад юу болж байгаагаа Бунчук сая ойлгож, дуугаа намсгаад:

	— Би энэ ажлаас зайлахгүй! Харин энд чинь л тус хүргэж байгаагаа үзэж харж байна! Муу муухай бүгдийг ухаж уудалж байна! Шим тэжээлийг нь нэмэгдүүлэх гэж газар бордож байна! Үр шимээ ч өгнө биз! Хэзээ нэгэн цагт түүгээр аз жаргалтай хүмүүс явж зугаацах болно... Түүгээр одоо байхгүй ч гэсэн хүү минь явж юу магад... гээд тачигнатал аягүй гэгч инээж 

	— Тэр хачиг хувалз... хорт могойнуудыг хэчнээнийг ч би буудаж алав даа!.. ёстой нэг биед шигдэж наалддаг хачиг хувалз... Тэднийг олон арваар нь алсан гар маань энэ байна... гээд харцага шувууны савар шиг сарвагар хумстай, хар үстэй гараа зангидан сунгаж өвдөг дээрээ тавиад 

	— Ерөөсөө юу л болбол болог! Оч үсэртэл шатаж дүрэлзэж байх хэрэгтэй. Огтхон ч уучилж болохгүй... Харин үнэнээ хэлэхэд би ядарлаа... Жаахан байзнаж байгаад фронтод явна... Чиний хэлдэг түмэн зөв... гэж шивнэв

	Түүний үгийг дув дуугүй чагнаж суусан Анна намуухан дуугаар:

	— Фронтод оч. Эсхүл өөр ажилд ор... Илья, чи эндээс зайлахгүй бол... балрах нь гэв. 

	Бунчук буруу харж хуруугаараа цонх тогшин:

	— Үгүй, би чийрэг хэвээр байна... Төмрөөр хийсэн хүн байдаг гэж чи битгий бод. Бид цөм нэг л юмаар цутгагдсан улс... Дайнаас айдаггүй хүн гэж байдаггүй. Хүнийг алчхаад сэтгэл санаагаар гутрахгүй хүн гэж байдаггүй. Гэхдээ тэр погоон зүүсэн хүнийг өрөвдсөндөө сэтгэл шимширч байгаа биш... Тэд бол бид хоёрын нэг адил ухаж сэтгэдэг хүмүүс. Жишээлбэл, өчигдөр арваад хүний хамт жирийн хөдөлмөрч... гурван казакийг буудлаа. Нэгний нь хүлгийг тайлж эхэл... гээд Бунчукийн дуу нь бүдгэрч холдох шиг болоод 

	— Гарт нь хүртэл гутлын ул шиг.. ширүүн... нэл эвэр дайр болчихсон... Тас хар алга нь сорви... булдруу.. гэснээ 

	— За би явлаа гээд яриагаа тасалж, хүзүүгээ олсон аргамжаар оосорлуулсан мэт бачимдсан хоолойгоо Аннад мэдэгдэлгүй арчлаа. 

	Тэгээд гутлаа өмсөж аяга сүү уучхаад гарч одов. Байшингийн коридорт Анна гүйцэж очоод том гарыг нь удтал, дараа нь халуун төөнөсөн хацартаа наалдуулж барьснаа гадаа гүйж гарлаа. 

	 

	* * *

	 

	Дулаарч Азовын тэнгисээс Донын сав руу хаврын урин салхи үлээнэ. Гуравдугаар сарын хуучдаар украйны цагаантан, германчуудад шахагдсан украйны улаан гвардийн отрядууд Ростовт ирж эхлэв. Хотоор аллага, дээрэмдлэг, зүй зохисгүй хураах талах явдал эхэлж нэгмөсөн задарч ялзарсан зарим отрядын зэвсгийг Хувьсгалт хороо хурааж авахад хүрлээ. Тэр нь тулалдаж буудалцахгүй өнгөрсөнгүй. Новочеркасскийн дэргэд казакууд... харь гаралтнууд муудалцаж, энд тэнд бослого дэгдэж, хувьсгалын эсрэг хуйвалдаан илэрдэг болов. Ростов л өрнүүн тэнүүн амьдралтай хэвээр, үдэш болмогц их цэцэрлэгийн өргөн чөлөөгөөр цэрэг, тэнгисчин, ажилчид бөөн бөөнөөрөө хөлхөлдөнө. Цуглаан хийх нь хийж. самар цөмж, явган замыг дагаж урссан горхийг шүлсээр булж, хүүхнүүдтэй марзганацгаана. Мөн л урьдын адил ууж идэж, унтаж нойрсож, үхэж төрж, дурлаж дайсагналцаж, тэнгисийн давс хужиртай агаараар амьсгалан, их бага алин боловч цөм хүсэл тачаалд нэрвэгдсээр байлаа. Аянгын хүч зангирсан ширүүн цаг Ростовт юу юугүй тулж очоод, гэссэн газрын умбарсан хар шороо ойртсон тулалдааны арвин цус ханхалж байв. 

	Нар шарсан тийм нэг тавиун сайхан өдөр Бунчук урьд урьдынхаасаа эрт гэртээ эргэж ирээд Аннаг гэртээ байхыг үзээд ихэд гайхав. 

	— Чи чинь их л орой ирдэг сэн, өнөөдөр юу болчихоо вэ?

	— Бие жаахан базаахгүй байна. 

	Анна Бунчукийн өрөөнд дагаж оров. Бунчук хувцсаа тайлж жигтэйхэн баярлачихсан инээвхийлж:

	— Аня, би өнөөдрөөс эхлээд шүүхэд ажиллахаа больсон гэв. 

	— Яагаад тэр билээ? Чамайг хаана явуулах нь вэ?

	— Хувьсгалт хороонд очсон. Өнөөдөр Кривошлыковтой уулзаж ярилаа. Намайг аль нэг тойрогт очуулна гэсэн. 

	Хоёул цугтаа хоол идэж, Бунчук унтахаар хэвтлээ. Гэтэл сэтгэл нь хөдөлж баярласандаа болоод сэрчхээд дахиж нойр нь хүрэхгүй тамхиа баагиулж, санаа алдан хатуу дэвсгэр дээрээ дэмий л өнхөчлөө. Жаахан л удвал бүр балрах нь гэдгээ мэдээд шүүхээс дуртайяа халагджээ. Тамхиа татаж дуустал хаалга аяархан хяхнах чимээ сонстов. Өндийж хартал Анна хөл нүцгэн, дан цамцтайгаа хаалганы завсраар шургаад орж ирж байв. Цонхны далавчны завсраар туссан сарны бүдэг ногоон гэрэлд Аннагийн нүцгэн мөр булцайж цайран үзэгдэв. Анна тонгойж халуун алга Бунчукийн уруул дээр тавьж:

	— Цаашаа бол. Чимээгүй... гэв. 

	Анна зэрэгцэж хэвтээд усан үзмийн молцог шиг дух руугаа мушгирч унжсан үсээ гэдрэглүүлэн, хөх гал манарсан очтой хурц нүдээ гялалзуулан ядарчихсан, боргио хоолойгоор:

	— Би өнөө маргаашгүй чамайг алдаж магад... Би байдаг бүх чадлаараа чамтайгаа янаглая гэж бодлоо! гэж өөрөө шийдсэндээ цочиж: 

	— За, бушуул гэв. 

	Бунчук Аннаг үнсэж, тэнхээ тамиргүй болсноо мэдээд хэмжээлшгүй ихээр айх ичих сэтгэл хамаг биеийг нь шалба ороолгох шиг болж тархи толгой нь дүйрч, хоёр хацар нь халуу оргив. 

	Анна гараас нь түргэн мултарч, ууртай гэгч түлхээд дургүй нь хүрч эгдүүцсэн янзтай. 

	— Чи... Чи чинь тамиргүй болчихсон юм уу даа? Эсвэл... өвчтэй юм уу?. Ёо - ёо, яасан балай юм бэ?. Боль боль! гэж шивнэв. 

	Бунчук бяцхан хуруунуудыг нь нажигнатал атгаж, дургүйцэн гөлөрсөн бүлтгэр хар нүд рүү нь халз ширтэн, толгойгоо салгануулан түгдэчсээр:

	— Яалаа гэж?. Яагаад чи намайг зэмлэж байна? Хүч чадал маань нэгмөсөн дуусчихжээ!.. Одоо ингэж ч чадахаа больжээ. Бие муу биш... Чи минь ойлгооч! Ойлго! Би гэдэг чинь хөндий мах болчхож шүү дээ... А— а— а— а—.. гэж санаа алдаж, үсрэн босоод тамхи татаж, шувт цохиулчихсан мэт цонхны дэргэд очиж удтал бөгцийж зогслоо. Анна босож Бунчукийг тэврээд, тайван гэгчээр эх хүн шиг духан дээр нь үнсэв. Долоо хоносны дараа Анна халуу цоргисон нүүрээрээ Бунчукийн гар дор шургаж байгаад:

	—... Хамаг хүчээ надаас урьд зарцуулж дууссан юм байх гэж би бодож билээ... Ажилд нэгмөсөн талхлуулж орхисныг чинь мэдээгүй гэж үнэнээ хэлжээ. 

	Түүнээс хойш Анна нь зөвхөн хайрт амрагийн энхрийлэл төдийгүй, эх хүний эелдэг дотно халамжаар Бунчукийг удтал асарч энхрийлсээр байлаа. Бунчукийг хөдөө явуулсангүй. Подтелковын шаардлагаар Ростовт нь үлдээв. Тэр үед Донын хувьсгалт хороонд алба ширүүсэж, мужийн зөвлөлийн их хурал хуралдуулах, Донын цаадтай үүрлэсэн хувьсгалын эсэргүү нартай тулалдах бэлтгэл ид хийгдэж байв. 

	 


XXI

	 

	Голын захын бургасанд мэлхий шаагилдаж, гүвээний цаагуур наран орох шахаад, Сетраковын гацаанд үдшийн сэрүү орж эхлэв. Байшин гэрийн жишүү урт сүүдэр хуурай дардан зам дээгүүр сунайж, бэлчээрийн мал гэр рүүгээ цувцгаана. Бэлчээрээс казак бүсгүйчүүл сонин хачин юм хөөрөлдсөөр үхрээ хуурай мөчрөөр шавхуурдан тууна. Наршиж борлосон, хөл нүцгэн казак жаалууд жижиг гудамжаар бужигналдаж, байшин гэрийн хаяавч дээгүүр настай өвгөчүүл налайн сууцгаана. 

	Гацааныхан тариа будаагаа суулгаж гүйцээд, хааяа нэг газар хар будаа, наран цэцгийн дутууг гүйцээж тарьж байгаа үзэгдэнэ. 

	Захдуу нэг айлын хажууд унагасан царсан дээр хэдэн казак сууцгаана. Гэрийн эзэн, хуучин их бууч, цоохор казак германы дайнд тохиолдсон явдлаас ярьж саахалтын нь нэг өвгөн, түүний хүргэн хоёр яриаг нь дув дуугүй чагнана. Өрхийн тэргүүлэгчийн өндөр гоолиг, ёстой л хатагтай гэмээр, сайхан авгай банзлаараа дарж өмссөн цамцныхаа ягаан ханцуйг шууж, болцгор бор гараа гаргачихсан гэрээс гарч ирэв. Тэр бээр  хувин барьж казак бүсгүйчүүлийн хайвалзсан хээнцэр чамин алхаагаар үхрийн хашаа руу гунхалзан одов. 

	Синька хийж угаасан цагаан алчуур ороосон гэзэг нь сэрвийж (Дөнгөж сая зуухандаа хөрзөн хийсэн ажээ. ) нүцгэн хөлдөө угласан сөөхий гутал нь хашаа дотор сагсайтал ургасан зулзаган ногоог пад пад алгадна. 

	Төмөр хувинд сүү сааж байгаа нь царсан дээр сууж буй казакуудад дуулдаж байв. Гэрийн эзэгтэй үнээгээ саачхаад дүүрэн сүүтэй хувинг хунгийн хүзүү шиг нугалсан зүүн гартаа углачхаад гэр рүүгээ явлаа. Хаалган дээр очоод:

	— Сема, чи явж тугалаа эрмээр юм даа! гэж уянгалсан хоолойгоор хэлэв. 

	— Митяшка хаачсан бэ? гэж гэрийн эзэн асуув. 

	— Аа бүү мэд, золиг зугтаад арилаа биз. 

	Гэрийн эзэн яаралгүй босож гэр рүүгээ явав. Өвгөн бас хүргэнтэйгээ гэр рүүгээ одов. Гэрийн эзэн хашааны булан хүрснээ

	— Хараа, Дорофей Гаврилыч! Наашаа ирээч! гэв

	Өвгөн, хүргэн хоёрыг очиход цаадах нь юу ч хэлээгүй, тал руу заав. Их замаар улаан тоос хуйларч, баахан явган цэрэг, тэрэг хөсөг, морьтой хүмүүс яваа харагдав. Өвгөн цагаан хөмсгөндөө алгаа наалдуулан саравчилж:

	— Цэрэг байх нь ээ? гэж гайхширан ширтэв. 

	— Энэ чинь ямар улс байдаг билээ? гэж өрхийн тэргүүлэгч мэгдэв. 

	Эхнэр нь цамц нөмөрчихсөн гарч ирээд тал руу харчхангуутаа:

	— Юун улс вэ? Бурхан минь, яасан олон юм бэ! гэж дуу алдав. 

	— Сайн л улс биш дэг... 

	Өвгөн дороо дэвхцэж, хашаа руугаа явах зуур хүргэндээ уцаарлан:

	— Юуг нь харсан юм. Гэртээ харь! гэж зандрав. 

	Гудамжны эх рүү хүүхэд, авгай хүүхнүүд гүйлдэж, казакууд бөөнөөрөө очив. Гацаанаас мод хэр зайтай орших талын их замаар цуваа үргэлжилж, олон хүн ярилцах, морьд тургих, тэрэг хяхнах чимээ салхины аясаар сонстоно. 

	— Эд ч казакууд биш... Манайхны улс биш байна гэж казак авгай нөхөртөө хэлэв. 

	Тэр нь мөрөө хавчилзуулан гайхаж:

	— Казак ч биш ээ. Харин германчууд биш байгаа даа? Үгүй. Оросууд байна... Тэр улаан дарцгийг нь хараач!.. Аа энэ чинь мөн байна шүү... гэв. 

	Халуун томуу туссан бололтой шарласан хүн шиг шарлаж ногоорчихсон царайтай, атаманы хорооны өндөр казак нэхий дээл, эсгий гутал өмссөн ирж, сагсгар папах малгайгаа өргөөд:

	— Эдний хувцсыг харж байна уу? Большевикууд байна гэв. 

	— Мөн байна. 

	Цуваан дундаас хэдэн морьтой хүн тасарч гацаа руу давхив. Казакууд бие бие рүүгээ харалцаад дув дуугүйхэн тарцгааж, охид хүүхдүүд бутарч зугтлаа. Таван минутын дараа гудамжинд чив чимээгүй болов. Морьтой хүмүүс гудамжаар орж, нөгөө гурван казакийн саяхан сууж байсан царс руу ирэв. Түрүүлж явсан хар хээр морьтой кубань малгай өмсөж, суран мөрөвчтэй бор ногоон цамцныхаа энгэр дээр том гэгчийн улаан торгон тууз зангидаж хадсан ахимаг байрын эр хашааны хаалга руу очиж:

	— Гэрийн эзний амрыг эрье! Хаалга нээгээч гэв. 

	Хуучин их бууч айж малгайгаа аваад:

	— Та бүгд ингэхэд юун улс вэ? гэв. 

	— Хаалгаа нээгээч гэж кубань малгайтай нэг цэрэг зандрав. 

	Амнаасаа хөөс сахруулсан хар хээр морь муухай гэгч хялалзан урд хөлөөрөө сүлжмэл хашааг нь цавчлав. Казак хашааныхаа бага хаалгыг нээж, цэргүүд ганц ганцаараа цуварч орлоо. Кубань малгайтай цэрэг мориноосоо үсрэн буугаад мурий хөлөөрөө байшингийн довжоо өөд хурдан гэгч алхлав. Бусдыгаа мориноос бууж байх зуур байшингийн үүдэнд сууж тамхиныхаа хайрцгийг гаргав. Гэрийн эзнийг тамхилахад цаадах нь татгалзав. 

	— Татдаггүй юу?

	— Баярлалаа. 

	— Танай энд хуучин шашинтан байдаг уу?

	— Үгүй, үнэн итгэлтийнхэн... Харин та нар чинь хаанах улс байна даа? гэж казак хөмхий зангидан шалгаав. 

	— Бид үү? Хоёрдугаар социалист армийн улаан гвардийнхан байна. 

	Бусад нь бууж морьдоо хөтөлж аваачаад үүдний хайснаас уяв. Адууны дэл шиг налж санжсан үстэй нэг нь зүүсэн сэлмэндээ бүдэчсээр хонины хашаа руу очиж, эзэн нь шиг хаалгыг нээж, саравч доогуур тонгойж ороод том сүүлтэй хязаалан эр хонийг эврээс нь хөтлөн гарч ирээд:

	— Петриченко, наашаа ир, туслаач! гэж хэнэг ч үгүй дуудав. 

	Австри хөглөгөр шинельтэй алцгар цэрэг ухаан жолоогүй гүйж очив. Гэрийн эзэн казак сахлаа имрэн, эргэж хараад айлын хашаанд байгаа мэт юу ч хэлсэнгүй. Харин хоолойгоо сэлмээр тас цавчуулсан хонины тийчилж байхыг харчхаад байшин руугаа алхлав. 

	Казакийн байшинд кубань малгайтай цэрэг, бас нэг хятад, гурав дахь нь камчадал шиг царайтай орос гурав дагалдан оров. 

	Кубань эр босгыг нь алхмагц:

	— Өрхийн тэргүүлэгч гуай, муу юм бүү санаарай! Бид үнэ цэнийг гайгүй сайн өгнө шүү! гэв. 

	Тэгээд өмднийхөө хармааг алгадаж пажигнатал инээснээ гэрийн эзний авгайг харчхангуут инээхээ гэнэт болив. Эзний авгай байшингийн хажууд шүд зууж, айсан нүдээр тэднийг ширтэн зогсож байв. 

	Кубань малгайт сандарсан маягтай бүлтгэнэн, нөгөө хятад руу эргэж хараад:

	— Чи наад өвгөнтэйгөө явбаа гээд гэрийн эзнийг хуруугаараа 

	— Энэ өвгөнтэй очоод моринд өвс өгөв өө... За яв. Мэдэв үү? Бид үнэ цэнийг гомдоохгүй төлнө! Улаан гвардийнхан хулгай дээрэм хийдэггүй. За өрхийн тэргүүлэгч, яваач зээ юү? гэж хангинасан дуугаар зандрав. 

	Казак нөгөө хятад, орос хоёр цэргийг дагуулан эргэж харсаар гэрээс гарав. Түүнийг дөнгөж довжоогоор буумагц эхнэрийн нь уйлж чарлах дуу сонстов. Гэрийн эзэн буцаж үүдний пин рүү гүйж ороод хаалгыг угз татахад жижиг цуурга нь мултрав. Кубань малгайт өндөр авгайн нүцгэн бугалгаас барьж, унтлагын харанхуй өрөө рүү чирч, авгай гэдрэгээ уллан цэргийн хэнхдэг рүү гараараа түлхэж байв. Тэр бээр  хүүхнийг бэлхүүсээр нь хөндлөн тэвэрч өргөөд явах гэтэл хаалга онгойжээ. Казак агсарч очоод эхнэрээ халхалж, хоолой нь зангиран аяархнаар:

	— Чи миний гэрт зочилж ирээд... яалаа гэж эхнэрийг минь гомдоож байгаа юм бэ? Яаж байгаа чинь энэ вэ? Тавь! Чиний зэвсгээс би айхгүй! Юу хэрэгтэйгээ ав, дээрэмд, харин авгайгаа бузарлуулж чадахгүй! Миний үхсэн хойно л бузарлаарай... Чи, Нюрка... гээд хамар нь сэртэлзэн, эхнэр рүүгээ харж 

	— Дорофей гуайнд оч. Энд байх хэрэггүй! гэв. 

	Кубань малгайт цамцныхаа мөрөвчийг засаж мушилзан инээвхийлээд:

	— Мань найз шартай байх нь... Тоглож ч болохгүй нь... Би бол бүх роттоо нэртэй алиа, дүрсгүй хүн.. Чи мэдэхгүй гэж үү? Би яах бол гэж ингэсэн юм. Эхнэрийг чинь цаашлуулъя гэтэл омогдож эхэллээ л дээ... Харин чи моринд өвс өгөв үү? Өвс байхгүй юу? Танай айлынханд бий болов уу? гэж хэнэггүй янз гаргав. 

	Тэгээд ташуураа далайн хий ороолгож дуу аялан исгэрсээр гарлаа. Түдэлгүй бүх отряд гацаанд орж ирлээ. Түүнд найман зуу орчим морьтой, явган хүн байлаа. Улаан гвардийнхан хоноглохоор гацааны хаяанд буудаллав. Отрядын дарга нь зүсэн бүрийн дөр хамагчгүй цэргүүдтэй яваа болохоор айлуудаар хонохоос төвөгшөөжээ. Украины хувьсгалын эсэргүү гайдамак болон Украин руу нэвтэрч орсон германыхантай байлдаж салам цохиулсан 2-р Социалист армийн Тирасполийн отряд байлдсаар яваад Донд нэвтрэн ирсэн хэрэг байжээ. Тэд Шептуховын өртөөн дээр вагоноос бууцгаажээ. Урд талд нь германыхан байсан болохоор хойшоо нэвтэрч Воронежийн губерни хүрэх зорилгоор Мигулинск сууринаар дамжин аяллын журмаар хөдөлсөн юм санжээ. Отрядад олноор шургалж орсон эрүүгийн гэмт этгээдийн муу нөлөөгөөр ялзарч дампуурсан улаан гвардийнхан зам зуураа дур зоргоороо туйлжээ. Дөрөвдүгээр сарын 16-ны шөнө Сетраковын гацааны хажууд хоноглохоор буудалласан цэргүүд удирдах хүмүүсийнхээ анхааруулж хориглосоор байтал гацаа руу олноороо очиж хонь ямааг нь хядаж эхэлжээ. Хот айлын захад хоёр казак бүсгүйг хүчирхэж, талбай дээр ямар ч шалтгаангүй байж буудалцаад өөрсдийнхөө нэгийг шархтуулжээ. Шөнө харуулынхан хэтэртлээ (Ачаа болгонд спирт тээж явжээ) архиджээ. Яг тэр үеэр гацаанаас тал тал тийш нууцгай давхиулсан гурван казак ойр орчмын гацааныханд зар тарааж бөөн хөл үймээн болгов. 

	Тэр шөнө казакууд харанхуйгаар морьдоо эмээллэж, фронтоос ирсэн хүмүүс, өвөгчүүлийг дайчлан яаруу сандруу отряд байгуулж гацаанд байсан офицерууд болон вахмиструудаар толгойлуулан Сетраков руу очицгоож, улаан гвардийнхныг бүслэн, ганга жалга, толгодын араар отоцгоов. Тэр шөнийн дотор Мигулинск, Колодез, Богомоловын суурин, гацаанаас хагас зуут цугларч хөдлөв. Дээд Чир, Наполовск, Калиновка, Ейц, Колодезийнхэн босоцгоов. 

	Галт болжмор жиргэж дуусаад үүр хаяармагц улаан гвардийнхныг тал талаас нь морьтой казакууд уухай хашхиран дайрав. Эхлээд пулемёт тачигнаж, винтовууд учир замбараа, зүг чиггүй, гэнэт ассан мэт пижигнэснээ дорхноо таг чиг болж чимээ аниргүй цавчилдав. 

	Хэрэг явдал ганц цагийн дараа нэг тийш болж, отряд буурь сууриараа бут цохигдож, хоёр зуу гаруй хүн цавчуулж, буудуулж, таван зуу орчим нь олзлогдов. Дөрвөн ямхын хоёр их буу, хорин зургаан пулемёт, мянгаад винтов, асар их хэмжээний сум хэрэглэл казакуудын гарт орлоо. 

	Нэг хоногийн дараа бүх зам харгуйгаар улаан дарцаг барьсан хүмүүс газар сайгүй давхиж, суурин, гацаа нийтээрээ үймж шуугьж, зөвлөлүүдийг устгаж, атаманыг яаруу сандруу сонгоцгоов. Казанск, Вешенскийн суурины зуутууд Мигулинскт нэлээд хожуу очлоо. 

	Дөрөвдүгээр сарын хорьдоор Донын тойргийн дээд биеийн сууринууд тусгаарлаж Дээд Донын хэмээх өөрсдийн тойргийг байгуулав. Гацааны тоо, хүний олноор Михайловскийн дараа орох Вешенск сууриныг тойргийн төв болгон зарлаж, удалгүй хуучин гацаануудаас шинэ сууринууд үүсэв. Шумилинск, Каргинск, Боковск суурингууд бий болов. Арван хоёр суурин, украйны нэг хошууг тасалж авсан Дээд Донын тойрог нь төвөөс тусдаа амьдардаг болов. Дээд Донын тойргийн бүрэлдэхүүнд хуучин Донын тойрогт багтаж байсан Казанск, Мигулинск, Шумилинск, Вешенск, Еланск, Каргинск, Боковск суурин, Пономаревын хошуу; хуучин Усть-Медведийн тойргийн Усть-Хоперск, Краснокутск суурин, бас Хоперын тойргийн Букановск, Слащевск, Федосеевск суурин тус тус багтаж орлоо. Тойргийн атаманд Еланск суурины казак, цэргийн академи төгссөн генерал Захар Акимович Алферовыг санал нэгтэй сонгов. “Хариугүй дорой казак офицер байснаа шаламгай ухаалаг эхнэрийнхээ ачаар хүний зэрэгт хүрсэн юм. Авгай нь унхиа муутай нөхрөө чихдэж чиргүүлж, академийн шалгалтад гурван удаа нурж дөрөв дэх дээрээ арай гэж давтал нь амьсгаа авхуулахгүй байсан юм” гэж Алферовын тухай улс амьтан ярьдаг байжээ. 

	Харин энэ хэдэн хоногт Алферовын тухай ярих нь эрс цөөрч хүмүүсийн ухаан санааг өөр зүйл эзэлжээ. 

	Цасны задгай ус саяхнаас татрах төлөвтэй болж, ногооны хашааны хажуу дахь нугын бор элсэн ёроол ил гарч, түүнийг тойроод үерээр хөвж ирсэн хөвд, хуурай зэгс, мөчир гишүү, шарилж, хагд, навч, булгарсан хожуул хөглөрнө. Үерт автсан Донын тохой дахь ой дөнгөж ногоорох шинж орж мод гөлөглөн цацаглаж улиасны бөөрнүүд юу юугүй задрах шахаж, гацааны хашааны ёроолоор үерт хүрээлэгдсэн улаан бургасны зулзаган навч ус руу санжиж, нугасны ангаахай шиг сэгсгэр шар бөөрнүүд нь долгионд шумбан, салхины аясаар найгана. 

	Үүрээр зэрлэг галуу, нугас хоол эрж ногооны газар руу сүрэг сүргээрээ хөвж ирнэ. Голын захын нугачаануудад зэрлэг ахууна чанга чанга гуаглана. Бас үдийн алдад салхинд үймэрсэн Донын мандал дээгүүр эрүү цагаан нугаснууд өлгийтэй хүүхдийг бүүвэйлэх мэт долгионы аясаар найгаж байгаа нь үзэгдэнэ. 

	Энэ жил нүүдлийн шувууд маш олон иржээ. Мандах нарны хундан улаан туяа усанд цус шиг улайрч тусах үеэр завинд сууж тавьсан тороо эргэхээр яваа загасчин казакууд эргэн тойрон ойгоор халхлагдсан элсэн дээгүүр хун шувууд амарч байгааг олонтой харжээ. Гэвч Христоня, өвгөн Матвей Кашулин хоёрын олж тараасан сонин хүмүүсийн анхаарлыг юу юунаас илүү татлаа. Тэд аж ахуйдаа хэрэглэх хоёр хоёр нойтон царсан шургааг огтлохоор Сангийн ойд очиж, шугуй дундуур тэнэж яваад янзагатай гөрөөс үргээжээ. Туранхай бор шаргал гөрөөс шарилжтай хонхор дотроос босож харайгаад, бяцхан гүдгэр дээр очиж хэдхэн секунд зэгзгэр нарийхан хөлөө дэвслэн зогсож модчидыг харахад бяцхан янзага нь эхийнхээ хажууд наалдаад зогсож байжээ. Тэгснээ Христоня дуу алдан амьсгаадахад нөгөө гөрөөс зулзаган модон дундуур чавхдан үсэргэж, зөвхөн гялгар хөх саарал туурай, тэмээний өнгөтэй оготор сүүл хоёр нь л ирэлзээд өнгөрчээ. Матвей Кашулин барьж байсан сүхээ алдаж:

	— Энэ чинь юу гээч вэ? гэж гайхжээ. 

	Мэлрэн гайхсан Христоня мэлийсэн ногоон ой руу дэмий л гөлрөн харж. 

	— Гөрөөс шиг байна! Гөрөөс үржих нь л дээ! Бид гөрөөсийг Карпатад л үзэж билээ! гэв. 

	— Тэгвэл дайн л манай тал нутагт гөрөөс хөөж ирсэн хэрэг байх нь ээ?

	Христоняд хэлэх ч үг олдсонгүй. 

	— Тэгж л таарах нь. Өвгөн та янзагыг нь харав уу? Үгүй бас... хөөрхөн золиг юм даа! Яг л хүүхэд гэсэн үг!

	Тэр хоёр буцах замдаа энэ нутагт үзэгдээгүй юмыг олж үзсэнээ олзуурхан ярьж явлаа. Гэтэл өвгөн Матвей сүүл сүүлдээ эргэлзэж:

	— Үгүй хөө, тэр чинь гөрөөс биш байх аа?

	— Гөрөөс. Яах аргагүй гөрөөс. Өөр юу байх вэ!

	— Гөрөөс ч байж болох л юм... Хэрэв гөрөөс бол яагаад эвэргүй байдаг билээ?

	— Эврээр чи яах нь вэ?

	— Надад эвэр хэрэгтэй биш л дээ. Хэрэв ямааны төрөлтөн юм бол яагаад ёс журмаа дагадаггүй билээ? Чи мухар ямаа үзсэн үү? Тэр шүү дээ. Ямар нэг зэрлэг хонь биш байгаа? гэхэд нь Христоня гоморхож:

	— Матвей гуай, та чинь бүр мунхарч гүйцжээ! Та Мелеховынд очоод үзээрэй. Тэдний Гришкад гөрөөсний ширээр хийсэн ташуур бий. Одоо үнэмших үү, үгүй юу? гэв. 

	Тэр өдөр Матвей тэссэнгүй Мелеховынхоор очлоо. Нээрээ ч Григорийн ташуурын бариулд гөрөөсний шийр углаж, жаахан туурайг нь хүртэл гуулиар гоё гэгч таглачихсан байв. 

	Их мацгийн долоо хоногийн лхагва гаригт Мишка Кошевой ойн захад тавьсан загасны торыг эргэхээр өглөө эрт гэрээсээ гарлаа. Өглөөний жаварт газрын хөрс товууцаж, шавар шалбааг царцсан байв. 

	Мишка хөвөнтэй хүрэм, сөөхий гутал, шалбуур өмднийхөө түрийний гадуур цагаан оймс өмсөж. саравчтай малгай дагз руугаа дарчхаад мөрөн дээрээ урт сэлүүр тавьчихсан, өглөөний жихүүн агаар, усны нойтон чийг амьсгалсаар алхалж очоод, завиа хөдөлгөж, зогсоогоороо лав лав сэлүүрдэж хурдлан хөвөв. 

	Торыг хурдан гэгч шалгаж, сүүлчийн загаснуудыг шилэн авч, торыг усанд дахин засаж тавиад, аяархан холдож тамхи татахаар шийдлээ. Үүр дөнгөж тэмдгэрч байлаа. Бүүдгэр ногоон огторгуй зүүн талаасаа цус үсрэх мэт улайрч ирснээ улам улам тодорсоор алтлаг шарангуй өнгөтэй болов. 

	Мишка ахууна шувууны намуухан халин нисэхийг ажиглан тамхи татаж суув. Тамхины утаа нь бутны оройд орооцолдсоор тэртээ зүг хуйлран замхарч байв. Барьсан баахан булуу цагаан, цагаан загаснуудыг хараад:

	“Хагасыг нь худалдахаас биш. Долир Лукашка авах байгаа. Хатаасан лийрээр сольё байз. Бусдыг нь ээжид өгч чануулах юм байна” гэж бодлоо. 

	Тэгээд тамхиа татсаар завины зогсоол руу явав. Гэтэл түүний завиа аргамждаг ногооны хашааны хажууд нэг хүн сууж байлаа. Мишка шаламгай сэлүүрдэн завиа хурдлуулах зуур “Энэ чинь хэн байдаг билээ?” гэж бодлоо. 

	Бургасан хашааны хажууд, Валет сонины цаасаар том гэгч тамхи ороож зуучихсан явган сууж байлаа. 

	Онигор нүд нь анилдан, хацрын нь сахал цайвар утаа шиг арзайж харагдана. 

	— Чи юу хийж байгаа юм бэ? гэж Мишка хашхирав. Түүний дуу усан дээгүүр шидсэн бөмбөг шиг долгиолон цуурайтав. 

	— Наашаа хүрээд ир. 

	— Загас бариа юу?

	— Би загасаар юу хийх юм!

	Валет пар пар ханиалгаж нулимаад, дургүйхэн шиг бослоо. Өөрөөс нь уртадсан шинель тарианы мануухайд өмсгөсөн дээл шиг нэвсийтэл унжжээ. Саравчтай малгайг чихнийхээ омгийг далд ортол углажээ. Валет нь улаан гвардийнхны “базаахгүй” нэр цуутай цуг саяхан гацаанд хүрэлцэн иржээ. “Цэргээс халагдаад хаана байсан бэ? гэж казакуудыг асуухад аюултай ярианаас зайлсхийж энэ тэрхэн гэж займруулна. Дөрвөн сарын турш улаан гвардийнхантай Украинаар тэнэж, гайдамакуудад олзлогдож, тэндээсээ оргоод Сиверсийн армид очиж, түүнтэй хамт Ростовыг тойрч зугаалаад, завсар сэлбэг авахаар өөрөө өөртөө чөлөө олгочихсон гэж Иван Алексеевич, Мишка Кошевой хоёрт үнэнээ хэлжээ. 

	Валет малгайгаа авч, арзгар үсээ илбэж, эргэж харсаар завь руу очиж. 

	— Базаахгүй юм болоод байна... Тун базаахгүй... Загас барихаа больё! Бид загас барьсаар байгаад хамаг юмаа мартаж орхиж байна... гэв. 

	— Чамаар сонин юутай байна, яриач гээд Мишка загасны үнэр шингэсэн нялцгай гараараа Валетын жаахан туранхай гарыг атгаж дотночлон инээмсэглэв. Тэр хоёр бол бүр багаасаа үерхсэн найзууд байв. 

	— Өчигдөр Мигулинскийн дэргэд улаан гвардийг бут цохижээ. Та минь зодоон эхэлж... цаана чинь турсагаа хуулалцаж байна. 

	— Ямар улаан гвардийг? Яагаад Мигулинскт байдаг билээ?

	— Сууринаар дайрч өнгөрөхөд нь казакууд туушиндаж орхижээ... Олзлогдсон баахан хүмүүсийг Каргинск руу тууж аваачсан гэнэ! Тэнд цэргийн хээрийн шүүх эд мадыг нь хийж байгаа байх. Одоо манайхан дайчилгаа хийж эхэлнэ. Харж л байгаарай, өглөө босмогц хонх дэлдэж гарах вий гэв. 

	Кошевой завиа аргамжиж, барьсан загасыг шуудайнд хийгээд сэлүүрээ тулсаар алхлав. Валет гараа хаялан, шинелийнхээ хормойг дэрвүүлэн хажууд нь сарваа унага шиг дагаж:

	— Надад Иван Алексеевич хэллээ. Дөнгөж сая миний жижүүрийн халааг авсан. Тээрэм бүхэл шөнөжингөө ажилласан. Тэр өөрөө үзсэн хүнээс дуулсан гэнэ. Сергей Платонычийнд Вёшкаас нэг офицер давхиж ирсэн гэнэ гэж ярив. 

	— Одоо яах вэ? гээд дайны жилүүдэд оворжиж гандаж боршсон Мишкагиин царайд гайхаш тасрах байдал тодорч Валетын хажуугаас хараад 

	— Одоо яадаг хэрэг вэ? гэв. 

	— Гацаанаас л зайлах хэрэгтэй. 

	— Хаашаа?

	— Каменск руу. 

	— Тэнд казакууд байгаа. 

	— Зүүн биеэр нь. 

	— Хаашаа?

	— Облив руу. 

	— Тийшээ яаж хүрэх вэ?

	— Хүрье гэвэл ч хүрнэ л дээ! За яршиг, үлдээд л нух сүв бүрийг нь үнэртэж хэвт! гэж Валет хэгжүүрснээ 

	— “Хаашаа. яаж?” гэнэ шүү. Би яаж мэдэх вэ! Аминдаа тулбал ч гарах сүв олдох л доо! Шиншээд олно чи! гэв. 

	— Чи битгий хэгжүүрхээд бай. Хэгжүүн зан юунд хүргэдгийг мэдэх үү? Тэгээд Иван юу гэж ярьж байна?

	— Чиний Иван одоогоор хөдлөх биш... 

	— Чи битгий орилоод бай... Цаана чинь нэг хүүхэн харж байна. 

	Тэд үнээгээ бэлчээж яваа Авдеич Брехийн бэр, залуу бүсгүйг болгоомжилсон янзтай гялбалзан харцгаалаа. Мишка замын эхний уулзуур дээр очоод гэнэт буцлаа. 

	— Чи хаачих нь вэ? гэж Валет гайхлаа. 

	Кошевой эргэж харсан ч үгүй:

	— Очиж тороо авъя гэв. 

	— Яах нь вэ?

	— Худалдахгүй нь л лав. 

	— Тэгвэл хөдлөх нь үү? гэж Валет баярлав. 

	Мишка холоос сэлүүрээ даллаж:

	— Чи Иван Алексеевич руу оч. Би тороо гэртээ аваачиж орхиод очно гэлээ. 

	Иван Алексеевич ойр дотнын казакуудад аль хэдийн хэл мэдээ хүргэсэн байв. Жаал хүү нь Мелеховынд очиж Григорийг авчирлаа. Христоня цаг зэвүүн болсныг мэдсэн юм шиг өөрөө ирлээ. Төдхөн Кошевой ирж зөвлөгөөн эхлэв. Цөм түгшүүрийн хонх дуугарахыг хүлээн яарцгааж, зэрэг зэрэг ярьцгаалаа. 

	— Одоохон зайлцгаах л хэрэгтэй! Өнөөдөр л уурга дэгээгээ хурааж авах хэрэгтэй! гэж Валет сандарлаа. 

	— Чи битгий сүржигнээд бай. Бид яалаа гэж явах юм бэ? гэж Христоня асуулаа. 

	— Юу “яалаа гэж” Дайчилгаа эхэлбэл оосорлогдоно гэж бодохгүй байна уу?

	— Яасан ч явахгүй. 

	— Явуулна даа!

	— Хол хэвтэнэ. Би ямар тэдний тугал бяруу биш!

	Гэрээсээ хялар эхнэрээ хөөж явуулчихсан Иван Алексеевич ууртай гэгч:

	— Авахдаа л авна... Валетын хэлдэг зөв. Ганцхан хаашаа явах вэ гэдэг л байна. Тэр л ээдрээтэй байна гэв. 

	— Би Валетад хэлсэн л дээ! гэж Мишка Кошевой шүүрс алдав. 

	— Юу гэсэн үг билээ. Би л бусдаас илүү лай үүрэх ёстой болж байна уу? Ганцаараа явлаа! Өөдгүй хань хэрэг алга! “Яаж, яалаа, юунд?” гэнэ шүү. Та нарыг баривчилж большевикуудтай нөхөцсөн гэж шорон гянданд суулгах ч! Тоглож байна уу даа, та нар. Цаг үе ямар болж байгааг харж байгаа биз дээ?. Хамаг юм золигтох гэж байна.. 

	Дув дуугүйхэн зэвүү нь хүрч, хананаас мулталж авсан нэг зэвтэй хадаасаар оролдож суусан Григорий Мелехов Валетын үгийг тасалж:

	— Чи битгий дөвчигнөөд бай! Чи бол яах вэ, хойш урагш чангаах юмгүй, малгай тавивал манайх, маргааш болбол хүний хойно. Харин бид бол тун сайн эргэцүүлж бодох хэрэгтэй. Би бол эхнэр, хоёр хүүхэдтэй хүн... Би бол чамаас илүү дарийн үнэр үзсэн хүн! гэж уур хилэн нь бадарсан хар нүдээ гялалзуулж цагаан шүдээ яралзуулан 

	— Чи бол юу ч гэж бурж болно... Валет ямар л байсан, тэр хэвээрээ хойно! Чамд бол ганц пиджакаас өөр юм байх биш... гэж уурлалаа. 

	— Чи юу болоод шалчигнаад байна! Офицер зангаа гаргах нь уу? Бүү орилоод бай! Чам шиг амьтныг би тоож ч ярихгүй! гэж Валет омогдов. 

	Уурласандаа арзгар нүүр нь хувхай цайж, онигор нүд нь ёлтолзоод цайвар сахал нь ч хүртэл хөдлөх шиг болов. 

	Григорий тайван байдал нь алдагдаж, улаан гвардийн отряд тойргийн нутагт орж ирснийг Иван Алексеевичаас сонсоод санаа сэтгэл нь үймэрснийхээ хамаг уурыг Валетад гаргалаа. Валет омогдсон биш Григорийг бүр ч галзууруулав. Григорий босон харайж, сандал дээрээ өндөлзөж байсан Валет руу тулж очоод цохих сон гэхээс алга нь загатнасан гараа тэсэж ядан татаж:

	— Өөдгүй монди, дуугүй бай! Царай алдсан золиг! Хүний адаг. Чи юу л гээд командлаад байна? Тонил, чамайг барьсан хүн алга! Энд өмхий оргилгүй тонил цаашаа! За за, олон юм үглээд байвал салах ёс болгож салам цохиод өгнө гэж мэдээрэй... гэв. 

	Кошевой Валетын ярвайсан хамраас Григорийн зангидсан нударгыг зайлуулж:

	— Григорий, боль! Ажил явдал биш боллоо! гэв. 

	— Казак зангаа татвал таарна... Ичиж зовохгүй байна уу? Санаа зовмоор байна, Мелехов! Ичгүүртэй юм!

	Валет босож эвгүй ханиалгасаар хаалга руу явснаа үүд хүрээд тэссэнгүй эргэж, зэвүүцэн инээвхийлсэн Григорийг хараад:

	— Улаан гвардид байсан хүн гэх... Ёстой л нэг харгис цагдаа!. Иймэрхүү хүмүүсийг бид зарлагад гаргадаг байв!. гэв. 

	Григорий ч тэссэнгүй Валетыг үүд рүү түлхэж, бөгс рүү нь цэрэг гутлаараа өшиглөөд хяхруун муухай хоолойгоор:

	— Тонил! Үе мөчийг чинь нугалж хаяна! гэж заналаа. 

	— Ингэж байх хэрэг юу байна! Яг л хүүхдүүд шиг аашилж байх!

	Иван Алексеевич дургүй нь хүрсэн янзтай толгой сэгсэрч Григорийг хялавхийн муухай харав. 

	— Мишка хатуухан үг хэлчих шахсан боловч амаа жимийн тэсэж өнгөрөв. 

	— Оролцохгүй юманд оролцож байдаг нь юу вэ? Юу л гээд зөрөөд байгаа монди вэ? гэж Григорий хэнэг ч үгүй биеэ зөвтгөснөө өөрийг нь талархсан байдлаар харсан Христоняг харж хүүхэд шиг малийтал инээгээд 

	— Балбаж орхидог байжээ!. Гайгүй тэнд балбаад өгнө! Нэг л сайн байлгахад шээс алдах вий гэв. 

	— За та нар юу болоод байна? Ажилдаа оръё. 

	Иван Алексеевич асуулт тавьсан Мишка Кошевойн харцыг ажиглан:

	— Михаил, яах вэ? Мулт үсрээд нисэж арилна гэдэг чинь юу гэсэн үг вэ? гэж Григорийн хэлдэг зарим талаар зөв. Бид бол гэр бүлтэй улс... гээд Мишкагийн нэг юм хэлэх гээд тэсэж ядаж байгааг харж: — Чи жаахан хүлээж бай! Юу ч болохгүй өнгөрч магадгүй... Яаж мэдэх вэ? Отрядыг Сетраковын дэргэд бут цохичихсон болохоор бусад нь наашаа ирэхгүй байх... Тэгэхлээр бид жаахан хүлээзнэе. Юу болох нь аяндаа мэдэгдэнэ биз. Ярианы ташрамд хэлэхэд би ч бас хүүхэд, авгайтай. Өмсөж зүүх нь ч элэгдэж дууслаа. Идэх ч гурил алга... Тэгж байхад хамаг юмыг хамж аваад арилна гэдэг юу гэсэн үг билээ? Үлдсэн хэд маань юугаараа амьдрах вэ? гэв. 

	Мишкагийн сэтгэл үймэрч, хөмсөг атиран шороон шал ширтэж сууснаа:

	— Та явахгүй гэж бодож байна уу? гэв. 

	— Жаахан азная гэж бодож байна. Явахад хэзээ ч оройтохгүй... Григорий Пантелеев, чи, Христоня, та нар юу гэж бодож байна?

	— Тэгвэл... азнах шив дээ... 

	Иван Алексеевич, Христоня хоёрын санаандгүй дэмжсэнд урамшиж сэргэсэн Григорий:

	— Тийм л дээ. Би тэр л тухай ярьсан юм. Түүнээс болж Валеттай муудалцсан байхгүй юу. Энэ чинь усан үзмийн мөчир огтлохтой адилгүй биз дээ? Нэг, хоёр гээд л бэлэн болчхож болох уу даа? Бодох... бодох л хэрэгтэй зүйл гэв. 

	Гэтэл дон-дон-дон-дон! гэх хонхны дуу талбай, гудамж, мэлийж цэлийсэн булингартай тогтуурь ус, уулсын хатаж гүйцээгүй цэрдэн хошуу хамар дээгүүр уянгалан цуурайтаж, түүний дуулиан ойд нэвтэрч царгин шингэрч бутран замхрав. 

	Дон-дон-дон-дон! гэх түгшүүртэй дуу дахин зогсолтгүй үргэлжлэв. 

	Христоня байн байн анивчиж:

	— Хараач, дуудаж эхэллээ! Би ч завь руугаа явлаа. Голын цаадах ойд орчихвол хэн намайг олж харах вэ! гэв. 

	— За тэгээд яах юм болж байна даа? гээд Кошевой өвгөн хүн шиг удаан босов. 

	— Одоо очихгүй гэж Григорий бүх хүний өмнөөс ганцаараа дуугарав. 

	Кошевой дахин хөмсгөө атируулж, дух руугаа мушгирч унжсан шаргал үсээ хойш нь илээд:

	— Баяртай... Бидний зам ч нийлэхээ больж байх шив дээ! гэв. 

	Иван Алексеевич гэмэрхсэн янзтай инээвхийлэн:

	— Мишатка, чи залуу, халуун байна... Нийлэхгүй гэж бодож байна уу? Нийлэх л дээ! Найдаж л байна!. гэв. 

	Кошевой салах ёс гүйцэтгээд гарч, хашаагаар дамжин зэргэлдээ үтрэмд ортол Мишкагийн түүгээр гарч ирэхийг мэдсэн мэт Валет шуудууны хажууд нуугдан хүлээж байснаа босоод ирж:

	— За юу болов? гэв. 

	— Татгалзацгаасан., 

	— Тэгнэ гэж би эрт мэдэж байсан юм. Хариугүй амьтад... Гришка бол... Чиний найз, үл бүтэх амьтан! Тэр чинь жилд нэг л удаа өөрөө өөрийгөө тоодог байх. Муу нохой ёстой зэвүү хүргэлээ! Би хүчээр илүүдээ баяртай байна... Эрэг гаргагчаа авч явсан бол цохиод алчих байв... гэж бачимдуу дуугаар хэлэв. 

	Мишка зэрэгцэн алхалж явахдаа түүний арзайсан сахал, үсийг хараад: "Энэ өмхий хүрэн лав алах байсан шүү!" гэж бодлоо. 

	Тэр хоёр хурдлан алхалж, хонхны хангинах дуун тэднийг бүр ташуурдах шиг болж байлаа. 

	— Манайхаар орж идэж уух юм аваад арилъя! Морьдоо орхиод явган явцгаана. Чамд авах юм байхгүй юу?

	— Байгаа юм маань энэ гэж Валет хувцсаа зааж мушилзаад: — Гэр орон, эд хөрөнгө гэдгийг эдэлж явж үзсэнгүй... Харин хагас сарын цалингаа л авч чадсангүй! За яах вэ, бүдүүн Сергей Платонычийн хоол болог. Тооцоо хийлгүй явсан гэж магнай хагартлаа баярлана биз гэв. 

	Хонхны дуу зогсож, өглөөний чимээ аниргүй нойрмог байдал хэвээр үргэлжлэв. Замын хажуугийн үнсэн дээр тахианууд хөрвөж, нялх ногоонд цадсан тугалууд хашааны хажуугаар маадайлцана. Мишкаг эргэж харахад казакууд майданд цуглахаар талбай руу гүйлдэж явав, Зарим нь сюртук, мундирээ явуут товчилсоор гэр хашаанаасаа гарч талбай дээгүүр нэг морьтой хүн давхиж, сургуулийн гадаа хүмүүс бөөгнөрч, эхнэр хүүхний алчуур, банзал алаглаж, казак эрчүүлийн ар нуруу барайж харагдана. 

	Хувин барьсан нэг хүүхэн зам хөндлөн гарах гэснээ болиод ууртай гэгч:

	— Явахгүй бол урдуур чинь зам хөндлөн гарлаа шүү! гэв. 

	Мишка түүнтэй мэндлэхэд бүсгүй мишилзэн инээмсэглээд:

	— Казакууд майданд очиж байхад та нар чинь хаачиж яваа улс вэ? Михаил, чи тийшээ очихгүй яагаа вэ? гэв. 

	— Гэртээ ажилтай. 

	Богино гудамжаар ороход Мишкагийн байшингийн дээвэр цухуйж, тодол шувууны үүр, түүний өлгөж бэхэлсэн интоорын хуурай мөчрийн хамт салхинд ганхаж байв. Гүвээн дээрх салхин тээрмийн сэнс намуухан эргэж, салхинд урагдсан даавуу нь дэрвэлзэн, шовгор дээврийн нь хэгзэрсэн төмөр далбалзана. 

	Бүдэг боловч илчтэйхэн нар тусаж, Донын зүгээс бүлээн салхи үлээнэ. Урьд гвардийн их бууны ангид алба хааж байсан хуучин шашинт янхигар том өвгөн Архип Богатыровын хашаанд бүсгүйчүүл нь улаан өндөгний баярт бэлтгэн байшин гэрээ шохойдож байв. Тэдний нэг нь шаврыг үхрийн баастай хутган нухаж, банзлаа дээр гэгч өргөж бүдүүн цагаан булчинтай, оймсны уяаны улаан улаан ор гарсан хөлөө арай гэж сугалж гишгэлнэ. Хурууныхаа үзүүрээр банзлаа чимхэн дээр гэгч өргөхөд оймсныхоо уяаг өвдөгнөөсөө дээш гартал татсан нь маханд нь шигджээ. 

	Нар сайн дээшлээгүй хэр нь нүүрээ алчуураар таглачихсан бузгай ганган хүүхэн байлаа. Бусад нь бүр залуухан хүүхнүүд — Архиповын хоёр бэр байв. Тэр хоёр шатаар авирч гоёор хучсан сүрэл дээврийнхээ саравч доорх туургыг будна. Ханцуйгаа тохойдоо хүртэл шууж, сийрсэн багсаар шохой түрхэхэд нүдээ хүртэл боосон нүүр рүү нь цагаан шохой үсчинэ. Хүүхнүүд сөөнгөдүү хоолойгоор хөг нийлүүлэн дуулж Мишка Кошевойн хойноос шууд хөөцөлддөг байсан Архиповын их бэр-сэвхтэй боловч аятайхан хүүхэн, бэлэвсэн Марья тэр гацаандаа алдаршсан намуухан бөгөөд бараг эр хүнээс дутуугүй чадалтай чанга хоолойгоор:

	 

	"Даангүй их зовж байна би... "

	 

	гэж дуулахад бусад нь угтан түрж, авгай хүүхний санаа сэтгэлийн гашуун шаналгааг илэрхийлсэн дууг гурван өнгийн хоолойгоор сайхан нь аргагүйгээр:

	 

	“... Дайнд мордсон хонгор минь

	Үхэр буугаа цэнэглэхдээ ч чи минь 

	Үргэлж намайгаа боддог байсан биз...”

	 

	гэж дуулж байв. 

	Зүлгэн дээр идэшлэж байгаа морьдын хангинатал янцгаах чимээнд үе үе тасалдаж буй тэр дууг чагнасаар Мишка, Валет хоёр бургасан хашаа дагаж алхлав. 

	 

	“... Танхил хонгорыг минь алагдсан гэж 

	Тамгатай захидал ирлээ наддаа. 

	Хөөрхий хонгор чиний минь шарил 

	Хөдөө хээр хэвтээ байх даа...”

	 

	Марья хүүхэн эргэж хажуугаараа өнгөрч яваа Мишкаг эелдэг дотно хүрэн нүдээр таалж, цагаан эрээн шохой болсон нүүрээрээ малийтал инээмсэглэн, янаг хайрын намуухан хоолойгоор:

	 

	“... Халиурсан сайхан шар үсийг нь 

	Харийн салхи хийсгээд явчихлаа. 

	Хайрт түүний минь хүрэн нүдийг 

	Хар хэрээ ухаад явчихлаа. 

	 

	гэж дууллаа. 

	Хүүхнүүдтэй харилцахдаа угийн эелдэг зантай Мишка Марьяг харж инээмсэглээд, шавар зуурч байгаа Пелагея бүсгүйд:

	— Банзлаа бүр сайн өргөөч. Хашаа дээгүүр харагдахгүй байна! гэхэд цаадах нь нүдээ анивчиж:

	— Харъя гэвэл ч харагдана л даа гэв. 

	Марья шатан дээр ташаагаа тулж зогсоод ийш тийш харснаа:

	— Хонгор минь, хаачаад ирэв? гэж эрхлэнгүй байдлаар сунжруулан асуулаа. 

	— Загас бариад. 

	— Хол явах хэрэггүй. Амбаарт очиж ан харъя. 

	— Ичихээ больсон чамайг хадам аав чинь дөнгөх байлгүй!

	Марья хэлээ гаргаж инээд алдаад, багсаараа Мишкаг шавхуурдаж хүрэм, малгайг нь цагаан цоохор болгов. 

	— Чи бидэнд ядахдаа Валетыг түр өгмөөр юм даа. Тэгвэл цаадах чинь байшин засахад туслалцах сан! гэж бага бэр нь тэдний хойноос ёотон шиг цагаан шүдээ яралзуулан хашхирлаа. 

	Марьяг нэг юм аяархан хэлэхэд хүүхнүүд пархийтэл инээлдэж байв. 

	— Завхай гичий! гээд Валет хөмсгөө зангидан бушуухан алхлахад Мишка гиюүрсэн янзтай эелдэгхэн инээмсэглэж:

	— Завхай биш, хөгжилтэй хүүхэн байгаа юм. Би ч явлаа, хонгор минь, үлд дээ гээд хашааныхаа жижиг хаалгаар орохдоо "Хуурай хонгор минь, уучлаарай, баяртай!" гэж дууны үгийг амандаа давтав.


XXIII

	 

	Кошевойг явсны дараа казакууд хэсэг дуугүй сууцгаав. Гацааны дээгүүр түгшүүрийн дуу цуурайтаж, цонхны шил тарчигнан доргино. Иван Алексеевич цонхоор харахад саравчны хажууд өглөөний бүдэг сүүдэр тусаж саарал хурганы арьс шиг усан шүүдэр цайрч, цэлмэг огторгуй шил шиг цэлийж манхайна. Иван Алексеевич толгойгоо унжуулан дүнсийж суугаа Христоняг хараад:

	— Үүгээр ажлаа дуусгах уу даа? Мигулинийхэн бут цохисон болохоор, бусад нь ирэхгүй байх аа... гэв. 

	 Үгүй л дээ... Гаргасан санаачилгаа л баримтлах хэрэгтэй! Майданд очих уу даа? гэж Григорий хэлэв. 

	Иван Алексеевич малгайгаа авч, эргэлзээгээ нэг тийш болгохын тулд:

	 За, нөхөд минь, бид ч арай зэвэрчхээгүй улс биз дээ? Михаил догшин хурц зантай ч гэсэн сүрхий залуу шүү... Манийгаа айхавтар зэмлэлээ дээ! гэв. 

	Хэн ч хариу дуугарсангүй. Дув дуугүй гарцгааж талбайг чиглэв. 

	Иван Алексеевич өөрийнхөө санаснаар хийгээгүйдээ сэтгэл гонсойн газар ширтэн бодлого болсоор явлаа. Валет, Мишка хоёрын хэлдэг түмэн зөв. Хулчийлгүй явцгаах л байжээ. Өөрийн санааг зөвтгөх гэж бодсон зүйл нь найдваргүй болж, сэтгэл дотор нь цуурайтсан ямар нэг хүний няхуур бөгөөд даажигнах дуу шалбаагийн нимгэн мөсийг морин туурай цөм гишгэх мэт элэг зүрхийг нь хавчиж шахна. Тулалдахад л хүрвэл хамгийн түрүүнд большевикуудтай очиж нийлнэ гэдэг ганц зүйлийг Иван Алексеевич л хатуу шийдлээ. Майдан руу очиж явахдаа ингэж шийдсэн боловч тэгж шийдсэнээ Григорий, Христоня хоёрын аль алинд хэлсэнгүй. Яагаад гэвэл тэднийг нэг өөр бодолтой байх шиг байгааг гадарлаж, дотроо тэднээс болгоомжилж байжээ. Тэр гурав ар гэрийн таталдааг баттай шалтгаан болж чадахгүйг мэдсээр байж гэр бүлээр шалтаг зааж Валетын саналыг няцаагаад яваагүй ажээ. Тэд одоо болоход шившигтэй муухай хэрэг үйлдчихсэн мэт бие биеэсээ эвгүйрхэн хөндий дөндий явцгаана. Иван Алексеевич дув дуугүй явж байснаа Моховын байшингийн өмнө очоод дуугүй явж тэссэнгүй, өөрийгөө болон өрөөл бусдыг зэмлэж:

	— Нуух юм алга аа. Бид чинь фронтоос большевик болж ирчхээд одоо болохоор шарилж бутанд хярж нуугдаж байдаг боллоо! Бид эхнэртээ хоргодоод байвал хэн бидний төлөө байлдах билээ... гэв. 

	— Би л хувьд байлддагаа байлдсан. Одоо байлдаагүй нь байлдаг! гэж хэлчхээд Григорий буруу харлаа. 

	— Тэднийг... Хулгай дээрэм хийж явахад бид тэдэнтэй очиж нийлэх ёстой болж байна уу? Энэ чинь ямар гэгчийн улаан гварди болж байна? Хүүхэн хүчирхэж, хүний юм дээрэмдэж явдаг. Хянаж үзэх хэрэгтэй. Харалган сохор ажиллавал хэзээд булан мөргөж тархиа хагална. 

	— Ингэхэд, Христоня, чи өөрөө үзсэн юм уу даа? гэж Иван Алексеевич ширүүхэн асуув. 

	— Улс л ярьж байна. 

	— А—а... улс... уу... 

	— За больцгоо! Цаадуул чинь дуулчихна шүү. 

	Майдан дээр казак өмдний улаан хамжаар, саравчтай малгай алаглаж, хааяа нэг сагсгар хар папах үзэгдэнэ. Гацааныхан цөм цугларчээ. Харин эхнэр хүүхнүүд л алга байлаа. Дан өвөгчүүл, фронтоос ирсэн хөгшин, залуу янз бүрийн насны хүмүүс байв. Хамгийн нүүрэн талд таяг тулсан өндөр настан өвөгчүүл, хүндэт шүүгчид, шашны зөвлөлийн гишүүд, сургуулийн эзэд, сүмийн ахлагчид зогсоцгоожээ. Григорий эцгийнхээ мөнгөн буурал сортой хар сахлыг хайтал Мелехов, Мирон Григорьевич худтайгаа зэрэгцээд зогсож байв. Тэдний өмнө өвгөн Гришака нэл саа болсон жагсаал мундир өмсчхөөд, булцуутай таягаа тулчихсан бөгцийж зогсоно. Григорийн хадам эцгийн хажууд алим шиг ягаан царайтай Авдеич Брех, Маввен Кашулин, Архип Богатырев, саравчтай казак малгай ялбийтэл тавьчихсан Атепин-Цаца, тэдний цаад талаар дугариг шургааган хашаа шиг ханарсан цөм таньдаг нүүр: хууз Егор Синилин, Яков Подкова, Андрей Кашулин, Николай Кошевой, горзгор Борщев, Аникушка, Мартин Шамиль, бүдүүн шилбэт тээрэмчин Громов, Яков Коловейдин, Меркулов, Федот Бодовсков, Иван Томилин, Епифан Максаев, Захар Королев, Авдеич Брехийн хүү-жаахан шантгар казак Антип нар эгнэжээ. Григорийн ах Петро дугараг хүрээний нөгөө талд зогсож байгаа харагдав. Георгийн одонгийн шар хар судалтай тууз цамц дээрээ зүүсэн Петро гаргуй Алешка Шамильтай хэл амаа билүүдэж байв. Түүний зүүн гар талд Коршуновын Митькагийн ногоон нүд ёлтолзож, Прохор Зыковоос тамхи асааж байв. Прохор тугал хар нүдээ бүлтийлгэн уруулаа пүнхийлгэж байгаад тамхины галыг үлээнэ. Хүмүүсийн ар талаар казак залуучууд шахцалдана. Дугариг зайны голд дөрвөн хөл нь хатаж гүйцээгүй нойтон шороонд шигдэж орсон яйжгай ширээний ар талд гацааны хувьсгалт хорооны дарга Назар сууж, түүний хажууд ялгах тэмдэг бүхий ногоон малгай, погоонтой хүрэм, мөн бор ногоон нарийн шилбэтэй галифе өмдтэй Григорийн танихгүй зуутын дарга ширээ тулж зогсоно. Түүнд хувьсгалт хорооны дарга нэг юмыг эвгүйрхсэн байдалтай ярьж, зуутын дарга тонгойж дэлбэгэр том чихээ Назарын хууз сахалд тулгаж байгаад шахам чагнана. Цугларагсад багширсан олон зөгий шиг хүнгэнэн шуугилдаж, казакууд хоорондоо ярьж алиалж тогловч бүх хүний царай нэг л баргар үзэгдэнэ. 

	Нэг хүн хүлээж тэссэнгүй идэрхэн дуугаар:

	— Эхлээч! Юугаа хүлээсэн юм? Бараг цөм цугларчихлаа! гэж хашхирав. 

	Офицер эгцлэн зогсож, малгайгаа аваад, гэр бүлийнхээ дунд байгаа мэт энгийн байдлаар:

	— Ноёд өвөгчүүл, фронтоос ирсэн казак ах дүүс нар аа! Та бүгд Сетраковын гацаанд юу болсныг сонсоо биз дээ? гэж хэлэв. 

	— Энэ чинь хэн гэгч вэ? Хаанах хүн бэ? гэж Христоня унзад хоолойгоо шахав. 

	— Хар голын Вешенскийн Солдатов гэгч байх аа.. гэж нэг хүн хариулав. Зуутын дарга яриагаа үргэлжлүүлж

	— Сетраковт саяхан Улаан гвардийнхан иржээ. Украиныг эзлээд, Донын цэргийн муж руу ойртож яваа германыхан улаан гвардийнхныг төмөр замаас хөөн гаргажээ. Тэгээд тэд Мигулинскээр дамжин хөдөлсөн байна. Гэтэл тэд гацаанд буумагцаа казакуудын эд хөрөнгийг дээрэмдэж, авгай хүүхнийг хүчирхэж, хууль бусаар баривчлах зэрэг ёсон бусын хэрэг өдүүлж эхэлжээ. Энэ явдлыг гацааны ойр хавийнхан мэдмэгц казакууд зэвсэглэн тэдгээр дээрэмчдийг авлан дайрчээ. Отрядын хагасыг устгаж, хагасыг нь олзолжээ. Мигулинийхэн баялаг их эд хөрөнгө олзолж авснаар үл барам Мигулинск, Казанск хоёр суурин большевик засгийн дарлалыг халжээ. Казакууд их багагүй дөлгөөн Доныг хамгаалах тэмцэлд босоцгоолоо. Вашенскт хувьсгалт хороог тарааж, суурины атаман, мөн олонх гацаанд нэг адил атаман сонголоо гэв. 

	Зуутын даргыг ингэж хэлмэгц өвөгчүүл хэсэг зуур шаагилдав. 

	— Газар сайгүй отряд байгууллаа. Ингэхлээр та нар ч бас зэрлэг дээрэмчдийн дахин халдах аюулаас сууринаа хамгаалахын тулд фронтынхноор отряд байгуулах хэрэгтэй байна. Бид өөрсдийнхөө засаг захиргааг сэргээх ёстой! Эрх чөлөө олгохын оронд гагцхүү завхай зайдан явдал түгээж яваа улааны засаг бидэнд хэрэггүй! Эхнэр хүүхэн, эгч дүү нарыг маань муусайн харчуул бузарлаж, ариун итгэлтийн шашин шүтлэгийг минь доромжилж, хутагт сүм дуганыг маань гутааж, эд хөрөнгө элдэв дээдийг маань талж дээрэмдэхийг бид зөвшөөрөхгүй шүү дээ... Тийм биз дээ, ноёд өвөгчүүл ээ?

	Майданыхан нэгэн дуугаар “Зүйтэй!” гэж нирхийтэл бархиралдав. Зуутын дарга барлаж хэвлэсэн нэг уриалга уншиж эхлэв. Хорооны дарга ямар нэг бичгээ мартчихаад ширээний араас босож гарав. Цугларагсад ганц үг алдалгүй чагнацгаалаа. Ар талаар зогссон фронтынхон шивэр авир ярилцана. 

	Офицерыг уриалга уншиж эхэлмэгц Григорий олны дотроос гарч гэрийн зүг чиглэн, Виссариан ламын байшингийн булан руу яаралгүй алхав. Түүний гарч явахыг Мирон Григорьевич харчхаад Пантелей Прокофьевичийг тохойгоороо ёворч:

	— Хараач, бага хүү чинь явчихлаа! гэв. 

	Пантелей Прокофьевич цуглаан дундаас хазганасаар гарч, гуйх зандрах маягаар:

	— Пригорий! гэж дуудлаа. 

	Григорий эргэж харалгүй хөндөлсөн зогсов. 

	— Миний хүү, наашаа ир!

	— Яагаад явчхав! Буцаад! гэх олны дуу нирхийж хүмүүсийн харц тэр аяараа Григорийн зүг хандлаа. 

	— Офицер хүн байтлаа!

	— Юу л гээд их зан гаргаад байгаа юм бэ?

	— Өөрөө тэдэнтэй явалцсан юм чинь!

	— Казакийн цусыг бас уулцсан хүн... 

	— Улааны туучий! гэлцэв. 

	Олны хашхиралдах дуу Григорийн чихэнд хүрч, сэтгэл санаа нь хямралдаж, дахиад л нэг минут өнгөрвөл эргэлтгүй явчихаар байсан бололтой шүд зууж чагнав. 

	Григорийг газар ширтсээр буцаж явааг хараад Пантелей Прокофьевич, Петро хоёрын сэтгэл тайвширч, амьсгаа уужрав. 

	Өвөгчүүл яах ийхийн завдалгүй Мирон Григорьевич Коршуновыг атаманаар сонгов. Малигар цагаан Коршунов олны дунд очиж, Засгийн эрхийн бэлгэ тэмдэг болох атаманы гуулин толгойтой бэрээг хуучин атаманы гараас дурамжхан янзтай хүлээж авлаа. Үүний өмнө атаман болоод удаагүй бөгөөд атаманаар сонгогдохуйц тийм гавьяа байгуулаагүй, бичиг үсэг муутай гэж шалтгаацан дургүйцэж байжээ. Гэтэл түүнийг өвөгчүүл сайшаан зоригжуулж:

	— Бэрээг нь ав! Григорич, чи битгий дургүйлхээд бай!

	— Чи бол манай гацааны ганц гол хүн шүү дээ!

	— Гацааны буяныг гутааж болохгүй!

	— Семен шиг гацааны хишгийг битгий ууж орхиорой!

	— Наадах ч.. ууж орхих вий!

	— Хашаанаас нь авах юм ч биш л дээ!

	— Хонь шиг хяргаж орхихгүй юу!. 

	Иймэрхүү ер бусын шуурхай сонгууль хийж, хамаг юм хагас дайны байдалтай болсон учир Мирон Григорьевич онц их гуйлгалгүй зөвшөөрөв. Сонгуулийг урьдынхтай адил хийсэнгүй. Урьд бол суурины атаман ирж, арван өрхийг хуралдуулж сонгогдох хүний нэрийг дэвшүүлдэг байсан бол одоо зүгээр л: “Коршуновыг сонгох дуртай хүмүүс баруун тийшээ ялгарцгаа!” гэдэг болжээ. Бүх хүн баруун тал руу ялгарч, харин Коршуновт өшөөтэй гуталчин Зиновий л голын тохойн шатсан хожуул шиг гав ганцаар үлджээ. 

	Хөлс нь дааварласан Мирон Григорьевичийг нүд ирмэж ч амжаагүй байхад атаманы бэрээ атгуулж ойр холын олон амьтан:

	— Дугараагаа бариад!

	— Хамаг амьтны нүд бүлтэрлээ!

	— Мялаах хэрэгтэй!

	— Атаманыг өргөөд! гэж бархиралдав. 

	Гэтэл зуутын дарга олны шуугианыг тасалж, хүмүүсийн анхаарлыг ажил хэргийн асуудал шийдвэрлэхэд чадамгай чиглүүлж, отрядын дарга сонгох асуудалд орж, Вешенскт байхдаа Григорийн тухай дуулсан бололтой Григорий болон гацааныхныг бялдуучлан нялганаж:

	— Даргаар офицер хүнийг сонговол зүгээр сэн! Байлдахад хүртэл амжилт илүү, гарз бага гарна. Ингэхэд танай гацаанд баатрууд байхгүй гэх биш. Би та нарт өөрийн саналыг тулгаж чадахгүй. Тэглээ ч гэсэн хувийн зүгээс хэлэхэд хорунжий Мелеховыг сонгох санал оруулж байна гэв. 

	— Аль Мелеховыг?

	— Манайд хоёр Мелехов бий. 

	Офицер олны дотроос нүдээрээ эрж, хүмүүсийн ар талд тонгойж зогсоо Григорийг хараад инээвхийлэн:

	— Григорий Мелеховыг! Та нар юу гэж бодож байна? гэв. 

	— Яг санаснаар боллоо!

	— Гүнээ хүсье!

	— Григорь Пантелевич! Айхавтар монди доо!

	— Тэр дунд очооч! Гараач!

	— Чамайг өвөгчүүл харъя гэнэ!

	Араасаа ёвруулж түлхүүлсээр Григорий хүрлийж улайн хүмүүсийн дундах дугариг зайнд очиж эргэн тойрон муухай ширэв татан харлаа. 

	— Манай хөвүүдийг удирд! гэж Матвей Кашулин Григорийг таягаараа хатгаж, сарвайтал загалмай дарж адислаад, — Тэднийг сайн азарганы сүрэг шиг хурааж байхаар толгойлж яв. Сайн азарга сүргээ цагдаж зэрлэг араатан, хүн амьтнаас харж хамгаалж байдгийн адилаар харж цагдаж бай! Бурхан тэнгэрийн авралаар дөрвөн загалмай шагнуулаарай гэж ерөөв. 

	— Пантелей Прокофьевич чи ч сайхан хүүтэй юм аа!. 

	— Үүний толгой ч гэж алт! Мундаг ухаантай муурын зулзага даа!

	— Хазгар чөтгөр, ядаж балга архи амсуулаач!

	— Ха-ха-ха-ха!. Угаа-яа!. 

	— Эрхэм өвөгчүүлээ! Чимээгүй! Дур хүслийг харгалзалгүйгээр отрядад хоёр буюу гурван янзын хугацаатайгаар авахаар тогтоох уу даа?. 

	— Гурван жил!

	— Тав!

	— Дуртайг нь шилж авцгаа!

	— Өөрснөө аль дуртай хэсэгт орно биз... Тийм үү?

	Гэтэл шинэ атамантай ярилцаж байсан зуутын дарга руу гацааны дээд биеийн дөрвөн өвөгчүүл очлоо. Тэдний нэг нь бүх насаараа зарга заалхай хийж ирсэн “Сморчок” хэмээх хочтой, шүдгүй, атигар жаахан өвгөн байв. Тэр нь сав л хийвэл шүүх рүү гүйлгэдэг болохоор чөдрийн ганц цагаагч гүү нь шүүх рүү очих замыг андахаа больж, согтуу өвгөнийг сүйх тэргэндээ суугаад “Шүүх рүү!” гэж хангинатал хашхирахад нь өөрөө замаа олоод суурин орчихдог болсон байжээ... Сморчок муу малгайгаа хумхиж бариад зуутын дарга руу очив. Хэн бүхний хүндэлдэг сүрхий аж ахуйч өвгөн Герасим Болдырев нарын гурван өвөгчүүл хажууд нь очиж зогсов. Сморчокийн урсгасан олон нялуун үгийг дотроос

	— Эрхэмсэг ноёнтоон! гэсэн үг л зуутын даргад хамгийн түрүүнд таалагджээ. 

	Зуутын дарга тонгойж цулцгар том чихээ ойртуулан эелхэн гэгчээр:

	— Ноён өвөгчүүл, юү хэлэх гээ вэ? гэж асуулаа. 

	— Эрхэмсэг ноёнтон, иймэрхүү хүнийг бидний даргаар тавьж байгаагаас үзэхэд та манай гацааны тухай төдий л сайн мэдэхгүй бололтой. Тэгээд бидний хэдэн өвөгчүүл таны гаргасан шийдвэрийн талаар гомдол гаргаж байв. Бид гомдох ч эрхтэй улс. Бид түүнийг хасах саналтай байна гэж Сморчок хэлэв. 

	— Яагаад хасдаг билээ? Учир нь юу байна?

	— Яагаад гэвэл тэр чинь өөрөө улаан гвардид очиж даргаар нь ажиллаж байгаад шархтсан учраас эргэж ирээд дөнгөж хоёрхон сар болж байгаа хүнийг бид яалаа гэж итгэх билээ гэв. 

	Зуутын даргын нүүр ягаарч, чих нь цус хурж пэмбийх шиг болов. 

	— Үгүй байлгүй дээ! Би л тэр тухай дуулаагүй юм байна... Тэр талаар надад хэн ч, юу ч хэлээгүй... 

	— Большевикуудын дунд байсан нь үнэн. Бид түүнийг итгэхгүй! гэж Герасим Болдырев шууд батлав. 

	— Түүнийг өөрчил! Залуучууд юу гэж ярилцаж байгааг сонсов уу? “Энэ чинь анхны тулалдаанд манийгаа барьж өгөх хүн!” гэж ярьцгааж байна. 

	— Эрхэм өвөгчүүл ээ! гээд зуутын дарга өлмий дээрээ өндийж, фронтынхныг зальтай гэгч алгасан дан өвөгчүүлд хандаж, — Эрхэм өвөгчүүл ээ! Бид отрядын даргаар Гриригорий Мелеховыг сонголоо. Гэвч түүнд саад болох зүйл байна уу? Григорийг өвөл улаан гвардид байсан гэж сая надад хүмүүс мэдэгдлээ. Та нар энэ хүнд хүүхэд, ач нараа итгэж даатгах уу? Фронтоос ирсэн та нөхөд ч гэсэн ийм даргад сэтгэл амгалан захирагдаж явах уу даа? гэв. 

	Казакууд балмагдан таг чиг болсноо гэнэт учиргүй хашхиралдаж, чухам юу хэлж байгааг ойлгох нөхцөлгүй болов. Хүмүүсийн нэг хэсэг бархиралдаж байгаад намдахлаар соглогор хөмсөгтэй өвгөн Богатырев олны дундах зайд очиж малгайгаа аваад эргэн тойрон харж:

	— Би хувьд мунхаг ухаанаараа бодоход энэ тушаалыг бид Григорий Пантелеевичид өгч болохгүй. Түүний үйлдсэн нүглийг бид цөмөөрөө сонссон. Урьдаар өөрөө улс амьтанд итгэгдэж, гэм зэмээ арилгаг. Тэгсний дараа бид харж үзнэ. Дайчин эрийн хувьд яриагүй сайн гэдгийг бид мэднэ. Гэвч үүлний цаадах нар харагдахгүйтэй адил түүний гавьяа нь бидэнд харагдахгүй байна. Большевикуудад алба хааж явсан нь бидний нүдийг халхалчхаад байна!. гэв. 

	— Жагсаалын цэрэг болговол таарна! гэж залуу Андрей Кашулин ам мэдэн хашхирав. 

	— Даргаар Петро Мелеховыг тавья!

	— Гришка яах вэ, сүрэг дотроо явж л байг!

	— Толгойдоо лай хураагаад яах вэ! Гэлцэв. 

	Гэтэл Григорий барлайж улайгаад улсын араас:

	— Дарга болох хүсэл надад ч алга! Ер нь та нар юу л гэж надаар оролдох гээд байна! Өглөө ч гэсэн би авахгүй! Та нар шиг золигууд надад хэрэггүй! гэж хашхирчхаад өмднийхөө хармаанд хоёр гараа цаана гэгч шургуулаад гэр рүүгээ тогоруу шиг түгдийсхийн тэнтэр тунтар алхлав. Хойноос нь улс:

	— Хараач! Бүр хэтэрч байна!. 

	Өмхий шидэл! Хянган хамраа өргөчихжээ!

	— Ого-го!

	— Нөгөө турк цус нь хатгаж байгаа нь энэ дээ!

	— Энэ ч дуугүй суухгүй! Галын шугамд байхдаа ч офицеруудад ам хумхидаггүй байсан юм чинь, одоо энд ч бүр... 

	— Буц гэж байна шүү!. 

	— Бариад хүлж орхи! Га! Тю! Улю-лю-лю-лю!

	— Та нар юунаас нь хулчийгаад байгаа юм бэ? Шүүхээрээ оруулаад шийтгэж орхихгүй юу! гэж хашхиралдав. 

	Хүмүүс тийм ч амар тайвширсангүй. Хэрүүл маргалдаанд булуу нь халж нэг нь нөгөөгөө түлхэж, бас нэгийгээ хамраас нь цус садартал нульж, залуувтар нэгний нь нүүр нүд гэнэт бүлцэн булуу боллоо. Нийтээрээ тайвширсны дараа сая отрядын даргыг сонгох ажилд орцгоов. Петро Мелеховыг сонгохоор болж цаадах нь малийтлаа баярлаж онгирлоо. Гэтэл энэ үед зуутын дарга огт үзээгүй хэт өндөр саадад тулгарсан омголон морь шиг тээглэв. Отрядад орох дуртай хүмүүсийг бүртгэх ажил эхэлтэл нэрээ бичүүлэх нөгөө дуртай улс нь олдсонгүй. 

	Болсон хэрэг явдлыг нэг их тоохгүй байгаа фронтынхон нэрээ бичүүлэхээс дургүйлхэн булзаж, тоглоом шоглоом болгон:

	— Аникей, чи яагаад бичүүлсэнгүй вэ? гэхэд Аникушка:

	— Би арай залуудаад байна... Сахал үс нь ургаагүй... гэв. 

	— Чи битгий тоглоом тохуу хийгээд бай! Чи чинь манийгаа даажигнах гээд байна уу? гэж өвгөн Кашулин уцаарлав. 

	Аникей ялаанаас зугтаж байгаа мэт гараа хий самардан:

	— Өөрийнхөө Андрюшкаг бичүүлээч! гэж өөрөөсөө зайлуулав. 

	— Бичүүлсэн!

	— Прохор Зыков! гэж ширээний араас дуудав. 

	— Би байна!

	— Бичих үү?

	— Мэдэхгүй... 

	— Бичлээ!

	Тэгтэл Коршуновын Митька сүрхий маадгар амьтан ширээ рүү очиж:

	— Намайг бич! гэж огцомхон тушаав. 

	— За өөр элсэх дуртай хэн байна?. Бодовсков Федог... Чи яах вэ? гэхэд тэр:

	— Ноёд өвөгчүүл минь, би ивэрхийтэй хүн!. гэж халимаг хар нүдээ жортойлгон шивгэнэв. 

	Түүнийг фронтынхон илэрхий даажигнаж, ташаа тулан тоглоом тохуу хийж:

	— Эхнэрээ аваад яв... Ивэрхий гэдэс чинь гарчихвал буцаагаад чихэж орхино гэж дамшиглацгаав. 

	— Ах-ха-ха-ха! гэж байгаад ар талаар байсан хүмүүс бүгшүүлж нулимс гартлаа арвайн инээлдэв. 

	— Бид чамаар хярамцаг хийлгэнэ дээ! Ивэрхийг чинь нөгөө тал руу нь цувж гартал ус цутгахгүй бол шал өмхий шөл гарна гэж даажигнах дуу цугларагсдын нөгөө үзүүрээс хараацай шиг нисэж ирлээ. 

	— Хурдан гүйж чадахгүй ийм амьтантай ухрахад хүрвэл балрах нь тэр гэлцэв. 

	Тэгэхэд өвөгчүүл дургүйцэж:

	— Больцгоо! Чимээгүй Ямар элэнцэгтээ хөгжилдөв өө!

	— Өвчигнөх цагаа олж дээ!

	— Дүү нар минь, хэтэрч байна! Бурхан тэнгэр гэж бий! Тэнгэр бурхан уучлахгүй! Тэнд хүмүүс үхэж үрэгдэж байхад та нар энд... Тэнгэр бурхан юу гэж бодох вэ? гэж аашилцгаав. 

	Зуутын дарга:

	— Томилин Иван гээд эргэж харав. 

	— Би артиллерчин хүн гэж дуугарав. 

	— Бичүүлэх үү? Бидэнд артиллерчин хэрэгтэй. 

	— Бич... Э-эх!

	Захар Королев, Аникушка, бас хэдэн хүн их буучийг даажигнаж:

	— Бид чамд бургасаар их буу зорж өгөмз!

	— Хулуугаар сумлаж, төмсөөр үрлэн сум хийгээрэй! гэв. 

	Шоолох, инээлдэх хосолж байгаад жаран казак нэрсээ бичүүлэв. Хамгийн сүүлд Христоня ширээнд очиж:

	— Намайг бичихээс дээ. Харин байлдаж чадахгүй гэдгээ эртээс хэлчихье гэв. 

	— Тэгвэл бичүүлсний хэрэг юу байна? гэж зуутын дарга эгдүүцэв. 

	— Ноён офицер, харж байгаад больё. Хармаар санагдаад байна гэхэд зуутын дарга мөрөө хавчилзуулан гайхаж:

	— Наадахыгаа бич! гэв. 

	Майдан бараг үд шахаж байхад тарав. Мигулинийхнийг дэмжихээр маргааш хөдөлцгөөнө гэж тогтлоо. 

	Гэтэл өглөө нь талбайд нөгөө саналаа өгсөн жаран хүнээс дөнгөж дөч орчим нь цуглав. Шинель, урт түрийтэй савхин гутал өмсөж, гангалсан Петро цугларсан казакуудыг шалгаж үзлээ. Олонх нь хуучин хорооныхоо дугаартай шинэхэн хөх погоон оёж хадаад, зарим нь огт погоонгүй ирсэн байв. Эмээлдээ замын хэрэглэл пандайтал ганзагалж морь тэжээдэг будааны уут, богцондоо хоол хүнс, солих дотуур, хувцас, фронтоос нөөцөлж ирсэн сум чихжээ. Тэр бүр винтовгүй, олонх нь хүйтэн зэвсэгтэй иржээ. 

	Цэргүүдийг үдэж мордуулахаар талбайд авгай, хүүхэн, хүүхэд багачуул, өвөгчүүл цугларч Петро хагас зуутаа жагсааж зүсэм бүрийн морьд, шинель, мундир, борооны брезент цув, юу дайралдсанаа өмссөн цэргүүдээ эргэж харчхаад хөдөл гэж командлав. Бяцхан отрядынхан уул өөд сажлан өгсөж, казакууд гацаагаа эргэн эргэн харцгааж, сүүлдэж явсан нэг нь хий буу тавив. Гүвээн дээр гараад Петро бээлийгээ хийж, буудай сахлаа имрэн засаж, морио эргүүлэн хүмүүсийнхээ хажууд гараад, зүүн гараараа малгайгаа дарж инээвхийлэн:

	— Зу-ут, миний командыг сонсож байна!. Давхиад марш!. гэв. 

	Казакууд эмээл дээрээ өндийн мориндоо ташуур өгч давхив. Нүүр шавхуурдсан салхинд морьдын дэл сүүл хийсэж. шиврээ борооны дусал ширүүсэв. Хүмүүсийн яриа, наргиан эхлэв. Алцгар хар морио бүдрэхэд Христоня учир зүггүй ороолгож хараав. Тэгэхэд морь нь хүзүүгээ түхийлгэн хадуурч жагсаалын эгнээнээс гарч давхив. 

	Мигулиний хэрэг явдал бол казакийн нутагт большевикууд санаандгүй орчихсоноос болжээ. Тэгэхлээр ямар ч дайн болохгүй гэж итгэж байсан казакууд Каргинск суурин хүрэн хүртэл хөгжилтэй хэвээр явцгаав. 

	Үдэш болох гэж байхад Каргинск сууринд хүрцгээв. Сууринд фронтынхон байсангүй. Цөм Мигулинск рүү явцгаасан байв. Петро худалдаачин Левочкины дэлгүүрийн хажуу дахь талбайд отрядаа явгалаад, өөрөө суурины атаманы гэр рүү очлоо. Түүнийг өндөр том биетэй, хүрэн бор царайтай офицер угтав. Тэр нь жимбэгэр уруулынхаа завжинд гаанс зууж кавказ бүс бүсэлсэн, погоонгүй халхгар урт цамц, хавчаартай казак өмд өмсөж гадуур нь цагаан ноосон оймс углажээ. Сэргэлэн хүрэн нүдээр дороос нь сөхөж ширтдэг зэвүүн харцтай хүн юм. Петрог очиход тэр бээр гадаа үүдэндээ тамхи татаад зогсож байж. Өндөр том бие, цээж, гар хурууны цутгамал ширэм шиг зангирч гүрийсэн булчин шөрмөсийг харахад гойд бяртай нь мэдэгдэнэ. 

	— Та суурины атаман уу?

	Офицер бавгар сахлынхаа доогуур бөөн утаа пурхийтэл үлээгээд баргил хоолойгоор:

	— Тийм ээ, би суурины атаман байна. Та чинь ингэхэд хэн гээч билээ? гэв. 

	Петро нэр усаа хэлэв. Атаман Петрогийн гарыг атгаж үл мэдэг мэхийн:

	— Лиховидов Федор Дмитриевкч гэв. 

	Гусыно-Лиховидовын гацааны Федор Лиховидов бол цуутай эрийн нэг байжээ. Юнкерийн сургууль төгсөөд, олон жил ор сураггүй алга болжээ. Хэдэн жилийн дараа гацаандаа гэнэт ирж, жинхэнэ цэргийн алба хаасан казакуудаас дээд газрын зөвшөөрлөөр сайн дурынхан элсүүлж эхэлжээ. Одоогийн Каргинск суурины районд хамгийн балмад хэрцгий хүмүүсээр зуут байгуулж аваад Перс рүү явжээ. Тэнд отрядтайгаа жил хэртэй шагийн бие хамгаалж байгаад Персийн хувьсгалын үеэр шагийн хамт оргожээ. Отряд нь сарниж, өөрөө хэдхэн казак дагуулчихсан Каргинскт мөн л гэнэт хүрч иржээ. Тэгэхдээ шагийн жүчээнээс цэвэр араб үүлдрийн гурван хурдан морь, маш их эд баялаг, үнэтэй цайтай хивс, ховор нандин зүүлт чимэг, хамгийн гоё сайхан хоргой торго авчирчээ. Тэр бээр  сар хэртэй наргиж, шалбуур өмднийхөө хармаанаас перс алтан зоосыг өдий төдийгөөр гаргаж, хун шувуу шиг гунагар хүзүү, нарийхан хөлтэй цас шиг цагаан морь уначихсан гацаануудаар давхиж, Левочкины дэлгүүрт морьтойгоо очиж мориноосоо буулгүй наймаа хийж, хаалгаар нь морьтойгоо гардаг байжээ. Тэгж байснаа Лиховидов бас л ирсэн шигээ гэнэт алга болжээ. Түүнтэй хамт түүнээс огт салдаггүй зарлага, Гусынийн казак, бүжигч Пантелюшка, Персээс авчирсан морьд, хамаг юм нь ор сураггүй алга болжээ. 

	Хагас жил болсны дараа Лиховидовын сураг Албанид дуулдаж Албанийн Дураццо хотоос Каргинскт байгаа танилууддаа Албанийн цэнхэрлэн униартсан уулсын зураг, сонин хачин тамга тэмдэгтэй ил захидал шуудангаар ирүүлдэг болжээ. Дараа нь Лиховидов Итали орж, Балканаар хэрж хэсэж, Румынд очиж, Баруун Европоор тэнэж, бараг Испани хүрэх шахжээ. Ийнхүү Федор Лиховидовын алдар нэр нь нууцлаг мананд орсон ажээ. Гацааныхан түүний тухай янз бүрээр тааж ярьдаг байлаа. Лиховидов бол хаант засгийн үзэлтэнтэй дотнын холбоотой, Питерийн түшмэдийн дунд танил тал ихтэй, бас “Оросын ард түмний эвлэл”22 гэгчид дээгүүр зиндаанд ордгийг гацааныхан мэддэг байв. Гэвч гадаадад чухам ямар үүрэг даалгавар биелүүлж явсныг нь хэн ч мэддэггүй байжээ. 

	Федор Лиховидов гадаадаас буцаж ирээд Пензе хотын генерал-губернаторын дэргэд орогнож байжээ. Каргинскт байсан танилууд сүүлд гэрэл зургийг нь үзээд: “Үгүй хараач!, “Федор Дмитриевич мөн ч дээгүүр жаалж явна аа! Тун мундаг улстай түншилдэг хүн юм аа!” гэж толгой сэгсрэн гайхдаг байжээ. Зураг дээр серб гарлын монхор хамартай, хүрэн бор царайтай Федор Дмитриевич тэргэнд байгаа губернаторын авгайг сугадаж, губернатор өөрөө Лиховидовыг төрөл садан шигээ дотночлон инээвхийлж, ханхгар нуруутай хөтөч хазаарынхаа амгайг хазлан тэмүүлж байгаа морьдыг тогтоож ядан жолоог хар хүчээр татаж, Федор Дмитриевич нэг гараараа сагсгар папах малгайгаа намбатай гэгч барьж, нөгөө гараараа губернаторын авгайн тохойг аяга барьж буй мэт түшсээр гарчээ. 

	Ийнхүү Федор Лиховидов хэдэн жил алга болж байгаад 1917 оны шувтаргаар Каргинскт ирж нэлээд удах төлөвтэй суурьшжээ. Украин, польш нь үл мэдэгдэх эхнэр, хүүхэд хоёроо авчирч, суурины төв талбай дахь дөрвөн тасалгаатай бяцхан байшинд байрлажээ. Харин цаашдаа ямар төлөвлөгөөтэй байсныг нь хэн ч мэдээгүй байжээ. Өвөлжингөө (Донд тэр өвөл гойд хүйтэрсэн ажээ) цонхоо онгорхой байлгаж, өөрийгөө болон гэр бүлийнхнээ хатуужуулдаг байсныг казакууд хараад гайхаж байжээ. 

	1918 оны хавар Сетраковын дэргэд болсон хэрэг явдлын дараа Лиховидовыг атаманаар сонгожээ. Энд л Федор Лиховидовын хэмжээлшгүй авьяас чадвар тэр аяараа нээгдэж, сууриныхан түүний айхавтар хатуу гарт орсон учраас долоо хоноод л өвөгчүүл хүртэл толгой сэгсэрч байжээ. Гэрээр казакуудыг нэгмөсөн атгадаа оруулж түүнийг суурины цуглаан дээр үг хэлсний дараа (Лиховидов үнэхээр сүрхий ярьжээ. Тэр нь угаасаа зөвхөн хүч чадлаар барахгүй ухаалаг эр ажээ) өвөгчүүл: “Эрхэмтэн, таны амрыг эрье!” Юу айлдах сан бол! Зүйтэй!” гэж сэвс үзсэн үхэр шиг дуу нийлүүлэн орилолддог болжээ. 

	Шинэ атаман ширүүн гараар хөдөлж, Сетраковын дэргэд байлдаан болсон мэдээг Каргинскт дөнгөж дуулдмагц суурины бүх фронтынхон маргааш нь дагуудаа Мигулин рүү явцгаажээ. Эхлээд харь гарлынхан (Тэд нь суурины хүн амын гуравны нэг байжээ) явахыг дургүйцэж, фронтоос ирсэн бусад цэрэг ч эсэргүүцжээ. Гэтэл Лиховидовт тулгаж, Доныг хамгаалахад гар бие оролцоогүй бүх “харчуулыг” нүүлгэх тухай тогтоол төлөвлөж өвөгчүүлээр үсэг зуруулжээ. Тэгээд маргааш нь арваад хөсөг тэргэнд зайгүй суусан цэргүүд баян хуур дарж дуу аялсаар Наполов, Чернецкийн слобода руу хөдөлжээ. Харь гаралтны дотроос пулемётын 1-р хороонд байсан Василий Строженко тэргүүтэй хэдэн залуу цэрэг л оргож улаан гвардийнхантай очиж нийлсэн ажээ. 

	Атаман Петрогийн алхаж гишгэж явааг хараад доод тушаалын гаралтай офицер юм гэж мэдээд өрөөндөө ч урьсангүй, сайхан зантай ёсорхуу хүний байдлаар ярилцаж:

	— Найз минь, Мигулинд очоод та нар юугаа хийх юм. Та наргүйгээр нэг тийш нь болгочихсон. Өчигдөр орой цахилгаан ирсэн. Та нар буцаж хариад тушаал хүлээж суу. Казакуудаа сайн дайчил! Тийм том гацаанаас дөчхөн цэрэг гарлаа гэж үү дээ?! Цаад золигуудынхаа сүүлийг зад мушги! Энэ чинь тэдний л адасгыг хамгаалах асуудал шүү дээ! За амжилт хүсье, баяртай! гэв. 

	Тэгчхээд данхгар том биетэй атлаа сөөхий гутлаа чирсээр байшин руугаа хөнгөхөн нь аргагүй орлоо. Петрог талбайд үлдээсэн казакууд руу буцаж очиход тэд нь:

	— За яав?

	— Тэнд юу болж байна гэнэ ээ?

	— Мигулин рүү явах нь уу? гэж шалгаацгаав. 

	Петро ч баярласнаа нуулгүй;

	— Буцацгаая! Бидэнгүйгээр амжуулжээ гэж жуумалзав. 

	Казакууд малийтал инээлдэж, хашаанд уясан морьд руугаа хуйлран очив. Христоня бөөн зовлонгоос ангижирсан мэт шүүрс алдаж, Томилины дал мөрийг алгадан:

	— Их бууч гуай, харих болжээ! гэв. 

	— Эхнэрүүд маань саначихаа байх. 

	— Одоохон явцгаая. 

	Тэд зөвлөлдөж эндээ хонолгүй шууд харихаар шийдэж, жагсахаа ч больж сууринаас гарч бөөн бөөнөөрөө давхицгаав. Хэрэв Каргинск руу хааяа нэг ергүүлсхийн тун дурамжхан явж байсан бол одоо тэнхээ мэдэн давхицгаав. Үе үе уралдаж, замгүй газрын хуурай хөрсөнд морин туурай пижигнэж, Донын тэртээ, алсын гүвээ хярын цаагуур аянгын гялбаа туяаран гялалзана. 

	Гацаандаа шөнө дундын алдад хүрцгээж, уулнаас буухдаа буцаж ирснээ мэдэгдэн Аникушка Австри винтовоор хий буудав. Хариуд нь гацааны ноход боргож, гэртээ ойртсоныг мэдээд нэгний нь морь тургиж үүрсэв. Гацаа хүрээд талтал тийшээ тарлаа. 

	Мартин Шамиль Петротой салах ёс гүйцэтгэхдээ сэтгэл тайвширсан бололтой:

	— Байлдаж ханалаа. Энэ ч бүр сайн юм болов! гэв. 

	Петро харанхуйд инээмсэглээд, гэр өөдөө явав. 

	Пантелей Прокофьевич морийг нь тавихаар гарч, эмээлийг авч саравчинд оруулаад, Петротой цуг гэрт орж:

	— Очихоо болио юу? гэв. 

	— Тийм. 

	— За яамай даа! Дахиж л бүү дуудаасай. 

	Дарья нөхөртөө цай унд хийж өгөхөөр халуун дэвсгэрээсээ босов. 

	Унтлагын өрөөнөөс Григорий нөмгөн гарч ирээд хар үстэй өвчүүгээ илбэн, ахыгаа харж ёжтойхон инээмсэглээд:

	— Ялчхаад ирэв үү? гэв. 

	— Шөлний шавхрууг л ялж сууна. 

	— Энэ ч гайгүй хэвтэнэ. Ялангуяа миний туслалцаа авбал бид ногоотой шөлийг цааш нь харуулж дөнгөнө л дөө. 

	Улаан өндөгний баяр хүртэл дайны тухай сураг чимээ алга байтал зовлонт бямба гаригт Вешенскаас усан хулгана болсон морьтой бие элч давхиж ирээд Коршуновын хашааны үүдэнд морио орхиж, сэлмээ харжигнатал чирсээр шат өөд өгсөв. 

	Мирон Григорьевич босгон дээрээ тосож уулзаад:

	— Ямар мэдээ ирээ вэ? гэж асуулаа. 

	— Атамантай уулзах ажил байна. Та юу?

	— Бид. 

	Одоохон казакуудыг мордуулаач. Подтелков улаан гвардийнхнаа аваад Наголины хошуугаар дайраад наашаа ирж явна гэнэ. Тушаал энэ байна гээд саравчтай малгайнхаа хөлс болсон дотрыг дугтуйтай бичгийн хамт урвуулав. 

	Өвгөн Гришака нүдний шилээ хамар дээрээ тохож ярианд оролцов. Гаднаас Митька гүйж ирлээ. Тойргийн атаманы тушаалыг хамт уншицгаав. Элч тэдний сийлбэртэй хайс налж, наршиж борлосон нүүрийнхээ тоосыг ханцуйгаараа арчина. 

	Улаан өндөгний баярын эхний өдөр мацаг тайлсан казакууд гацаанаас хөдөлцгөөв. Генерал Алферов чангалан тушааж, яваагүй казакуудын цол зэргийг хасна гэж сүрдүүлсэн учраас Подтелковыг дарахаар эхнийхтэй адил дөч биш, харин улааныхантай үзэлцэнэ гэхээс гар хуруу нь загатнасан өвөгчүүл нийлсэн зуун найман хүн явав. Сарнагар хамартай Матвей Кашулин хүүтэйгээ хамт явав. Эхний эгнээнд өвгөн Авдеич Брех туранхай гүү уначихсан ганхуулж, бүх замын турш элдэв дээдийн сонин хачин юм бурж казакуудыг зугаацуулав. Өвгөн Максаев, бас хэдэн цагаан сахалтай өвөгчүүл явлаа... Залуучуул нь албан хүчээр, настайчуул нь дуртайдаа явж байлаа. 

	Григорий Мелехов цувныхаа юүдэнг саравчтай малгай дээгүүрээ углачихсан хамгийн сүүлчийн эгнээнд явав. Тэнгэр бүрхэж бороо шиврээд, шинэхэн ногоон өмсгөлөө өмссөн атар талын дээгүүр багил хар үүл нүүдэллэнэ. Тэртээ дээр хар үүлсийн хамарласан ирмэгийн доохнуур нэг бүргэд элж, далавчаа үе үе дэвж, салхитай уралдан, агаарын урсгалд дийлдэн хазайж, хүрэн бор элгээ гялалзуулан дорно зүг нисэн холдож, бараа нь жижгэрэн замхрав. Хээр тал нойтон оргиж ногоороод, энд тэнд ноднингийн хагалсан талбай тарлантай алаглаж, хяр дээгүүр харуулын дов толгод борлож сэрийлцэнэ. 

	Уул даваад Каргинск руу бууж явахдаа казакууд үхэр хариулж яваа жаал хүүтэй дайралдав. Тэр нь шилбүүрээ савчин хөл нүцгэн халтичин гүйж явснаа зогсоод казакуудыг, тэдний сүүлийг боож, нэл шавар шавхай болсон морьдыг анхааралтай ажиглав. 

	— Чи хэнийх вэ? гэж Иван Томилин асуув. Жаал хүү толгой дээгүүрээ нөмөрсөн хүрмийнхээ дороос инээвхийлэн:

	— Каргиных гэж цовоо нь аргагүй хариулав. 

	— Танайхны казакууд явцгаасан уу?

	— Явчихсан. Улаан гвардийнхныг цохихоор явсан. Та нарт ороож татах тамхи байна уу? Ах аа, бий юү?

	Григорий морины амыг татаж:

	— Чи тамхи татах гэж үү? гэв. 

	Улаан хамжаартай шал нойтон өмднийхөө түрийг шууж өмссөн жаал хүү Григорий руу очиж хармаанаасаа ууттай тамхиа гаргаж байгаа Григорийн өөдөөс эгцлэн харж цовоо хоолойгоор:

	— Энэ рүү жаахан уруудахлаар алагдсан улс дайралдана. Өчигдөр манайхны казакууд баригдсан улааныхныг тууж яваад нялж орхисон... Ах аа, би Элст толгойн хажууд үхэр хариулж яваад тэднийг цавчиж байгааг харсан. Ой, аймаар юм билээ! Сэлэм далайж эхэлмэгц цаадуул нь муухай орилолдоод гүйлдсэн... Дараа нь би очиж үзсэн... Нэгний нь мөрийг тас цавччихсан, үе үе буржигнаж, цээжний нь цусан дотор зүрх нь хөдөлж байна билээ. Элэг нь цэлдэн хөх юм байсан... Ёстой аймаар юм! гээд Григорий, Христоня, Томилин нарын огт айсан шинжгүй хүйтэн царайг хараад, яасан айдаггүй улс вэ гэж гайхсан бололтой байлаа. 

	Жаал хүү тамхи асааж Григорийн морины нойтон хүзүүг илбэж “Баярлалаа” гээд үхэр рүүгээ гүйж одлоо. 

	Цавчиж алсан улаан гвардийнхныг замын хажуугийн задгай ус урссан гүехэн ганганд хаялаад элсээр булмаар болсон байв. Цус нөж болж хавдсан уруултай тугалга шиг чилдэн хөх нүүр, хөвөнтэй хөх өмдтэй нүцгэн хөлүүд гулдайлцаж байв. 

	— Янзалж булахгүй, муусайн чононууд! гэж үглээд Христоня морио ташуурдан Григорийн хойноос уулын уруу давхилаа. 

	— За хөө, Донын нутагт ч цус урсаж эхэллээ дээ! гэж Томилон шазвалзан инээвхийлэв. 


XXV

	 

	Бунчукийн командад Татарск гацааны Максимка Грязнов хэмээх нэг казак байлаа. Тэр нь Кутеповын отрядтай тулалдахад морио алуулж явгарснаас хойш учиргүй архи ууж, хөзөр тоглох донтой болжээ. Гэдсэндээ цагаан үсэн олойртой үхэр зүсмийн морио алагдмагц Максимка эмээлээ үүрч дөрвөн мод газар яваад цагаантны үүрлэсэн нүхнээс амьд гарч чадахгүй шиг болохоор хударгын мөнгөн чимгийг мөнгөн тоног бүхий хазаартайгаа аваад тулалдааны талбараас дур мэдэн зугтжээ. Ростовт очиж, нэг есаулыг цавчиж алахдаа мулталж авсан мөнгөн сэлэм, авч явсан хазаар, хударгын мөнгөн тоноглол, өмд, савхин гутлаа дагууд нь мөрийтэй хөзөрт алдаад Бунчукийн командад нүцгэн шахам очиж нийлжээ. Бунчук түүнийг хувцаслаж, гайгүй сайн ярьж хэлж өгчээ. Тэр нь цаашдаа засарч ч магадгүй байжээ. Гэтэл Ростовын дэргэд тулалдах үед түүний толгойг сум зад цохиж, цэнхэр нүд нь цамц дээрээ гоожиж, консервын лааз шиг онгойсон гавлаас нь цус олгойдож байжээ. Ийнхүү урьд морины хулгайч, саяхан цадиггүй архичин байсан казак Грязновын нэр нарт ертөнцөөс ор сураггүй арилжээ. 

	Амь тавихаар тэлчилж байгаа Максимкагийн биеийг харчхаад Бунчук түүний бяцарсан гавлын цус үсэрсэн пулемётын гол төмрийг нямбай гэгч арчиж суужээ. 

	Ухрах болж, Бунчук ч пулемётоо чирээд зайлжээ. 

	Амь тэмцэхдээ цамцаа дээш нь шууж өргөсөн Максимкагийн хүрэн бор бие халуун шороон дээр торойн үлдэж, хүйт даан хөрж эхэлжээ. 

	Туркийн фронтоос буцаж ирсэн цэргүүдээр байгуулсан удаан гвардийнхны салаа эхний зөрлөг дээр бэхлэв. Мөлгөр хавтгай дух, халцархай малгайтай нэг цэрэг Бунчукийн пулемётыг зоолцож бусад нь салаа гудамжийг хөндөлсүүлж хориглолт санаатай юм босгож байв. 

	Нэг хууз сахалтай цэрэг гүвээний цаад руу ширтэж:

	— Наашаа ирж уулзаач! гээд инээж байв. 

	— Одоо ч бид тэднийг ниргэж тавина!

	Хашааны банз ховхолж байгаа нэг хүдэр залууд:

	— Самара, ховх татаад бай! гэж хашхирч байв. 

	Хавтгай духтай казак архины агуулахын дээвэр дээр гарч:

	— Нөгөөдүүл тэр явж байна! Наашаа ирж явна! гэж хашхирав. 

	Анна Бунчуктэй зэрэгцэж хэвтлээ. Улаан гвардичууд түр хийсэн бэхлэлтийн ард хэвтэцгээв. 

	Тэр үеэр зэргэлдээ гудамжаар улаан гвардийн есөн хүн тариалангийн шан дагаж гүйсэн ятуу шиг өнцгийн байшингийн цаагуур гүйлдэж оров. 

	— Давхилдаж явна! Шагайгаарай! гэж тэдний нэг амжиж хэлэв. 

	Гудамжны уулзуурт хэсэгхэн зуур чив чимээгүй болсноо төдхөн саравчтай малгайдаа цагаан бүч уяж, ташаандаа карабин зүүсэн морьтой казак хуйларсан тоосон дундаас түрүүлэн гарч ирээд мориныхоо амыг гэнэт татахад морь нь хойд хоёр хөл дээрээ цоройв. Бунчук гар буугаар амжиж буудтал нөгөө казак мориныхоо хүзүү дээр наалдаж хэвтээд буцаж давхилаа. Пулемётын дэргэд байсан цэргүүд учраа олохгүй бужигнан, хоёр нь хашаа даган гүйж хаалганы дэргэд очоод хярж хэвтэв. 

	Цэргүүд одоо л босоод буцаж гүйлдэх нь илэрхий мэдэгдэж байв. Туйлдаа хүртэл айж тэвдсэн хүмүүсийн дув дуугүй бүлтэлзэж байгааг харахад тогтож байх шинжгүй байв... Энд болсон явдлын дотроос нэг зүйл Бунчукийн сэтгэлд үүрд хоногшин үлдлээ. Алчуур нь гэдрэгээ шувтарч, үс гэзэг нь сэгсийж, царай нь танигдахгүй болтлоо цонхийсон Анна ухасхийн босож, винтовоо хөндлөн бариад эргэн харж нөгөө казакийн далд орсон байшин руу гараараа зааж, бас л танигдмааргүй хангинасан дуугаар: “Миний хойноос!” гэж хашхираад урагшаа бүдчин шогшлоо. 

	Бунчук өндийн ярвайгаад нэг юм хашхирч хэлснээ хөл нь жигтэйхэн чичрэвч дэргэдээ байгаа нэг цэргийн винтовыг шүүрэн авч, Аннаг дуудаж буцаах гэж тамирдталаа бархирч амьсгаадсаар хойноос нь гүйлээ. Түүний араас хэдэн хүн пар пар гүйх сонстож, энэ яваа насанд нь нөхөшгүй нэг аймшигтай юм тохиолдох гэж байгаа мэт санагдана. Аннагийн тэр эрэлхэг дуурайл нь бусдыг үлгэрлэн дагуулж чадахгүй, мунхаг бөгөөд учир утгагүй сүйрэх тавилантай хэрэг гэдгийг Бунчук тэрхэн мөчид ойлгов. 

	Булангийн хажуухантай давхиж яваа казакуудтай халз тулгарч, дайсан үе гал нээж, сум шүнгэнэнэ. Хөөрхий Анна туулай шиг ганцхан чарлаад, нүдээ бүлтийлгэж, гараа сарван, навсайж ойчив. Бунчук нь казакууд хэрхэн буцаж, өөрийн нь пулемётын дэргэд байсан арван найман цэрэг Аннагийн баатарлаг дуурайлалд зоригжин казакуудыг яаж хөөснийг ч харсангүй. Түүний нүдэнд ганцхан л Анна түүний хөлийн хажууд тарчилж байгаа нь л харагдлаа. Гар хуруу нь мэдээ алдаж, Аннаг аль нэг газар тийш өргөж аваачих гээд хажуулдуулан хэвтүүлтэл зүүн хажуугаас нь цус гоожиж, салам цоорсон хөх цамц нь шархыг нь тойроод навсайж байлаа. Тэсрэх сум онож, Анна тэсэхгүй болсныг Бунчук ойлгож, Аннагийн нүд гөлийж халуун амийг нь үхэл тасалж байгааг харлаа. 

	Нэг хүн ирж мэлэрч гөлөрсөн Бунчукийг ёвров. Тэд Аннаг ойролцоо нэг хашаанд аваачиж сэрүүн саравч дор тавив. 

	Нөгөө хавтгай духтай цэрэг шарханд нь бөөн бөөн хөвөн хийж цусыг шингээгээд, цус нэвтэрч бамбайсан хөвөнг гаргаж хаяж байв. Бунчук биеэ барьж, Аннагийн цамцны товчийг тайлж, өөрийнхөө дотуур цамцнаас урж, шархыг нь таглаж дарахад цус нь хөөрөн бурчигнаж, шархны нь нүхээр хий гарч, Аннагийн царай хөхрөн цайгаад ангайж харласан ам нь шаналан дагжиж байв. Амаараа агаар амьсгалавч уушгины хий ам шарх хоёроор нь зэрэг гарч байлаа. Бунчук цамцыг нь огтолж, үхлийн хөлс дааварласан биеийг нүцгэлж, шархыг яаж ийж бөглөв. Хэдэн минутын дараа Анна ухаан орж цус хурсан хонхор нүдээр Ильяг нэг хараад сормуус нь чичгэнэн анив. 

	— Ус! Халуун байна! гэж хашхирч тийчлээд, — Амьд байх юм сан! Илья-а-а-а!. Хонгор минь. Аааа! гэж Анна эгшин уйлав. 

	Бунчук хавдаж бамбайсан уруулаа Аннагийн цоргисон халуун хацарт наалдуулж, цээж рүү нь аягаар ус цутгав. Эгмийнх нь хонхрыг дүүрсэн ус тэр дорхноо хатаж байлаа. Үхлийн халуун Аннаг шатааж цээж рүү нь хэчнээн ус хийвч Анна-Халуун байна!. Гал!. гээд дийлдэхгүй өнхөчсөөр байлаа. Тэнхээ нь тасарч аажим аажмаар хөрж эхлэхдээ:

	— Илья, яах гэж ингэв ээ? Хараач хамаг юм ийм л амархан байдаг... Чи хачин хүн!. Аймаар юм... Илья... Хонгор минь, чи ээжид ямар нэг аргаар... Чи мэдэж байгаа... гээд инээх мэт нүдээ тогтуухан нээж, өвчин шаналгаагаа тэвчихийг оролдовч хүнд юманд даруулчихсан мэт бачимдуу бүдэг дуугаар — Эхлээд намайг... нэг юм түлхээд, дараа нь төөнөсөн... Одоо дагуудаа шатаж байна... Үхэх нь шиг байна... гэснээ Бунчукийн үхэхгүй гэж уцаарлан дохихыг харж — Намайг орхи! Хэцүү... Ай, амьсгаа авах яасан ч хэцүү юм! гэж хэлээд ярвайв. 

	Сэтгэлдээ зангирсан бүхнийг хэлэх гэсэн бололтой завсарлаж байгаад, байн байн олон юм ярилаа. Царай нь улам шингэрч сиймийгээд, чамархай нь шарлаж байгааг хараад Бунчук жигтэйхэн айлаа. Ямар ч хөдөлгөөнгүй сунасан гарыг нь харахад хумс нь шинэхэн болсон мойл шиг хөхөрч байгаа үзэгдэв. 

	— Ус... Цээж рүү... Халуун байна!

	Бунчук ус авчрахаар байшин руу гүйлээ. Саравчинд буцаж ирэхэд нь Анна хяхнаж уухилахаа больсон байв. Сүүлчийн удаа татвалзсан ам, бүлээн шархаа дарсан лааны тос шиг цав цагаан алган дээр нь нарны ташуу гэрэл тусна. Бунчук түүнийг мөрөн доогуур нь гараа оруулж аяархан тэвэрч өндийгөөд, хавчийж байгаа хамар, хоёр хөмсөгний нь хоорондох бяцхан хар бөрт, дурайсан хар хөмсөг, томрон гөлийж байгаа нүдний нь цөцгийг агшин зуур ажив. Мэдээ алдарсан толгой нь гэдрэгээ улам улам унжиж, залуу бүсгүйн нарийхан хүзүүний гүргэр хөх гүрээний судас эцсийн удаа лугшив. 

	Бунчук дутуу аньсан хар зовхинд нь уруулаа наалдуулан:

	— Найз аа! Аня! гэж дуудсанаа босож, гэнэт эргээд хоёр гараа ташаандаа наалдуулан унжуулж огт хөдлөлгүй модойсон чигээрээ алхлан одов. 

	 


XXVI 

	 

	Энэ хэд хоног Бунчук хижиг туссан хүн шиг үлгэн салган болов. Явж ажиллах, идэж уух, унтаж хэвтэх бүхэн нь цөм зүүд мэг элий балай байдалтай болов. Орчин тойрондоо байгаа юмыг хавдаж хөөсөн нүдээрээ учрыг олохгүй гөлрөн ширтэж, таньдаг хүнээ танихгүй, нэг бол архи их уусан хүн шиг, эсхүл хүнд өвчинд нэрвэгдээд тэнхэрч чадаагүй байгаа хүн шиг болжээ. Аннаг нас барснаас хойш сэтгэл санаа нь түр зуур балартаж, юу ч хүсэхгүй, юу ч санахгүй болжээ. 

	— Бунчук, хоолоо ид! гэж нөхөд нь хэлбэл ганцхан зүг гөлрөн ширтсээр залхуу нь хүрсэн мэт удаан зажилж хүлхэж суудаг болжээ. 

	Нөхөд нь түүнийг үргэлж ажиглаж, эмнэлэгт хэвтүүлэхээр ярилцаж байв. 

	Нэг пулемётчин:

	— Бие чинь муу байна уу? гэж маргааш нь асуужээ. 

	— Үгүй. 

	— Тэгвэл яагаад байгаа юм бэ? Уйдаад байна уу?

	— Үгүй. 

	— За тэгвэл хоёул тамхи татъя. Найз минь, одоо нэгэнт эргэж ирэхгүйгээс хойш сэтгэлээ хий дэмий зовоох хэрэггүй. 

	Унтацгаах болохоор нөхөд нь:

	— Хэвт. Унтах цаг боллоо! гэж хэлээд өөрснөө унтацгаадаг байжээ. 

	Иймэрхүү хачин байдалтай дөрөв хоножээ. Тав дахь өдөр нь Бунчукийг гадаа явж байхад Кривошлыков дайралдаад ханцуйнаас нь дугтарч:

	— Аанхаан чи энд явж байгаа вий. Би чамайг эрлээ гээд Бунчукт тохиолдсон зовлонг мэдээгүй учраас мөрийг нь алгадсанаа гэнэт санаа нь зовсон янзтай хараад — Чи ч яаж орхио вэ? Архи уучхаагүй биз дээ? Хойд тойрог руу экспедиц явуулах гэж байгааг сонссон уу? Таван хүнтэй комисс сонгосон. Федор авч явна. Гагцхүү хойд талын казакуудад л найдлага тавьж байна. Тэгэхгүй бол хэрэг биш болоод байна. Ер нь байдал муухан байна! Чи явах уу? Бидэнд ухуулагч хэрэгтэй байна. Чи явах уу? гэлээ. 

	— Тэгье гэж Бунчук товчхон хариулав. 

	— За тэгвэл сайн байна. Маргааш хөдөлнө. Өвгөн Орловынд очоорой. Тэр чинь манай уурхайч байгаа юм. 

	Сэтгэл санааны хувьд хуучин байдалдаа эргэж орсон Бунчук яриа хийхээр бэлтгэж, маргааш нь тавдугаар сарын 1-нд экспедицийн хамт хөдлөв. 

	Тэр үед Донын зөвлөлт засгийн газарт илэрхий аюултай байдал үүсэж байжээ. Украиныг эзэлсэн германы цэргүүд улам дотогшилж, адаг Донын суурин, тойргуудад нэлдээ хувьсгалын эсэргүү үймээн самуун дэгдэв. 

	Өвөлжөөний районд Попов тэнүүлчилж, тэндээс Новочеркасск руу заналхийлж байлаа. 

	Дөрөвдүгээр сарын 10-13-нд Ростовт хуралдсан мужийн зөвлөлийн их хурал нь бослого гаргасан черкассчууд Ростов руу давшиж ойр хавийг нь эзэлсний улмаас хэдэн удаа түр засварлажээ. Гагцхүү хойд зүгийн Хопер, Усть-Медведийн тойрогт л хувьсгалын гал голомт хэвээр улалзаж, Доод Донын казакуудын дэмжлэгт найдвар алдсан Подтелков болон бусад нөхөд хойд зүгийн дулаан бүлээн гал голомтын зүг өөрийн эрхгүй тэмүүлж байлаа. Дайчилгаа тасарч, Донын Ардын Комиссар нарын Зөвлөлийн даргаар саяхан сонгогдсон Подтелков нь Лагутины санаачилгаар фронтынхноос гурав дөрвөн хороо байгуулж Германы болон Доод Донын хувьсгалын эсэргүү нарыг эсэргүүцэхийн тулд хойд зүгийн тойргуудад очихоор шийдвэрлэв. 

	Подтелков тэргүүтэй таван хүнээр дайчиллагын онц комисс байгуулж, дайчиллагын хэрэгцээнд зориулан улсын сангаас дөрөвдүгээр сарын 29-нд арван сая рублийн алтан болон Николайн тэмдэгт цаас авч, мөнгөний авдрыг хамгаалах отрядыг гол төлөв Каменск суурины нутгийн командын казакуудаас яаруу сандруу бүрдүүлж, хэд хэдэн казак ухуулагч аваад тавдугаар сарын 1-нд германы аэроплануудад буудуулсаар Каменскийг чиглэн хөдлөв. 

	Украинаас ухарч яваа улаан гвардийнхны цуваа замд хахаж, боссон казакууд гүүр тэсэлж, ачаа хөсгийг онхолдуулж байв. Новочеркасск-Каменскийн шугам дээгүүр өглөө бүр германы аэропланууд сүрэг элээ шиг эргэлдэн доошилж пулемётоор шүршихэд улаан гвардийнхан цуваанаасаа сандран гүйлдэж, буу тачигнан галт тэрэгний өртөөн дээгүүр шатсан үнсний үнэр, устган сүйрүүлэгч дайны гашуун хэншүүтэй холилдон ханхална. Аэропланууд хамаагүй өндөрт хөөрөвч буучид хэзээ хойно болтол сумаа хоосолж, замын хажуугаар хоосон хонгио гутлын шагайгаар татахуйц зузаан хөглөрнө. Элсэн дээгүүр унасан сумны хонгио нь арван нэгдүгээр сард унасан царсны алтан шаргал навчис шиг үзэгдэнэ. 

	Хаана ч явсан эвдэрч сүйрсэн юмс: замын хажуугаар онхолдон шатаж хэмхэрсэн вагонууд нүүрсэрч, төмөр утасны шон дээгүүр чихэр шиг цагаан лонхнууд, гялалзаж, тасархай утас санжаад, барилгын олонх эвдэрч, замын хажуугаар тавьсан цасны хашлага хуй салхи дайрсан мэт хиарчээ. 

	Экспедиц Миллеровогийн чиглэлд таван өдөр зүтгүүлж, зургаа дахь дээрээ Подтелков комиссын гишүүдийг вагондоо цуглуулж:

	— Ингэж яваад амжихгүй нь! Хүнс хоолоо орхиод аяллын журмаар энгийн хөсөг олоод явган явцгаая гэв. Цэл гайхсан Лагутин:

	— Чи юу ярьж байна? Аяллын журмаар Усть-Медведиц хүрэх гэсээр байтал манийгаа цагаантнууд арчаад өнгөрнө гэв. 

	— Ер нь хол шүү гэж Мрыхин зүрхшээв. 

	Дөнгөж сая экспедицийг гүйцэж ирсэн Кривошлыков юу ч дуугарсангүй гандчихсан петлицтэй шинелийнхээ зах руу шургаж сууна. Түүний чичирдэг халуун томуу нь үгдэрч, гашуун хинин уугаад чих нь шуугьж, тархи толгой нь халуун оргиж янгинаад ярианд ч оролцсонгүй, ёотонтой шуудайн дээр атирч суулаа. Халуундаа болоод нүд нь гөлөрчихжээ. Подтелков газрын зургийг нүд салгалгүй ширтэн:

	— Кривошлыков! гэж дуудлаа. 

	— Яах нь вэ?

	— Юу ярилцаж байгааг сонсов уу? Аяллын журмаар явахгүй бол биднийг цагаантнууд гүйцэж ирээд баллах нь. Чи юу гэж бодож байна? Чи манийгаа бодвол эрдэмтэй хүн байна хэлээч гэв. Кривошлыков:

	— Аяллын журмаар явж бодох нь ч болно л доо гэснээ чичирдэг нь хөдөлж чонон цагаан шүд нь харчигнан — Ачаа бараа маань бага байсан сан бол гэв. 

	Подтелков мужийн газрын зургийг хаалганы хавьцаа дэлгэж, Мрыхин сэжүүрээс нь барьтал бүрхэг үүлтэй баруун зүгийн салхинд дэрвэлзэн хийсээд гараас нь мултрав. 

	Подтелков тамхинд шарласан хуруугаараа газрын зураг дээр жишүү заагаад:

	— Харж бай, үүгээр л бид явна даа! Масштабыг нь харж байна уу? Зуун тавь, сайндаа л хоёр зуун мод газар. За юу? гэв. 

	— Тийм нь тийм л юм. Золигийн л хол газар юм! гэж Лагутин дуугарав. 

	— Михаил, чи юу гэж бодож байна?

	Кривошлыков арга барагдсан янзтай мөрөө хавчилзуулж:

	— Би татгалзахгүй гэв. 

	— Одоохон ачаагаа буулга гэж казакуудад очиж хэллээ. Цаг алдах хэрэггүй гээд Мрыхин яах вэ гэсэн янзтай бусдыгаа харж, дургүйцэхгүй байхлаар нь вагоноос үсрэн буув. 

	Бороо шивэрсэн бүрхэг өглөө Подтелковын экспедицийн явсан цуваа Цагаан Калитваас холгүй зогсож байлаа. Бунчук вагонд толгой дээгүүрээ шинель нөмөрчихсөн хэвтэж, казакууд цай чанах зуураа бие биеэ даажигнан инээлдэнэ. 

	Мигулиний алиа шооч казак Ванька Болдырев пулемётчин найзыгаа шоолж, тамхи савссаар паржигначихсан хоолойгоор:

	— Игнат, чи аль губернийх вэ? гэв. 

	— Тамбовынх гэж даруу зантай Игнат бүдүүн дуугаар аяархан хариулав. 

	— Моршанскийнх биш байгаа даа?

	— Үгүй, Шацкийнх. 

	— А-а-а... Шацкийн залуучуул сүрхий. Долуул байж ганц хүнтэй зодолдохоос сийхгүй улс даа. Найр хийхдээ тугалыг өргөст хэмхээр төхөөрдөг гэсэн, танай тосгонд уу, биш үү?

	— Чи боль доо!

	— Аа тийм, би мартчихжээ. Тэр ч танай тосгонд болоогүй юм. Харин танайхан чинь сүмээ хайрсан гурилаар шавж, дараа нь вандуй дээр тавиад уулын уруу өнхрүүлэх гэсэн гэдэг биз. Тийм явдал гарсан байх аа? гэв. 

	Тэгэлцэх зуур данхтай цай боргилж, Игнатыг Болдыревын даажигналаас ангижруулав. Хоол цайгаа ууж идэх гээд дөнгөж сууцгаатал Ванька бас л:

	— Игнат, чи яагаад гахайн мах идэхдээ муу юм бэ? Дургүй юм уу? гэвэл

	— Үгүй, зүгээр гэв. 

	— Май, гахайн засаа. Их амттай шүү!

	Хүмүүс инээд алдаж, нэг нь цацаад удтал бүгшүүлж ханиалгав. Элгээ хөштөл инээлдэн, савхин гутал тачигнуулахад минчийж уурласан Игнат:

	— Золиг, өөрөө л идэж байхгүй юу! Чи засаагаараа яах гээд байгаа юм? гэж аашлав. 

	— Минийх биш ээ, гахайнх. 

	— Аль ч адилхан өмхий! гэхэд Болдырев аанай гэгч:

	— Өмхий гэнэ үү? Чи чинь эрүүл байна уу? Үүнийг чинь улаан өндөгний өдөр тавьдаг юм байхгүй юу. Нэртэйгээр нь мацаг барихаас айдаг гэж хэлээч... гэв. 

	Болдыревтой нэг суурины, ухаа хонгор үстэй, Георгийн дөрөвдүгээр зэргийн одонт, царайлаг хөөрхөн казак залуу:

	— Болиоч, Иван! Харчуулаар оролдоод гай тарихын нэмэр. Гахайн засаа идчихээд бодон гахайн хэнхэг тусна. Бодонг хаанаас олох вэ? гэж явууллаа. 

	Нүдээ аньж хэвтсэн Бунчук тэдний яриаг сонссон ч үгүй, саямагийн явдлаа санаад элэг зүрх нь улам ч их шимширч аньсан нүдний нь бүрхүүл дотор тэртээ холын нуруун дээгүүр ой мод бүхий цастай тал үзэгдэж, хүйтэн салхи үлээж, хажууд нь хар нүд, зоригтой бөгөөд эелдэгхэн уруул ам, самсаа дээрээ бяцхан хар толботой, духан дээрээ гүн бодлогын үрчлээстэй Анна нь зэрэгцэж яваа мэт санагдана.. Аннагийн уруулаас гарсан үг нь дуулдсангүй. Хүмүүсийн ярилцах, инээлдэх шуугиан үймүүлж, тэр хоёрын анхаарлыг самгардуулавч гялалзаж байгаа нүд, дэрвийж сэрвийсэн сормуусны нь хөдөлгөөнөөр чухам юу ярьж байгааг нь гадарлав. Гэтэл Анна нь эрс өөр болж нүүр царай нь шарлаж, хавчийж байгаа хамрын нь хажуугаар зурвас нулимс гүйлгэнэж, уруул нь жигтэйхэн шаналгаатай ярвайчихсан үзэгдэв. 

	Бунчук тонгойгоод ширгэж байгаа хар нүдийг нь үнсэв... Тэгээд гэнэт дуу алдан ярвайж, мэгшин уйлахгүйн тулд алгаараа амаа таглав. Анна түүнээс ганц ч минут холдсонгүй. Нүүр царай, хэв байдал, алхаа гишгээ, хөмсөгний хөдлөх тэр бүх нь нийлээд түүнийг бүхэл бүтэн, амьд шинжтэй болгож байв. Хийсвэр мөрөөдөл бүхий үг яриа болон хамт хуваалцаж байсан бүгдийг Бунчук дурсан бодов. Тэгж нэгд нэггүй дурсаж санах тусам сэтгэлийн нь зовлон хэдэн арав дахин нэмэгдэж байлаа. 

	Ачаа буулгах тухай тушаал сонсоод Бунчук сэрэв. Бунчук босож тайван гэгч гараад, ачаа бараа буулгалцаж огт хэнэггүй янзтай тэргэн дээр сууж хөдлөв. 

	Бороо шивэрч, замын хажуугийн өвс нойтон оргино. Атар хээр гүвээ жалгаар салхи дураар сэнгэнэж, хол, ойр гацаа, суурин үзэгдэнэ. Ард бух тэрэгний утаа суунаглаж, өртөөний дөрвөлжин улаан байшингууд торойж үлдэв. Цагаан Калитваас хөлсөлж авсан дөч гаруй тэрэг замаар цувж, морьд алгуурхан сажилна. Бороонд норсон зуунги хар шороо, тэрэг, морьдын дугуй, хөлд зууралдана. Тэрэгний дугуйнд шавар тас хар хөвөн шиг сэвсийтэл баарцаглаж наалдана. Тэдний хойд урд талд тэр районы баахан уурхайчид явцгаав. Гэр бүл, эд хогшлоо чиргүүлсээр казакийн харгислалаас дорно зүг зугтааж яваа нь тэр ажээ. 

	Тэднийг Грачийн салааны хажууд Романовский, Шаденко нарын улаан гвардийн сарампай болсон отряд гүйцэж очив. Цэргүүд нь дайн тулалдаанд зүдэрч, нойр хоолгүй явж, царай зүс алджээ. Сахлаа англи маягаар тайрсан, хавчгар хамартай, угийн царайлаг боловч сүр жавхаа нь нэлээд буурчихсан Шаденко Подтелков руу очиж хөмсөг зангидан, ууртай, ядарсан байдлаар:

	— Чи надад юу хэлэх гээд байгаа юм бэ? Би цэргүүдээ мэдэхгүй гэж үү? Хэрэг биш болоод байна. Цусны германчууд энүүхэнд ирчхээд байна! Одоо яаж бөөгнөрүүлж авна аа? гэж хэлэхийг нь Бунчук дэргэдүүр нь өнгөрөхдөө сонслоо. 

	Тэдэнтэй ярьсны дараа Подтелков жаахан мухардсан янзтай хөмсөг атируулан, хөсгөө гүйцэж очоод, өндийж суугаа Кривошлыковтой нэг юмыг их л тэвдүү ярьж байхыг нь Бунчук ажиглав. 

	Кривошлыков тохойлдож хажуулдаад, гараа далайн хий цавчих мэт зангаж хэдэн үг торжигнуулахад Подтелков хөгжин баясав. Түүнийг тачанка тэргэн дээр үсэрч суухад зургаан пүү хүнд бие нь тэрэгний өрөөсөн хажууг яйжийтал дарав. Жолооч морио ороолгож, дугуйн шавар үсчив. 

	Подтелков салхи сөрөн, савхин цамцныхаа энгэрийг ярж нүдээ онийлгон:

	— Давхиад бай! гэж хашхирав. 

	 


XXVII

	 

	Экспедиц Краснокутскийг чиглэн Дон нутгийн гүн рүү хэд хоног зүтгүүлэв. Тэднийг Украин слободагийн хүн ам найрсгаар угтаж хүнс хэрэглэл, морьдын тэжээл дуртайяа худалдаж орон гэртээ хонуулавч харин Краснокутск хүртэл морьд уналга хөлсөлж авах асуудал тавимагц л украйныхан тээнэгэлзэн, ар шилээ маажиж, шууд татгалзацгаав. Подтелков нэг украйныг шалгааж:

	— Үнэ өртгийг сайн өгнө. Чи юу л гэж үнэрхээд байгаа юм бэ? гэв. 

	— Амь маань хэдэн төгрөгөөс хямд биш шүү дээ?

	— Чиний амь бидэнд хэрэггүй. Чи бидэнд тэрэгтэй морио л хөлсөл!

	— Үгүй, чадахгүй. 

	— Яагаад чадахгүй билээ?

	— Та нар чинь казакууд руу яваа биз дээ?

	— Тийм. Тэгээд юу гэж?

	— Мөнгө олох гэж байж сүйрэхээ больё. Бид чинь аминдаа хайргүй улс биш шүү дээ. Морийг минь үгүй хийчихвэл би юугаараа ажиллах вэ? Ах минь, өгч чадахгүй! гэжээ. 

	Краснокутск ойртох тутам Подтелков болон бусад нөхдийн сэтгэл улам л түгшиж байлаа. Хүн амын зан ааш хувирч, эхний слободад цай ундтай, баяртай найртай хүлээж авдаг байсан бол дараагийн слободынхон экспедицээс илэрхий болгоомжилж дургүйцэх, үг асуухад хариулахаас булзах, урьдах шиг экспедицийн хөсгийг слободын залуучууд тойрч сонирхохоо больж, цонхоороо дургүйхэн шиг муухай харцгаан, бушуухан зугтдаг болов. 

	Тэгэхэд нь экспедицийн казакуудын дургүй хүрч:

	— Та нар ингэхэд бурхан шашинтай улс уу, үгүй юу? Яагаад биднийг гурилын шүүр шиг харалцаад байна? гэж ч шалгаав. 

	Наголинск хошууны нэг слободад хүйтэн шинжтэй хүлээн авахад уур нь хүрсэн Ванька Болдырев талбай дээр нь малгайгаа газар шидэж, өвөгчүүл ирэх вий гэж хялбалзан харж байгаад сөөнгөдүү хоолойгоор:

	— Та нар чинь хүн үү? Аль эсхүл албин чөтгөрүүд үү? Экээ нь юу яасан нохойнууд, юу л гээд дуугүй гөлийлцөөд байгаа юм бэ? Та нарын эрхийг хамгаалах гэж цусаа урсгаж явахад та нар гэж харж үзэх ч дургүй байдаг! Ийм зан мораль тараахаа татаарай! Одоо, нөхөд минь, казак, украйн гэж байхгүй цөм адил тэгш, ямар ч ялгаагүй болсон. Тахиа, өндөг юу л авчирвал цөмд нь Николайн тэмдэгтээр үнийг төлнө гэж омогджээ. 

	Болдыревын омогдож байгааг чагнаж байсан зургаан украйн анжсанд оруулсан морьд шиг толгойгоо гудайлган зогсоцгоож, Ванькагийн ширүүн үгний хариуд хэн ч юу ч дуугарсангүй. 

	— Хохол, та нар ер нь ямар л байсан тэр хэвээрээ золигтож байдаг улс юм! Муусайн мондиуд тамтаг болтлоо бут үсрээсэй! Танай энд даанч бүдүүн гэдэстэй буржуй нар алга даа! гээд бас л халцархай малгайгаа газар чулуудаад, ууртаа минчийж улайгаад 

	— Та нараас хөхөө өвлийн хүйтэнд цас гуйгаад ч олж авч чадахгүй байх аа гэв. 

	Гэтэл украйнчууд:

	— Битгий хуцаад бай! гэж хэлээд зүг зүг рүүгээ тарцгаав. 

	Тэр слободын нэг настайвтар украйн авгай улаан гвардийн нэг казакаас:

	— Та нар харсан юмаа дээрэмдэж, хавьтсан хүнээ алдаг гэсэн, үнэн үү? гэж шалгаахад цаад казак нь нүдээ анивчилгүй гөлийж байгаад:

	— Үнэн. Хавьтсан бүгдийг ч биш л дээ. Харин өвөгчүүлийг бол төхөөрнө гэв. 

	— Эй бурхан минь! Тэгж байхын хэрэг юу байна?

	— Бид тэднийг будаатай хольж иддэг. Одоогийн хонины мах шал амтгүй өвс шиг болчихжээ. Харин өвөгчүүлийг чанаж орхихлоор шөл гарах нь сайхан гэж яана... 

	— Чи тоглож байгаа байлгүй. 

	— Эгч гуай, наадах чинь солиорч байхгүй юу! Өвчигнөж байгаа юм! гэж хажуугаас нь Мрыхин хэлэв. 

	Тэгээд нөгөө алиа казакийг дуудаж. 

	— Чи хэнтэй яаж алиалахаа мэдэх хэрэгтэй! Ингэж алиалаад байвал Подтелков чамайг баллаж орхино гэж мэдээрэй! Чи юу гэж улс амьтны толгой эргүүлж байгаа юм бэ? Цаадах чавганц чинь үнэнээсээ өвөгчүүл иддэг улс гэж тараачихна гэм гэж Мрыхин загнав. 

	Подтелков үдлэх, хоноглохоо сааж, сандарч тэвдэхдээ урагшаа л тэмүүлсээр байлаа. Краснокутск сууринд орохын өмнө Лагутинтай удтал зөвлөн ярилцаж:

	— Бид хол яваад хэрэггүй. Усть—Хоперын суурин хүрээд л ажлаа эхэлье! Цэрэг элсүүлэх тухай зарлаж, морь уналга, зэвсэг хэрэглэлтэйгээ ирсэн хүн бүрд зуун рублийн цалин олгоё. Тэгэхээс биш ардын мөнгийг хамаагүй үрж болохгүй. Усть—Хопероос ингэж эхлээд дээшээ өгсөж, чиний Букановск, Слащевск, Федосеевск, Кумылга, Глазуновск, Скуришенск хүрнэ. Одоогоор Михайловск хүрээд дивиз байгуулж авъя. Олдоно байгаа? гэв. 

	— Тэнд нам тайван л байгаа бол олдох ч олдоно. 

	— Тэнд бас эхэлчихсэн гэж бодож байна уу?

	— Яаж мэдэх вэ? гээд Лагутин ямаан сахлаа шувтарч аргадангуй нарийхан хоолойгоор:

	— Бид жаахан л хожимдлоо... Федя, бид амжихгүй л болов уу гэж айж байна. Офицерууд тэнд хийдгээ хийж байгаа. Түргэлэх л юм сан гэв. 

	— Харин түргэлж явна шүү дээ. Чи битгий айгаад бай! Бид айж болохгүй гэж Подтелков муухай хараад 

	— Бид хүмүүсийг удирдаж яваад айж яаж болох билээ? Амжина! Сэт цохино! Хоёр долоо хоногийн дараа цагаантныг ч, германчуудыг ч цохино! Муусайн золигуудыг Донын нутгаас хөөж гаргана даа! гэснээ таг болж папиросоо байн байн сорж 

	— Хожимдвол бид ч баларна, Донд Зөвлөлт засаг ч сөнөнө гэсэн үг! Ох, хожимдохгүй л юм сан! Тэнд офицеруудын бослого биднээс урьтаж хүрсэн байвал хамаг юм дуусах нь тэр! гэж санаж байснаа хэлж орхив. 

	Маргааш орой нь экспедиц Краснокутск суурины нутагт орлоо. Алексеевск гацаанд арай хүрэлгүй Лагутин, Кривошлыков хоёртой түрүүчийн нэг тэргэнд цуг явсан Подтелков талд хэсэг мал бэлчиж явааг хараад:

	— Энэ малчнаас асууя гэж Лагутинд хэлэв. 

	— Оч л доо гэж Кривошлыков дэмжив. 

	Лагутин, Подтелков хоёр тэрэгнээс үсрэн бууж мал руу очлоо. Атаршуулсан талбайн өвс хурц наранд хүрэнтэн гялтганаж, тачирхан өвс малын хөлд гишгэгдэж, харин замын хажуугаар шармагийн шар цэцэгтэй бяцхан бут хааяа нэг үзэгдэж, морин хялганын сэгсгэр түрүү халиурна. Подтелков хатсан хөгшин агийн толгой тасалж алгандаа нухаж үнэртсээр малчин руу очиж:

	— Өвгөн гуай, сайн сууж байна уу? гэв. 

	— Мэнд л гэлдэрч явна. 

	— Мал хариулж явна уу?

	— Тийм ээ. 

	Өвгөн өтгөн буурал хөмсөгнийхөө дороос хүрлийн ширтэнэ. 

	— За ямаршуу амьдарч байна даа? гэж Подтелков жирийн асуудал тавив. 

	— Бурхан тэнгэрийн авралаар зүгээр дээ. 

	— Танай үүгээр сонин юутай байна?

	— Сонсогдох л юм алга. Харин та нар чинь ямар улс байна даа?

	— Цэргүүд харьж явна. 

	— Хаанах вэ?

	— Усть—Хоперынх. 

	— Нөгөө Подтелков та нартай яваа юу?

	— Бидэнтэй яваа. 

	Малчин өвгөн дорхноо айж, зүс нь хувьсхийв... 

	— Өвгөн гуай, яагаад урвайж орхив доо?

	— Тэгэлгүй яах вэ. Та нарыг чинь аль дайралдсан үнэн итгэлтийн шашинтныг хүйс тэмтэрч яваа юм гэж улс амьтан ярилцах юм. 

	— Тэр худлаа! Хэн тийм цуурхал тарааж байна?

	— Уржигдар цуглаан дээр атаман ярьсан. Подтелков халимагуудтай нийлээд хавьтсанаа хядаж явна гэдэг дам яриа тарж, албан бичиг ч ирсэн юм уу даа. 

	— Танайхан чинь атамантай болчихсон уу? гэж Лагутин асуугаад Подтелков руу хялавхийн харав. Тэр нь амандаа зууж байсан өвсний шилбийг шар шүдээрээ тас хазав. 

	— Саявтар атаман сонгоод зөвлөлийг хаачихсан. 

	Лагутин өөр юм асуух гэтэл тэдний хажууд том халзан бух жижигхэн гунжин үнээ дээр харайж тэвдүүлэв. 

	— Галзуу золиг няцалж орхих нь ээ! гээд малчин өвгөн настай байтлаа хурдлан гүйх зуураа 

	— Настягийн минь үнээ!.. Бяцалж орхих нь!.. Хүүш! Хүүш халзан.. гэж хашхирав. 

	Подтелков гараа хаялсаар тачанка руугаа эргэж алхлав. Аж ахуйч Лагутин зогсож, бухад навшийтал даруулсан ядруу гунжийг санаа зовнин хараад: 

	“Чааваас, няцаллаа. Лав няцалж орхив бололтой! Муухай амьтан юм даа!” гэж өөрийн эрхгүй бодов. 

	Гунжны ууц хугараагүй бүтэн гарсныг мэдээд Лагутин хөсөг рүүгээ явав. “Яадаг юм билээ? Донын цаадтай атаманы засаг тогтчихсон гэж үү?” гэж өөрөө өөрөөсөө асуутал, замын хажууд зогсож байгаа үржлийн сайхан бух түүний анхаарлыг агшин зуур татав. Бух, мантан том харагч үнээг үнэртээд зэнтгэр толгойгоо сэгсэрч байв. Өм рүү нь өвдгөө хүртэл унжиж, бие нь гунагар урт, балцгар хөл нь зөөлөн газар шигдэж орсон, халиурсан улаан сайхан бухыг шохоорхон харах зуур Лагутины чихэнд үй түмэн зөгий мэт бодол шуугин тэвдүүлэвч “Сууриндаа ийм нэг бухтай болох юм сан. Манайхны бух дэндүү жижиг юм даа” гэдэг бодол төрснөө тэр дорхноо замхран арилав. Тачанка руугаа очиж казакуудын урвагар царайг ширтэн, одоо аль чиглэлээр явах билээ гэж бодлоо. 

	 

	* * *

	 

	Халуун томуунд нэрвэгдсэн сэтгэгч, яруу найрагч Кривошлыков Подтелковт хандаж:

	— Бид хувьсгалын эсэргүү нарын бослого үймээнээс зугтан, түүнээс түрүүлэх гэж мацаж явахад тэр нь биднээс түрүүлээд хүрчихсэн байх нь ээ. Түүнийг гүйцэхгүй нь л дээ. Нам дор газрыг хальсан үер шиг айхавтар хурдан яваа юм байна гэв. 

	Комиссын гишүүдийн дотроос ганцхан Подтелков л уг байдлын хамаг нарийн учрыг мэдэж байгаа мэт үзэгдэж, бөгцийн суугаад:

	— Давхиад бай! гэж морин жолооч руугаа хашхична. 

	Сүүлийн тэрэгнүүдэд дуулалдаж явсан хүмүүс таг чиг болж, дугуй тачигнан хүмүүс инээлдэж бархиралдах чимээ үе үе сонстож байв. 

	Малчны хэлсэн мэдээ нотлогдов. Свечниковын гацаа руу эхнэртэйгээ яваа нэг фронтын казак замд дайралдав. Погоон, тэмдэг бүхий тэр казакаас асууж лавлаад Подтелковын царай улам барайж харлав. 

	Тэд Алексеевск гацааны хажуугаар өнгөрөв. Борос шивэрч тэнгэр бүрхээд, зөвхөн зүүн зүгт үүлний цоорхойгоор нарны туяа ташиж, хэсэгхэн хөх тэнгэр үзэгдэнэ. 

	Дөнгөж гүвээн дээр гараад тавричийн Рубашкины хэсэг рүү буутал нөгөө тийшээ хүмүүс гүйлдэж, хэдэн хөсөг тэрэг үг суггүй давхиж харагдав. 

	— Зугтааж байна. Биднээс айжээ... гэж Лагутин гайхаж үглээд бусдыгаа эргэж харав. 

	— Тэднийг буцаа! Золигуудыг дуудаач!.. гэж Подтелков хашхирав. 

	Казакууд тэргэн дээрээ босоцгоож малгайгаараа даллав. Нэг нь. 

	— Эй!.. Та нар хаачих нь вэ?.. Хүлээж бай!.. гэж бархирав. 

	Экспедицийн хөсөг Рубашкины хэсэг рүү ергүүлэн оров. Хүн амьтангүй өргөн гудамжаар салхи хуйларч, нэг хашаанд байсан украйн эмгэн дуу алдан барьж байсан дэрийг тэргэн дотор чулуудаж, хөл, толгой нүцгэн өвгөн нь морио цулбуурдаж зогсоно. 

	Байр олуулахаар Подтелковын түрүүлж явуулсан хүмүүсийг казакийн толгойн сэргийлэхүүд олзолж, гүвээний цаад руу авч явсныг Рубашкинд ирээд мэдлээ. Казакууд холгүй байгаа бололтой байв. Тэд түргэн зуур зөвлөлдөөд буцаж явахаар шийдлээ. Эхлээд цаашаа явна гэж тэмүүлсэн Подтелков сүүлдээ тээнэгэлзэв. 

	Халуурч чичирдэг нь хөдөлсөн Кривошлыков юу ч хэлсэнгүй. 

	— Цаашаа яваад үзэх үү? гэж Подтелков зөвлөгөөнд оролцсон Бунчукаас асуув. 

	Тэр нь хэнэггүй янзтай мөрөө хавчив. Бунчук нь өөрийгөө мөрдөн хөөсөн гашуун уйтгар, гуньхралаас холдож л байвал урагшаа хойшоо аль руу явах нь ялгаагүй санагдаж байжээ. Подтелков тачанкийн хажууд хойш урагш алхлан Усть—Медведь рүү явбал дээр гэж ярилаа. Гэтэл казак ухуулагчдын нэг нь түүний үгийг шууд тасалж:

	— Чи галзуурч байна! Биднийг чи хааш нь аваачих гэж байна? Хувьсгалын эсэргүү нарын гарт аваачиж өгөх нь үү? Нөхөр минь, тэгж битгий нарги! Буцаж явна! Бид үхэх дургүй байна! Тэр юу вэ? Чи харж байна уу? гээд гүвээ рүү заалаа. 

	Цөм эргэж харцгаав. Бяцхан довон дээгүүр гурван морьтой хүн явж харагдав. 

	— Тэдний толгойн сэргийлэх дээ! гэж Лагутин хэлэв. 

	— Бас тэр явж байна!

	Гүвээн дээгүүр морьтой улс сүүтгэнэж, олуулаа гарч ирснээ цухалзаад далд орцгоов. Подтелков буцаж явах тушаал өгөв. Алексеевск гацааны хажуугаар гарахад тэднийхэнд урьдчилан мэдэгдсэн бололтой. Экспедицийнхнийг ойртмогц хүмүүс нь нуугдаж зугтав. 

	Үдшийн бүрэнхий болж, эгзэгтэй хүйтэн бороо шавхуурдав. Хүмүүс норж чимчирнэ. Тэд хөсгийнхөө хажууд буугаа бэлэн барьцгаан явна. Зам тахиралдаж, нарийхан судаг руу орсноо гүвээ өөд мушгиралдан өгсөв. Казакийн толгойн сэргийлэхүүд гүвээн дээгүүр цухалзан харуулдаж, экспедицийнхний угийн бачимдсан санаа сэтгэлийг улам бачимдуулж, салахгүй дагана. 

	Зам хөндлөн огтолж гарсан нэг жалганы дэргэд Подтелков тэрэгнээсээ үсрэн бууж “бэлтгээд!” гэж бусдадаа хэлээд, морин цэргийн карабин бууныхаа замгийн түгжээг мулталж хөсгийн хажуугаар алхлав. Жалга дотор хашигдаж тунасан задгай ус цэнхэрлэж, бяцхан цөөрмийн дэргэдэх лаг элсэн дээгүүр ус ирж уусан малын мөр ярайж хашлагийн далан дээгүүр лууль шарилж ургаж, доодох усны нь захаар өлөн өвс үрчийж, тарваган шийрийн нарийхан навч бороонд сэрчигнэнэ. Подтелковын санаснаар тэнд казакууд отож байсангүй. Түрүүлж явуулсан тагнуултай хэн ч дайралдсангүй. 

	Кривошлыков Подтелковыг хөсөг рүү дуудаж:

	— Федор, чи одоо битгий хүлээ. Тэд одоо довтлохгүй. Шөнө л довтолно гэв. 

	— Би ч бас тэгж бодож байна. 

	 


XXVIII

	 

	Огторгуйн өрнөд хэсэгт үүл өтгөрч, тэнгэр харанхуйлав. Тэртээ алсад Донын хавьцаа аянгын цахилгаан цахилж, улбар ягаан туяа шархтсан шувууны далавч шиг дэрвэлзэж улалзана. Тэр зүгт зузаан хар үүлний хормой доогуур үдшийн гэгээ бүүдийн цайрна. Анир чимээгүй хоосон тогоо шиг уудам талын жалга, нугачаад өдрийн гунигт гэрэл шингэж, намрын үдшийг санагдуулна. Цэцэглэж амжаагүй өвснөөс ч хүртэл өжиж илжирсэн нялуун үнэр ханхална. 

	Подтелков нойтон өвсний олон янзын аагийг үнэрлэн алхална. Тэр бээр  хааяа нэг зогсож, өсгийдөө баарцаглаж наалдсан шаврыг цэвэрлэж дээш болоод норж бамбайсан савхин хүрмээ шаржигнуулсаар ядарч цуцсан янзтай гэлдэрнэ. 

	Калашников гацаа, Поляково—Наголинск хошуунд шөнө болсон хойно очлоо. Командын казакууд хөсгөө хаяж айл хунараар тарж хоноцгоов. Сэтгэл түгшсэн Подтелков харуул гаргах тушаал өгсөн боловч казакууд тун ч дурамжхан цугларцгаав. Гурав нь харуулд гарахаас татгалзав. 

	— Тэднийг нөхрийн шүүхээр шийтгэвэл таарна! Байлдааны тушаал биелүүлээгүйг нь буудах хэрэгтэй! гэж Кривошлыков цухалдав. 

	Сандарч тэвдсэн Подтелков гараа хий сарваж:

	— Хүмүүс маань замдаа сэтгэл санаагаар уначихжээ. Өөрсдийгөө ч хамгаалахгүй байх. Мишатка, бид ч баларчээ!.. гэв. 

	Лагутин арай гэж хэдэн хүн олж гацааны гадуур харуулд гаргалаа. 

	Подтелков айлын гэрүүдээр явж хамгийн дотнын хүмүүстээ:

	— Нөхөд минь, битгий унтаарай! Унтлаа л бол манийг нялж орхино шүү! гэж захив. 

	Өөрөө бүхэл шөнөжингөө ширээний ард шанаагаа тулж том томоор санаа алдан суув. Өглөөгүүр дөнгөж үүр тэмдгэрэх үеэр зэнтгэр толгойгоо ширээн дээр санжуулан зүүрмэглэмэгц зэргэлдээ хашаанаас ирсэн Роберт Фрашенбрудер сэрээчихлээ. Тэднийг хөдлөх гэж бужигнасаар байтал үүр цайлаа. Подтелков гадаа гартал үнээ саагаад ирсэн гэрийн авгай үүдний пинд дайралдаж хэнэг ч үгүй:

	— Гүвээн дээгүүр морьтой улс явцгааж байна гэв. 

	— Хаана?

	— Гацааны цаадах. 

	Подтелковыг гадаа гүйж гартал цагаан манан бүрхсэн гацааны цаадах гүвээн дээгүүр голын бургасны гөлөг шиг өдий төдий морьтой казак сэрийлцэн гарч ирснээ юу юугүй ергүүлж, гацааг бүслэн нэвсийтэл давхицгааж айсуй. 

	Удсан ч үгүй Подтелковын хашаанд байсан тачанка руу командын казакууд цувцгаав. Тав үстэй, хүдэр чийрэг казак Василий Мирошников ирж Подтелковыг дуудаж уулзаад хулмалзан:

	— Нөхөр Подтелков, ийм байна... Сая эдний төлөөлөгч ирээд явлаа гээд гүвээ рүү гараараа зааж 

	— Биднийг одоохон зэвсгээ хураалган бууж өг гэж чамд хэлүүллээ. Тэгэхгүй бол тэд дайрч орох гэнэ гэв. 

	Тэгэхэд нь Подтелков түүнийг шинелийн нь энгэрээс заамдаж

	— Чи!.. Нохойн гөлөг!.. Чи надад юу хэлж байна вэ? гээд түүнийг гэдрэг нь түлхэж тачанка руугаа гүйж очоод винтовынхоо гол төмрөөс шүүрч казакууддаа 

	— Бууж өгөх гэнэ үү?.. Хувьсгалын эсэргүүчүүдтэй юу ярих юм бэ? Бид эдэнтэй тэмцэнэ! Миний хойноос! Эгнээд! гэж хашхирав. 

	Казакууд айлуудаас гүйлдэн гарч гацааны зах руу бөөнөөрөө гүйлдэв. Захын байшингийн хажууд комиссын гишүүн Мрыхин амьсгаадан гүйж яваа Подтелковыг гүйцэж очоод:

	— Подтелков оо, яасан шившигтэй юм болж байна! Бид чинь ах дүү нартайгаа цус урсгалцах гэж үү? Больё! Ярилцаад учраа олъё! гэв. 

	Өөрийн нь хойноос командын ялихгүй цөөнх дагалдаж явааг харж, хэрэв тулалдвал зайлшгүй ялагдахаа эрүүл соргог ухаанаар эргэцүүлэн бодоод Подтелков винтовынхоо замгийг дув дуугүй мулталж:

	— Нөхөд өө, больё! Гацаа руу буцаад... гэж малгайгаараа муухан шиг даллав. 

	Буцацгааж бүх отрядаараа залгаа гурван хашаанд цугларав. Удсан ч үгүй казакууд гацаа руу ирж, дөчин казактай отряд гүвээн дээрээс бууж ирлээ. 

	Подтелков Милютиний өвөгчүүлийн урилгаар гацааны захад очиж бууж өгөх болзол ярилцахаар явав. Гацааг бүсэлсэн дайсны гол хүч эзэлсэн байрандаа байсаар байлаа. 

	Бунчук Подтелковыг гүйцэж очоод зогсоож:

	— Бууж өгөх нь үү? гэв. 

	— Сүрлийг хүчээр хугалж байхад... юу гээ вэ?.. Яая гэх вэ дээ?

	— Үхэх дур чинь хүрээ юү? гэж Бунчук эгдүүцээд Подтелковыг дагалдаж явсан өвөгчүүлийг анхааралгүй, уваагүй хүнгэнэсэн чанга дуугаар:

	— Биднийг зэвсгээ хураалгахгүй гэж байна гэж хэл!.. гэж хэлчхээд, годосхийн эргэж нагаанаа атгасан гараа далласаар буцаж гүйв. 

	Эргэж ирээд тэр бээр бүслэлтийг тулалдан сэтэлж төмөр зам руу очъё гэж казакуудад ятгахыг оролдсон боловч олонх нь бууж эвлэрэх бодолтой байлаа. Зарим нь Бунчукаас холдож, бусад нь шууд дайсагнаж:

	— Аника, чи өөрөө явж байлд. Бид ч төрсөн ах дүү нартайгаа тулалдахгүй гэв. Бид тэдэнд зэвсэггүйгээр ч итгэнэ. 

	— Улаан өндөгний хишиг өдөр болж байхад бид цус урсгаж байх уу? гэлцэв. 

	Тэгмэгц Бунчук амбаарын хажууд байсан тэрэг рүүгээ очиж доор нь шинелиэ дэвсээд гар бууныхаа иржгэр бариулыг тавилгүй атгаж хэвтэв. Эхлээд зугтаана гэж бодсон боловч цэргээс дур мэдэн оргох нь эвгүй санагдаж, яавал яаг гэж бодоод Подтелковын эргэж ирэхийг хүлээв. 

	Подтелков гурван цаг болоод буцаж ирэв. Түүнтэй цуг гацаа руу танихгүй өчнөөн төчнөөн казак хүрч ирлээ. Зарим нь морьтой зарим нь морио хөтөлсөн, бусад нь явган Подтелковыг болон урьд түүнтэй хамт их бууны батарейд алба хааж байсан, одоо Подтелковын экспедицийн баривчлах отрядыг толгойлж яваа дэд есаул Спиридоновыг салалгүй дагана. Подтелков дээгүүр харж согтуу хүн шиг биеэ барьж алхална. Түүнд Спиридонов нэг юм хэлээд нарийхан дуугаар эгдүүтэй инээж явав. Тэднийг эв хавгүй харуулдаж зассан иштэй том цагаан далбааг урдаа тэвэрч барьсан нэг морьтой казак дагаж явав. 

	Ирсэн казакууд экспедицийн хөсөг байгаа гудамж, хашаагаар нэг дүүрч, бөөн шуугиан болов. Тэдний олонх Подтелковын командын казакуудтай цэрэгт цуг байсан хүмүүс байлаа. Тэд баярлан инээлдэж:

	— Хүүе, нэг тогооны найз. Чи газрын хаанаас гараад ирэв?

	— За мэнд байна уу, Прохор. 

	— Гайгүй дээ. 

	— Би чинь чамтай золтой л байлдсангүй. Львовын дэргэд австрийнхантай яаж хөөцөлдөж явснаа санаж байна уу?

	— Угаасан эцэг, Данило! Эцэг минь! Христос дахин мэндлэх шиг юм болж байна!

	— Ёстой л мэндэлнэ гээч болж байна! гээд хоёр казак сахлаа навшийтал шов шов үнсэлдэж, хоёр бие олзуурхан харж инээлдэн дал мөрөө алгадацгааж байгаа сонстоно. 

	Хажуухантай нь:

	— Бид чинь мацаг тайлж ч амжсангүй... 

	— Большевнкууд, та нар ямар мацгаа тайлдаг билээ?

	— Большевик нь большевик, гэхдээ бид бурхнаа шүтсээр л яваа. 

	— Хо! Худлаа биз!

	— Яах аргагүй үнэн. 

	— Загалмай зүүдэг үү?

	— Энэ байна гээд ханхар цээжтэй улаан гвардийн нэг казак уруулаа дорвойлгон цамцныхаа энгэрийг тайлж, шар үс халиурсан хүрэн бор цээжиндээ зүүсэн зэвэрч ногоорсон зэс загалмай гаргаж харуулав. “Үймээний эзэн Подтелковыг” баривчлах отрядад яваа өвсний ац, түлээний сүхээр зэвсэглэсэн өвөгчүүл гайхацгаан бие биеэ харж:

	— Та нарыг чинь христосын шашнаас няцсан улс гэж ярилцдаг биш бил үү?

	— Та нарыг чинь чөтгөр шулам шүглэсэн амьтад гэлцдэг... 

	— Та нарыг чинь сүм хийд дээрэмдэж, лам хувраг нарыг алдаг гэж цуурхдаг байсан гэв. 

	— Худлаа! гэж дарлигар нүүртэй улаан гвардийн цэрэг шууд няцааж 

	— Та нарыг мэхэлж байхгүй юу. Би л хувьд Ростовоос гарахынхаа өмнөхөн сүмд очиж адис авсан гэв. 

	Ишийнх нь тэн хагасыг тайрсан морин жад барьсан нэг хариугүй жаахан өвгөн:

	— Хараач гэм ээ! гэж баярлан алга ташиж байв. 

	Гудамж, хашаагаар нэг хөгжүүн яриа хөөрөө болов. Гэтэл хагас цагийн дараа Боковск суурины нэг вахмистр тэргүүтэй хэдэн казак гадаа бөөгнөрсөн олны дундуур түлхэлцэн явж:

	— Подтелковын отрядынхан, цугларцгаа! гэж хашхирцгаав. 

	Бор ногоон өнгийн цамц, погоонтой дэд есаул Спиридонов ёотонгийн үлтэрхий шиг гялгар цагаан офицер тэмдэг бүхий саравчтай малгайгаа авч эргэн тойрон харж байгаад:

	— Подтелковын отрядад яваа хүмүүс цөмөөрөө зүүн тийшээ хашаа руу ялгарцгаа! Бусад нь баруун тийшээ! Фронтоос ирсэн та нарын ах дүүс бид танай төлөөлөгчтэй уулзаж ярилцаад, та нарын зэвсгээс хүн ард айгаад байгаа учраас бидэнд бүх зэвсгээ хураалгахаар шийдлээ. Винтов болон бусад зэвсгээ тэргэн дээр тавьцгаа. Түүнийг бид хамтран хамгаална. Та нарыг бид Краснокутскт хүргэж өгнө. Тэндхийн Зөвлөлөөс та нар зэвсгээ бүрэн бүтэн буцааж авах болно! гэв. 

	Улаан гвардийн казакууд дургүйцэн шуугилдав. Хашаа дотор хүмүүс бархиралдаж Кумшатск суурины казак Коротков:

	— Зэвсгээ хураалгахгүй! гэж хашхирав. 

	Хүмүүс дүүрсэн гудамж, хашаагаар нэг их салхи босох мэт хүнгэнэн шуугив. 

	Ирсэн казакууд баруун тийшээ ялгарч, Подтелковын отрядын улаан гвардичууд гудамжны голд хэсэг хэсгээрээ бөөгнөрч үлдэв. Шинелиэ дутуу хагас нөмөрсөн Кривошлыков эргэн тойрноо муухай хялбалзан харж, Лагутин амаа мурийлган ярвайна. Хүмүүс эргэлзэж гайхалцан ярилцана. 

	Зэвсгээ өгөхгүй гэж хатуу шийдсэн Бунчук винтовоо хөндөлсүүлэн барьж Подтелков руу гүйж очоод:

	— Зэвсгээ өгөхгүй! Чи сонсож байна уу?! гэв. 

	— Одоо өнгөрсөн... гэж шивгэнээд Подтелков отрядынхоо хүмүүсийн нэрийн жагсаалтыг салганасан гартаа хумхиж атгав. 

	Тэр жагсаалт Спиридоновын гарт шилжиж, цаадах нь гүйлгэж харснаа:

	— Энд зуун хорин найман хүн... Бусад нь хаана байна?

	— Замдаа үлдсэн. 

	— Аа, тийм үү... За тэр яах вэ... Зэвсгээ хураалгахыг цэргүүддээ тушаа. 

	Подтелков хамгийн түрүүнд хуйтай буугаа мулталж өгөхдөө:

	Сэлэм, винтов хоёр тачанка дээр байгаа гэв. 

	Зэвсэг хурааж эхлэв. Улаан гвардийнхан дурамжхан гэгч зэвсгээ авчирч, гар буугаа хашаа дээгүүр шидэлж, хашаа дотуур энд тэнд нууцгаана. 

	— Зэвсгээ хураалгаагүй хүмүүсийг цөмийг нэгжинэ! гэж Спиридонов хөгжүүн гэгч ангалзан хашхирав. 

	Бунчук тэргүүтэй улаан гвардийн зарим нь винтовоо өгөхийг эсэргүүцсэн учраас тэдний зэвсгийг хүчээр хураав. 

	Нэг пулемётчин пулемётынхоо замгийг авч зугтаасны улмаас бөөн бужигнаан болов. Үймэлдэх далимаар хэдэн хүн нуугдав. Тэгмэгц Спиридонов харгалзагчид гаргаж үлдсэн хүмүүсийг Подтелковын хамт бүслэн нэгжиж, нэрсийг дуудав. Олзлогдогсод дургүй дуугарцгааж, зарим нь:

	— Шалгаад яах юм. Цөмөөрөө л байна!

	— Биднийг Краснокутск руугаа хүргээд аль!

	— Нөхөд өө! Ажлаа дуусгая! гэж хашхиралдав

	Спиридонов мөнгөний авдрыг лацдаж, олон хүнээр хамгаалуулан Каргинск руу явуулаад, өөрөө олзлогдогсдыг жагсааж дуугаа эрс өөрчлөн:

	— Хоёр эгнээд! Зүүн гар тийшээ! Баруун мөрөө дагаж урагшаа алхаад марш! Дуугүй явцгаа! гэж командлав. 

	Улаан гвардийнхан үг өгүүлэл тавьцгааж, хойно урдаа орж таг чиг болоод, тэр дорхноо эгнээгээ алдаж бөөгнөрөн явцгаав. 

	Подтелков өөрсдийгөө зэвсгээ хураалгацгаа гэж аргадахдаа ямар нэг аз дайрч магадгүй гэж горьдож байсан ажээ. Гэтэл олзлогдогсдыг дөнгөж гацаанаас гарахтай зэрэг тэднийг тууж яваа казакууд захдуу явааг нь мориороо шахаж эхлэв. Час улаан сахалтай, чихэндээ хуучирч харласан ээмэг зүүсэн нэг өвгөн казак зүүн гар талд алхалж явсан Бунчукийг ямар ч шалтгаангүйгээр ташуурдаж, сурын нь үзүүр Бунчукийн хацрыг цайртал ороолгов. Бунчук эргэж хараад нударга зангидтал хоёр дахь удаа маш хүчтэй ороолгож, түүнийг арга буюу нөхдийнхөө дунд зугтаж ороход хүргэлээ. Бөөгнөрөн яваа нөхдийнхөө дунд руу аливаа амьд амьтны биеэ хамгаалах төрөлхийн араншингаар шахцалдан ороод Бунчук амьд явах хүслэн аливаа хүнд ямар ч амь бөхтэй зууралдаж байдгийг өөрийн бие дээр үзэж гайхаад, Аннаг нас барснаас хойш анх удаа уруул нь бачимдан шазвалзав. 

	Олзлогдогсдыг зодож нүдэж эхэллээ. Зэвсэггүй дайсныг хараад улангассан өвөгчүүл мориороо дайруулах шахаж, морин дээрээсээ тонгойн хүмүүсийг ташуурдаж, сэлмийн мөгөөр балбана. Цохиулсан хүн бүр хүмүүсийн дунд руу өөрийн эрхгүй шургаж бие биеэ дайрч, дарж, орилолдож эхлэв. 

	Доод Донын улаан гвардийн өндөр сэргэлэн залуу гараа далайн зүхэж:

	— Алах юм бол одоохон алаад аль! Юу л гээд зовоогоод байгаа юм бэ? гэж хашхичив. 

	— Та нарын хэлсэн үг чинь аль вэ? гэж Кривошлыков уцаарлав. 

	Өвөгчүүл жаахан намдав. “Биднийг хааш нь тууж явна вэ?” гэж нэг олзлогдогчийн асуухад тууж явсан фронтын залуу большевикуудыг талархдаг бололтой. 

	— Пономаревын гацаанд аваач гэж тушаасан. Та нар бүү айцгаа! Та нарт муу юм хийхгүй байх гэж шивгэнэв. 

	Тэднийг Пономаревын гацаанд тууж аваачив. 

	Спиридонов хоёр казакийн хамт жаахан хавчиг пингийн хаалганы хоёр талд зогсоод олзлогдогсдыг ганц ганцаар нь оруулж:

	— Нэр, овог? Хаанахынх вэ? гэж асуугаад тос болсон дэвтэрт бичиж байв. 

	Бунчукийн орох ээлж болов. 

	— Овог? гээд Спиридонов харандааныхаа үзүүрийг цаасанд хүргэхийг завдан, улаан гвардийн хүрлэгэр духыг хялавхийн харснаа Бунчукийн нулимах гээд умалзаж байгааг үзэнгүүт бүх биеэрээ бушуухан бултаж зайлан 

	— Бушуу ор, муу нохой! Овоггүйгээр үхнэ дээ чи гэж зандрав. 

	Бунчукийн жишээгээр Тамбовын Игнат нэрээ хэлсэнгүй. Бас гурав дахь нь танигдалгүй үхье гэж бодоод гяндангийн босгыг дуугүй алхаж... 

	Пингийн хаалгыг Спиридонов өөрөө цоожилж манаа тавив. 

	Эскпедицийн ачаа хөсгөөс олзолж авсан хоол хүнс, буу зэвсгийг казакууд пингийн хажууд хуваалцаж байх завсар Подтелковыг барилцахад оролцсон гацааны төлөөлөгчдөөс яаруу сандруу байгуулсан цэргийн хээрийн шүүх зэргэлдээ цэг байшинд хуралдав. 

	Боковск суурины, шав шар хөмсөгтэй, пагдгар есаул Василий Попов даргалав. Тэр бээр  хананд өлгөж алчуураар хучсан толины доорх ширээний ард, саравчтай малгайгаа ар шил рүүгээ дарчихсан, ширээг элгээрээ налж тохойлдон суугаад амарлингуй ширүүн нүдээр шүүхийн гишүүдийг ээлжлэн ширтэнэ. Яаж шийтгэхийг хэлэлцэв. 

	— Ноён өвөгчүүл, эднийг бид яах вэ? гэж Попов лавлан суув. 

	Тэгээд тонгойж зэргэлдээ суугаа дэд есаул Сениний чихэнд нэг юм шивнэхэд цаадах нь зөвшөөрч бушуухан толгой дохив. Поповын нүдний хүүхэн хараа онийж, хөгжүүн байдал нь арилж, зэвүүн хүйтэн шинжтэй гөлөлзөн, аруу таруу сормуусныхаа цаагуур нуугдан ёлтолзоно. 

	— Өсөж төрсөн газар орноосоо урван тэрсэлж, орон гэрийг маань талж, казак хүн ардыг устгаж яваа хүмүүсийг бид яах ёстой вэ?

	Милютинск суурины хуучин шашинт өвгөн Февралев мултарсан пүрш шиг год үсрэн босож толгойгоо сэжлэн хүмүүсийг улангассан гялтгар нүдээр ширвэж шүлсээ үсчүүлэн 

	— Буудаж ал! Цөмийг нь! Бурхан шашнаа худалдсан хүмүүст уучлал байхгүй! Буруу номтныг алах л хэрэгтэй!.. Ал!.. Хөвчдөж алах хэрэгтэй!.. Шатааж албал таарна!.. гэж хашхичив. 

	Шодгор сахал нь годолзон, улаан судалтай цагаан үс нь согсолзож, уруул нь нэл шүлс болж, царай нь тоосго шиг улайж барлайн амьсгаадсаар суув. 

	Шүүхийн нэг гишүүн Дьяченко:

	— Өөр газар цөлье. Болохгүй юу?.. гэдэг эргэж хургасан санал гаргав. 

	— Буудъя!

	— Алах ял заая!

	— Эдний саналыг дэмжиж байна!

	— Цөмийг нь олны өмнө цаазалъя!

	— Өмхий шарилжийг тариалангийн талбайгаас сугалж хаявал зохино!

	— Алъя!

	— Буудахгүй яах юм бэ? Өөр яриад байх юу байгаа юм бэ? гэж Спиридонов дургүйцэв. 

	Есаул Поповын завж бархирах тусам нь улам үрчийж, саяхан өөртөө болоод өрөөл бусдадаа аятайхан санагдаж байсан нөгөө амарлингуй бодь байдал нь алга болж, завж нь унжиж хатсан бургас шиг мурийгаад:

	— Буудан ал!.. Бич!.. гэж нарийн бичгийн даргаа мөрөн дээгүүр нь өнгийж хараад тушаав. 

	— Харин Подтелков, Кривошлыков... Тэр хоёр дайсныг бас буудах уу?.. Тэднийг буудах ч бага л байгаа юм гэж цонхны хажууд унтарсан дэнлүүний галыг мушгиж суусан бүдүүн өвгөн казак яншив. 

	— Тэр хоёрыг толгойлогчийн хувьд дүүжил! гэж хэлээд Попов нарийн бичгийн даргадаа:

	— Бич “Тогтоол. Дор үсэг зурсан...” гэв. 

	Нарийн бичгийн дарга нь бас Попов нэртэй, есаулын холын хамаатан байв. Тэрээр ухаа хонгор үсээ толийтол самнасан толгойгоо гилжийлгэн үзэг шажигнуулж эхлэв. 

	— Керосин хүрэхгүй нь... гэж нэг нь харамсан шүүрс алдав. 

	Дэнлүү сүүмэлзэж, гол нь нүүрсжив. Хүмүүсийг чимээгүй болоход байшингийн таазанд аалзны шүлсэнд орооцолдсон ялаа жингэнэж үзэг цаас шаржигнаад, шүүхийн гишүүний нэг нь сахуутай адуу шиг амьсгаадав. 

	 

	Тогтоол

	 

	1918 оны дөрөвдүгээр сарын 27 (тавдугаар сарын 10) Каргинск, Боковск гацаа, Краснокутск суурингаас сонгогдсон:

	 

	 

	Василевск гацааны : Максаев Степан

	Боковск гацааны : Кружилин Николай

	Фомин гацааны : Кумов Федор

	Дээд Яблоновск гацааны : Кухтин Александр

	Доод Дуленск гацааны : Синев Лев

	Ильинск гацааны : Волоцков Семен

	Коньковск гацааны : Попов Михайл

	Дээд Дуленск гацааны : Родин Яков

	Савостьянов гацааны : Фролов Алекс

	Милютинск суурины : Февралев Максим

	Николаев гацааны : Грошев Михаил

	Краснокутск гацааны : Еланкин Илья

	Пономарев гацааны : Дьяченко Иван

	Евлантьев гацааны : Кривов Николай

	Малахов гацааны : Емельянов Лука

	Ново-Земцев гацааны : Коновалов Матвей

	Попов гацааны : Попов Михаил

	Астахов гацааны : Щегольков Василий

	Орлов гацааны : Чекунов Федор

	Климо-Федоровск гацааны : Чукарин Федор 

	 

	нарыг В. С. Попов даргалж

	 

	 

	ТОГТООСОН НЬ

	 

	1. Хөдөлмөрчин ард түмнийг талж дээрэмдэн, хуурч мэхэлж явсны учир доорх жагсаалтад нэр орсон бүгд 80 хүнийг буудан алж цаазлах, үүнд уг намын толгойлогч Подтелков, Кривошлыков хоёрыг дүүжилж цаазаар авсугай. 

	2. Лавтай нотолгоогүй учраас Михайловск гацааны казак Антон Калитвенцовыг цагаатгасугай. 

	3. Подтелковын отрядаас зугтаж Краснокутск сууринд баригдсан Ковстантин Мельников, Гаврил Мельников, Василий Мельников, Аксенов, Вершинин нарт энэхүү тогтоолын нэгдүгээр зүйлд заасан ял (алах) ногдуулсугай. 

	4. Заасан ялыг маргааш дөрөвдүгээр сарын 28-ны (тавдугаар сарын 11-ний) өглөөний 6 цагт гүйцэтгэсүгэй. 

	5. Баривчлагдагсдыг харж ажиглаж байх харуулын ахлагчаар дэд есаул Сенинийг томилж, түүний мэдэлд өнөө оройн 11 цагт тус бүр винтов бүхий хоёр казак очуулах. Энэ зүйлд заасныг эс биелүүлсний хариуцлага шүүхийн гишүүдэд ногдох бөгөөд цаазаар авах ялыг гацаа тус бүрийн харуул гүйцэтгэхийн дээр буудан алах газраа казакуудыг тав таваар очуулсугай. 

	 

	Үсэг зурсан:

	Цэргийн хэлтсийн дарга В. С. Попов

	Нарийн бичгийн дарга А. Ф. Попов

	 

	1918 оны хуучин тооллын дөрөвдүгээр сарын 27-нд

	Цэргийн хээрийн шүүх цаазаар авах ял заасан

	Подтелковын отрядынхны нэрсийн жагсаалт

	 

	 

	Суурин Нэр овог Заагдсан ял

	 

	Устъ-Хоперск Федор Подтелков дүүжилсэн

	Еланск Михаил Кривошлыков дүүжилсэн

	 

	Каванск Авраам Какурин Буудсан

	Букановск Иван Лагутин Буудсан

	Нижегородск хотын Алексей Ив. Орлов Буудсан: 

	Нижегородск Ефим Мих. Вахтель Буудсан

	 

	Усть-Бастрянск Григорий Фетисов Буудсан

	Мигулинск Гаврил Ткачев Буудсан

	Мигулинск Павел Агафонов Буудсан

	Михайловск Александр Бубнов Буудсан:

	Луганск Калинин Буудсан :

	Мигулинск Константин Мрыхин Буудсан

	Магулинск хотын Андрей Коновалов Буудсан

	Полтавск Константин Кирста Буудсан

	Котовск Павел Поздняков Буудсан

	Мигулинск Ивая Болдырев Буудсан

	Мигулинск Тимофей Колычев Буудсан

	Филим-Челб. Дмитрий Вододаров Буудсан

	Чернышевск Георгий Карпушин Буудсан

	Филим-Челб. Илья Калмыков Буудсан

	Мигулинск Савелий Рыбников Буудсан

	Мигулинск Поликарп Гуров Буудсан

	Мигулинск Игнат Земляков Буудсан

	Мигулинск Иван Кравцов Буудсан

	Ростов Никифор Фроловский Буудсан

	Ростов Александр Коновалов Буудсан

	Мигулинск Петр Вихлянцев Буудсан

	Клецк Иван Зотов Буудсан:

	Мигулинск Евдоким Бабкин Буудсан

	Михайловск Петр Свинцов Буудсан

	Дуборинск Илларион Челобитчиков Буудсан

	Казанск Климентий Дронов Буудсан

	Иловлинск Иван Авилов Буудсан

	Иловлинск Матвей Сакматов Буудсан

	Доод Курмоярск Георгий Пупков Буудсан

	Терновск Михаил Февралев Буудсан

	Херсонск хотын Василий Пантелеймонов Буудсан

	Казанск Порфирий Любухин Буудсан

	Клецк Дмитрий Шамов Буудсан

	Филоновск Сафон Шаронов Буудсан

	Мигулинск Иван Губарев Буудсан

	Мигулинск Федор Абакумов Буудсан

	Луганск Кузьма Горшков Буудсан

	Гундоровск Иван Изварин Буудсан

	Гундоровск Мирон Калиновцев Буудсан

	Михайловск Иван Фарафонов Буудсан

	Котовск Сергей Горбунов Буудсан

	Доод Чирск Петр Алаев Буудсан

	Мигулинск Прокопий Орлов Буудсан

	Луганск Никита Шеин Буудсан

	РПТК-ийн ахлах механик Александр Ясенский Буудсан

	Ростов Михаил Поляков Буудсан

	Раздорск Дмитрий Рогачев Буудсан

	Ростов Роберт Фрашенбрудер Буудсан

	Ростов Иван Силендер Буудсан

	Самарск хотын Константин Ефимов Буудсан

	Чернышевск Михаил Очвинников Буудсан

	Самарск хотын Иван Пикалов Буудсан

	Иловлинск Михаил Корецков Буудсан

	Кумшатск Иван Коротков Буудсан

	Ростов Петр Бирюков Буудсан

	Раздорск Иван Кабаков Буудсан

	Луковск Тихон Молитвинов Буудсан

	Мигулинск Андрей Швецов Буудсан

	Мигулинск Степан Аникин Буудсан

	Кременск Кузьма Дычкин Буудсан

	Баклановск Петр Кабанов Буудсан

	Михайловск Сергей Селиванов Буудсан

	Ростов Артем Иванченко Буудсан

	Мигулинск Николай Коновалов Буудсан

	Михайловск Дмитрий Коновалов Буудсан

	Краснокутск Петр Лысиков Буудсан

	Мигулинск Василий Мирошииков Буудсан:

	Мигулинск Иван Волохов Буудсан

	Мугилинск Яков Гордеев Буудсан

	 

	Эдний гурав нь нэр усаа хэлээгүй ажээ. 

	 

	 

	 

	Нарийн бичгийн дарга ял заагдагсдын нэрсийг хуулж дуусаад тогтоолын төгсгөлд сарвайсан тодорхойлох цэг тавьж хажуудаа суугаа хүнд үзгээ бариулаад:

	— Үсгээ зур! гэв. 

	Ново-Земцев гацааны төлөөлөгч-улаан энгэртэй, герман саарал цэмбэн ёслолынхоо китель өмссөн Коновалов гэмшсэн янзтай инээвхийлсээр үсэг зурах гэж ширээн дээр хэвтэх шахлаа. Бариулыг базаж хэмлэсэн сурагч үзгийг сайр, цэврүү болсон бүдүүн хар хуруугаа нугалалгүй хачин эвгүй барьж:

	— Би ч бичиг үсгээр тааруухан хүн дээ... гээд “К” гэсэн толгой үсгийг арай гэж зурлаа. 

	Дараа нь Родин мөн л үзгээ барьж чадахгүй хөмсөг зангидан, хөлөртлөө нухлаа. Үзгээ бэхэнд дахин нэг дүрж сэгсрээд хэлээ бултайлгаж байгаад үсгээ чүүтэй чаатай сарвайлгав. Попов нэрээ сарайтал таталчхаад босож нүүрийнхээ хөлсийг арчсанаа:

	— Гарын үсгээ зурцгаагаарай гэж эвшээлгэн хэлэв. 

	Нойтон бэх болсон хуудсыг шохойтой хананд наалдуулан барьж байгаа нарийн бичгийн даргыг ажиглаж суусан Сенин:

	— Шамбалын оронд очсон Каледин бидэндээ баярлалаа гэх байх даа гэж инээвхийлэв. 

	Түүнийг алиалахад хэн ч юу ч дуугарсангүй, дув дуугүй гарцгаав. 

	Харин нэг нь гарахдаа үүдний харанхуй гонхонд:

	— Ээ бурхан минь!.. гэж шүүрс алдав. 

	 


XXIX

	 

	Цонхигор шар оддын цийлэн цагаан гэрэл цацарсан тэр шөнө хавчиг мухлагт багтаж ядтал шахцалдсан хүмүүс бараг унтсангүй. Үг яриа цөөрч, бүгчим халуун, айх түгших хоёр хүмүүсийг бачимдуулав. 

	Нэг улаан гвардийн хүн гарч бие засах гэж оройноос эхлэн:

	— Нөхөөр, үүдээ онгойлгооч! Салхинд гаръя, бие засъя!.. гэж гуйв. 

	Дотуур нимгэн цамцаа шалбуур өмднийхөө гадуур тавьж харлаж барайсан нүүрээ цоожны нүхэнд наалдуулан хөл нүцгэн зогсож:

	— Онгойлгооч, нөхөөр! гэж салахгүй хэлнэ. 

	— Чоно л чиний нөхөр байх гэж харуулын нэг нь дуугарах сонстоно. 

	— Онгойлгооч, дүү минь! гэж гуйж үзэв. 

	Харуулын цэрэг винтовоо тавьж, шөнийн харанхуйгаар хоол эрэхээр нисэж ирсэн зэрлэг нугасны далавч яаж шуугьж байгааг чагнан тамхи татаж цоожны нүхэнд уруулаа наалдуулж байгаад:

	— Дороо шээхгүй юү. Ганцхан шөнийн дотор өмд чинь муудчихгүй. Харин үүрээр нойтон өмдтэйгөө бурхны оронд заларна даа... гэв. 

	Улаан гвардийн цэрэг хаалганаас холдоод:

	— Бид ч өнгөрчээ!.. гэж бухимдан хэлэв. 

	Бие биеэ дэрлэн сууцгааж, байшингийн нэг буланд Подтелков хармаагаа урвуулж, амандаа хараал тавьсаар баахан цаасан мөнгө гаргаж урна. Мөнгийг тасчиж дуусаад гутлаа тайлж, дэргэдээ хэвтэж байсан Кривошлыковын мөрнөөс татаж:

	— Биднийг мэхэлсэн нь илт боллоо. Муусайн ноёдод ингэж мэхлүүлдэг байжээ!.. Гомдолтойёо, Михайло! Хүүхэд байхад Донын цаад руу аавынхаа хуучин бууг аваад ойд ан хийхээр явдаг сан. Ой ч гэж нов ногоон асар л даа... Жаахан явахад л нугас дайралдаг сан. Буудаад онохгүй болохоор гомдоод уйлмаар байдаг сан. Сая ч бид бүр гомдолтой юм боллоо. Ростовоос гурав хоногийн өмнө гарсан бол энд үхлээ хүлээж суухгүй байсан. Бүх эсэргүү нарыг өөд нь харуулаад өрлөх байж! гэж ярив. 

	Кривошлыков харанхуйд шүдээ шаналгаатай гэгч хавирч инээвхийлэн:

	— Чөтгөр алгадмарууд, албал алаг! Одоогоор үхэх ч аюултай биш... Гагцхүү өөр ертөнцөд очоод бид бие биеэ танихгүй гэдгээс л айж байна... Тэнд очоод Федя чи бид хоёр огт танихгүй улс шиг уулзана. Тэр л аймшигтай!.. гэж ярив. 

	— Боль доо! гэж Подтелков гоморхоод том халуун алгаа хөршийнхөө мөрөн дээр тавьж. 

	— Тэр нь гол биш... гэв. 

	Лагутин нэг хүнд төрсөн гацааныхаа тухай, өөрийг нь гонзгой нүүртэй болохоор өвгөн аав нь “шаантаг” гэж шоолдог байсан тухай, бас айлын ногооны газар орж баригдаад шилбүүрдүүлсэн тухайгаа ярив. 

	Тэр шөнө хэлхээ холбоогүй, энд тэндээс тасалж авсан дутуу хагас юмыг зөндөө ярьцгаав. 

	Бунчук яг хаалганы хажууд байрлаж, хаалганы завсраар үлээсэн салхийг ховдоглон амьсгалж, өнгөрсөн явдлыг бодож сэтгэлийг нь халуун тэвнэ шиг сэлбэсэн эхийнхээ тухай хоромхон зуур санаж түүнийгээ арай гэж орхиод, саяхны явдалд шилжиж Аннагаа дурсан санав... Тэр дуртгал сэтгэл санааг нь тун сайхан тайтгаруулав. Үхнэ гэхээс огтхон ч айсангүй. Амиа алдана гэж бодохоос нуруу нугасаар нь арзалзаж аягүй болсонгүй, гиюүрч шаналсан ч үгүй. Холын аян замд ядарч зүдрээд хамаг бие нь шархирч, айх, баярлах ч чадалгүй болсон тийм үед тааруухан амрах гэж байгаа хүн шиг Бунчук үхэлдээ бэлтгэж байлаа. 

	Түүний хажуухан талд эмэгтэйчүүд, янаг дурлал хийгээд хүн бүрийн сэтгэлийг догдлуулдаг их бага аз жаргалын тухай хөгжилтэй, уйтгартай янз бүрээр ярилцах сонстоно. 

	Эхнэр хүүхэд, төрөл садан, дотно найз нарынхаа тухай ярьцгаана... Тариа будаа сайн гарсан, турлиах суугаад харагдахгүйгээр ургажээ гэж ярьцгаана. Эрх дураараа явцгааж архи дарс ууцгаах юм сан гэж халаглаж, Подтелковыг загнана. Гэвч бие ба сэтгэл санаагаар ядарч зовсон хүмүүсийн олонх нь сохор харын жигүүрт хучигдан хэвтээ, суугаа, босоогоороо унтацгаав. 

	Үүрээр нэг нь зүүдэлсэн эсэхийг бүү мэд хангинатал уйлж, давстай нулимсны амтыг аль багадаа мартсан том хүний уйлах нь айхавтар эвгүй сонстоно. Тэр чимээгээр хүмүүс давхийн сэрж хэд хэдэн хүн:

	— Муухай монди, дуугүй бай!

	— Эхнэр хүүхэн болоо юу!

	— Дуугүй бай, улаан хоолойг чинь таслалтай билээ!

	— Усан нүдэлсэн монди!

	— Улс унтаж байхад, энэ нэг ичиж зовохоо больсон амьтан! гэж зандрав. 

	Нөгөө уйлсан хүн нь хамраа шуухинуулан нусаа татсаар таг болов. 

	Цөм нам гүм болж, энд тэнд тамхины гал улалзавч хүмүүс дуугүй байсаар л байлаа. Эрэгтэйчүүлийн чийрэг биеийн хөлс хулмас, тамхины утаа, шөнө унасан шүүдрийн үнэр ханхална. 

	Гацаанд азарган тахиа орилж, хөлийн чимээ гарч, төмөр харжигнав. 

	Хэн бэ? гэж харуулын нэг нь аяархан асуув. 

	Нэг хүн ханиалгаж холоос залуу хүний цовоолог дуу:

	— Өөрсдийнхөн байна аа. Подтелковынхныг булах нүх малтахаар явна гэж хариулах нь дуулдав. 

	Тэр үгийг сонсоод мухлагт байсан хүмүүс үймж бужигнав. 

	 


XXX

	 

	Хорунжий Петро Мелеховын командалсан Татарскийн казак отряд тавдугаар сарын 11-ний үүрээр Пономарев гацаанд хүрэлцэн ирэв. 

	Чирийн казакууд гацаагаар нэг бужигнаж, морьдоо усалж, гацааны зах руу бөөнөөрөө явцгаав. Петро отрядтайгаа гацааны төвд зогсож, бууцгаахыг казакууддаа тушаав. Тэдэн рүү хэдэн хүмүүс очиж:

	— Аль сууриных вэ? гэж нэг нь асуув. 

	— Татарск гацааных. 

	Та нар жаахан хожимджээ... Подтелковыг бид та наргүйгээр барьж авсан. 

	— Тэд хаана байна?.. Аваад явчихсан уу?

	— Тэнд байгаа... гээд нэг казак мухлагийн түнтгэр оройг зааж, — Тэнд хайрцагтай тахианууд шиг сууцгааж байгаа гэж инээв. 

	Христоня, Григорий Мелехов бас хэдэн хүн ойртож очоод:

	— Тэднийг хааш нь аваачих юм бэ? гэж Христоня сонирхов. 

	— Үхэл рүү нь. 

	— Яагаад тэгдэг билээ?.. Чи залж байна уу? гэж Григорий нөгөө казакийн шинелийн хормойноос угзрахад тэр нь:

	— Эрхэм, та л өөрөө залдаг байлгүй! гэж эрс хариулаад, Григорийн бат атгасан гараас аяархан мултарч, — Түүнийг харахгүй юу. Тэдний савлуурыг босгочихсон гэж хоёр мугалгар бургасны хооронд зоосон дүүжлүүр рүү заалаа. 

	— Морьдоо айлуудаар тарааж уя! гэж Петро команд өгөв. 

	Тэнгэр бүрхэж хааяа нэг бороо шивэрнэ. Гацааны захад баахан казак, эхнэр хүүхэд цугларав. Өглөөний зургаан цагт цаазаар авна гэдгийг мэдсэн Пономаревын гацааныхан тохиолдох хөгжилтэй сайхан юм үзэх гэж байгаа мэт дуртай нь аргагүй цугларцгаав. Казак авгай хүүхнүүд найр наадам болох гэж байгаа мэт гоёж, олонх нь хүүхдээ дагуулжээ. Цугларсан хүмүүс дүүжлүүр, хоёр дэлэм урт, гүнзгий нүхийг тойрч шахцалдана. Жижиг хүүхдүүд нь нүхний нэг талд далагнуулж овоолсон нойтон шороон дээгүүр гүйлдэж, казакууд цаазын тухай ярилцаж авгай хүүхнүүд сэтгэл түгшсэн янзтай жиг жуг гэлцэнэ. 

	Нойр нь ханасан есаул Попов тун ихэрхүү дүртэй ирж, тамхи асааж, папиросоо зажлан, харуулын казакууд руу харж баргиа хоолойгоор:

	— Хүмүүсийг нүхнээс холдуул! Түрүүчийн хэсгийг авчир гэж Спиридоновт хэл хүргэ! гэснээ цагаа харж, хажуухан тийшээ болоод, цугларсан улсыг, харуулынхан журамлан цаазын газраас гэдрэг нь шахаж ухраан тал дугариг хэлбэртэй болгон зогсоож байгаа өнгө өнгийн эрээн мяраан хувцастай хүмүүсийг ажиглан хойш урагш сэлгүүцэн алхална. 

	Спиридонов казак харгалзагчдын хамт мухлаг руу яаравчлан явав. Түүний замд Петро Мелехов дайралдав. 

	— Танай гацаанаас дуртай улс байна уу?

	— Яах дуртай?

	— Хүн цаазлах дуртай... 

	— Байхгүй, олдохгүй! гэж Петро шуудхан хариулаад зам хөндөлсөж зогссон Спиридоновыг тойрч гарав. 

	Гэтэл тийм юманд дуртай хүмүүс олдлоо. 

	Митька Коршунов малгайнхаа саравч доогуур сарвайж гарсан ёрдгор үсээ алгаараа илбэсээр Петро руу очиж нялх ногоон зэгс шиг нүдээ ёлтойлгон:

	— Би буудна... Юунд тийм хүн “байхгүй” гэж хэлэв ээ? Би буудахыг зөвшөөрнө гэж инээмсэглэмээр болоод — Надад сум өгөөч. Би ганцхан дайз сумтай гэв. 

	Митькагаас гадна бас нүдэнд хүйтэн царайтай Андрей Кашулин, халимагдуу царайтай Федот Бодовсков нар хүн буудах саналаа гаргалаа. 

	Хавчиг мухлагаас ялтны түрүүчийн хэсгийг буутай казакууд туугаад гармагц, зай завсаргүй шахцалдаж зогссон олон хүн шивэр авир гэлцэж эхлэв. 

	Хамгийн түрүүнд энгэр заам задгай савхин хүрэм, хар цэмбэн халхгар галифе өмдтэй Подтелков тэнцүүр алдахгүйг хичээн зүүн гараа хаялсхийн нүцгэн том цагаан хөлөөрөө шалбааг дундуур халтичин явав. Түүний хажууд үхдэлийн цонхигор царайтай Кривошлыков арай гэж гэлдэрч, нүд нь ёлтолзон, уруул ам нь зовуурьтай гэгч шазвалзана. Нөмөрсөн шинелиэ лавшруулан, айхавтар хүйтэн байгаа мэт хавчилзана. Яагаад юм бүү мэд, тэр хоёрын хувцсыг тайлаагүй байв. Бусад дан дотуур хувцастай явцгаана. Лагутин Бунчукийн хол хол алхааг гүйцэж ядан бөгцгөнөж, дотуур өмдний нь шуумаг урагдаад, сэвсгэр үстэй шилбэ нь харагдана. Лагутин уранхай өмдөө ичингүйрэн барьж, уруул нь чичирнэ. Бунчук тууж яваа цэргийн толгой дээгүүр алс огторгуйн торгон бор үүлийг ажиглаж, элч нь буурсан цовоо нүдээ байн байн цавчилж, том алгаа цамцныхаа цаагуур хийж өтгөн үстэй өвчүүгээ илбэнэ. Тэр нь ямар нэг огт үзээгүй баясгалантай юмаа үзэх гэж яваа мэт харагдана... Зарим нь огт хэнэггүй байдал үзүүлж, өвгөн буурал большевик Орлов гараа хаялан харгалзагч казакуудын хөл рүү нулимчиж явав. Гэвч хоёр гурвын зэрэг хүний царай жигтэйхэн хувирч, нүд нь гөлийгөөд жирийн хүн байтугай, тууж яваа цэргүүд ч царайг нь харж чадахгүй нүд далдирч байлаа. 

	Тэд хурдан хурдан алхацгаана. Подтелков халтирч бүдэрсэн Кривошлыковыг сугадав. Цагаан алчуур, улаан хөх малгай алагласан олон хүнийг Подтелков хүрлийн ширтэж, чанга гэгчээр муухай харааж явснаа, Лагутины харж байгааг мэдээд гэнэт:

	— Чи яав? гэж асуув. 

	— Энэ хэд хоногт чи чинь цэл буурал болсон байх шив... Ингэтлээ цайх гэж... гэхэд Подтелков:

	— Цайхгүй яах вэ гээд уртаар шүүрс алдаж, түнтгэр духныхаа хөлсийг арчиж — Ийм муухай явдлаас бууралтахгүй яах вэ... Чоно ч гэсэн баригдахлаараа бууралтдаг байхад. Би чинь хүн шүү дээ гэв. 

	Дахиад тэд ганц ч үг ярилцаагүй ажээ. Цугларсан хүмүүс тал талаас дотогш түрж ойртов. Баруун талд булах нүхний гүвийсэн шар шороо үзэгдэнэ. 

	— Зогс! гэж Спиридонов командлав. 

	Тэгмэгц Подтелков урагшаа алхаж, хүмүүсийн нүүрэн талд эгнэж зогссон буурал сахалтай голдуу хүмүүсийг эцэж ядарсан нүдээр дэс дараалан харав. Фронтынхон эвгүй байгаа бололтой улсын араар хоргодоцгооно. Подтелков унжуу сахлаа бавалзуулан хүнгэнэсэн бүдгэвтэр дуугаар:

	— Өвөгчүүл ээ! Нөхдийнхөө яаж үхэхийг үзэх зөвшөөрлийг Кривошлыков бид хоёрт олгооч. Бид хоёрыг дараа нь дүүжлээч. Бид хоёр анд нөхдийгөө харж, зориг султайг нь дэмжихийг хүсэж байна гэв. 

	Эргэн тойрон таг чиг болж борооны ширхэг малгай дээр бууж байгаа л сонстоно... 

	Есаул Попов тэртээ хойно тамхины утаанд идэгдсэн шар шүдээ ярзайлган, төдий л татгалзахгүй янзтай инээмсэглэхэд өвөгчүүл:

	— Зөвшөөрнө!

	— Яах вэ, тэгэг!

	— Наадуулаа нүхнээс холдуул! гэж ам амандаа бархиралдав. 

	Кривошлыков, Подтелков хоёрыг цугларагсад руу алхлан ойртоход тэд хага үсрэн зай тавив. Тэр хоёр тэрээхэн тэнд нүдээ бүлтэртэл сонирхож харсан хүмүүсийн дунд очиж зогсоод гвардийнхныг казакууд ухсан нүхний амсарт аваачин яаж эв хавгүй зогсоож байгааг харлаа. Подтелковт илхэн харагдана. Харин Кривошлыков өлмий дээрээ өндийн нарийхан хүзүүгээ сунган харна. 

	Хамгийн зүүн захад Бунчук зогсож, үл мэдэг бөгцийж газар шагайн уухилна. Түүний ард Лагутин уранхай өмд дээгүүрээ цамцаа дарж түгдийнэ. Гурав дахь нь Тамбовын Игнат, дараа нь дор хаяж хорин насаар хөгширсөн байх гэмээр танигдах аргагүй өөрчлөгдсөн Ванька Болдырев зогсоцгооно. Тав дахь хүнийг нь Подтелков хараад Каменскаас эхлээд бүх зовлон, жаргалаа хуваалцаж явсан Казанск суурины казак Матвей Сакматовыг арай гэж танив. Дахиад хоёр хүн нүх рүүгээ очоод цаашаа харж зогсов. Петро Лысиков ангайтал инээгээд чанга чангаар хараал тавьж нам гүм болсон олон руу сарвагар хар гараа зангидан зүхэж байв. Корецков таг дуугүй зогсоно. Сүүлчийн хүнийг дамжилдаж аваачихад мэдээ алдарсан хөлөөрөө газар зурчин ойчиж, харгалзагч казакийн хойноос чиргүүлдэн нус нулимс болсон нүүрээ хөдөлгөн:

	— Ах дүү нар минь, тавиач! Суллаач, бурхан тэнгэр! Ах дүүс минь! Хонгор минь! Дүү минь!.. Та нар яаж байгаа нь энэ вэ? Би германы дайнд дөрвөн удаа загалмай одонгоор шагнуулсан!.. Би нялх нойтон хүүхэдтэй хүн!.. Бурхан тэнгэр, би ямар ч гэмгүй хүн!.. Ай, та нар намайг яалаа гэж?.. гээд орилов. 

	Тэгтэл өндөр том казак өвдгөөрөө элэг рүү нь өшиглөж нүх рүү түлхэв. Тэгэх зуур нь Подтелков тэрхүү эсэргүүцэн ноцолдож байгаа улаан гвардийн хүнийг таниад дотор нь эвгүй болж билээ. Тэр бол 1910 онд цэрэгт элсэж Георгийн дөрвөн удаагийн загалмай шагнагдсан Мигулинск суурины казак, аймшиггүй зоригт улаан гвардийн хүн, ухаа хонгор үстэй сайхан залуу байлаа. Түүнийг казакууд өргөж зогсооход нугарч ойчоод мөлхөж, нүүр нүдгүй өшиглөж байгаа казакуудын савхин гуталд хавдаж бамбайсан уруулаа наалдуулан, аймшигтай хяхнасан муухай дуугаар:

	— Битгий алаач!.. Өрөвдөж хайрлаач!.. Би гурван хүүхэдтэй хүн... Охин бий... Хайртууд минь, ах дүүс минь!.. гэж бархирав. 

	Тэр бээр  нэг залуу атаманы өвдгийг тэвэрмэгц цаадах нь мулт үсрэн зайлж чих рүү нь тахтай гутлын өсгийгөөр тасхийтэл дэвсэв. Хөөрхий залуугийн нөгөө чихнээс цус олгойдож цагаан зан дээгүүр нь урсав. 

	— Наадахыгаа босго!.. гэж Спиридонов уурсан зандрав. 

	Казакууд түүнийг арай гэж босгож тавиад бушуухан зайлцгаав. Тэдний эсрэг талд хүн алах хорхойтнууд винтовоо шагайж эхлэв. Цугларсан олон дуу алдан таг чиг болцгоов. Нэг авгай айхавтар муухай чарлах сонстов... 

	Бунчук манхан цайвар огторгуй, хорин есөн жил шороог нь хөдөлгөсөн гаслант газрыг дахин нэг харах гээд толгой дээш болтол түүнийг арван таван алхмын зайтай газар казакууд ярайтал эгнэж, үс нь малгайн доогуураа нухайж хавчиг цагаан дух руугаа унжсан цэхийсэн том ногоон нүдтэй нэг казак урагшаа бөгцийн амаа жимийж, Бунчукийн яг цээж рүү шагайж байлаа. 

	Буу дуугарахын өмнөхөн уянгалан бархирах дуу Бунчукийн чихэнд дуулдаад эргэж хартал нүүртээ сэвхтэй нэг залуухан эхнэр нэг гартаа хүүхдээ тэвэрч, нөгөө гараараа хүүхдийнхээ нүдийг таглачихсан олны дундаас гараад гэр лүүгээ гүйж явлаа. 

	Бууны дуу тачигнаж, нүхний амсар дээр зогсож байсан найман хүн ундуй сундуй унахад буудсан хүмүүс нүх рүү гүйлдэн очив. 

	Митька Коршунов түүний буудсан улаан гвардийн хүн мөрөө хазаад бөмбөчиж байхыг хараад дахин буудаж Андрей Кашулинд:

	— Энэ чөтгөрийн мөрөө цус гоожтол хазаад бэлтрэг шиг тунтайгаад үхэж байгааг хараач! гэв. 

	Арван ялтныг бууны бөгсөөр түлхэн нүхний амсар дээр аваачив... 

	Хоёр дахь буудалтын дараа авгай хүүхнүүд хүмүүсийн дундаас гарч хүүхдүүддээ чиргүүлдсээр зугтацгаав. Казакууд ч тарцгааж эхлэв. Алж устгаж байгаа аймшигт байдал, үхэж байгаа хүмүүсийн орилж хашхирах, ээлжээ хүлээж байгаа хүмүүсийн чарлах тэр бүх тийм гэхийн тоймгүй чимээ анир нь хүмүүсийг хөөж тараалаа. Гагцхүү үхлийг бишгүйдээ үзсэн фронтынхон, элдвийг үзэж борлосон хатуу өвөгчүүл л үлдэцгээв. 

	Хөл нүцгэн, дан дотуур хувцастай улаан гвардийнхныг угсраа угсраагаар авчирч, хүн алах хорхойтнууд ээлжлэн буу нижигнүүлж, бас ганц нэгээр тас түсхийнэ. Шархтсан хүнийг дахин буудацгаана. Эхний хэсэг хүүрийг буудахаа тур завсарлаж байгаад яаруу сандруу булна. 

	Подтелков, Кривошлыков хоёр ээлжээ хүлээж байгаа нөхөд рүүгээ очиж зоригжуулахыг хичээвч, амь нь хэдхэн минутын дараа модны хатсан навч шиг тасрах гэж байгаа хүмүүсийн үг хэл нь урьдынхтайгаа адилгүй болчихсон байлаа. 

	Григорий Мелехов улсын дундуур шахцалдан явсаар гацаа руу орж, Подтелковтой улаан нүүрээрээ халз тулгарав. Цаадах нь ухарч нүдээ аньсхийн:

	— Мелехов, чи чинь энд яваа юу? гэв. Хацар нь хөхөрч зэвхий даасан Григорий зогсож:

	— Энд л байна... Харахгүй юу... гэв. 

	— Харж байна... гэж Подтелков мушилзан инээмсэглэмээр болсноо занал хорсол нь бадарч, Григорийн зэвхий даасан нүүрийг ширтэн:

	— Ах дүүсээ хядаж байна уу? Буруугаараа эргэчихээ юү?.. Чи ч ийм хүн байжээ... гээд Григорий руу ойртон очиж — Манайханд ч, өөрсдийнхөндөө ч алба хааж явна уу? Хэн нь илүү их юм өгч байна даа? Ээ дээ, чи ч... гэж шивгэнэв. 

	Григорий Подтелковыг ханцуйнаас нь шүүрч аваад амьсгаадан:

	— Глубокая суурины дэргэд болсон тулалдааныг санаж байгаа биз? Офицеруудыг яаж буудсанаа санаж байна уу?.. Чиний л тушаалаар буудсан! Аа? Одоо өөрт чинь ногдож байна! Битгий адарлаад бай! Бусдын арьсыг хуулдаг нь ганцхан чи биш ээ! Донын Ардын Комиссар нарын Зөвлөлийн дарга чи бол олон түмнээсээ тасарсан хүн! Чи бол казакуудыг еврей нарт худалдсан өмхий этгээд! Ойлгов уу? Өөр хэлэх юм байна уу? гэлээ. 

	Уур цухалдаа балартсан Григорийг Христоня тэвэрч хүчээр салгаад:

	— Морь руугаа очъё, явъя! Энд чи бид хоёрын хийх юм алга. Бурхан минь, хүмүүсийг мөн ч сүйдэлж байна!.. гэв. 

	Тэд цаашаа холдож явснаа Подтелковын дууг сонсоод зогсоцгоов. Фронтынхон болон өвөгчүүлийг тойруулсан Подтелков цуурайтсан өндөр дуугаар:

	— Та нар цөм харанхуй мунхаг... харалган сохор байна! Та нар таг сохор улс юм! Та нарыг офицерууд мэхэлж, цус махны ах дүү нарыг чинь алуулж байна! Биднийг л цохичихвол хамаг юм үүгээр дуусна гэж бодож байна уу? Тэгэхгүй! Өнөөдөр та нар дээрэлхэж байна. Харин маргааш болоход та нарыг буудах болно. Зөвлөлт Засаг бүх Орос орон даяар тогтоно. Миний энэ үгийг санаж яваарай! Та нар бусдын цусыг дэмий л урсгаж байна даа! Та нар бол даанч мунхаг улс юм! гэхэд нэг өвгөн:

	— Тэглээ ч гэсэн бид эдэнтэй нэгийгээ үзнэ! гэж үсчив. 

	— Өвгөн гуай, та цөмийг нь алж чадахгүй гэж Подтелков инээмсэглээд, — Оросын бүх нутгийг дүүжлүүрээр дүүргэж чадахгүй. Наад толгойгоо л хамгаалж яв! Өнгөрсөн хойно ухаарна даа! гэв. 

	Чи биднийг битгий сүрдүүл!

	— Бид сүрдүүлээгүй. Би замыг чинь зааж өгч байна. 

	— Подтелков, чи өөрөө харалган сохор! Москва нүдийг чинь таглаж орхижээ! гэлцэв. 

	Григорий түүний үгийг гүйцэд сонсолгүй морио уясан хашаа руу гүйлээ. Морь нь бууны дуугаар байж ядан тэмүүлж байв. Григорий, Христоня хоёр эмээлийнхээ олмыг чангалаад эргэж харалгүй давхиж гүвээн дээгүүр далд оров. 

	Харин Пономаревын гацаанд бууны утаа манас манасхийж, Вешенск, Каргинск, Боковск, Краснокутск, Милютинскийи казакууд Казанск, Мигулинск, Раздорск, Кумшатск, Баклановскийн казакуудыг буудсаар байлаа... 

	Нүхнүүдийг дүүртэл чихэж, шороогоор дараад дээрээс нь гишгэлцгээв. Хар баг өмссөн хоёр офицер Подтелков, Кривошлыков хоёрыг дүүжлүүр рүү хөтөлж аваачив. 

	Подтелков эрэлхэг зоригтой байдлаар дээгүүр харж мухар сандал дээр өөрөө тараад, цамцныхаа захыг тайлж саван түрхсэн олсон гогцоог огт сандралгүй хүзүүндээ углав. Кривошлыковыг нэг офицер мухар сандал дээр гаргаж өгөхөд олсыг өөрөө авч хүзүүндээ углав. 

	— Үхэхийнхээ өмнө сүүлчийн үгээ хэлэхийг зөвшөөрөөч гэж Подтелков гуйлаа. 

	— Хэл!

	— Хүсэж байна! гэж фронтынхон бархиралдав. 

	Подтелков улам цөөрсөөр байгаа улс руу гараараа зааж:

	— Бидний үхэхийг үзэх улс яасан цөөхөн болчхов. Санаа сэтгэлээр үхэцгээж байгаа нь тэр дээ! Хөдөлмөрчин ард түмний төлөө, түүний ашиг тусын төлөө амь биеэ хайрлалгүйгээр генералын ноходтой тулалдаж явсан бид одоо та нарынхаа гарт амь үрэгдэж байна! Гэвч бид та нарыг зэмлэхгүй!.. Та нар бол ёстой муухай маллагдсан улс юм! Хувьсгалт засаг тогтсон цагт хэнийх нь зөв байсныг та нар ойлгоно. Та нар дөлгөөн Донын шилдэг хөвүүдийг энэ нүхэнд буллаа... гэв. 

	Хүмүүсийн яриа чангарч Подтелковын дуу бүдгэрч ирлээ. Түүнийг далимдуулан нэг офицер Подтелковын доорх мухар сандлыг мулт өшиглөв. Подтелковын хүнд том бие доошоо намсхийж унжаад хөл нь газар хүрэв. Чивчирсэн олс хоолойг боож дээш чангаамагц гишгэж өндийгөөд, агаар сорж нам гүм болсон хүмүүсийг бүлтийсэн нүдээ эргэлдүүлэн харж намуун дуугаар:

	— Хүн дүүжилж сураагүй байж... Хэрэв би дүүжилсэн бол Спиридонов чиний хөл газарт хүрэхгүй сэн... гэв. 

	Тэгээд Подтелковын амнаас шүлс сахарч эхлэв. Багтай офицерууд, бас ойролцоо байсан казакууд сандарцгааж, Подтелковын тамирдаж муужирсан хүнд биеийг мухар сандал дээр арай гэж өргөж гаргав. 

	Кривошлыковын үгийг гүйцэд хэлүүлсэнгүй, мухар сандлыг нэг нь хүрзээр түлхэж унагав. Шөрмөслөг туранхай Кривошлыков өвдгөө эрүүндээ хүртэл атиралдаж сунаж зөндөө удаан тарчлав... Подтелковын доорх мухар сандлыг хоёр дахь удаагаа мултлахад Кривошлыков нь бас л таталдан, завжаараа унжсан тас хар хэл нь годолзсоор байв. Подтелковын хүнд бие бас л доошоо намсхийж, савхин цамцны нь суганы оёдол ханзарч, хөлийн нь хуруу газар хүрлээ. Цугларсан казакууд дуу алдан гаслалцаж, зарим нь залбирчхаад тарлаа. Сандарч балмагдсан хүмүүс агшин зуур хөдөлж ч чадахаа болиод Подтелковын ширэм шиг хар царайг дэмий л айсан нүдээр гөлрөн ширтэж зогсов. 

	Хоолойн олс чивчрээд Подтелков дуугарч чадахгүй болж харин нулимс нь булаг шиг урссан нүдээ эргэлдүүлэн, нүүрээ ярвайж зовлонгоо нимгэлэхийн тулд дээш болох гэж хамаг тэнхээгээрээ зүтгэнэ. 

	Казакуудын нэг нь, ашгүй, газрыг нь хүрзээр гүнзгийлж Подтелковын хөл доорх шороог зайлуулсанд бие нь хөдлөх бүр гулдайн, хүзүүгээрээ сунаж, буржгаравтар үстэй толгой нь ар шил рүүгээ гэдийв. Дүүжлүүрийн олс зургаан пүүгийн хүнд ачааллыг чүүтэй чаатай дааж, дээд уяаныхаа түүгээр эрч нь задарч алгуурхан мушгирах аясын дагуу Подтелков барлайсан хүрэн хар нүүр, бүлээн шүлс, нулимс савирсан цээжээ яргачдад зориуд харуулж байгаа мэт эргэлдэв. 

	 


XXXI

	 

	Мишка Кошевой, Балет хоёр дөнгөж хоёр дахь шөнөдөө Каргинск сууринаас гарлаа Өтгөн манан талын дундуур хөөсөрч, судаг нугачаанд тунаран, жалга хотгоруудаар хуйлран, эрэг гангыг долооно. Харин дов толгодын орой халцарч нялх ногоон дотуур болжмор шувууд жиргэнэ. Өлөн дүүрсэн цөөрмийн усанд ургасан удвал цэцэг шиг дугариг сар огторгуйн мандалд хөвнө. 

	Тэр хоёр үүр хаяартал явлаа. Стожар өнгө алдаж, шүүдэр унав. Доод Яблоновск гацаа ойртож байлаа. Гэтэл тэр гацаанаас гурван мод газрын зайтай хяр дээр явж байтал казакууд гүйцэн очжээ. Тэр хоёрыг зургаан морьтой казак мөр мушгин нэхсэн хэрэг байжээ. Мишка, Валет хоёр хажуу тийш зайлж нуугдах гэтэл өвс тачир, сартай байлаа... Ингээд баригдав. Тэднийг буцаагаад туулаа. Зуун алд хэртэй газар таг дуугүй явцгаав. Гэтэл буу тасхийв.. Валст сүүдрээсээ бусгасан морь шиг хөл нь орооцолдон хажуу тийшээ үсрээд уналгүй хялганын хөх бутанд нүүрээрээ гудран хэвтчих шиг болов. 

	Мишкагийн чих шуугьж, хөл ээдрэлдээд юугаа ч мэдэхгүй таван минут хэртэй гэлдэрч явснаа:

	— Нохойн гөлөгнүүд, буудахгүй яагаа вэ? Юу гээд хий зовоогоод байгаа юм бэ? гэж асуулаа. 

	— Яв яв, дуугай бай! гэж казакуудын нэг эелдэгхэн дуугаар хэлээд, — Муу хар барлагийг алчихсан, харин чамайг бид өрөвдлөө. Чи германы дайнд арван хоёрдугаар хороонд байсан уу? гэв. 

	— Арван хоёрт байсан. 

	— Тэгвэл арван хоёрдугаар хороонд дахиж очно доо. Чи залуу байна. Харин баахан төөрөлджээ. За тэр ч яах вэ. Бид эмчлээд өгнө! гэв. 

	Гурав хоносны дараа Каргинск сууринд Мишкаг цэргийн хээрийн шүүх “эмчлэв”. Тэр хэд хоног шүүх нь буудах, зодох хоёрхон ял зааж байжээ. Алах ял заагдсан хүнийг шөнө сууринаас гадагш Элсэн дов руу аваачдаг, засарна байгаа гэж найдсаныгаа талбай дээр олны өмнө зоддог байжээ. 

	Ням гаригийн өглөө талбай дээр вандан сандал тавимагц улс амьтан цугларч эхлэв. Хүмүүс талбай дүүрч, лангуу, саравч налуулж тавьсан хавтан, байшин, пингийн дээвэр дээгүүр авирцгаав. Эхлээд Грачевын гацааны хар ламын хүү Александровыг нүдлээ. Большевиктой нөхөцсөнийг нь бодоход буудаж алмаар байсан боловч эцэг нь олонд хүндтэй сайн лам болохоор хүүг нь шүүхээс хорь банздахаар шийтгэжээ. Александровын өмдийг шувталж вандан дээр хэвтүүлээд (гарыг нь вандан доогуур холбож) хөл дээр нь хоёр казак дарж, хоёр хүн баглаа бургасаар ороолгож гарав. Александр босож өмдөө өмсөх зуур дөрвөн тийшээ харж мэхэлзэн ёслов. Алуулаагүйдээ баярлан мэхэлзэж:

	— Баярлалаа, ноёд өвөгчүүл! гэхэд нэг хүн:

	— Амьд мэнд дээрээ наад өмдөө тат! гэлээ. 

	Тэгэхэд талбайд цугларагсад нирхийтэл найршаан инээлдэж ойролцоо нэгэн саравчинд сууж байсан хоригдлууд ч хүртэл инээмсэглэцгээв. 

	Мишкаг бас хорин удаа хорстол ороолгов. Гэвч өвдөхөөсөө ичгүүртэй нь илүү байлаа. Сууриныхан том жижиггүй харцгаав. Мишка шалбуур өмдөө татаж, ороолгосон казак руу харж бараг уйлах шахаж байгаад:

	— Заваарчихлаа! гэж хэлэв. 

	— Юугаараа?

	— Толгойгоор юм бодож байтал, харин бөгсөөр... Нэг насны шившиг боллоо!

	— Зүгээр, ичнэ гэдэг ямар утаа биш, тэглээ гээд нүд ам хорсох биш гэж ороолгосон казак сайн хүн болж тайтгаруулаад: — Чи ч мөн бөх залуу юм. Би чамайг орилуулъя гэж бодоод хоёр удаа зэгсэн сайн ороолгосон... Харсан чинь, горьгүй, огт орилох шинж алга. Тэгээд ганцхан сайн байлгатал тавьж орхино билээ. Хариугүй гэдэстэй амьтан юм байна гэж бодсон гэв. 

	Маргааш нь шийтгэлийн дагуу Мишкаг фронтод явуулав. 

	Валетыг хоёр хонуулаад янзалж, гацааны атаманы явуулсан Яблоновскийн хоёр казак гүехэн нүх малтаж, тэр нүх руу хөлөө унжуулан баахан тамхи татаж суух зуураа:

	— Үзээрийн хатуу газар юм гэж нэг нь хэлэв. 

	— Яг л төмөр! Огт тариалж байгаагүй болоод он удаж дагтаршиж орхижээ. 

	— Тийм ээ... Энэ залуу ч сэргэлэн сайхан газар хэвтэх нь дээ... Салхитай, хуурай, нартай... барагтайд муудахгүй гэв. 

	Тэр хоёр өвсөнд хярж хэвтсэн Валетыг харж сууснаа босож:

	— Гутлыг нь тайлах уу? гэвэл. 

	— Авахгүй яах вэ. Сайнаараа гутал байна гэлцэв. 

	Валетыг булшинд нь Христосын шашны ёсыг дагуулан толгойг баруун тийш харуулж хийгээд өргөн хар шороогоор булав. 

	Нүхний шороог амсартайгаа чацуу болохоор залуувтар нь:

	— Гишгэлэх үү? гэхэд нөгөө нь:

	— Хэрэггүй. Ингээд байг. Эрлэгийн элч аймшигт шүүхэд дуудах үед чөлөөтэй босог... гэж санаа алдав. 

	Хагас сарын дараа тэр булш сөрвийсөн өвстэй жаахан дов болж таван салаа, шинэхэн шарилж ургаж, морин хялгана сагсайн, зүйл зүйлийн цэцэг навч, өвс ногоо хучлаа. Удалгүй ойрх гацаанаас нэг өвгөн очиж толгой талд нь жаахан нүх ухаж, шинэхэн харуулдаж хийсэн царс модон загалмай суулгажээ. Тэр загалмайн гурвалжин саравчны сүүдэрт эх дагинын гунигтай дүр гялайж, доод талын хөндөл дээгүүр славян үсгээр:

	 

	“Аймшигт үймээн самууны үед

	Ах дүү нараа бүү муучлаарай.”

	 

	гэж сарвайтал бичсэн байв. 

	Өвгөнийг явсан хойно талын дунд торойж үлдсэн бунхан нь үүрдийн гунигт байдлаараа ойр хавьд явсан хүмүүсийн нүдийг уйтгарлуулж, зүрхийг аргагүй л шимшрүүлдэг болжээ. 

	Яагаа ч үгүй эрт тавдугаар сард бунхны хажуу дахь цэнхэр агь дотор ногтруу үүр засаж, соёолж байгаа хиагийг хэвтгэнүүлэн, хань ижлийнхээ төлөө, амьдарч дурлаж өсөж үржих эрхийнхээ төлөө тэмцдэг болов. Тэгээд төдхөн мөн л дэргэдэх сөрвөгөр агин дор нь эм ногтруу бөрт толботой есөн цайвар бор өндөг дарж, биеийнхээ халуун элчээр дулаацуулан гялгар эрээн жигүүрээрээ хамгаалж суудаг болжээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Юлий Цезарьт авгайнх нь талаар сэжигтэй үг хэлэхэд «Цезарийн авгайд сэжиглэх юм байх ёсгүй» гэж хэлсэн гэх хууч үгийг Листницкий ч эш татжээ. 




	[←2]
	 Каптенармус гэж армийн хүнс, хувцас, зэвсэг хариуцсан хүмүүсийг хэлдэг байжээ. 




	[←3]
	 Хэн бэ?




	[←4]
	 Отто, чи юү? Чи яагаад ингэж оройтоо вэ? (гер. )




	[←5]
	 Чи намайг суллаж байгаа хэрэг үү? Одоо л би учрыг ойлголоо! Чи Оросын ажилчин уу? Миний нэг адил социал-демократ уу? Тийм үү? О! О! Энэ чинь бүр зүүд шиг юм болж байна.. Дүү минь, би яаж мартах билээ?.. Би хэлэх үгээ олохгүй байна... Чи ч гайхалтай зоригтой залуу юм... Би... 




	[←6]
	 Бид ирээдүйн ангийн тулалдаанд нэг нуувчид орно. Тийм биз дээ, нөхөр минь? (гер. )




	[←7]
	 Николай Николаевич (1856—1929) - дэлхийн анхдугаар дайн эхлэх үед Оросын цэргийн ерөнхий командлагч байсан их ноён, иргэний дайны үед гадаадад оргож гараад Врангель зэрэг монархист үзэлтнийг дэмжин, Орос оронд хаант ёс сэргээх гэж эрмэлзэж байжээ. 




	[←8]
	 Нөхөд өө! Бид нэг биш удаа хөх шинельтэн болж үзлээ! Бидэнтэй зууралдвал юу болдгийг үзүүлээд өгье! Хатуу л байх хэрэгтэй! Одоохондоо битгий бууд




	[←9]
	 День Покрова (Баринтгийн сайн өдөр гэдэг нь 911 онд буруу номтнууд үнэн итгэлтийн шашинт Грек улсыг довтолж грекийнхэн ялагдахад хүрээд Константины сүмд мөргөцгөөж байхад нь Эх Дагина нисэн ирж грекчүүдийг баринтгаараа хамгаалсан шашны домгоос гаралтай баярын өдөр ажээ. 




	[←10]
	 «Опричнина» гэж Оросын Иван Грозный хааны үед урван тэрслэгчдийг тагнаж дардаг үүрэг бүхий тусгай цэргийг нэрлэдэг байжээ. 




	[←11]
	 Цэргийн ангиудад сонгуулийн хороод байгуулж, хуучин хаант засгийн үеийн цэргийн удирдах бүрэлдэхүүний үйл ажиллагаанд хяналт тавихыг Петроградын Зөвлөлийн гүйцэтгэх хорооноос 1917 оны гуравдугаар сард гаргасан «1 тоот тушаалд» заажээ. 




	[←12]
	 «Окопная правда» бол цэргүүдэд зориулан гаргаж байсан большевик сонин. 




	[←13]
	 «Ботвинь» гэж квас, чанасан ногоо, загасаар хийсэн хүйтэн хоол. 




	[←14]
	 Николай хааны хатан Александра Федоровнаг нөхөрт гарахаас нь өмнө гүнж Алиса Гессенская гэдэг байжээ. 




	[←15]
	 Торх (ЦБ)




	[←16]
	 Гавшгай хүүхнүүд гэж «Яргачдын батальон» гэж нэршсэн эмэгтэйчүүдийн батальоны цэргүүдийг нэрлэдэг байжээ. 




	[←17]
	 Хууль тогтоох хуралд сонгогдох большевикуудын нэрсийн жагсаалтыг хэлжээ. 




	[←18]
	 Прапоршик гэж дайны үед хамгийн түрүүнд дайчлагддаг офицеруудыг нэрлэдэг байжээ. 




	[←19]
	 «Ардын эрх чөлөө нам» гэж хувьсгалын эсрэг кадет намыг нэрлэдэг байв. 




	[←20]
	 Голгофа гэдэг нь Иерусалим хотын ойролцоо байдаг бяцхан толгодын нэр бөгөөд түүн дээр Христос бурхныг цаазалсан юм гэж домогт өгүүлсэн байдаг ажээ. 




	[←21]
	 Остракизм гэж цөлөгдөхийг хэлдэг байжээ. 




	[←22]
	 «Оросын ард түмний эвлэл» гэгч нь хаант Оросын монархист үзэлт ний илэрхий харгис байгууллага байсан бөгөөд Хаант засгийн газраас асар их мөнгө тусламж авч еврей нарыг ниргэж, дэвшилт хувьсгалт үзэлтнүүдийг алж талж байжээ. 

